
Namo tassa bhagavato arahato sammāsambuddhassa.

Saŋyuttanikāyo

Khandhavaggo

1. Khandhasaŋyuttaŋ

1. Nakulapituvaggo

1. Nakulapitusuttaŋ
1. Evaŋ (p. 2.001) me sutaŋ– ekaŋ samayaŋ bhagavā bhaggesu viharati susumāragire bhesakaļāvane migadāye. Atha kho nakulapitā gahapati yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho nakulapitā gahapati bhagavantaŋ etadavoca–

‘Ahamasmi bhante, jiņņo vuđđho mahallako addhagato vayo-anuppatto āturakāyo abhikkhaņātanko. Aniccadassāvī kho panāhaŋ, bhante, bhagavato manobhāvanīyānañca bhikkhūnaŋ. Ovadatu maŋ, bhante, bhagavā; anusāsatu maŋ, bhante, bhagavā; yaŋ mamassa dīgharattaŋ hitāya sukhāyā’ ti.

‘Evametaŋ, gahapati, evametaŋ, gahapati! Āturo hāyaŋ, gahapati, kāyo aņđabhūto pariyonaddho. Yo hi, gahapati, imaŋ kāyaŋ pariharanto muhuttampi ārogyaŋ paţijāneyya, kimaññatra bālyā? Tasmātiha te, (p. 2.002) gahapati, evaŋ sikkhitabbaŋ– “āturakāyassa me sato cittaŋ anāturaŋ bhavissatī” ti. Evañhi te, gahapati, sikkhitabban’ ti.

Atha kho nakulapitā gahapati bhagavato bhāsitaŋ abhinanditvā anumoditvā uţţhāyāsanā bhagavantaŋ abhivādetvā padakkhiņaŋ katvā yenāyasmā sāriputto tenupasankami; upasankamitvā āyasmantaŋ sāriputtaŋ abhivādetvā ekamantaŋ nisīdi. Ekamantaŋ nisinnaŋ kho nakulapitaraŋ gahapatiŋ āyasmā sāriputto etadavoca– ‘vippasannāni kho te, gahapati, indriyāni; parisuddho mukhavaņņo pariyodāto. Alattha no ajja bhagavato sammukhā dhammiŋ kathaŋ savanāyā’ ti?

‘Kathañhi no siyā, bhante! Idānāhaŋ, bhante, bhagavatā dhammiyā kathāya amatena abhisitto’ ti. ‘Yathā kathaŋ pana tvaŋ, gahapati, bhagavatā dhammiyā kathāya amatena abhisitto’ ti? ‘Idhāhaŋ, bhante, yena bhagavā tenupasankamiŋ; upasankamitvā bhagavantaŋ abhivādetvā ekamantaŋ nisīdiŋ. Ekamantaŋ nisinno khvāhaŋ, bhante, bhagavantaŋ etadavocaŋ– “ahamasmi, bhante, jiņņo vuđđho mahallako addhagato vayo-anuppatto āturakāyo abhikkhaņātanko. Aniccadassāvī kho panāhaŋ, bhante, bhagavato manobhāvanīyānañca bhikkhūnaŋ. Ovadatu maŋ, bhante, bhagavā; anusāsatu maŋ, bhante, bhagavā; yaŋ mamassa dīgharattaŋ hitāya sukhāyā”’ ti.

‘Evaŋ vutte maŋ, bhante, bhagavā etadavoca– “evametaŋ, gahapati, evametaŋ, gahapati! Āturo hāyaŋ, gahapati, kāyo aņđabhūto pariyonaddho. Yo hi, gahapati, imaŋ kāyaŋ pariharanto muhuttampi ārogyaŋ paţijāneyya, kimaññatra bālyā? Tasmātiha te gahapati, evaŋ sikkhitabbaŋ– āturakāyassa me sato cittaŋ anāturaŋ bhavissatīti. Evañhi te, gahapati, sikkhitabban” ti. Evaŋ khvāhaŋ, bhante, bhagavatā dhammiyā kathāya amatena abhisitto’ ti.

‘Na hi pana taŋ, gahapati, paţibhāsi bhagavantaŋ uttariŋ paţipucchituŋ– “kittāvatā nu kho, bhante, āturakāyo ceva hoti āturacitto ca, kittāvatā ca pana āturakāyo hi kho hoti no ca āturacitto”’ ti (p. 2.003) ‘Dūratopi kho mayaŋ, bhante, āgaccheyyāma āyasmato sāriputtassa santike etassa bhāsitassa atthamaññātuŋ. Sādhu vatāyasmantaŋyeva sāriputtaŋ paţibhātu etassa bhāsitassa attho’ ti.

‘Tena hi, gahapati, suņāhi, sādhukaŋ manasi karohi; bhāsissāmī’ ti. ‘Evaŋ, bhante’ ti kho nakulapitā gahapati āyasmato sāriputtassa paccassosi. Āyasmā sāriputto etadavoca–

‘Kathañca, gahapati, āturakāyo ceva hoti, āturacitto ca? Idha, gahapati, assutavā puthujjano ariyānaŋ adassāvī ariyadhammassa akovido ariyadhamme avinīto sappurisānaŋ adassāvī sappurisadhammassa akovido sappurisadhamme avinīto rūpaŋ attato samanupassati, rūpavantaŋ vā attānaŋ; attani vā rūpaŋ, rūpasmiŋ vā attānaŋ. “Ahaŋ rūpaŋ, mama rūpan” ti pariyuţţhaţţhāyī hoti. Tassa “ahaŋ rūpaŋ, mama rūpan” ti pariyuţţhaţţhāyino taŋ rūpaŋ vipariņamati aññathā hoti. Tassa rūpavipariņāmaññathābhāvā uppajjanti sokaparidevadukkhadomanassupāyāsā.

‘Vedanaŋ attato samanupassati, vedanāvantaŋ vā attānaŋ; attani vā vedanaŋ, vedanāya vā attānaŋ. “Ahaŋ vedanā, mama vedanā” ti pariyuţţhaţţhāyī hoti. Tassa “ahaŋ vedanā, mama vedanā” ti pariyuţţhaţţhāyino, sā vedanā vipariņamati aññathā hoti. Tassa vedanāvipariņāmaññathābhāvā uppajjanti sokaparidevadukkhadomanassupāyāsā.

‘Saññaŋ attato samanupassati, saññāvantaŋ vā attānaŋ; attani vā saññaŋ, saññāya vā attānaŋ. “Ahaŋ saññā, mama saññā” ti pariyuţţhaţţhāyī hoti. Tassa “ahaŋ saññā, mama saññā” ti pariyuţţhaţţhāyino, sā saññā vipariņamati aññathā hoti. Tassa saññāvipariņāmaññathābhāvā uppajjanti sokaparidevadukkhadomanassupāyāsā.

‘Sankhāre attato samanupassati, sankhāravantaŋ vā attānaŋ; attani vā sankhāre, sankhāresu vā attānaŋ. “Ahaŋ sankhārā, mama sankhārā” ti pariyuţţhaţţhāyī hoti. Tassa “ahaŋ sankhārā, mama sankhārā” ti pariyuţţhaţţhāyino, te sankhārā vipariņamanti aññathā honti. Tassa sankhāravipariņāmaññathābhāvā uppajjanti sokaparidevadukkhadomanassupāyāsā.

‘Viññāņaŋ (p. 2.004) attato samanupassati, viññāņavantaŋ vā attānaŋ; attani vā viññāņaŋ, viññāņasmiŋ vā attānaŋ. “Ahaŋ viññāņaŋ, mama viññāņan” ti pariyuţţhaţţhāyī hoti. Tassa “ahaŋ viññāņaŋ, mama viññāņan” ti pariyuţţhaţţhāyino, taŋ viññāņaŋ vipariņamati aññathā hoti. Tassa viññāņavipariņāmaññathābhāvā uppajjanti sokaparidevadukkhadomanassupāyāsā. Evaŋ kho, gahapati, āturakāyo ceva hoti āturacitto ca.

‘Kathañca, gahapati, āturakāyo hi kho hoti no ca āturacitto? Idha, gahapati, sutavā ariyasāvako ariyānaŋ dassāvī ariyadhammassa kovido ariyadhamme suvinīto sappurisānaŋ dassāvī sappurisadhammassa kovido sappurisadhamme suvinīto na rūpaŋ attato samanupassati, na rūpavantaŋ vā attānaŋ; na attani vā rūpaŋ, na rūpasmiŋ vā attānaŋ. “Ahaŋ rūpaŋ, mama rūpan” ti na pariyuţţhaţţhāyī hoti. Tassa “ahaŋ rūpaŋ, mama rūpan” ti apariyuţţhaţţhāyino, taŋ rūpaŋ vipariņamati aññathā hoti. Tassa rūpavipariņāmaññathābhāvā nuppajjanti sokaparidevadukkhadomanassupāyāsā.

‘Na vedanaŋ attato samanupassati, na vedanāvantaŋ vā attānaŋ; na attani vā vedanaŋ, na vedanāya vā attānaŋ “Ahaŋ vedanā, mama vedanā” ti na pariyuţţhaţţhāyī hoti. Tassa “ahaŋ vedanā, mama vedanā” ti apariyuţţhaţţhāyino, sā vedanā vipariņamati aññathā hoti. Tassa vedanāvipariņāmaññathābhāvā nuppajjanti sokaparidevadukkhadomanassupāyāsā.

‘Na saññaŋ attato samanupassati, na saññāvantaŋ vā attānaŋ; na attani vā saññaŋ, na saññāya vā attānaŋ. “Ahaŋ saññā, mama saññā” ti na pariyuţţhaţţhāyī hoti. Tassa “ahaŋ saññā, mama saññā” ti apariyuţţhaţţhāyino, sā saññā vipariņamati aññathā hoti. Tassa saññāvipariņāmaññathābhāvā nuppajjanti sokaparidevadukkhadomanassupāyāsā.

Na sankhāre attato samanupassati, na sankhāravantaŋ vā attānaŋ; na attani vā sankhāre, na sankhāresu vā attānaŋ. “Ahaŋ sankhārā, mama sankhārā” ti na pariyuţţhaţţhāyī hoti. Tassa “ahaŋ sankhārā, mama sankhārā” ti apariyuţţhaţţhāyino, te sankhārā vipariņamanti aññathā honti. Tassa sankhāravipariņāmaññathābhāvā nuppajjanti sokaparidevadukkhadomanassupāyāsā.

‘Na (p. 2.005) viññāņaŋ attato samanupassati, na viññāņavantaŋ vā attānaŋ; na attani vā viññāņaŋ, na viññāņasmiŋ vā attānaŋ. “Ahaŋ viññāņaŋ, mama viññāņan” ti na pariyuţţhaţţhāyī hoti. Tassa “ahaŋ viññāņaŋ, mama viññāņan” ti apariyuţţhaţţhāyino, taŋ viññāņaŋ vipariņamati aññathā hoti Tassa viññāņavipariņāmaññathābhāvā nuppajjanti sokaparidevadukkhadomanassupāyāsā. Evaŋ kho, gahapati, āturakāyo hoti no ca āturacitto’ ti.

Idamavoca āyasmā sāriputto. Attamano nakulapitā gahapati āyasmato sāriputtassa bhāsitaŋ abhinandīti. Paţhamaŋ.

2. Devadahasuttaŋ
2. Evaŋ me sutaŋ– ekaŋ samayaŋ bhagavā sakkesu viharati devadahaŋ nāma sakyānaŋ nigamo. Atha kho sambahulā pacchābhūmagamikā bhikkhū yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ– ‘icchāma mayaŋ, bhante, pacchābhūmaŋ janapadaŋ gantuŋ, pacchābhūme janapade nivāsaŋ kappetun’ ti.

‘Apalokito pana vo, bhikkhave, sāriputto’ ti? ‘Na kho no, bhante, apalokito āyasmā sāriputto’ ti. ‘Apaloketha, bhikkhave, sāriputtaŋ. Sāriputto, bhikkhave, paņđito, bhikkhūnaŋ anuggāhako sabrahmacārīnan’ ti. ‘Evaŋ bhante’ ti kho te bhikkhū bhagavato paccassosuŋ.

Tena kho pana samayena āyasmā sāriputto bhagavato avidūre aññatarasmiŋ eļagalāgumbe nisinno hoti. Atha kho te bhikkhū bhagavato bhāsitaŋ abhinanditvā anumoditvā uţţhāyāsanā bhagavantaŋ abhivādetvā padakkhiņaŋ katvā yenāyasmā sāriputto tenupasankamiŋsu; upasankamitvā āyasmatā sāriputtena saddhiŋ sammodiŋsu. Sammodanīyaŋ kathaŋ sāraņīyaŋ vītisāretvā ekamantaŋ nisīdiŋsu. Ekamantaŋ nisinnā kho te bhikkhū āyasmantaŋ sāriputtaŋ etadavocuŋ– ‘icchāma mayaŋ, āvuso sāriputta, pacchābhūmaŋ janapadaŋ gantuŋ, pacchābhūme janapade nivāsaŋ kappetuŋ. Apalokito no satthā’ ti.

‘Santi (p. 2.006) hāvuso, nānāverajjagataŋ bhikkhuŋ pañhaŋ pucchitāro– khattiyapaņđitāpi brāhmaņapaņđitāpi gahapatipaņđitāpi samaņapaņđitāpi. Paņđitā hāvuso, manussā vīmaŋsakā– “kiŋvādī panāyasmantānaŋ satthā kimakkhāyīti, kacci vo āyasmantānaŋ dhammā sussutā suggahitā sumanasikatā sūpadhāritā suppaţividdhā paññāya, yathā byākaramānā āyasmanto vuttavādino ceva bhagavato assatha, na ca bhagavantaŋ abhūtena abbhācikkheyyātha, dhammassa cānudhammaŋ byākareyyātha, na ca koci sahadhammiko vādānuvādo gārayhaŋ ţhānaŋ āgaccheyyā”’ ti?

‘Dūratopi kho mayaŋ, āvuso, āgaccheyyāma āyasmato sāriputtassa santike etassa bhāsitassa atthamaññātuŋ. Sādhu vatāyasmantaŋyeva sāriputtaŋ paţibhātu etassa bhāsitassa attho’ ti. ‘Tena hāvuso, suņātha, sādhukaŋ manasi karotha; bhāsissāmī’ ti. ‘Evamāvuso’ ti kho te bhikkhū āyasmato sāriputtassa paccassosuŋ. Āyasmā sāriputto etadavoca–

‘Santi hāvuso, nānāverajjagataŋ bhikkhuŋ pañhaŋ pucchitāro– khattiyapaņđitāpi …pe… samaņapaņđitāpi. Paņđitā hāvuso, manussā vīmaŋsakā

– “Kiŋvādī panāyasmantānaŋ satthā kimakkhāyī” ti? Evaŋ puţţhā tumhe, āvuso, evaŋ byākareyyātha– “chandarāgavinayakkhāyī kho no, āvuso, satthā”’ ti.

‘Evaŋ byākatepi kho, āvuso, assuyeva uttariŋ pañhaŋ pucchitāro– khattiyapaņđitāpi …pe… samaņapaņđitāpi. Paņđitā hāvuso, manussā vīmaŋsakā– “kismiŋ panāyasmantānaŋ chandarāgavinayakkhāyī satthā” ti? Evaŋ puţţhā tumhe, āvuso, evaŋ byākareyyātha– “rūpe kho, āvuso, chandarāgavinayakkhāyī satthā, vedanāya… saññāya… sankhāresu… viññāņe chandarāgavinayakkhāyī satthā”’ ti.

‘Evaŋ byākatepi kho, āvuso, assuyeva uttariŋ pañhaŋ pucchitāro– khattiyapaņđitāpi …pe… samaņapaņđitāpi. Paņđitā hāvuso, manussā vīmaŋsakā– “kiŋ panāyasmantānaŋ ādīnavaŋ disvā rūpe chandarāgavinayakkhāyī satthā, vedanāya… saññāya… sankhāresu… viññāņe chandarāgavinayakkhāyī satthā” ti? Evaŋ puţţhā tumhe, āvuso, evaŋ byākareyyātha– “rūpe kho, āvuso (p. 2.007) avigatarāgassa avigatachandassa avigatapemassa avigatapipāsassa avigatapariļāhassa avigatataņhassa tassa rūpassa vipariņāmaññathābhāvā uppajjanti sokaparidevadukkhadomanassupāyāsā. Vedanāya… saññāya… sankhāresu avigatarāgassa …pe… avigatataņhassa tesaŋ sankhārānaŋ vipariņāmaññathābhāvā uppajjanti sokaparidevadukkhadomanassupāyāsā. Viññāņe avigatarāgassa avigatachandassa avigatapemassa avigatapipāsassa avigatapariļāhassa avigatataņhassa tassa viññāņassa vipariņāmaññathābhāvā uppajjanti sokaparidevadukkhadomanassupāyāsā. Idaŋ kho no, āvuso, ādīnavaŋ disvā rūpe chandarāgavinayakkhāyī satthā, vedanāya… saññāya… sankhāresu… viññāņe chandarāgavinayakkhāyī satthā”’ ti.

‘Evaŋ byākatepi kho, āvuso, assuyeva uttariŋ pañhaŋ pucchitāro– khattiyapaņđitāpi brāhmaņapaņđitāpi gahapatipaņđitāpi samaņapaņđitāpi. Paņđitā hāvuso, manussā vīmaŋsakā– “kiŋ panāyasmantānaŋ ānisaŋsaŋ disvā rūpe chandarāgavinayakkhāyī satthā, vedanāya… saññāya… sankhāresu… viññāņe chandarāgavinayakkhāyī satthā” ti? Evaŋ puţţhā tumhe āvuso, evaŋ byākareyyātha– “rūpe kho, āvuso, vigatarāgassa vigatachandassa vigatapemassa vigatapipāsassa vigatapariļāhassa vigatataņhassa tassa rūpassa vipariņāmaññathābhāvā nuppajjanti sokaparidevadukkhadomanassupāyāsā. Vedanāya… saññāya… sankhāresu vigatarāgassa vigatachandassa vigatapemassa vigatapipāsassa vigatapariļāhassa vigatataņhassa tesaŋ sankhārānaŋ vipariņāmaññathābhāvā nuppajjanti sokaparidevadukkhadomanassupāyāsā. Viññāņe vigatarāgassa vigatachandassa vigatapemassa vigatapipāsassa vigatapariļāhassa vigatataņhassa tassa viññāņassa vipariņāmaññathābhāvā nuppajjanti sokaparidevadukkhadomanassupāyāsā. Idaŋ kho no, āvuso, ānisaŋsaŋ disvā rūpe chandarāgavinayakkhāyī satthā, vedanāya… saññāya… sankhāresu… viññāņe chandarāgavinayakkhāyī satthā”’ ti.

‘Akusale cāvuso, dhamme upasampajja viharato diţţhe ceva dhamme sukho vihāro abhavissa avighāto anupāyāso apariļāho, kāyassa ca bhedā paraŋ maraņā sugati pāţikankhā, nayidaŋ bhagavā akusalānaŋ (p. 2.008) dhammānaŋ pahānaŋ vaņņeyya. Yasmā ca kho, āvuso, akusale dhamme upasampajja viharato diţţhe ceva dhamme dukkho vihāro savighāto sa-upāyāso sapariļāho, kāyassa ca bhedā paraŋ maraņā duggati pāţikankhā, tasmā bhagavā akusalānaŋ dhammānaŋ pahānaŋ vaņņeti.

‘Kusale cāvuso, dhamme upasampajja viharato diţţhe ceva dhamme dukkho vihāro abhavissa savighāto sa-upāyāso sapariļāho, kāyassa ca bhedā paraŋ maraņā duggati pāţikankhā, nayidaŋ bhagavā kusalānaŋ dhammānaŋ upasampadaŋ vaņņeyya. Yasmā ca kho, āvuso, kusale dhamme upasampajja viharato diţţhe ceva dhamme sukho vihāro avighāto anupāyāso apariļāho, kāyassa ca bhedā paraŋ maraņā sugati pāţikankhā, tasmā bhagavā kusalānaŋ dhammānaŋ upasampadaŋ vaņņetī’ ti.

Idamavocāyasmā sāriputto. Attamanā te bhikkhū āyasmato sāriputtassa bhāsitaŋ abhinandunti. Dutiyaŋ.

3. Hāliddikānisuttaŋ
3. Evaŋ me sutaŋ– ekaŋ samayaŋ āyasmā mahākaccāno avantīsu viharati kuraraghare papāte pabbate. Atha kho hāliddikāni gahapati yenāyasmā mahākaccāno tenupasankami; upasankamitvā āyasmantaŋ mahākaccānaŋ abhivādetvā ekamantaŋ nisīdi. Ekamantaŋ nisinno kho hāliddikāni gahapati āyasmantaŋ mahākaccānaŋ etadavoca– ‘vuttamidaŋ, bhante, bhagavatā aţţhakavaggiye māgaņđiyapañhe–


‘Okaŋ pahāya aniketasārī,


Gāme akubbaŋ muni santhavāni .


Kāmehi ritto apurakkharāno,


Kathaŋ na viggayha janena kayirā’ ti.

‘Imassa nu kho, bhante, bhagavatā sankhittena bhāsitassa kathaŋ vitthārena attho daţţhabbo’ ti?

‘Rūpadhātu (p. 2.009) kho, gahapati, viññāņassa oko. Rūpadhāturāgavinibandhañca pana viññāņaŋ “okasārī” ti vuccati. Vedanādhātu kho, gahapati, viññāņassa oko. Vedanādhāturāgavinibandhañca pana viññāņaŋ “okasārī” ti vuccati. Saññādhātu kho, gahapati, viññāņassa oko. Saññādhāturāgavinibandhañca pana viññāņaŋ “okasārī” ti vuccati. Sankhāradhātu kho, gahapati, viññāņassa oko. Sankhāradhāturāgavinibandhañca pana viññāņaŋ “okasārī” ti vuccati. Evaŋ kho, gahapati, okasārī hoti.

‘Kathañca, gahapati, anokasārī hoti? Rūpadhātuyā kho, gahapati, yo chando yo rāgo yā nandī yā taņhā ye upayupādānā cetaso adhiţţhānābhinivesānusayā te tathāgatassa pahīnā ucchinnamūlā tālāvatthukatā anabhāvankatā āyatiŋ anuppādadhammā. Tasmā tathāgato “anokasārī” ti vuccati. Vedanādhātuyā kho, gahapati… saññādhātuyā kho, gahapati… sankhāradhātuyā kho, gahapati… viññāņadhātuyā kho, gahapati, yo chando yo rāgo yā nandī yā taņhā ye upayupādānā cetaso adhiţţhānābhinivesānusayā te tathāgatassa pahīnā ucchinnamūlā tālāvatthukatā anabhāvankatā āyatiŋ anuppādadhammā. Tasmā tathāgato “anokasārī” ti vuccati. Evaŋ kho, gahapati, anokasārī hoti.

‘Kathañca, gahapati, niketasārī hoti? Rūpanimittaniketavisāravinibandhā kho, gahapati, “niketasārī” ti vuccati. Saddanimitta …pe… gandhanimitta… rasanimitta… phoţţhabbanimitta… dhammanimittaniketavisāravinibandhā kho, gahapati, “niketasārī” ti vuccati. Evaŋ kho, gahapati, niketasārī hoti.

‘Kathañca, gahapati, aniketasārī hoti? Rūpanimittaniketavisāravinibandhā kho, gahapati, tathāgatassa pahīnā ucchinnamūlā tālāvatthukatā anabhāvankatā āyatiŋ anuppādadhammā. Tasmā tathāgato “aniketasārī” ti vuccati. Saddanimitta… gandhanimitta… rasanimitta… phoţţhabbanimitta… dhammanimittaniketavisāravinibandhā kho, gahapati, tathāgatassa pahīnā ucchinnamūlā tālāvatthukatā anabhāvankatā āyatiŋ anuppādadhammā. Tasmā (p. 2.010) tathāgato “aniketasārī” ti vuccati. Evaŋ kho, gahapati, aniketasārī hoti.

‘Kathañca, gahapati, gāme santhavajāto hoti? Idha, gahapati, ekacco gihīhi saŋsaţţho viharati sahanandī sahasokī, sukhitesu sukhito, dukkhitesu dukkhito, uppannesu kiccakaraņīyesu attanā tesu yogaŋ āpajjati. Evaŋ kho, gahapati, gāme santhavajāto hoti.

‘Kathañca, gahapati, gāme na santhavajāto hoti? Idha, gahapati, bhikkhu gihīhi asaŋsaţţho viharati na sahanandī na sahasokī na sukhitesu sukhito na dukkhitesu dukkhito, uppannesu kiccakaraņīyesu na attanā tesu yogaŋ āpajjati. Evaŋ kho, gahapati, gāme na santhavajāto hoti.

‘Kathañca, gahapati, kāmehi aritto hoti? Idha, gahapati, ekacco kāmesu avigatarāgo hoti avigatachando avigatapemo avigatapipāso avigatapariļāho avigatataņho. Evaŋ kho, gahapati, kāmehi aritto hoti.

‘Kathañca, gahapati, kāmehi ritto hoti? Idha, gahapati, ekacco kāmesu vigatarāgo hoti vigatachando vigatapemo vigatapipāso vigatapariļāho vigatataņho Evaŋ kho, gahapati, kāmehi ritto hoti.

‘Kathañca, gahapati, purakkharāno hoti? Idha, gahapati, ekaccassa evaŋ hoti– “evaŋrūpo siyaŋ anāgatamaddhānaŋ, evaŋvedano siyaŋ anāgatamaddhānaŋ, evaŋsañño siyaŋ anāgatamaddhānaŋ, evaŋsankhāro siyaŋ anāgatamaddhānaŋ, evaŋviññāņo siyaŋ anāgatamaddhānan” ti. Evaŋ kho, gahapati, purakkharāno hoti.

‘Kathañca, gahapati, apurakkharāno hoti? Idha, gahapati, ekaccassa na evaŋ hoti– “evaŋrūpo siyaŋ anāgatamaddhānaŋ, evaŋvedano siyaŋ anāgatamaddhānaŋ, evaŋsañño siyaŋ anāgatamaddhānaŋ, evaŋsankhāro siyaŋ anāgatamaddhānaŋ, evaŋviññāņo siyaŋ anāgatamaddhānan” ti. Evaŋ kho, gahapati, apurakkharāno hoti.

‘Kathañca (p. 2.011) gahapati, kathaŋ viggayha janena kattā hoti? Idha, gahapati, ekacco evarūpiŋ kathaŋ kattā hoti– “na tvaŋ imaŋ dhammavinayaŋ ājānāsi; ahaŋ imaŋ dhammavinayaŋ ājānāmi. Kiŋ tvaŋ imaŋ dhammavinayaŋ ājānissasi? Micchāpaţipanno tvamasi; ahamasmi sammāpaţipanno. Pure vacanīyaŋ pacchā avaca; pacchā vacanīyaŋ pure avaca. Sahitaŋ me, asahitaŋ te. Adhiciņņaŋ te viparāvattaŋ. Āropito te vādo; cara vādappamokkhāya. Niggahitosi; nibbeţhehi vā sace pahosī” ti. Evaŋ kho, gahapati, kathaŋ viggayha janena kattā hoti.

‘Kathañca gahapati, kathaŋ na viggayha janena kattā hoti? Idha, gahapati, bhikkhu na evarūpiŋ kathaŋ kattā hoti– “na tvaŋ imaŋ dhammavinayaŋ ājānāsi …pe… nibbeţhehi vā sace pahosī” ti. Evaŋ kho, gahapati, kathaŋ na viggayha janena kattā hoti.

‘Iti kho, gahapati, yaŋ taŋ vuttaŋ bhagavatā aţţhakavaggiye māgaņđiyapañhe–


‘Okaŋ pahāya aniketasārī,


Gāme akubbaŋ munisanthavāni.


Kāmehi ritto apurakkharāno,


Kathaŋ na viggayha janena kayirā’ ti.

‘Imassa kho, gahapati, bhagavatā sankhittena bhāsitassa evaŋ vitthārena attho daţţhabbo’ ti. Tatiyaŋ.

4. Dutiyahāliddikānisuttaŋ
4. Evaŋ me sutaŋ– ekaŋ samayaŋ āyasmā mahākaccāno avantīsu viharati kuraraghare papāte pabbate. Atha kho hāliddikāni gahapati yenāyasmā mahākaccāno …pe… ekamantaŋ nisinno kho hāliddikāni gahapati āyasmantaŋ mahākaccānaŋ etadavoca– ‘vuttamidaŋ, bhante, bhagavatā sakkapañhe– “ye te samaņabrāhmaņā taņhāsankhayavimuttā, te accantaniţţhā accantayogakkhemino accantabrahmacārino accantapariyosānā seţţhā devamanussānan”’ ti.

‘Imassa nu kho, bhante, bhagavatā sankhittena bhāsitassa kathaŋ vitthārena attho daţţhabbo’ ti?

‘Rūpadhātuyā (p. 2.012) kho, gahapati, yo chando yo rāgo yā nandī yā taņhā ye upayupādānā cetaso adhiţţhānābhinivesānusayā, tesaŋ khayā virāgā nirodhā cāgā paţinissaggā cittaŋ suvimuttanti vuccati.

‘Vedanādhātuyā kho, gahapati… saññādhātuyā kho, gahapati… sankhāradhātuyā kho, gahapati… viññāņadhātuyā kho, gahapati, yo chando yo rāgo yā nandī yā taņhā ye upayupādānā cetaso adhiţţhānābhinivesānusayā, tesaŋ khayā virāgā nirodhā cāgā paţinissaggā cittaŋ suvimuttanti vuccati.

‘Iti kho, gahapati, yaŋ taŋ vuttaŋ bhagavatā sakkapañhe– “ye te samaņabrāhmaņā taņhāsankhayavimuttā te accantaniţţhā accantayogakkhemino accantabrahmacārino accantapariyosānā seţţhā devamanussānan”’ ti.

‘Imassa kho, gahapati, bhagavatā sankhittena bhāsitassa evaŋ vitthārena attho daţţhabbo’ ti. Catutthaŋ.

5. Samādhisuttaŋ
5. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca– ‘samādhiŋ, bhikkhave, bhāvetha; samāhito, bhikkhave, bhikkhu yathābhūtaŋ pajānāti. Kiñca yathābhūtaŋ pajānāti? Rūpassa samudayañca atthangamañca, vedanāya samudayañca atthangamañca saññāya samudayañca atthangamañca, sankhārānaŋ samudayañca atthangamañca, viññāņassa samudayañca atthangamañca’.

‘Ko ca, bhikkhave, rūpassa samudayo, ko vedanāya samudayo, ko saññāya samudayo, ko sankhārānaŋ samudayo, ko viññāņassa samudayo? Idha, bhikkhave, bhikkhu abhinandati abhivadati ajjhosāya tiţţhati.

‘Kiñca abhinandati abhivadati ajjhosāya tiţţhati? Rūpaŋ abhinandati abhivadati ajjhosāya tiţţhati. Tassa rūpaŋ abhinandato abhivadato ajjhosāya tiţţhato uppajjati nandī. Yā rūpe nandī tadupādānaŋ. Tassupādānapaccayā bhavo; bhavapaccayā jāti; jātipaccayā jarāmaraņaŋ sokaparidevadukkhadomanassupāyāsā sambhavanti. Evametassa kevalassa dukkhakkhandhassa samudayo hoti.

‘Vedanaŋ (p. 2.013) abhinandati …pe… saññaŋ abhinandati… sankhāre abhinandati… viññāņaŋ abhinandati abhivadati ajjhosāya tiţţhati. Tassa viññāņaŋ abhinandato abhivadato ajjhosāya tiţţhato uppajjati nandī. Yā viññāņe nandī tadupādānaŋ. Tassupādānapaccayā bhavo; bhavapaccayā jāti; jātipaccayā …pe… evametassa kevalassa dukkhakkhandhassa samudayo hoti.

‘Ayaŋ, bhikkhave, rūpassa samudayo; ayaŋ vedanāya samudayo; ayaŋ saññāya samudayo; ayaŋ sankhārānaŋ samudayo; ayaŋ viññāņassa samudayo.

‘Ko ca, bhikkhave, rūpassa atthangamo, ko vedanāya… ko saññāya… ko sankhārānaŋ… ko viññāņassa atthangamo?

Idha, bhikkhave, nābhinandati nābhivadati nājjhosāya tiţţhati.

‘Kiñca nābhinandati nābhivadati nājjhosāya tiţţhati? Rūpaŋ nābhinandati nābhivadati nājjhosāya tiţţhati. Tassa rūpaŋ anabhinandato anabhivadato anajjhosāya tiţţhato yā rūpe nandī sā nirujjhati. Tassa nandīnirodhā upādānanirodho; upādānanirodhā bhavanirodho …pe… evametassa kevalassa dukkhakkhandhassa nirodho hoti.

‘Vedanaŋ nābhinandati nābhivadati nājjhosāya tiţţhati. Tassa vedanaŋ anabhinandato anabhivadato anajjhosā tiţţhato yā vedanāya nandī sā nirujjhati. Tassa nandīnirodhā upādānanirodho; upādānanirodhā bhavanirodho …pe… evametassa kevalassa dukkhakkhandhassa nirodho hoti.

‘Saññaŋ nābhinandati …pe… sankhāre nābhinandati nābhivadati nājjhosāya tiţţhati. Tassa sankhāre anabhinandato anabhivadato anajjhosāya tiţţhato yā sankhāresu nandī sā nirujjhati. Tassa nandīnirodhā upādānanirodho; upādānanirodhā bhavanirodho …pe… evametassa kevalassa dukkhakkhandhassa nirodho hoti.

‘Viññāņaŋ nābhinandati nābhivadati nājjhosāya tiţţhati. Tassa viññāņaŋ anabhinandato anabhivadato anajjhosāya tiţţhato yā viññāņe nandī sā nirujjhati. Tassa nandīnirodhā upādānanirodho …pe… evametassa kevalassa dukkhakkhandhassa nirodho hoti.

‘Ayaŋ (p. 2.014) bhikkhave, rūpassa atthangamo, ayaŋ vedanāya atthangamo, ayaŋ saññāya atthangamo, ayaŋ sankhārānaŋ atthangamo, ayaŋ viññāņassa atthangamo’ ti. Pañcamaŋ.

6. Paţisallāņasuttaŋ
6. Sāvatthinidānaŋ. ‘Paţisallāņe, bhikkhave, yogamāpajjatha. Paţisallīņo, bhikkhave, bhikkhu yathābhūtaŋ pajānāti. Kiñca yathābhūtaŋ pajānāti? Rūpassa samudayañca atthangamañca, vedanāya samudayañca atthangamañca, saññāya samudayañca atthangamañca, sankhārānaŋ samudayañca atthangamañca, viññāņassa samudayañca atthangamañca …’pe… (yathā paţhamasutte tathā vitthāretabbo.) Chaţţhaŋ.

7. Upādāparitassanāsuttaŋ
7. Sāvatthinidānaŋ. ‘Upādāparitassanañca vo, bhikkhave, desessāmi anupādā-aparitassanañca. Taŋ suņātha, sādhukaŋ manasi karotha; bhāsissāmī’ ti. ‘Evaŋ bhante’ ti, kho te bhikkhū bhagavato paccassosuŋ. Bhagavā etadavoca–

‘Kathañca, bhikkhave, upādāparitassanā hoti? Idha, bhikkhave, assutavā puthujjano ariyānaŋ adassāvī ariyadhammassa akovido ariyadhamme avinīto, sappurisānaŋ adassāvī sappurisadhammassa akovido sappurisadhamme avinīto rūpaŋ attato samanupassati, rūpavantaŋ vā attānaŋ; attani vā rūpaŋ, rūpasmiŋ vā attānaŋ. Tassa taŋ rūpaŋ vipariņamati aññathā hoti. Tassa rūpavipariņāmaññathābhāvā rūpavipariņāmānuparivatti viññāņaŋ hoti. Tassa rūpavipariņāmānuparivattijā paritassanā dhammasamuppādā cittaŋ pariyādāya tiţţhanti. Cetaso pariyādānā uttāsavā ca hoti vighātavā ca apekkhavā ca upādāya ca paritassati.

‘Vedanaŋ attato samanupassati, vedanāvantaŋ vā attānaŋ; attani vā vedanaŋ, vedanāya vā attānaŋ. Tassa sā vedanā vipariņamati aññathā hoti. Tassa vedanāvipariņāmaññathābhāvā vedanāvipariņāmānuparivatti viññāņaŋ hoti. Tassa vedanāvipariņāmānuparivattijā paritassanā dhammasamuppādā cittaŋ pariyādāya tiţţhanti. Cetaso pariyādānā uttāsavā ca hoti vighātavā ca apekkhavā ca upādāya ca paritassati.

‘Saññaŋ (p. 2.015) attato samanupassati …pe… sankhāre attato samanupassati, sankhāravantaŋ vā attānaŋ; attani vā sankhāre, sankhāresu vā attānaŋ. Tassa te sankhārā vipariņamanti aññathā honti. Tassa sankhāravipariņāmaññathābhāvā sankhāravipariņāmānuparivatti viññāņaŋ hoti. Tassa sankhāravipariņāmānuparivattijā paritassanā dhammasamuppādā cittaŋ pariyādāya tiţţhanti. Cetaso pariyādānā uttāsavā ca hoti vighātavā ca apekkhavā ca upādāya ca paritassati.

‘Viññāņaŋ attato samanupassati, viññāņavantaŋ vā attānaŋ; attani vā viññāņaŋ, viññāņasmiŋ vā attānaŋ. Tassa taŋ viññāņaŋ vipariņamati aññathā hoti. Tassa viññāņavipariņāmaññathābhāvā viññāņavipariņāmānuparivatti viññāņaŋ hoti. Tassa viññāņavipariņāmānuparivattijā paritassanā dhammasamuppādā cittaŋ pariyādāya tiţţhanti. Cetaso pariyādānā uttāsavā ca hoti vighātavā ca apekkhavā ca upādāya ca paritassati. Evaŋ kho, bhikkhave, upādāparitassanā hoti.

‘Kathañca, bhikkhave, anupādā-aparitassanā hoti? Idha, bhikkhave, sutavā ariyasāvako ariyānaŋ dassāvī ariyadhammassa kovido ariyadhamme suvinīto, sappurisānaŋ dassāvī sappurisadhammassa kovido sappurisadhamme suvinīto na rūpaŋ attato samanupassati, na rūpavantaŋ vā attānaŋ; na attani vā rūpaŋ, na rūpasmiŋ vā attānaŋ. Tassa taŋ rūpaŋ vipariņamati aññathā hoti. Tassa rūpavipariņāmaññathābhāvā na rūpavipariņāmānuparivatti viññāņaŋ hoti. Tassa na rūpavipariņāmānuparivattijā paritassanā dhammasamuppādā cittaŋ pariyādāya tiţţhanti. Cetaso apariyādānā na cevuttāsavā hoti na ca vighātavā na ca apekkhavā, anupādāya ca na paritassati.

‘Na vedanaŋ attato samanupassati, na vedanāvantaŋ vā attānaŋ; na attani vā vedanaŋ, na vedanāya vā attānaŋ. Tassa sā vedanā vipariņamati aññathā hoti Tassa vedanāvipariņāmaññathābhāvā na vedanāvipariņāmānuparivatti viññāņaŋ hoti. Tassa na vedanāvipariņāmānuparivattijā paritassanā dhammasamuppādā cittaŋ pariyādāya tiţţhanti (p. 2.016) Cetaso apariyādānā na cevuttāsavā hoti na ca vighātavā na ca apekkhavā, anupādāya ca na paritassati.

‘Na saññaŋ …pe… na sankhāre attato samanupassati, na sankhāravantaŋ vā attānaŋ; na attani vā sankhāre, na sankhāresu vā attānaŋ. Tassa te sankhārā vipariņamanti aññathā honti. Tassa sankhāravipariņāmaññathābhāvā na sankhāravipariņāmānuparivatti viññāņaŋ hoti. Tassa na sankhāravipariņāmānuparivattijā paritassanā dhammasamuppādā cittaŋ pariyādāya tiţţhanti. Cetaso apariyādānā na cevuttāsavā hoti na ca vighātavā na ca apekkhavā, anupādāya ca na paritassati.

‘Na viññāņaŋ attato samanupassati, na viññāņavantaŋ vā attānaŋ …pe… tassa taŋ viññāņaŋ vipariņamati aññathā hoti. Tassa viññāņavipariņāmaññathābhāvā na viññāņavipariņāmānuparivatti viññāņaŋ hoti. Tassa na viññāņavipariņāmānuparivattijā paritassanā dhammasamuppādā cittaŋ pariyādāya tiţţhanti. Cetaso apariyādānā na cevuttāsavā hoti na ca vighātavā na ca apekkhavā, anupādāya ca na paritassati. Evaŋ kho, bhikkhave, anupādā aparitassanaŋ hotī’ ti. Sattamaŋ.

8. Dutiya-upādāparitassanāsuttaŋ
8. Sāvatthinidānaŋ ‘Upādāparitassanañca vo, bhikkhave, desessāmi anupādā-aparitassanañca. Taŋ suņātha …pe… kathañca, bhikkhave, upādāparitassanā hoti? Idha, bhikkhave, assutavā puthujjano rūpaŋ “etaŋ mama, esohamasmi, eso me attā” ti samanupassati. Tassa taŋ rūpaŋ vipariņamati aññathā hoti. Tassa rūpavipariņāmaññathābhāvā uppajjanti sokaparidevadukkhadomanassupāyāsā. Vedanaŋ etaŋ mama …pe… saññaŋ etaŋ mama… sankhāre etaŋ mama… viññāņaŋ “etaŋ mama, esohamasmi, eso me attā” ti samanupassati. Tassa taŋ viññāņaŋ vipariņamati aññathā hoti. Tassa viññāņavipariņāmaññathābhāvā uppajjanti sokaparidevadukkhadomanassupāyāsā. Evaŋ kho, bhikkhave, upādāparitassanā hoti.

‘Kathañca, bhikkhave, anupādā-aparitassanā hoti? Idha bhikkhave, sutavā ariyasāvako rūpaŋ “netaŋ mama, nesohamasmi, na meso attā” ti samanupassati. Tassa taŋ rūpaŋ vipariņamati aññathā hoti. Tassa (p. 2.017) rūpavipariņāmaññathābhāvā nuppajjanti sokaparidevadukkhadomanassupāyāsā. Vedanaŋ netaŋ mama… saññaŋ netaŋ mama… sankhāre netaŋ mama… viññāņaŋ “netaŋ mama, nesohamasmi, na meso attā” ti samanupassati. Tassa taŋ viññāņaŋ vipariņamati aññathā hoti. Tassa viññāņavipariņāmaññathābhāvā nuppajjanti sokaparidevadukkhadomanassupāyāsā Evaŋ kho, bhikkhave, anupādā-aparitassanā hotī’ ti. Aţţhamaŋ.

9. Kālattaya-aniccasuttaŋ
9. Sāvatthinidānaŋ. ‘Rūpaŋ, bhikkhave, aniccaŋ atītānāgataŋ; ko pana vādo paccuppannassa! Evaŋ passaŋ, bhikkhave, sutavā ariyasāvako atītasmiŋ rūpasmiŋ anapekkho hoti; anāgataŋ rūpaŋ nābhinandati; paccuppannassa rūpassa nibbidāya virāgāya nirodhāya paţipanno hoti. Vedanā aniccā …pe… saññā aniccā… sankhārā aniccā atītānāgatā; ko pana vādo paccuppannānaŋ! Evaŋ passaŋ, bhikkhave, sutavā ariyasāvako atītesu sankhāresu anapekkho hoti; anāgate sankhāre nābhinandati; paccuppannānaŋ sankhārānaŋ nibbidāya virāgāya nirodhāya paţipanno hoti. Viññāņaŋ aniccaŋ atītānāgataŋ; ko pana vādo paccuppannassa! Evaŋ passaŋ, bhikkhave, sutavā ariyasāvako atītasmiŋ viññāņasmiŋ anapekkho hoti; anāgataŋ viññāņaŋ nābhinandati; paccuppannassa viññāņassa nibbidāya virāgāya nirodhāya paţipanno hotī’ ti. Navamaŋ.

10. Kālattayadukkhasuttaŋ
10. Sāvatthinidānaŋ. ‘Rūpaŋ, bhikkhave, dukkhaŋ atītānāgataŋ; ko pana vādo paccuppannassa! Evaŋ passaŋ, bhikkhave, sutavā ariyasāvako atītasmiŋ rūpasmiŋ anapekkho hoti; anāgataŋ rūpaŋ nābhinandati; paccuppannassa rūpassa nibbidāya virāgāya nirodhāya paţipanno hoti. Vedanā dukkhā… saññā dukkhā… sankhārā dukkhā… viññāņaŋ dukkhaŋ atītānāgataŋ; ko pana vādo paccuppannassa! Evaŋ passaŋ, bhikkhave, sutavā ariyasāvako atītasmiŋ viññāņasmiŋ anapekkho hoti; anāgataŋ viññāņaŋ nābhinandati; paccuppannassa viññāņassa nibbidāya virāgāya nirodhāya paţipanno hotī’ ti. Dasamaŋ.

11. Kālattaya-anattasuttaŋ
11. Sāvatthinidānaŋ (p. 2.018) ‘Rūpaŋ, bhikkhave, anattā atītānāgataŋ; ko pana vādo paccuppannassa! Evaŋ passaŋ, bhikkhave, sutavā ariyasāvako atītasmiŋ rūpasmiŋ anapekkho hoti; anāgataŋ rūpaŋ nābhinandati; paccuppannassa rūpassa nibbidāya virāgāya nirodhāya paţipanno hoti. Vedanā anattā… saññā anattā… sankhārā anattā… viññāņaŋ anattā atītānāgataŋ; ko pana vādo paccuppannassa! Evaŋ passaŋ, bhikkhave, sutavā ariyasāvako atītasmiŋ viññāņasmiŋ anapekkho hoti; anāgataŋ viññāņaŋ nābhinandati; paccuppannassa viññāņassa nibbidāya virāgāya nirodhāya paţipanno hotī’ ti. Ekādasamaŋ.

Nakulapituvaggo paţhamo.

Tassuddānaŋ–

Nakulapitā devadahā, dvepi hāliddikāni ca;

Samādhipaţisallāņā, upādāparitassanā duve.

Atītānāgatapaccuppannā, vaggo tena pavuccati.

2. Aniccavaggo

1. Aniccasuttaŋ
12. Evaŋ me sutaŋ– sāvatthiyaŋ. Tatra kho …pe… ‘rūpaŋ, bhikkhave, aniccaŋ, vedanā aniccā, saññā aniccā, sankhārā aniccā, viññāņaŋ aniccaŋ. Evaŋ passaŋ, bhikkhave, sutavā ariyasāvako rūpasmimpi nibbindati, vedanāyapi nibbindati, saññāyapi nibbindati, sankhāresupi nibbindati, viññāņasmimpi nibbindati. Nibbindaŋ virajjati virāgā vimuccati. Vimuttasmiŋ vimuttamiti ñāņaŋ hoti. “Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānātī’ ti. Paţhamaŋ.

2. Dukkhasuttaŋ
13. Sāvatthinidānaŋ. ‘Rūpaŋ, bhikkhave, dukkhaŋ, vedanā dukkhā, saññā dukkhā, sankhārā dukkhā, viññāņaŋ dukkhaŋ. Evaŋ passaŋ …pe… nāparaŋ itthattāyāti pajānātī’ ti. Dutiyaŋ.

3. Anattasuttaŋ
14. Sāvatthinidānaŋ (p. 2.019) ‘Rūpaŋ, bhikkhave, anattā, vedanā anattā, saññā anattā, sankhārā anattā, viññāņaŋ anattā. Evaŋ passaŋ, bhikkhave, sutavā ariyasāvako rūpasmimpi nibbindati, vedanāyapi nibbindati, saññāyapi nibbindati, sankhāresupi nibbindati, viññāņasmimpi nibbindati. Nibbindaŋ virajjati; virāgā vimuccati. Vimuttasmiŋ vimuttamiti ñāņaŋ hoti. “Khīņā jāti vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānātī’ ti. Tatiyaŋ.

4. Yadaniccasuttaŋ
15. Sāvatthinidānaŋ ‘Rūpaŋ, bhikkhave, aniccaŋ. Yadaniccaŋ taŋ dukkhaŋ; yaŋ dukkhaŋ tadanattā; yadanattā taŋ “netaŋ mama, nesohamasmi, na meso attā” ti evametaŋ yathābhūtaŋ sammappaññāya daţţhabbaŋ. Vedanā aniccā. Yadaniccaŋ taŋ dukkhaŋ; yaŋ dukkhaŋ tadanattā; yadanattā taŋ “netaŋ mama, nesohamasmi, na meso attā” ti evametaŋ yathābhūtaŋ sammappaññāya daţţhabbaŋ. Saññā aniccā …pe… sankhārā aniccā… viññāņaŋ aniccaŋ. Yadaniccaŋ taŋ dukkhaŋ; yaŋ dukkhaŋ tadanattā; yadanattā taŋ “netaŋ mama, nesohamasmi, na meso attā” ti evametaŋ yathābhūtaŋ sammappaññāya daţţhabbaŋ. Evaŋ passaŋ …pe… nāparaŋ itthattāyāti pajānātī’ ti. Catutthaŋ.

5. Yaŋdukkhasuttaŋ
16. Sāvatthinidānaŋ. ‘Rūpaŋ, bhikkhave, dukkhaŋ. Yaŋ dukkhaŋ tadanattā; yadanattā taŋ “netaŋ mama, nesohamasmi, na meso attā” ti evametaŋ yathābhūtaŋ sammappaññāya daţţhabbaŋ. Vedanā dukkhā… saññā dukkhā… sankhārā dukkhā… viññāņaŋ dukkhaŋ. Yaŋ dukkhaŋ tadanattā; yadanattā taŋ “netaŋ mama, nesohamasmi, na meso attā” ti evametaŋ yathābhūtaŋ sammappaññāya daţţhabbaŋ. Evaŋ passaŋ …pe… nāparaŋ itthattāyāti pajānātī’ ti. Pañcamaŋ.

6. Yadanattāsuttaŋ
17. Sāvatthinidānaŋ. ‘Rūpaŋ, bhikkhave, anattā. Yadanattā taŋ “netaŋ mama nesohamasmi, na meso attā” ti evametaŋ yathābhūtaŋ sammappaññāya daţţhabbaŋ. Vedanā anattā… saññā anattā… sankhārā anattā… viññāņaŋ anattā (p. 2.020) Yadanattā taŋ “netaŋ mama, nesohamasmi, na meso attā” ti evametaŋ yathābhūtaŋ sammappaññāya daţţhabbaŋ. Evaŋ passaŋ …pe… nāparaŋ itthattāyāti pajānātī’ ti. Chaţţhaŋ.

7. Sahetu-aniccasuttaŋ
18. Sāvatthinidānaŋ. ‘Rūpaŋ, bhikkhave, aniccaŋ. Yopi hetu, yopi paccayo rūpassa uppādāya, sopi anicco. Aniccasambhūtaŋ, bhikkhave, rūpaŋ kuto niccaŋ bhavissati! Vedanā aniccā. Yopi hetu, yopi paccayo vedanāya uppādāya, sopi anicco. Aniccasambhūtā bhikkhave, vedanā kuto niccā bhavissati! Saññā aniccā… sankhārā aniccā. Yopi hetu yopi paccayo sankhārānaŋ uppādāya, sopi anicco. Aniccasambhūtā, bhikkhave, sankhārā kuto niccā bhavissanti! Viññāņaŋ aniccaŋ. Yopi hetu yopi paccayo viññāņassa uppādāya, sopi anicco. Aniccasambhūtaŋ, bhikkhave, viññāņaŋ kuto niccaŋ bhavissati! Evaŋ passaŋ …pe… nāparaŋ itthattāyāti pajānātī’ ti. Sattamaŋ.

8. Sahetudukkhasuttaŋ
19. Sāvatthinidānaŋ. ‘Rūpaŋ, bhikkhave, dukkhaŋ. Yopi hetu yopi paccayo rūpassa uppādāya, sopi dukkho. Dukkhasambhūtaŋ, bhikkhave, rūpaŋ kuto sukhaŋ bhavissati! Vedanā dukkhā… saññā dukkhā… sankhārā dukkhā… viññāņaŋ dukkhaŋ. Yopi hetu yopi paccayo viññāņassa uppādāya, sopi dukkho. Dukkhasambhūtaŋ, bhikkhave, viññāņaŋ kuto sukhaŋ bhavissati! Evaŋ passaŋ …pe… nāparaŋ itthattāyāti pajānātī’ ti. Aţţhamaŋ.

9. Sahetu-anattasuttaŋ
20. Sāvatthinidānaŋ. ‘Rūpaŋ, bhikkhave, anattā. Yopi hetu yopi paccayo rūpassa uppādāya, sopi anattā. Anattasambhūtaŋ, bhikkhave, rūpaŋ kuto attā bhavissati! Vedanā anattā… saññā anattā… sankhārā anattā… viññāņaŋ anattā. Yopi hetu yopi paccayo viññāņassa uppādāya, sopi anattā. Anattasambhūtaŋ, bhikkhave, viññāņaŋ kuto attā bhavissati! Evaŋ passaŋ …pe… nāparaŋ itthattāyāti pajānātī’ ti. Navamaŋ.

10. Ānandasuttaŋ
21. Sāvatthiyaŋ (p. 2.021) ārāme. Atha kho āyasmā ānando yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca– ‘“nirodho nirodho” ti, bhante, vuccati. Katamesānaŋ kho, bhante, dhammānaŋ nirodho “nirodho” ti vuccatī’ ti? ‘Rūpaŋ kho, ānanda, aniccaŋ sankhataŋ paţiccasamuppannaŋ khayadhammaŋ vayadhammaŋ virāgadhammaŋ nirodhadhammaŋ. Tassa nirodho “nirodho” ti vuccati. Vedanā aniccā sankhatā paţiccasamuppannā khayadhammā vayadhammā virāgadhammā nirodhadhammā. Tassā nirodho “nirodho” ti vuccati. Saññā… sankhārā aniccā sankhatā paţiccasamuppannā khayadhammā vayadhammā virāgadhammā nirodhadhammā. Tesaŋ nirodho “nirodho” ti vuccati. Viññāņaŋ aniccaŋ sankhataŋ paţiccasamuppannaŋ khayadhammaŋ vayadhammaŋ virāgadhammaŋ nirodhadhammaŋ. Tassa nirodho “nirodho” ti vuccati. Imesaŋ kho, ānanda, dhammānaŋ nirodho “nirodho” ti vuccatī’ ti. Dasamaŋ.

Aniccavaggo dutiyo.

Tassuddānaŋ–

Aniccaŋ dukkhaŋ anattā, yadaniccāpare tayo;

Hetunāpi tayo vuttā, ānandena ca te dasāti.

3. Bhāravaggo

1. Bhārasuttaŋ
22. Sāvatthiyaŋ tatra kho ‘bhārañca vo, bhikkhave, desessāmi bhārahārañca bhārādānañca bhāranikkhepanañca. Taŋ suņātha. Katamo ca, bhikkhave, bhāro? Pañcupādānakkhandhā tissa vacanīyaŋ. Katame pañca? Rūpupādānakkhandho, vedanupādānakkhandho, saññupādānakkhandho, sankhārupādānakkhandho, viññāņupādānakkhandho; ayaŋ vuccati, bhikkhave, bhāro’.

‘Katamo ca, bhikkhave, bhārahāro (p. 2.022) Puggalo tissa vacanīyaŋ. Yvāyaŋ āyasmā evaŋnāmo evaŋgotto; ayaŋ vuccati, bhikkhave, bhārahāro.

‘Katamañca bhikkhave, bhārādānaŋ? Yāyaŋ taņhā ponobhavikā nandīrāgasahagatā tatratatrābhinandinī, seyyathidaŋ– kāmataņhā, bhavataņhā, vibhavataņhā. Idaŋ vuccati, bhikkhave, bhārādānaŋ.

‘Katamañca, bhikkhave, bhāranikkhepanaŋ? Yo tassāyeva taņhāya asesavirāganirodho cāgo paţinissaggo mutti anālayo. Idaŋ vuccati, bhikkhave, bhāranikkhepanan’ ti.

Idamavoca bhagavā. Idaŋ vatvāna sugato athāparaŋ etadavoca satthā–


‘Bhārā have pañcakkhandhā, bhārahāro ca puggalo;


Bhārādānaŋ dukhaŋ loke, bhāranikkhepanaŋ sukhaŋ.


‘Nikkhipitvā garuŋ bhāraŋ, aññaŋ bhāraŋ anādiya;


Samūlaŋ taņhamabbuyha, nicchāto parinibbuto’ ti. Paţhamaŋ.

2. Pariññasuttaŋ
23. Sāvatthinidānaŋ. ‘Pariññeyye ca, bhikkhave, dhamme desessāmi pariññañca. Taŋ suņātha. Katame ca, bhikkhave, pariññeyyā dhammā? Rūpaŋ, bhikkhave, pariññeyyo dhammo, vedanā pariññeyyo dhammo, saññā pariññeyyo dhammo, sankhārā pariññeyyo dhammo, viññāņaŋ pariññeyyo dhammo Ime vuccanti, bhikkhave, pariññeyyā dhammā. Katamā ca, bhikkhave, pariññā? Yo, bhikkhave, rāgakkhayo dosakkhayo mohakkhayo. Ayaŋ vuccati, bhikkhave, pariññā’ ti. Dutiyaŋ.

3. Abhijānasuttaŋ
24. Sāvatthinidānaŋ. ‘Rūpaŋ bhikkhave, anabhijānaŋ aparijānaŋ avirājayaŋ appajahaŋ abhabbo dukkhakkhayāya; vedanaŋ anabhijānaŋ aparijānaŋ avirājayaŋ appajahaŋ abhabbo dukkhakkhayāya; saññaŋ anabhijānaŋ… sankhāre anabhijānaŋ (p. 2.023) aparijānaŋ avirājayaŋ appajahaŋ abhabbo dukkhakkhayāya; viññāņaŋ anabhijānaŋ aparijānaŋ avirājayaŋ appajahaŋ abhabbo dukkhakkhayāya. Rūpañca kho, bhikkhave, abhijānaŋ parijānaŋ virājayaŋ pajahaŋ bhabbo dukkhakkhayāya; vedanaŋ abhijānaŋ… saññaŋ… sankhāre… viññāņaŋ abhijānaŋ parijānaŋ virājayaŋ pajahaŋ bhabbo dukkhakkhayāyā’ ti. Tatiyaŋ.

4. Chandarāgasuttaŋ
25. Sāvatthinidānaŋ. ‘Yo, bhikkhave, rūpasmiŋ chandarāgo taŋ pajahatha. Evaŋ taŋ rūpaŋ pahīnaŋ bhavissati ucchinnamūlaŋ tālāvatthukataŋ anabhāvankataŋ āyatiŋ anuppādadhammaŋ. Yo vedanāya chandarāgo taŋ pajahatha. Evaŋ sā vedanā pahīnā bhavissati ucchinnamūlā tālāvatthukatā anabhāvankatā āyatiŋ anuppādadhammā. Yo saññāya chandarāgo taŋ pajahatha. Evaŋ sā saññā pahīnā bhavissati ucchinnamūlā tālāvatthukatā anabhāvankatā āyatiŋ anuppādadhammā. Yo sankhāresu chandarāgo taŋ pajahatha. Evaŋ te sankhārā pahīnā bhavissanti ucchinnamūlā tālāvatthukatā anabhāvankatā āyatiŋ anuppādadhammā. Yo viññāņasmiŋ chandarāgo taŋ pajahatha. Evaŋ taŋ viññāņaŋ pahīnaŋ bhavissati ucchinnamūlaŋ tālāvatthukataŋ anabhāvankataŋ āyatiŋ anuppādadhamman’ ti. Catutthaŋ.

5. Assādasuttaŋ
26. Sāvatthinidānaŋ ‘Pubbeva me, bhikkhave, sambodhā anabhisambuddhassa bodhisattasseva sato etadahosi– “ko nu kho rūpassa assādo, ko ādīnavo, kiŋ nissaraņaŋ? Ko vedanāya assādo, ko ādīnavo, kiŋ nissaraņaŋ? Ko saññāya assādo, ko ādīnavo, kiŋ nissaraņaŋ? Ko sankhārānaŋ assādo, ko ādīnavo, kiŋ nissaraņaŋ? Ko viññāņassa assādo, ko ādīnavo, kiŋ nissaraņan” ti? Tassa mayhaŋ, bhikkhave, etadahosi– “yaŋ kho rūpaŋ paţicca uppajjati sukhaŋ somanassaŋ, ayaŋ rūpassa assādo. Yaŋ rūpaŋ aniccaŋ dukkhaŋ vipariņāmadhammaŋ, ayaŋ rūpassa ādīnavo. Yo rūpasmiŋ chandarāgavinayo chandarāgappahānaŋ, idaŋ rūpassa nissaraņaŋ. Yaŋ vedanaŋ paţicca uppajjati sukhaŋ somanassaŋ (p. 2.024) ayaŋ vedanāya assādo . Yaŋ vedanā aniccā dukkhā vipariņāmadhammā, ayaŋ vedanāya ādīnavo. Yo vedanāya chandarāgavinayo chandarāgappahānaŋ, idaŋ vedanāya nissaraņaŋ. Yaŋ saññaŋ paţicca uppajjati …pe… yaŋ sankhāre paţicca uppajjati sukhaŋ somanassaŋ, ayaŋ sankhārānaŋ assādo. Yaŋ sankhārā aniccā dukkhā vipariņāmadhammā, ayaŋ sankhārānaŋ ādīnavo. Yo sankhāresu chandarāgavinayo chandarāgappahānaŋ, idaŋ sankhārānaŋ nissaraņaŋ. Yaŋ viññāņaŋ paţicca uppajjati sukhaŋ somanassaŋ, ayaŋ viññāņassa assādo. Yaŋ viññāņaŋ aniccaŋ dukkhaŋ vipariņāmadhammaŋ, ayaŋ viññāņassa ādīnavo. Yo viññāņasmiŋ chandarāgavinayo chandarāgappahānaŋ, idaŋ viññāņassa nissaraņaŋ”’.

‘Yāvakīvañcāhaŋ, bhikkhave, imesaŋ pañcannaŋ upādānakkhandhānaŋ evaŋ assādañca assādato ādīnavañca ādīnavato nissaraņañca nissaraņato yathābhūtaŋ nābbhaññāsiŋ, neva tāvāhaŋ, bhikkhave, sadevake loke samārake sabrahmake sassamaņabrāhmaņiyā pajāya sadevamanussāya anuttaraŋ sammāsambodhiŋ abhisambuddhoti paccaññāsiŋ . Yato ca khvāhaŋ, bhikkhave, imesaŋ pañcannaŋ upādānakkhandhānaŋ evaŋ assādañca assādato ādīnavañca ādīnavato nissaraņañca nissaraņato yathābhūtaŋ abbhaññāsiŋ; athāhaŋ, bhikkhave, sadevake loke samārake sabrahmake sassamaņabrāhmaņiyā pajāya sadevamanussāya anuttaraŋ sammāsambodhiŋ abhisambuddhoti paccaññāsiŋ. Ñāņañca pana me dassanaŋ udapādi– “akuppā me vimutti; ayamantimā jāti; natthi dāni punabbhavo”’ ti. Pañcamaŋ.

6. Dutiya-assādasuttaŋ
27. Sāvatthinidānaŋ ‘Rūpassāhaŋ, bhikkhave, assādapariyesanaŋ acariŋ. Yo rūpassa assādo tadajjhagamaŋ. Yāvatā rūpassa assādo paññāya me so sudiţţho. Rūpassāhaŋ, bhikkhave, ādīnavapariyesanaŋ acariŋ. Yo rūpassa ādīnavo tadajjhagamaŋ. Yāvatā rūpassa ādīnavo paññāya me so sudiţţho. Rūpassāhaŋ, bhikkhave, nissaraņapariyesanaŋ acariŋ. Yaŋ rūpassa nissaraņaŋ tadajjhagamaŋ. Yāvatā rūpassa nissaraņaŋ paññāya me taŋ sudiţţhaŋ. Vedanāyāhaŋ, bhikkhave… saññāyāhaŋ, bhikkhave… sankhārānāhaŋ (p. 2.025) bhikkhave… viññāņassāhaŋ, bhikkhave, assādapariyesanaŋ acariŋ. Yo viññāņassa assādo tadajjhagamaŋ. Yāvatā viññāņassa assādo paññāya me so sudiţţho. Viññāņassāhaŋ, bhikkhave, ādīnavapariyesanaŋ acariŋ. Yo viññāņassa ādīnavo tadajjhagamaŋ. Yāvatā viññāņassa ādīnavo paññāya me so sudiţţho. Viññāņassāhaŋ, bhikkhave, nissaraņapariyesanaŋ acariŋ. Yaŋ viññāņassa nissaraņaŋ tadajjhagamaŋ. Yāvatā viññāņassa nissaraņaŋ paññāya me taŋ sudiţţhaŋ. Yāvakīvañcāhaŋ, bhikkhave, imesaŋ pañcannaŋ upādānakkhandhānaŋ assādañca assādato ādīnavañca ādīnavato nissaraņañca nissaraņato yathābhūtaŋ nābbhaññāsiŋ …pe… abbhaññāsiŋ. Ñāņañca pana me dassanaŋ udapādi– “akuppā me vimutti; ayamantimā jāti; natthi dāni punabbhavo”’ ti. Chaţţhaŋ.

7. Tatiya-assādasuttaŋ
28. Sāvatthinidānaŋ. ‘No cedaŋ, bhikkhave, rūpassa assādo abhavissa nayidaŋ sattā rūpasmiŋ sārajjeyyuŋ. Yasmā ca kho, bhikkhave, atthi rūpassa assādo, tasmā sattā rūpasmiŋ sārajjanti. No cedaŋ, bhikkhave, rūpassa ādīnavo abhavissa nayidaŋ sattā rūpasmiŋ nibbindeyyuŋ. Yasmā ca kho, bhikkhave, atthi rūpassa ādīnavo, tasmā sattā rūpasmiŋ nibbindanti. No cedaŋ, bhikkhave, rūpassa nissaraņaŋ abhavissa nayidaŋ sattā rūpasmā nissareyyuŋ. Yasmā ca kho, bhikkhave, atthi rūpassa nissaraņaŋ, tasmā sattā rūpasmā nissaranti. No cedaŋ, bhikkhave, vedanāya …pe… no cedaŋ, bhikkhave, saññāya… no cedaŋ, bhikkhave, sankhārānaŋ nissaraņaŋ abhavissa nayidaŋ sattā sankhārehi nissareyyuŋ. Yasmā ca kho, bhikkhave, atthi sankhārānaŋ nissaraņaŋ, tasmā sattā sankhārehi nissaranti. No cedaŋ, bhikkhave, viññāņassa assādo abhavissa, nayidaŋ sattā viññāņasmiŋ sārajjeyyuŋ. Yasmā ca kho, bhikkhave, atthi viññāņassa assādo, tasmā sattā viññāņasmiŋ sārajjanti. No cedaŋ, bhikkhave, viññāņassa ādīnavo abhavissa, nayidaŋ sattā viññāņasmiŋ nibbindeyyuŋ. Yasmā ca kho, bhikkhave, atthi viññāņassa ādīnavo, tasmā sattā viññāņasmiŋ nibbindanti. No cedaŋ, bhikkhave, viññāņassa nissaraņaŋ abhavissa, nayidaŋ sattā viññāņasmā nissareyyuŋ (p. 2.026) Yasmā ca kho, bhikkhave, atthi viññāņassa nissaraņaŋ, tasmā sattā viññāņasmā nissaranti.

‘Yāvakīvañca, bhikkhave, sattā imesaŋ pañcannaŋ upādānakkhandhānaŋ assādañca assādato ādīnavañca ādīnavato nissaraņañca nissaraņato yathābhūtaŋ nābbhaññaŋsu; neva tāva, bhikkhave, sattā sadevakā lokā samārakā sabrahmakā sassamaņabrāhmaņiyā pajāya sadevamanussāya nissaţā visaŋyuttā vippamuttā vimariyādīkatena cetasā vihariŋsu. Yato ca kho, bhikkhave, sattā imesaŋ pañcannaŋ upādānakkhandhānaŋ assādañca assādato ādīnavañca ādīnavato nissaraņañca nissaraņato yathābhūtaŋ abbhaññaŋsu; atha, bhikkhave, sattā sadevakā lokā samārakā sabrahmakā sassamaņabrāhmaņiyā pajāya sadevamanussāya nissaţā visaŋyuttā vippamuttā vimariyādīkatena cetasā viharanti’. Sattamaŋ.

8. Abhinandanasuttaŋ
29. Sāvatthinidānaŋ ‘Yo, bhikkhave, rūpaŋ abhinandati, dukkhaŋ so abhinandati. Yo dukkhaŋ abhinandati, aparimutto so dukkhasmāti vadāmi. Yo vedanaŋ abhinandati… yo saññaŋ abhinandati… yo sankhāre abhinandati… yo viññāņaŋ abhinandati, dukkhaŋ so abhinandati. Yo dukkhaŋ abhinandati, aparimutto so dukkhasmāti vadāmi. Yo ca kho, bhikkhave, rūpaŋ nābhinandati, dukkhaŋ so nābhinandati. Yo dukkhaŋ nābhinandati, parimutto so dukkhasmāti vadāmi. Yo vedanaŋ nābhinandati… yo saññaŋ nābhinandati… yo sankhāre nābhinandati… yo viññāņaŋ nābhinandati, dukkhaŋ so nābhinandati. Yo dukkhaŋ nābhinandati, parimutto so dukkhasmāti vadāmī’ ti. Aţţhamaŋ.

9. Uppādasuttaŋ
30. Sāvatthinidānaŋ. ‘Yo, bhikkhave, rūpassa uppādo ţhiti abhinibbatti pātubhāvo dukkhasseso uppādo rogānaŋ ţhiti jarāmaraņassa pātubhāvo. Yo vedanāya …pe… yo saññāya …pe… yo sankhārānaŋ …pe… yo viññāņassa (p. 2.027) uppādo ţhiti abhinibbatti pātubhāvo, dukkhasseso uppādo rogānaŋ ţhiti jarāmaraņassa pātubhāvo. Yo ca kho, bhikkhave, rūpassa nirodho vūpasamo atthangamo, dukkhasseso nirodho rogānaŋ vūpasamo jarāmaraņassa atthangamo. Yo vedanāya …pe… yo saññāya… yo sankhārānaŋ… yo viññāņassa nirodho vūpasamo atthangamo, dukkhasseso nirodho rogānaŋ vūpasamo jarāmaraņassa atthangamo’ ti. Navamaŋ.

10. Aghamūlasuttaŋ
31. Sāvatthinidānaŋ. ‘Aghañca, bhikkhave, desessāmi aghamūlañca. Taŋ suņātha. Katamañca bhikkhave aghaŋ? Rūpaŋ, bhikkhave, aghaŋ, vedanā aghaŋ, saññā aghaŋ, sankhārā aghaŋ, viññāņaŋ aghaŋ. Idaŋ vuccati, bhikkhave, aghaŋ. Katamañca, bhikkhave, aghamūlaŋ? Yāyaŋ taņhā ponobhavikā nandīrāgasahagatā tatratatrābhinandinī; seyyathidaŋ– kāmataņhā, bhavataņhā, vibhavataņhā. Idaŋ vuccati, bhikkhave, aghamūlan’ ti. Dasamaŋ.

11. Pabhangusuttaŋ
32. Sāvatthinidānaŋ. ‘Pabhanguñca, bhikkhave, desessāmi appabhanguñca. Taŋ suņātha. Kiñca, bhikkhave, pabhangu, kiŋ appabhangu? Rūpaŋ bhikkhave, pabhangu. Yo tassa nirodho vūpasamo atthangamo, idaŋ appabhangu. Vedanā pabhangu. Yo tassā nirodho vūpasamo atthangamo, idaŋ appabhangu. Saññā pabhangu… sankhārā pabhangu. Yo tesaŋ nirodho vūpasamo atthangamo, idaŋ appabhangu. Viññāņaŋ pabhangu. Yo tassa nirodho vūpasamo atthangamo, idaŋ appabhangū’ ti. Ekādasamaŋ.

Bhāravaggo tatiyo.

Tassuddānaŋ–

Bhāraŋ pariññaŋ abhijānaŋ, chandarāgaŋ catutthakaŋ;

Assādā ca tayo vuttā, abhinandanamaţţhamaŋ.

Uppādaŋ aghamūlañca, ekādasamo pabhangūti.

4. Natumhākaŋvaggo

1. Natumhākaŋsuttaŋ
33. Sāvatthinidānaŋ (p. 2.028) ‘Yaŋ, bhikkhave, na tumhākaŋ, taŋ pajahatha. Taŋ vo pahīnaŋ hitāya sukhāya bhavissati. Kiñca, bhikkhave, na tumhākaŋ? Rūpaŋ, bhikkhave, na tumhākaŋ, taŋ pajahatha. Taŋ vo pahīnaŋ hitāya sukhāya bhavissati. Vedanā na tumhākaŋ, taŋ pajahatha. Sā vo pahīnā hitāya sukhāya bhavissati. Saññā na tumhākaŋ… sankhārā na tumhākaŋ, te pajahatha. Te vo pahīnā hitāya sukhāya bhavissanti. Viññāņaŋ na tumhākaŋ, taŋ pajahatha. Taŋ vo pahīnaŋ hitāya sukhāya bhavissati’.

‘Seyyathāpi, bhikkhave, yaŋ imasmiŋ jetavane tiņakaţţhasākhāpalāsaŋ taŋ jano hareyya vā đaheyya vā yathāpaccayaŋ vā kareyya. Api nu tumhākaŋ evamassa– “amhe jano harati vā đahati vā yathāpaccayaŋ vā karotī”’ ti? ‘No hetaŋ, bhante’. ‘Taŋ kissa hetu’? ‘Na hi no etaŋ, bhante, attā vā attaniyaŋ vā’ ti. ‘Evameva kho, bhikkhave, rūpaŋ na tumhākaŋ, taŋ pajahatha. Taŋ vo pahīnaŋ hitāya sukhāya bhavissati. Vedanā na tumhākaŋ, taŋ pajahatha. Sā vo pahīnā hitāya sukhāya bhavissati. Saññā na tumhākaŋ… sankhārā na tumhākaŋ… viññāņaŋ na tumhākaŋ, taŋ pajahatha. Taŋ vo pahīnaŋ hitāya sukhāya bhavissatī’ ti. Paţhamaŋ.

2. Dutiyanatumhākaŋsuttaŋ
34. Sāvatthinidānaŋ ‘Yaŋ, bhikkhave, na tumhākaŋ, taŋ pajahatha. Taŋ vo pahīnaŋ hitāya sukhāya bhavissati. Kiñca, bhikkhave, na tumhākaŋ? Rūpaŋ, bhikkhave, na tumhākaŋ, taŋ pajahatha. Taŋ vo pahīnaŋ hitāya sukhāya bhavissati. Vedanā na tumhākaŋ… saññā na tumhākaŋ… sankhārā na tumhākaŋ… viññāņaŋ na tumhākaŋ, taŋ pajahatha. Taŋ vo pahīnaŋ hitāya sukhāya bhavissati. Yaŋ, bhikkhave, na tumhākaŋ taŋ pajahatha. Taŋ vo pahīnaŋ hitāya sukhāya bhavissatī’ ti. Dutiyaŋ.

3. Aññatarabhikkhusuttaŋ
35. Sāvatthinidānaŋ. Atha kho aññataro bhikkhu yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ (p. 2.029) nisinno kho so bhikkhu bhagavantaŋ etadavoca– ‘sādhu me, bhante, bhagavā sankhittena dhammaŋ desetu; yamahaŋ bhagavato dhammaŋ sutvā eko vūpakaţţho, appamatto ātāpī pahitatto vihareyyan’ ti. ‘Yaŋ kho, bhikkhu, anuseti, tena sankhaŋ gacchati; yaŋ nānuseti, na tena sankhaŋ gacchatī’ ti. ‘Aññātaŋ, bhagavā; aññātaŋ, sugatā’ ti.

‘Yathā kathaŋ pana tvaŋ, bhikkhu, mayā sankhittena bhāsitassa vitthārena atthaŋ ājānāsī’ ti? ‘Rūpaŋ ce, bhante, anuseti tena sankhaŋ gacchati. Vedanaŋ ce anuseti tena sankhaŋ gacchati. Saññaŋ ce anuseti tena sankhaŋ gacchati. Sankhāre ce anuseti tena sankhaŋ gacchati. Viññāņaŋ ce anuseti tena sankhaŋ gacchati. Rūpaŋ ce, bhante, nānuseti na tena sankhaŋ gacchati. Vedanaŋ ce… saññaŋ ce… sankhāre ce… viññāņaŋ ce nānuseti na tena sankhaŋ gacchati. Imassa khvāhaŋ, bhante, bhagavatā sankhittena bhāsitassa evaŋ vitthārena atthaŋ ājānāmī’ ti.

‘Sādhu sādhu, bhikkhu! Sādhu kho tvaŋ, bhikkhu, mayā sankhittena bhāsitassa vitthārena atthaŋ ājānāsi. Rūpaŋ ce, bhikkhu, anuseti tena sankhaŋ gacchati. Vedanaŋ ce… saññaŋ ce… sankhāre ce… viññāņaŋ ce anuseti tena sankhaŋ gacchati. Rūpaŋ ce, bhikkhu, nānuseti na tena sankhaŋ gacchati. Vedanaŋ ce… saññaŋ ce… sankhāre ce… viññāņaŋ ce nānuseti na tena sankhaŋ gacchati. Imassa kho, bhikkhu, mayā sankhittena, bhāsitassa evaŋ vitthārena attho daţţhabbo’ ti.

Atha kho so bhikkhu bhagavato bhāsitaŋ abhinanditvā anumoditvā uţţhāyāsanā bhagavantaŋ abhivādetvā padakkhiņaŋ katvā pakkāmi.

Atha kho so bhikkhu eko vūpakaţţho appamatto ātāpī pahitatto viharanto nacirasseva– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diţţheva dhamme sayaŋ abhiññā sacchikatvā upasampajja vihāsi. ‘Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā’ ti abbhaññāsi. Aññataro ca pana so bhikkhu arahataŋ ahosīti. Tatiyaŋ.

4. Dutiya-aññatarabhikkhusuttaŋ
36. Sāvatthinidānaŋ Atha kho aññataro bhikkhu yena bhagavā …pe… ekamantaŋ nisinno kho so bhikkhu bhagavantaŋ etadavoca– ‘sādhu me, bhante bhagavā (p. 2.030) sankhittena dhammaŋ desetu yamahaŋ bhagavato dhammaŋ sutvā eko vūpakaţţho appamatto ātāpī pahitatto vihareyyan’ ti. ‘Yaŋ kho, bhikkhu, anuseti taŋ anumīyati; yaŋ anumīyati tena sankhaŋ gacchati. Yaŋ nānuseti na taŋ anumīyati; yaŋ nānumīyati na tena sankhaŋ gacchatī’ ti. ‘Aññātaŋ, bhagavā; aññātaŋ, sugatā’ ti.

‘Yathā kathaŋ pana tvaŋ, bhikkhu, mayā sankhittena bhāsitassa vitthārena atthaŋ ājānāsī’ ti? ‘Rūpaŋ ce, bhante, anuseti taŋ anumīyati; yaŋ anumīyati tena sankhaŋ gacchati. Vedanaŋ ce anuseti… saññaŋ ce anuseti… sankhāre ce anuseti… viññāņaŋ ce anuseti taŋ anumīyati; yaŋ anumīyati tena sankhaŋ gacchati. Rūpaŋ ce, bhante, nānuseti na taŋ anumīyati; yaŋ nānumīyati na tena sankhaŋ gacchati. Vedanaŋ ce nānuseti… saññaŋ ce nānuseti… sankhāre ce nānuseti… viññāņaŋ ce nānuseti na taŋ anumīyati; yaŋ nānumīyati na tena sankhaŋ gacchati. Imassa khvāhaŋ, bhante, bhagavatā sankhittena bhāsitassa evaŋ vitthārena atthaŋ ājānāmī’ ti.

‘Sādhu sādhu, bhikkhu! Sādhu kho tvaŋ, bhikkhu, mayā sankhittena bhāsitassa vitthārena atthaŋ ājānāsi. Rūpaŋ ce, bhikkhu, anuseti taŋ anumīyati; yaŋ anumīyati tena sankhaŋ gacchati. Vedanaŋ ce, bhikkhu… saññaŋ ce, bhikkhu… sankhāre ce, bhikkhu… viññāņaŋ ce, bhikkhu, anuseti taŋ anumīyati; yaŋ anumīyati tena sankhaŋ gacchati. Rūpaŋ ce, bhikkhu, nānuseti na taŋ anumīyati; yaŋ nānumīyati na tena sankhaŋ gacchati. Vedanaŋ ce nānuseti… saññaŋ ce nānuseti… sankhāre ce nānuseti… viññāņaŋ ce nānuseti na taŋ anumīyati; yaŋ nānumīyati na tena sankhaŋ gacchati. Imassa kho, bhikkhu, mayā sankhittena bhāsitassa evaŋ vitthārena attho daţţhabbo’ ti …pe… aññataro ca pana so bhikkhu arahataŋ ahosīti. Catutthaŋ.

5. Ānandasuttaŋ
37. Sāvatthinidānaŋ. Atha kho āyasmā ānando yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinnaŋ kho āyasmantaŋ ānandaŋ bhagavā etadavoca–

‘Sace (p. 2.031) taŋ, ānanda, evaŋ puccheyyuŋ– “katamesaŋ, āvuso ānanda, dhammānaŋ uppādo paññāyati, vayo paññāyati, ţhitassa aññathattaŋ paññāyatī” ti? Evaŋ puţţho tvaŋ, ānanda, kinti byākareyyāsī’ ti? ‘Sace maŋ, bhante, evaŋ puccheyyuŋ– “katamesaŋ, āvuso ānanda, dhammānaŋ uppādo paññāyati, vayo paññāyati, ţhitassa aññathattaŋ paññāyatī” ti? Evaŋ puţţhohaŋ, bhante, evaŋ byākareyyaŋ– “rūpassa kho, āvuso, uppādo paññāyati, vayo paññāyati, ţhitassa aññathattaŋ paññāyati. Vedanāya… saññāya… sankhārānaŋ… viññāņassa uppādo paññāyati, vayo paññāyati, ţhitassa aññathattaŋ paññāyati. Imesaŋ kho, āvuso, dhammānaŋ uppādo paññāyati, vayo paññāyati, ţhitassa aññathattaŋ paññāyatī” ti. Evaŋ puţţhohaŋ, bhante, evaŋ byākareyyan’ ti.

‘Sādhu sādhu, ānanda! Rūpassa kho, ānanda, uppādo paññāyati, vayo paññāyati, ţhitassa aññathattaŋ paññāyati. Vedanāya… saññāya… sankhārānaŋ… viññāņassa uppādo paññāyati, vayo paññāyati, ţhitassa aññathattaŋ paññāyati. Imesaŋ kho, ānanda, dhammānaŋ uppādo paññāyati, vayo paññāyati, ţhitassa aññathattaŋ paññāyatīti. Evaŋ puţţho tvaŋ, ānanda, evaŋ byākareyyāsī’ ti. Pañcamaŋ.

6. Dutiya-ānandasuttaŋ
38. Sāvatthinidānaŋ Ekamantaŋ nisinnaŋ kho āyasmantaŋ ānandaŋ bhagavā etadavoca–

‘Sace taŋ, ānanda, evaŋ puccheyyuŋ– “katamesaŋ, āvuso ānanda, dhammānaŋ uppādo paññāyittha, vayo paññāyittha, ţhitassa aññathattaŋ paññāyittha? Katamesaŋ dhammānaŋ uppādo paññāyissati, vayo paññāyissati, ţhitassa aññathattaŋ paññāyissati? Katamesaŋ dhammānaŋ uppādo paññāyati, vayo paññāyati, ţhitassa aññathattaŋ paññāyatī” ti? Evaŋ puţţho tvaŋ, ānanda, kinti byākareyyāsī’ ti? ‘Sace maŋ, bhante, evaŋ puccheyyuŋ– “katamesaŋ, āvuso ānanda, dhammānaŋ uppādo paññāyittha, vayo paññāyittha, ţhitassa aññathattaŋ paññāyittha? Katamesaŋ dhammānaŋ uppādo paññāyissati (p. 2.032) vayo paññāyissati, ţhitassa aññathattaŋ paññāyissati Katamesaŋ dhammānaŋ uppādo paññāyati, vayo paññāyati, ţhitassa aññathattaŋ paññāyatī” ti? Evaŋ puţţhohaŋ, bhante, evaŋ byākareyyaŋ– “yaŋ kho, āvuso, rūpaŋ atītaŋ niruddhaŋ vipariņataŋ; tassa uppādo paññāyittha, vayo paññāyittha, ţhitassa aññathattaŋ paññāyittha. Yā vedanā atītā niruddhā vipariņatā; tassā uppādo paññāyittha, vayo paññāyittha, ţhitāya aññathattaŋ paññāyittha. Yā saññā… ye sankhārā atītā niruddhā vipariņatā; tesaŋ uppādo paññāyittha, vayo paññāyittha, ţhitassa aññathattaŋ paññāyittha. Yaŋ viññāņaŋ atītaŋ niruddhaŋ vipariņataŋ; tassa uppādo paññāyittha, vayo paññāyittha, ţhitassa aññathattaŋ paññāyittha. Imesaŋ kho, āvuso, dhammānaŋ uppādo paññāyittha, vayo paññāyittha, ţhitassa aññathattaŋ paññāyittha”’.

‘Yaŋ kho, āvuso, rūpaŋ ajātaŋ apātubhūtaŋ; tassa uppādo paññāyissati, vayo paññāyissati, ţhitassa aññathattaŋ paññāyissati. Yā vedanā ajātā apātubhūtā; tassā uppādo paññāyissati, vayo paññāyissati, ţhitāya aññathattaŋ paññāyissati. Yā saññā …pe… ye sankhārā ajātā apātubhūtā; tesaŋ uppādo paññāyissati, vayo paññāyissati, ţhitassa aññathattaŋ paññāyissati. Yaŋ viññāņaŋ ajātaŋ apātubhūtaŋ; tassa uppādo paññāyissati, vayo paññāyissati, ţhitassa aññathattaŋ paññāyissati. Imesaŋ kho, āvuso dhammānaŋ uppādo paññāyissati, vayo paññāyissati, ţhitassa aññathattaŋ paññāyissati.

‘Yaŋ kho, āvuso, rūpaŋ jātaŋ pātubhūtaŋ; tassa uppādo paññāyati, vayo paññāyati, ţhitassa aññathattaŋ paññāyati. Yā vedanā jātā pātubhūtā …pe… yā saññā… ye sankhārā jātā pātubhūtā; tesaŋ uppādo paññāyati, vayo paññāyati, ţhitassa aññathattaŋ paññāyati. Yaŋ viññāņaŋ jātaŋ pātubhūtaŋ tassa uppādo paññāyati, vayo paññāyati, ţhitassa aññathattaŋ paññāyati. Imesaŋ kho, āvuso, dhammānaŋ uppādo paññāyati, vayo paññāyati, ţhitassa aññathattaŋ paññāyatī” ti. Evaŋ puţţhohaŋ, bhante, evaŋ byākareyyan’ ti.

‘Sādhu (p. 2.033) sādhu, ānanda! Yaŋ kho, ānanda, rūpaŋ atītaŋ niruddhaŋ vipariņataŋ; tassa uppādo paññāyittha, vayo paññāyittha, ţhitassa aññathattaŋ paññāyittha. Yā vedanā yā saññā… ye sankhārā… yaŋ viññāņaŋ atītaŋ niruddhaŋ vipariņataŋ; tassa uppādo paññāyittha, vayo paññāyittha, ţhitassa aññathattaŋ paññāyittha. Imesaŋ kho, ānanda, dhammānaŋ uppādo paññāyittha, vayo paññāyittha, ţhitassa aññathattaŋ paññāyittha.

‘Yaŋ kho, ānanda, rūpaŋ ajātaŋ apātubhūtaŋ; tassa uppādo paññāyissati, vayo paññāyissati, ţhitassa aññathattaŋ paññāyissati. Yā vedanā… yā saññā… ye sankhārā… yaŋ viññāņaŋ ajātaŋ apātubhūtaŋ; tassa uppādo paññāyissati vayo paññāyissati, ţhitassa aññathattaŋ paññāyissati. Imesaŋ kho, ānanda, dhammānaŋ uppādo paññāyissati, vayo paññāyissati, ţhitassa aññathattaŋ paññāyissati.

‘Yaŋ kho, ānanda, rūpaŋ jātaŋ pātubhūtaŋ; tassa uppādo paññāyati, vayo paññāyati, ţhitassa aññathattaŋ paññāyati. Yā vedanā jātā pātubhūtā… yā saññā… ye sankhārā… yaŋ viññāņaŋ jātaŋ pātubhūtaŋ; tassa uppādo paññāyati, vayo paññāyati, ţhitassa aññathattaŋ paññāyati. Imesaŋ kho, ānanda, dhammānaŋ uppādo paññāyati, vayo paññāyati, ţhitassa aññathattaŋ paññāyatīti. Evaŋ puţţho tvaŋ, ānanda, evaŋ byākareyyāsī’ ti. Chaţţhaŋ.

7. Anudhammasuttaŋ
39. Sāvatthinidānaŋ ‘Dhammānudhammappaţipannassa, bhikkhave, bhikkhuno ayamanudhammo hoti yaŋ rūpe nibbidābahulo vihareyya, vedanāya nibbidābahulo vihareyya, saññā nibbidābahulo vihareyya, sankhāresu nibbidābahulo vihareyya, viññāņe nibbidābahulo vihareyya. Yo rūpe nibbidābahulo viharanto, vedanāya… saññāya… sankhāresu nibbidābahulo viharanto, viññāņe nibbidābahulo viharanto rūpaŋ parijānāti, vedanaŋ… saññaŋ… sankhāre… viññāņaŋ parijānāti, so rūpaŋ parijānaŋ, vedanaŋ… saññaŋ… sankhāre… viññāņaŋ parijānaŋ parimuccati rūpamhā, parimuccati vedanā parimuccati saññāya (p. 2.034) parimuccati sankhārehi, parimuccati viññāņamhā, parimuccati jātiyā jarāmaraņena sokehi paridevehi dukkhehi domanassehi upāyāsehi, parimuccati dukkhasmāti vadāmī’ ti. Sattamaŋ.

8. Dutiya-anudhammasuttaŋ
40. Sāvatthinidānaŋ. ‘Dhammānudhammappaţipannassa, bhikkhave, bhikkhuno ayamanudhammo hoti yaŋ rūpe aniccānupassī vihareyya …pe… parimuccati dukkhasmāti vadāmī’ ti. Aţţhamaŋ.

9. Tatiya-anudhammasuttaŋ
41. Sāvatthinidānaŋ. ‘Dhammānudhammappaţipannassa, bhikkhave, bhikkhuno ayamanudhammo hoti yaŋ rūpe dukkhānupassī vihareyya …pe… parimuccati dukkhasmāti vadāmī’ ti. Navamaŋ.

10. Catuttha-anudhammasuttaŋ
42. Sāvatthinidānaŋ ‘Dhammānudhammappaţipannassa, bhikkhave, bhikkhuno ayamanudhammo hoti yaŋ rūpe anattānupassī vihareyya, vedanāya… saññāya… sankhāresu… viññāņe anattānupassī vihareyya. Yo rūpe anattānupassī viharanto …pe… rūpaŋ parijānāti, vedanaŋ… saññaŋ… sankhāre… viññāņaŋ parijānāti, so rūpaŋ parijānaŋ, vedanaŋ… saññaŋ… sankhāre… viññāņaŋ parijānaŋ parimuccati rūpamhā, parimuccati vedanāya, parimuccati saññāya, parimuccati sankhārehi, parimuccati viññāņamhā, parimuccati jātiyā jarāmaraņena sokehi paridevehi dukkhehi domanassehi upāyāsehi, parimuccati dukkhasmāti vadāmī’ ti. Dasamaŋ.

Natumhākaŋvaggo catuttho.

Tassuddānaŋ–

Natumhākena dve vuttā, bhikkhūhi apare duve;

Ānandena ca dve vuttā, anudhammehi dve dukāti.

5. Attadīpavaggo

1. Attadīpasuttaŋ
43. Sāvatthinidānaŋ (p. 2.035) ‘Attadīpā, bhikkhave, viharatha attasaraņā anaññasaraņā, dhammadīpā dhammasaraņā anaññasaraņā. Attadīpānaŋ, bhikkhave, viharataŋ attasaraņānaŋ anaññasaraņānaŋ, dhammadīpānaŋ dhammasaraņānaŋ anaññasaraņānaŋ yoni upaparikkhitabbā. Kiŋjātikā sokaparidevadukkhadomanassupāyāsā, kiŋpahotikā’ ti?

‘Kiŋjātikā ca, bhikkhave, sokaparidevadukkhadomanassupāyāsā, kiŋpahotikā? Idha, bhikkhave, assutavā puthujjano ariyānaŋ adassāvī ariyadhammassa akovido ariyadhamme avinīto, sappurisānaŋ adassāvī sappurisadhammassa akovido sappurisadhamme avinīto, rūpaŋ attato samanupassati, rūpavantaŋ vā attānaŋ; attani vā rūpaŋ, rūpasmiŋ vā attānaŋ. Tassa taŋ rūpaŋ vipariņamati, aññathā ca hoti. Tassa rūpavipariņāmaññathābhāvā uppajjanti sokaparidevadukkhadomanassupāyāsā. Vedanaŋ attato samanupassati, vedanāvantaŋ vā attānaŋ; attani vā vedanaŋ, vedanāya vā attānaŋ. Tassa sā vedanā vipariņamati, aññathā ca hoti. Tassa vedanāvipariņāmaññathābhāvā uppajjanti sokaparidevadukkhadomanassupāyāsā. Saññaŋ attato samanupassati… sankhāre attato samanupassati… viññāņaŋ attato samanupassati, viññāņavantaŋ vā attānaŋ; attani vā viññāņaŋ, viññāņasmiŋ vā attānaŋ. Tassa taŋ viññāņaŋ vipariņamati, aññathā ca hoti Tassa viññāņavipariņāmaññathābhāvā uppajjanti sokaparidevadukkhadomanassupāyāsā.

‘Rūpassa tveva, bhikkhave, aniccataŋ viditvā vipariņāmaŋ virāgaŋ nirodhaŋ, pubbe ceva rūpaŋ etarahi ca sabbaŋ rūpaŋ aniccaŋ dukkhaŋ vipariņāmadhammanti, evametaŋ yathābhūtaŋ sammappaññāya passato ye sokaparidevadukkhadomanassupāyāsā te pahīyanti. Tesaŋ pahānā na paritassati, aparitassaŋ sukhaŋ viharati, sukhavihārī bhikkhu “tadanganibbuto” ti vuccati. Vedanāya tveva, bhikkhave, aniccataŋ viditvā vipariņāmaŋ virāgaŋ nirodhaŋ, pubbe ceva vedanā etarahi ca sabbā vedanā aniccā dukkhā vipariņāmadhammāti, evametaŋ yathābhūtaŋ (p. 2.036) sammappaññāya passato ye sokaparidevadukkhadomanassupāyāsā te pahīyanti. Tesaŋ pahānā na paritassati, aparitassaŋ sukhaŋ viharati, sukhavihārī bhikkhu “tadanganibbuto” ti vuccati. Saññāya… sankhārānaŋ tveva, bhikkhave, aniccataŋ viditvā vipariņāmaŋ virāgaŋ nirodhaŋ, pubbe ceva sankhārā etarahi ca sabbe sankhārā aniccā dukkhā vipariņāmadhammāti, evametaŋ yathābhūtaŋ sammappaññāya passato ye sokaparidevadukkhadomanassupāyāsā te pahīyanti. Tesaŋ pahānā na paritassati, aparitassaŋ sukhaŋ viharati, sukhavihārī bhikkhu “tadanganibbuto” ti vuccati. Viññāņassa tveva, bhikkhave, aniccataŋ viditvā vipariņāmaŋ virāgaŋ nirodhaŋ, pubbe ceva viññāņaŋ etarahi ca sabbaŋ viññāņaŋ aniccaŋ dukkhaŋ vipariņāmadhammanti, evametaŋ yathābhūtaŋ sammappaññāya passato ye sokaparidevadukkhadomanassupāyāsā te pahīyanti. Tesaŋ pahānā na paritassati, aparitassaŋ sukhaŋ viharati, sukhavihārī bhikkhu “tadanganibbuto” ti vuccatī’ ti. Paţhamaŋ.

2. Paţipadāsuttaŋ
44. Sāvatthinidānaŋ. ‘Sakkāyasamudayagāminiñca vo, bhikkhave, paţipadaŋ desessāmi, sakkāyanirodhagāminiñca paţipadaŋ. Taŋ suņātha. Katamā ca, bhikkhave, sakkāyasamudayagāminī paţipadā? Idha, bhikkhave, assutavā puthujjano ariyānaŋ adassāvī ariyadhammassa akovido ariyadhamme avinīto, sappurisānaŋ adassāvī sappurisadhammassa akovido sappurisadhamme avinīto, rūpaŋ attato samanupassati, rūpavantaŋ vā attānaŋ; attani vā rūpaŋ, rūpasmiŋ vā attānaŋ. Vedanaŋ attato… saññaŋ… sankhāre… viññāņaŋ attato samanupassati, viññāņavantaŋ vā attānaŋ; attani vā viññāņaŋ, viññāņasmiŋ vā attānaŋ. Ayaŋ vuccati, bhikkhave, “sakkāyasamudayagāminī paţipadā, sakkāyasamudayagāminī paţipadā” ti. Iti hidaŋ, bhikkhave, vuccati “dukkhasamudayagāminī samanupassanā” ti. Ayamevettha attho’.

‘Katamā ca, bhikkhave, sakkāyanirodhagāminī paţipadā? Idha, bhikkhave, sutavā ariyasāvako ariyānaŋ dassāvī ariyadhammassa kovido ariyadhamme suvinīto, sappurisānaŋ dassāvī sappurisadhammassa kovido sappurisadhamme suvinīto, na rūpaŋ attato samanupassati, na rūpavantaŋ vā attānaŋ (p. 2.037) na attani vā rūpaŋ, na rūpasmiŋ vā attānaŋ. Na vedanaŋ attato… na saññaŋ… na sankhāre… na viññāņaŋ attato samanupassati, na viññāņavantaŋ vā attānaŋ; na attani vā viññāņaŋ, na viññāņasmiŋ vā attānaŋ. Ayaŋ vuccati, bhikkhave, “sakkāyanirodhagāminī paţipadā, sakkāyanirodhagāminī paţipadā” ti. Iti hidaŋ, bhikkhave, vuccati “dukkhanirodhagāminī samanupassanā” ti. Ayamevettha attho’ ti. Dutiyaŋ.

3. Aniccasuttaŋ
45. Sāvatthinidānaŋ. ‘Rūpaŋ, bhikkhave, aniccaŋ. Yadaniccaŋ taŋ dukkhaŋ yaŋ dukkhaŋ tadanattā yadanattā taŋ “netaŋ mama, nesohamasmi, na meso attā” ti evametaŋ yathābhūtaŋ sammappaññāya daţţhabbaŋ. Evametaŋ yathābhūtaŋ sammappaññāya passato cittaŋ virajjati vimuccati anupādāya āsavehi. Vedanā aniccā… saññā… sankhārā… viññāņaŋ aniccaŋ. Yadaniccaŋ taŋ dukkhaŋ; yaŋ dukkhaŋ tadanattā; yadanattā taŋ “netaŋ mama, nesohamasmi, na meso attā” ti evametaŋ yathābhūtaŋ sammappaññāya daţţhabbaŋ. Evametaŋ yathābhūtaŋ sammappaññāya passato cittaŋ virajjati vimuccati anupādāya āsavehi. Rūpadhātuyā ce, bhikkhave, bhikkhuno cittaŋ virattaŋ vimuttaŋ hoti anupādāya āsavehi, vedanādhātuyā …pe… saññādhātuyā… sankhāradhātuyā… viññāņadhātuyā ce, bhikkhave, bhikkhuno cittaŋ virattaŋ vimuttaŋ hoti anupādāya āsavehi. Vimuttattā ţhitaŋ. Ṭhitattā santusitaŋ . Santusitattā na paritassati. Aparitassaŋ paccattaññeva parinibbāyati. “Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānātī’ ti. Tatiyaŋ.

4. Dutiya-aniccasuttaŋ
46. Sāvatthinidānaŋ. ‘Rūpaŋ, bhikkhave, aniccaŋ. Yadaniccaŋ taŋ dukkhaŋ; yaŋ dukkhaŋ tadanattā; yadanattā taŋ “netaŋ mama, nesohamasmi, na meso attā” ti evametaŋ yathābhūtaŋ sammappaññāya daţţhabbaŋ. Vedanā aniccā… saññā aniccā… sankhārā aniccā… viññāņaŋ aniccaŋ. Yadaniccaŋ taŋ dukkhaŋ; yaŋ dukkhaŋ tadanattā; yadanattā taŋ “netaŋ mama, nesohamasmi, na meso attā” ti evametaŋ yathābhūtaŋ sammappaññāya daţţhabbaŋ’.

‘Evametaŋ (p. 2.038) yathābhūtaŋ sammappaññāya passato pubbantānudiţţhiyo na honti. Pubbantānudiţţhīnaŋ asati, aparantānudiţţhiyo na honti. Aparantānudiţţhīnaŋ asati, thāmaso parāmāso na hoti. Thāmase parāmāse asati rūpasmiŋ… vedanāya saññāya… sankhāresu… viññāņasmiŋ cittaŋ virajjati vimuccati anupādāya āsavehi. Vimuttattā ţhitaŋ. Ṭhitattā santusitaŋ. Santusitattā na paritassati. Aparitassaŋ paccattaññeva parinibbāyati. “Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānātī’ ti. Catutthaŋ.

5. Samanupassanāsuttaŋ
47. Sāvatthinidānaŋ. ‘Ye hi keci, bhikkhave, samaņā vā brāhmaņā vā anekavihitaŋ attānaŋ samanupassamānā samanupassanti, sabbete pañcupādānakkhandhe samanupassanti, etesaŋ vā aññataraŋ. Katame pañca? Idha, bhikkhave, assutavā puthujjano ariyānaŋ adassāvī ariyadhammassa akovido ariyadhamme avinīto, sappurisānaŋ adassāvī sappurisadhammassa akovido sappurisadhamme avinīto rūpaŋ attato samanupassati, rūpavantaŋ vā attānaŋ; attani vā rūpaŋ, rūpasmiŋ vā attānaŋ. Vedanaŋ… saññaŋ… sankhāre… viññāņaŋ attato samanupassati, viññāņavantaŋ vā attānaŋ; attani vā viññāņaŋ, viññāņasmiŋ vā attānaŋ’.

‘Iti ayañceva samanupassanā “asmī” ti cassa avigataŋ hoti. “Asmī” ti kho pana, bhikkhave, avigate pañcannaŋ indriyānaŋ avakkanti hoti– cakkhundriyassa sotindriyassa ghānindriyassa jivhindriyassa kāyindriyassa. Atthi, bhikkhave, mano, atthi dhammā, atthi avijjādhātu. Avijjāsamphassajena, bhikkhave, vedayitena phuţţhassa assutavato puthujjanassa “asmī” tipissa hoti; “ayamahamasmī” tipissa hoti; “bhavissan” tipissa hoti; “na bhavissan” tipissa hoti; “rūpī bhavissan” tipissa hoti; “arūpī bhavissan” tipissa hoti; “saññī bhavissan” tipissa hoti; “asaññī bhavissan” tipissa hoti; “nevasaññīnāsaññī bhavissan” tipissa hoti’.

‘ tiţţhanteva (p. 2.039) kho, bhikkhave, tattheva pañcindriyāni. Athettha sutavato ariyasāvakassa avijjā pahīyati, vijjā uppajjati. Tassa avijjāvirāgā vijjuppādā “asmī” tipissa na hoti; “ayamahamasmī” tipissa na hoti; “bhavissan” ti… “na bhavissan” ti… rūpī… arūpī saññī… asaññī… “nevasaññīnāsaññī bhavissan” tipissa na hotī’ ti. Pañcamaŋ.

6. Khandhasuttaŋ
48. Sāvatthinidānaŋ. ‘Pañca, bhikkhave, khandhe desessāmi pañcupādānakkhandhe ca. Taŋ suņātha. Katame ca, bhikkhave, pañcakkhandhā? Yaŋ kiñci, bhikkhave, rūpaŋ atītānāgatapaccuppannaŋ ajjhattaŋ vā bahiddhā vā oļārikaŋ vā sukhumaŋ vā hīnaŋ vā paņītaŋ vā yaŋ dūre santike vā, ayaŋ vuccati rūpakkhandho. Yā kāci vedanā …pe… yā kāci saññā… ye keci sankhārā atītānāgatapaccuppannā ajjhattaŋ vā bahiddhā vā oļārikā vā sukhumā vā …pe… ayaŋ vuccati sankhārakkhandho. Yaŋ kiñci viññāņaŋ atītānāgatapaccuppannaŋ ajjhattaŋ vā bahiddhā vā oļārikaŋ vā sukhumaŋ vā hīnaŋ vā paņītaŋ vā yaŋ dūre santike vā, ayaŋ vuccati viññāņakkhandho. Ime vuccanti, bhikkhave, pañcakkhandhā’.

‘Katame ca, bhikkhave, pañcupādānakkhandhā? Yaŋ kiñci, bhikkhave, rūpaŋ atītānāgatapaccuppannaŋ …pe… yaŋ dūre santike vā sāsavaŋ upādāniyaŋ, ayaŋ vuccati rūpupādānakkhandho. Yā kāci vedanā …pe… yā dūre santike vā sāsavā upādāniyā, ayaŋ vuccati vedanupādānakkhandho. Yā kāci saññā …pe… yā dūre santike vā sāsavā upādāniyā, ayaŋ vuccati saññupādānakkhandho. Ye keci sankhārā …pe… sāsavā upādāniyā, ayaŋ vuccati sankhārupādānakkhandho. Yaŋ kiñci viññāņaŋ atītānāgatapaccuppannaŋ …pe… yaŋ dūre santike vā sāsavaŋ upādāniyaŋ, ayaŋ vuccati viññāņupādānakkhandho. Ime vuccanti, bhikkhave, pañcupādānakkhandhā’ ti. Chaţţhaŋ.

7. Soņasuttaŋ
49. Evaŋ me sutaŋ– ekaŋ samayaŋ bhagavā rājagahe viharati veļuvane kalandakanivāpe. Atha kho soņo gahapatiputto yena bhagavā tenupasankami (p. 2.040) …pe… ekamantaŋ nisinnaŋ kho soņaŋ gahapatiputtaŋ bhagavā etadavoca–

‘Ye hi keci, soņa, samaņā vā brāhmaņā vā aniccena rūpena dukkhena vipariņāmadhammena “seyyohamasmī” ti vā samanupassanti; “sadisohamasmī” ti vā samanupassanti; “hīnohamasmī” ti vā samanupassanti; kimaññatra yathābhūtassa adassanā? Aniccāya vedanāya dukkhāya vipariņāmadhammāya “seyyohamasmī” ti vā samanupassanti; “sadisohamasmī” ti vā samanupassanti; “hīnohamasmī” ti vā samanupassanti; kimaññatra yathābhūtassa adassanā? Aniccāya saññāya… aniccehi sankhārehi dukkhehi vipariņāmadhammehi “seyyohamasmī” ti vā samanupassanti; “sadisohamasmī” ti vā samanupassanti; “hīnohamasmī” ti vā samanupassanti; kimaññatra yathābhūtassa adassanā? Aniccena viññāņena dukkhena vipariņāmadhammena “seyyohamasmī” ti vā samanupassanti; “sadisohamasmī” ti vā samanupassanti; “hīnohamasmī” ti vā samanupassanti; kimaññatra yathābhūtassa adassanā?

‘Ye ca kho keci, soņa, samaņā vā brāhmaņā vā aniccena rūpena dukkhena vipariņāmadhammena “seyyohamasmī” tipi na samanupassanti “sadisohamasmī” tipi na samanupassanti “hīnohamasmī” tipi na samanupassanti; kimaññatra yathābhūtassa dassanā? Aniccāya vedanāya… aniccāya saññāya… aniccehi sankhārehi… aniccena viññāņena dukkhena vipariņāmadhammena “seyyohamasmī” tipi na samanupassanti; “sadisohamasmī” tipi na samanupassanti; “hīnohamasmī” tipi na samanupassanti; kimaññatra yathābhūtassa dassanā?

‘Taŋ kiŋ maññasi, soņa, rūpaŋ niccaŋ vā aniccaŋ vā’ ti? ‘Aniccaŋ, bhante’. ‘Yaŋ panāniccaŋ dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ vipariņāmadhammaŋ kallaŋ nu taŋ samanupassituŋ– “etaŋ mama, esohamasmi, eso me attā”’ ti? ‘No hetaŋ, bhante’. ‘Vedanā niccā vā aniccā vā’ ti? ‘Aniccā, bhante’… ‘saññā… sankhārā… viññāņaŋ niccaŋ vā aniccaŋ vā’ ti? ‘Aniccaŋ, bhante’. ‘Yaŋ panāniccaŋ dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ vipariņāmadhammaŋ kallaŋ nu taŋ samanupassituŋ– “etaŋ mama, esohamasmi, eso me attā”’ ti? ‘No hetaŋ, bhante’.

‘Tasmātiha (p. 2.041) soņa, yaŋ kiñci rūpaŋ atītānāgatapaccuppannaŋ ajjhattaŋ vā bahiddhā vā oļārikaŋ vā sukhumaŋ vā hīnaŋ vā paņītaŋ vā yaŋ dūre santike vā, sabbaŋ rūpaŋ “netaŋ mama, nesohamasmi, na meso attā” ti evametaŋ yathābhūtaŋ sammappaññāya daţţhabbaŋ.

‘Yā kāci vedanā… yā kāci saññā… ye keci sankhārā… yaŋ kiñci viññāņaŋ atītānāgatapaccuppannaŋ ajjhattaŋ vā bahiddhā vā oļārikaŋ vā sukhumaŋ vā hīnaŋ vā paņītaŋ vā yaŋ dūre santike vā, sabbaŋ viññāņaŋ “netaŋ mama, nesohamasmi, na meso attā” ti evametaŋ yathābhūtaŋ sammappaññāya daţţhabbaŋ.

‘Evaŋ passaŋ, soņa, sutavā ariyasāvako rūpasmimpi nibbindati, vedanāyapi nibbindati, saññāyapi nibbindati, sankhāresupi nibbindati, viññāņasmimpi nibbindati. Nibbindaŋ virajjati; virāgā vimuccati. Vimuttasmiŋ vimuttamiti ñāņaŋ hoti. “Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānātī’ ti. Sattamaŋ.

8. Dutiyasoņasuttaŋ
50. Evaŋ me sutaŋ– ekaŋ samayaŋ bhagavā rājagahe viharati veļuvane kalandakanivāpe. Atha kho soņo gahapatiputto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho soņaŋ gahapatiputtaŋ bhagavā etadavoca–

‘Ye hi keci, soņa, samaņā vā brāhmaņā vā rūpaŋ nappajānanti, rūpasamudayaŋ nappajānanti, rūpanirodhaŋ nappajānanti, rūpanirodhagāminiŋ paţipadaŋ nappajānanti; vedanaŋ nappajānanti, vedanāsamudayaŋ nappajānanti, vedanānirodhaŋ nappajānanti, vedanānirodhagāminiŋ paţipadaŋ nappajānanti; saññaŋ nappajānanti …pe… sankhāre nappajānanti, sankhārasamudayaŋ nappajānanti, sankhāranirodhaŋ nappajānanti, sankhāranirodhagāminiŋ paţipadaŋ nappajānanti; viññāņaŋ nappajānanti, viññāņasamudayaŋ nappajānanti, viññāņanirodhaŋ nappajānanti, viññāņanirodhagāminiŋ paţipadaŋ nappajānanti. Na me te, soņa, samaņā vā brāhmaņā vā samaņesu vā samaņasammatā brāhmaņesu vā brāhmaņasammatā, na ca pana te āyasmanto sāmaññatthaŋ vā brahmaññatthaŋ vā diţţheva dhamme sayaŋ abhiññā sacchikatvā upasampajja viharanti.

‘Ye (p. 2.042) ca kho keci, soņa, samaņā vā brāhmaņā vā rūpaŋ pajānanti rūpasamudayaŋ pajānanti, rūpanirodhaŋ pajānanti, rūpanirodhagāminiŋ paţipadaŋ pajānanti; vedanaŋ pajānanti …pe… saññaŋ pajānanti… sankhāre pajānanti… viññāņaŋ pajānanti, viññāņasamudayaŋ pajānanti, viññāņanirodhaŋ pajānanti, viññāņanirodhagāminiŋ paţipadaŋ pajānanti. Te ca kho me, soņa, samaņā vā brāhmaņā vā samaņesu ceva samaņasammatā brāhmaņesu ca brāhmaņasammatā, te ca panāyasmanto sāmaññatthañca brahmaññatthañca diţţheva dhamme sayaŋ abhiññā sacchikatvā upasampajja viharantī’ ti. Aţţhamaŋ.

9. Nandikkhayasuttaŋ
51. Sāvatthinidānaŋ. ‘Aniccaññeva, bhikkhave, bhikkhu rūpaŋ aniccanti passati. Sāssa hoti sammādiţţhi. Sammā passaŋ nibbindati. Nandikkhayā rāgakkhayo, rāgakkhayā nandikkhayo. Nandirāgakkhayā cittaŋ vimuttaŋ suvimuttanti vuccati. Aniccaññeva, bhikkhave, bhikkhu vedanaŋ aniccanti passati. Sāssa hoti sammādiţţhi. Sammā passaŋ nibbindati. Nandikkhayā rāgakkhayo, rāgakkhayā nandikkhayo. Nandirāgakkhayā cittaŋ vimuttaŋ suvimuttanti vuccati. Anicceyeva, bhikkhave, bhikkhu saññaŋ aniccanti passati …pe… anicceyeva bhikkhave, bhikkhu sankhāre aniccāti passati. Sāssa hoti sammādiţţhi. Sammā passaŋ nibbindati. Nandikkhayā rāgakkhayo, rāgakkhayā nandikkhayo. Nandirāgakkhayā cittaŋ vimuttaŋ suvimuttanti vuccati. Aniccaññeva, bhikkhave, bhikkhu viññāņaŋ aniccanti passati. Sāssa hoti sammādiţţhi. Sammā passaŋ nibbindati. Nandikkhayā rāgakkhayo, rāgakkhayā nandikkhayo. Nandirāgakkhayā cittaŋ vimuttaŋ suvimuttanti vuccatī’ ti. Navamaŋ.

10. Dutiyanandikkhayasuttaŋ
52. Sāvatthinidānaŋ ‘Rūpaŋ bhikkhave, yoniso manasi karotha, rūpāniccatañca yathābhūtaŋ samanupassatha. Rūpaŋ, bhikkhave, bhikkhu yoniso manasi karonto, rūpāniccatañca yathābhūtaŋ samanupassanto rūpasmiŋ nibbindati. Nandikkhayā rāgakkhayo, rāgakkhayā nandikkhayo. Nandirāgakkhayā cittaŋ vimuttaŋ suvimuttanti vuccati. Vedanaŋ, bhikkhave, yoniso manasi karotha, vedanāniccatañca yathābhūtaŋ samanupassatha. Vedanaŋ, bhikkhave, bhikkhu yoniso manasi (p. 2.043) karonto, vedanāniccatañca yathābhūtaŋ samanupassanto vedanāya nibbindati. Nandikkhayā rāgakkhayo, rāgakkhayā nandikkhayo. Nandirāgakkhayā cittaŋ vimuttaŋ suvimuttanti vuccati. Saññaŋ bhikkhave… sankhāre, bhikkhave, yoniso manasi karotha, sankhārāniccatañca yathābhūtaŋ samanupassatha. Sankhāre, bhikkhave bhikkhu yoniso manasi karonto, sankhārāniccataŋ yathābhūtaŋ samanupassanto sankhāresu nibbindati. Nandikkhayā rāgakkhayo, rāgakkhayā nandikkhayo. Nandirāgakkhayā cittaŋ vimuttaŋ suvimuttanti vuccati. Viññāņaŋ, bhikkhave, yoniso manasi karotha, viññāņāniccatañca yathābhūtaŋ samanupassatha. Viññāņaŋ, bhikkhave, bhikkhu yoniso manasi karonto, viññāņāniccatañca yathābhūtaŋ samanupassanto viññāņasmiŋ nibbindati. Nandikkhayā rāgakkhayo, rāgakkhayā nandikkhayo. Nandirāgakkhayā cittaŋ vimuttaŋ suvimuttanti vuccatī’ ti. Dasamaŋ.

Attadīpavaggo pañcamo.

Tassuddānaŋ–

Attadīpā paţipadā, dve ca honti aniccatā;

Samanupassanā khandhā, dve soņā dve nandikkhayena cāti.

Mūlapaņņāsako samatto.

Tassa mūlapaņņāsakassa vagguddānaŋ–

Nakulapitā anicco ca, bhāro natumhākena ca;

Attadīpena paññāso, paţhamo tena pavuccatīti.

6. Upayavaggo

1. Upayasuttaŋ
53. Sāvatthinidānaŋ ‘Upayo, bhikkhave, avimutto, anupayo vimutto. Rūpupayaŋ vā, bhikkhave, viññāņaŋ tiţţhamānaŋ tiţţheyya, rūpārammaņaŋ rūpappatiţţhaŋ (p. 2.044) nandūpasecanaŋ vuddhiŋ virūļhiŋ vepullaŋ āpajjeyya. Vedanupayaŋ vā …pe… saññupayaŋ vā …pe… sankhārupayaŋ vā, bhikkhave, viññāņaŋ tiţţhamānaŋ tiţţheyya, sankhārārammaņaŋ sankhārappatiţţhaŋ nandūpasecanaŋ vuddhiŋ virūļhiŋ vepullaŋ āpajjeyya’.

‘Yo, bhikkhave, evaŋ vadeyya– “ahamaññatra rūpā aññatra vedanāya aññatra saññāya aññatra sankhārehi viññāņassa āgatiŋ vā gatiŋ vā cutiŋ vā upapattiŋ vā vuddhiŋ vā virūļhiŋ vā vepullaŋ vā paññāpessāmī” ti, netaŋ ţhānaŋ vijjati.

‘Rūpadhātuyā ce, bhikkhave, bhikkhuno rāgo pahīno hoti. Rāgassa pahānā vocchijjatārammaņaŋ patiţţhā viññāņassa na hoti. Vedanādhātuyā ce, bhikkhave… saññādhātuyā ce bhikkhave… sankhāradhātuyā ce bhikkhave… viññāņadhātuyā ce, bhikkhave, bhikkhuno rāgo pahīno hoti. Rāgassa pahānā vocchijjatārammaņaŋ patiţţhā viññāņassa na hoti. Tadappatiţţhitaŋ viññāņaŋ avirūļhaŋ anabhisankhaccavimuttaŋ Vimuttattā ţhitaŋ. Ṭhitattā santusitaŋ. Santusitattā na paritassati. Aparitassaŋ paccattaññeva parinibbāyati. “Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānātī’ ti. Paţhamaŋ.

2. Bījasuttaŋ
54. Sāvatthinidānaŋ ‘Pañcimāni, bhikkhave, bījajātāni. Katamāni pañca? Mūlabījaŋ, khandhabījaŋ, aggabījaŋ, phalubījaŋ, bījabījaññeva pañcamaŋ. Imāni cassu, bhikkhave pañca bījajātāni akhaņđāni apūtikāni avātātapahatāni sārādāni sukhasayitāni, pathavī ca nāssa, āpo ca nāssa; api numāni, bhikkhave, pañca bījajātāni vuddhiŋ virūļhiŋ vepullaŋ āpajjeyyun’ ti? ‘No hetaŋ, bhante’. ‘Imāni cassu, bhikkhave, pañca bījajātāni akhaņđāni …pe… sukhasayitāni, pathavī ca assa, āpo ca assa; api numāni, bhikkhave, pañca bījajātāni vuddhiŋ virūļhiŋ vepullaŋ āpajjeyyun’ ti? ‘Evaŋ, bhante’. ‘Seyyathāpi, bhikkhave, pathavīdhātu, evaŋ catasso viññāņaţţhitiyo daţţhabbā. Seyyathāpi, bhikkhave, āpodhātu, evaŋ nandirāgo daţţhabbo. Seyyathāpi, bhikkhave, pañca bījajātāni, evaŋ viññāņaŋ sāhāraŋ daţţhabbaŋ’.

‘Rūpupayaŋ (p. 2.045) bhikkhave, viññāņaŋ tiţţhamānaŋ tiţţheyya rūpārammaņaŋ rūpappatiţţhaŋ nandūpasecanaŋ vuddhiŋ virūļhiŋ vepullaŋ āpajjeyya. Vedanupayaŋ vā, bhikkhave, viññāņaŋ tiţţhamānaŋ tiţţheyya …pe… saññupayaŋ vā, bhikkhave, viññāņaŋ tiţţhamānaŋ tiţţheyya …pe… sankhārupayaŋ vā, bhikkhave, viññāņaŋ tiţţhamānaŋ tiţţheyya, sankhārārammaņaŋ sankhārappatiţţhaŋ nandūpasecanaŋ vuddhiŋ virūļhiŋ vepullaŋ āpajjeyya.

‘Yo, bhikkhave, evaŋ vadeyya– “ahamaññatra rūpā aññatra vedanāya aññatra saññāya aññatra sankhārehi viññāņassa āgatiŋ vā gatiŋ vā cutiŋ vā upapattiŋ vā vuddhiŋ vā virūļhiŋ vā vepullaŋ vā paññāpessāmī” ti, netaŋ ţhānaŋ vijjati.

‘Rūpadhātuyā ceva, bhikkhave, bhikkhuno rāgo pahīno hoti. Rāgassa pahānā vocchijjatārammaņaŋ patiţţhā viññāņassa na hoti. Vedanādhātuyā ce… saññādhātuyā ce… sankhāradhātuyā ce… viññāņadhātuyā ce, bhikkhave, bhikkhuno rāgo pahīno hoti. Rāgassa pahānā vocchijjatārammaņaŋ patiţţhā viññāņassa na hoti. Tadappatiţţhitaŋ viññāņaŋ avirūļhaŋ anabhisankhaccavimuttaŋ. Vimuttattā ţhitaŋ. Ṭhitattā santusitaŋ. Santusitattā na paritassati. Aparitassaŋ paccattaññeva parinibbāyati. “Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānātī’ ti. Dutiyaŋ.

3. Udānasuttaŋ
55. Sāvatthinidānaŋ Tatra kho bhagavā udānaŋ udānesi– ‘“no cassaŋ, no ca me siyā, nābhavissa, na me bhavissatī” ti– evaŋ adhimuccamāno bhikkhu chindeyya orambhāgiyāni saŋyojanānī’ ti. Evaŋ vutte, aññataro bhikkhu bhagavantaŋ etadavoca– ‘yathā kathaŋ pana, bhante, “no cassaŋ, no ca me siyā, nābhavissa, na me bhavissatī” ti– evaŋ adhimuccamāno bhikkhu chindeyya orambhāgiyāni saŋyojanānī’ ti?

‘Idha, bhikkhu, assutavā puthujjano ariyānaŋ adassāvī …pe… sappurisadhamme avinīto rūpaŋ attato samanupassati, rūpavantaŋ vā attānaŋ; attani vā rūpaŋ, rūpasmiŋ vā attānaŋ. Vedanaŋ… saññaŋ… sankhāre… viññāņaŋ attato samanupassati, viññāņavantaŋ vā attānaŋ; attani vā viññāņaŋ, viññāņasmiŋ vā attānaŋ.

‘So (p. 2.046) aniccaŋ rūpaŋ “aniccaŋ rūpan” ti yathābhūtaŋ nappajānāti, aniccaŋ vedanaŋ “aniccā vedanā” ti yathābhūtaŋ nappajānāti, aniccaŋ saññaŋ “aniccā saññā” ti yathābhūtaŋ nappajānāti, anicce sankhāre “aniccā sankhārā” ti yathābhūtaŋ nappajānāti, aniccaŋ viññāņaŋ “aniccaŋ viññāņan” ti yathābhūtaŋ nappajānāti.

‘Dukkhaŋ rūpaŋ “dukkhaŋ rūpan” ti yathābhūtaŋ nappajānāti, dukkhaŋ vedanaŋ… dukkhaŋ saññaŋ… dukkhe sankhāre… dukkhaŋ viññāņaŋ “dukkhaŋ viññāņan” ti yathābhūtaŋ nappajānāti.

‘Anattaŋ rūpaŋ “anattā rūpan” ti yathābhūtaŋ nappajānāti, anattaŋ vedanaŋ “anattā vedanā” ti yathābhūtaŋ nappajānāti, anattaŋ saññaŋ “anattā saññā” ti yathābhūtaŋ nappajānāti, anatte sankhāre “anattā sankhārā” ti yathābhūtaŋ nappajānāti, anattaŋ viññāņaŋ “anattā viññāņan” ti yathābhūtaŋ nappajānāti.

‘Sankhataŋ rūpaŋ “sankhataŋ rūpan” ti yathābhūtaŋ nappajānāti, sankhataŋ vedanaŋ… sankhataŋ saññaŋ… sankhate sankhāre… sankhataŋ viññāņaŋ “sankhataŋ viññāņan” ti yathābhūtaŋ nappajānāti. Rūpaŋ vibhavissatīti yathābhūtaŋ nappajānāti. Vedanā vibhavissati… saññā vibhavissati… sankhārā vibhavissanti… viññāņaŋ vibhavissatīti yathābhūtaŋ nappajānāti.

‘Sutavā ca kho, bhikkhu, ariyasāvako ariyānaŋ dassāvī ariyadhammassa kovido ariyadhamme suvinīto sappurisānaŋ dassāvī sappurisadhammassa kovido sappurisadhamme suvinīto na rūpaŋ attato samanupassati …pe… na vedanaŋ… na saññaŋ… na sankhāre… na viññāņaŋ attato samanupassati.

‘So aniccaŋ rūpaŋ “aniccaŋ rūpan” ti yathābhūtaŋ pajānāti. Aniccaŋ vedanaŋ… aniccaŋ saññaŋ… anicce sankhāre… aniccaŋ viññāņaŋ “aniccaŋ viññāņan” ti yathābhūtaŋ pajānāti. Dukkhaŋ rūpaŋ …pe… dukkhaŋ viññāņaŋ… anattaŋ rūpaŋ …pe… anattaŋ viññāņaŋ… sankhataŋ rūpaŋ …pe… sankhataŋ viññāņaŋ “sankhataŋ viññāņan” ti yathābhūtaŋ pajānāti. Rūpaŋ vibhavissatīti yathābhūtaŋ pajānāti. Vedanā… saññā… sankhārā… viññāņaŋ vibhavissatīti yathābhūtaŋ pajānāti.

‘So (p. 2.047) rūpassa vibhavā, vedanāya vibhavā, saññā vibhavā, sankhārānaŋ vibhavā, viññāņassa vibhavā, evaŋ kho, bhikkhu, “no cassaŋ, no ca me siyā, nābhavissa, na me bhavissatī” ti– evaŋ adhimuccamāno bhikkhu chindeyya orambhāgiyāni saŋyojanānī’ ti. ‘Evaŋ adhimuccamāno, bhante, bhikkhu chindeyya orambhāgiyāni saŋyojanānī’ ti.

‘Kathaŋ pana, bhante, jānato kathaŋ passato anantarā āsavānaŋ khayo hotī’ ti? ‘Idha, bhikkhu, assutavā puthujjano atasitāye ţhāne tāsaŋ āpajjati. Tāso heso bhikkhu assutavato puthujjanassa– “no cassaŋ, no ca me siyā, nābhavissa, na me bhavissatī”’ ti.

‘Sutavā ca kho, bhikkhu, ariyasāvako atasitāye ţhāne na tāsaŋ āpajjati. Na heso, bhikkhu, tāso sutavato ariyasāvakassa– “no cassaŋ, no ca me siyā, nābhavissa, na me bhavissatī” ti. Rūpupayaŋ vā, bhikkhu, viññāņaŋ tiţţhamānaŋ tiţţheyya, rūpārammaņaŋ rūpappatiţţhaŋ nandūpasecanaŋ vuddhiŋ virūļhiŋ vepullaŋ āpajjeyya. Vedanupayaŋ vā, bhikkhu… saññupayaŋ vā, bhikkhu… sankhārupayaŋ vā, bhikkhu, viññāņaŋ tiţţhamānaŋ tiţţheyya, sankhārārammaņaŋ sankhārappatiţţhaŋ nandūpasecanaŋ vuddhiŋ virūļhiŋ vepullaŋ āpajjeyya.

‘Yo bhikkhu evaŋ vadeyya– “ahamaññatra rūpā, aññatra vedanāya, aññatra saññāya, aññatra sankhārehi viññāņassa āgatiŋ vā gatiŋ vā cutiŋ vā upapattiŋ vā vuddhiŋ vā virūļhiŋ vā vepullaŋ vā paññāpessāmī” ti, netaŋ ţhānaŋ vijjati.

‘Rūpadhātuyā ce, bhikkhu, bhikkhuno rāgo pahīno hoti. Rāgassa pahānā vocchijjatārammaņaŋ patiţţhā viññāņassa na hoti. Vedanādhātuyā ce, bhikkhu, bhikkhuno… saññādhātuyā ce, bhikkhu, bhikkhuno… sankhāradhātuyā ce, bhikkhu, bhikkhuno… viññāņadhātuyā ce, bhikkhu, bhikkhuno rāgo pahīno hoti. Rāgassa pahānā vocchijjatārammaņaŋ patiţţhā viññāņassa na hoti. Tadappatiţţhitaŋ viññāņaŋ avirūļhaŋ anabhisankhārañca vimuttaŋ. Vimuttattā ţhitaŋ. Ṭhitattā santusitaŋ. Santusitattā na paritassati. Aparitassaŋ paccattaññeva parinibbāyati. “Khīņā jāti …pe… nāparaŋ itthattāyā” ti (p. 2.048) pajānāti. Evaŋ kho, bhikkhu, jānato evaŋ passato anantarā āsavānaŋ khayo hotī’ ti. Tatiyaŋ.

4. Upādānaparipavattasuttaŋ
56. Sāvatthinidānaŋ ‘Pañcime, bhikkhave, upādānakkhandhā. Katame pañca? Rūpupādānakkhandho, vedanupādānakkhandho saññupādānakkhandho, sankhārupādānakkhandho, viññāņupādānakkhandho. Yāvakīvañcāhaŋ, bhikkhave, ime pañcupādānakkhandhe catuparivaţţaŋ yathābhūtaŋ nābbhaññāsiŋ, neva tāvāhaŋ, bhikkhave, sadevake loke samārake sabrahmake sassamaņabrāhmaņiyā pajāya sadevamanussāya anuttaraŋ sammāsambodhiŋ abhisambuddhoti paccaññāsiŋ. Yato ca khvāhaŋ, bhikkhave, ime pañcupādānakkhandhe catuparivaţţaŋ yathābhūtaŋ abbhaññāsiŋ athāhaŋ, bhikkhave, sadevake loke …pe… sadevamanussāya anuttaraŋ sammāsambodhiŋ abhisambuddhoti paccaññāsiŋ’.

‘Kathañca catuparivaţţaŋ? Rūpaŋ abbhaññāsiŋ, rūpasamudayaŋ abbhaññāsiŋ, rūpanirodhaŋ abbhaññāsiŋ, rūpanirodhagāminiŋ paţipadaŋ abbhaññāsiŋ; vedanaŋ… saññaŋ… sankhāre… viññāņaŋ abbhaññāsiŋ, viññāņasamudayaŋ abbhaññāsiŋ, viññāņanirodhaŋ abbhaññāsiŋ, viññāņanirodhagāminiŋ paţipadaŋ abbhaññāsiŋ.

‘Katamañca, bhikkhave, rūpaŋ? Cattāro ca mahābhūtā catunnañca mahābhūtānaŋ upādāya rūpaŋ. Idaŋ vuccati, bhikkhave, rūpaŋ. Āhārasamudayā rūpasamudayo; āhāranirodhā rūpanirodho. Ayameva ariyo aţţhangiko maggo rūpanirodhagāminī paţipadā, seyyathidaŋ– sammādiţţhi …pe… sammāsamādhi.

‘Ye hi keci, bhikkhave, samaņā vā brāhmaņā vā evaŋ rūpaŋ abhiññāya, evaŋ rūpasamudayaŋ abhiññāya, evaŋ rūpanirodhaŋ abhiññāya, evaŋ rūpanirodhagāminiŋ paţipadaŋ abhiññāya rūpassa nibbidāya virāgāya nirodhāya paţipannā, te suppaţipannā. Ye suppaţipannā, te imasmiŋ dhammavinaye gādhanti.

‘Ye ca kho keci, bhikkhave, samaņā vā brāhmaņā vā evaŋ rūpaŋ abhiññāya …pe… evaŋ rūpanirodhagāminiŋ paţipadaŋ abhiññāya, rūpassa nibbidā virāgā nirodhā anupādā vimuttā te suvimuttā. Ye suvimuttā te kevalino. Ye kevalino vaţţaŋ tesaŋ natthi paññāpanāya.

‘Katamā (p. 2.049) ca, bhikkhave, vedanā? Chayime, bhikkhave, vedanākāyā – cakkhusamphassajā vedanā, sotasamphassajā vedanā, ghānasamphassajā vedanā, jivhāsamphassajā vedanā, kāyasamphassajā vedanā, manosamphassajā vedanā. Ayaŋ vuccati, bhikkhave, vedanā. Phassasamudayā vedanāsamudayo; phassanirodhā vedanānirodho. Ayameva ariyo aţţhangiko maggo vedanānirodhagāminī paţipadā, seyyathidaŋ– sammādiţţhi …pe… sammāsamādhi.

‘Ye hi keci, bhikkhave, samaņā vā brāhmaņā vā evaŋ vedanaŋ abhiññāya, evaŋ vedanāsamudayaŋ abhiññāya, evaŋ vedanānirodhaŋ abhiññāya, evaŋ vedanānirodhagāminiŋ paţipadaŋ abhiññāya vedanāya nibbidāya virāgāya nirodhāya paţipannā, te suppaţipannā. Ye suppaţipannā, te imasmiŋ dhammavinaye gādhanti.

‘Ye ca kho keci bhikkhave, samaņā vā brāhmaņā vā evaŋ vedanaŋ abhiññāya …pe… evaŋ vedanānirodhagāminiŋ paţipadaŋ abhiññāya …pe… vaţţaŋ tesaŋ natthi paññāpanāya.

‘Katamā ca, bhikkhave, saññā? Chayime, bhikkhave, saññākāyā– rūpasaññā, saddasaññā, gandhasaññā, rasasaññā, phoţţhabbasaññā, dhammasaññā. Ayaŋ vuccati, bhikkhave, saññā. Phassasamudayā saññāsamudayo; phassanirodhā saññānirodho. Ayameva ariyo aţţhangiko maggo saññānirodhagāminī paţipadā, seyyathidaŋ– sammādiţţhi …pe… sammāsamādhi …pe… vaţţaŋ tesaŋ natthi paññāpanāya.

‘Katame ca, bhikkhave, sankhārā? Chayime, bhikkhave, cetanākāyā– rūpasañcetanā, saddasañcetanā, gandhasañcetanā, rasasañcetanā, phoţţhabbasañcetanā, dhammasañcetanā. Ime vuccanti, bhikkhave, sankhārā. Phassasamudayā sankhārasamudayo; phassanirodhā sankhāranirodho. Ayameva ariyo aţţhangiko maggo sankhāranirodhagāminī paţipadā, seyyathidaŋ – sammādiţţhi …pe… sammāsamādhi.

‘Ye hi keci, bhikkhave, samaņā vā brāhmaņā vā evaŋ sankhāre abhiññāya, evaŋ sankhārasamudayaŋ abhiññāya, evaŋ sankhāranirodhaŋ abhiññāya, evaŋ sankhāranirodhagāminiŋ paţipadaŋ abhiññāya sankhārānaŋ nibbidāya virāgāya nirodhāya (p. 2.050) paţipannā, te suppaţipannā. Ye suppaţipannā, te imasmiŋ dhammavinaye gādhanti.

‘Ye ca kho keci, bhikkhave, samaņā vā brāhmaņā vā evaŋ sankhāre abhiññāya, evaŋ sankhārasamudayaŋ abhiññāya, evaŋ sankhāranirodhaŋ abhiññāya, evaŋ sankhāranirodhagāminiŋ paţipadaŋ abhiññāya sankhārānaŋ nibbidā virāgā nirodhā anupādā vimuttā, te suvimuttā. Ye suvimuttā, te kevalino. Ye kevalino vaţţaŋ tesaŋ natthi paññāpanāya.

‘Katamañca, bhikkhave, viññāņaŋ? Chayime, bhikkhave, viññāņakāyā– cakkhuviññāņaŋ, sotaviññāņaŋ, ghānaviññāņaŋ, jivhāviññāņaŋ, kāyaviññāņaŋ, manoviññāņaŋ. Idaŋ vuccati, bhikkhave, viññāņaŋ. Nāmarūpasamudayā viññāņasamudayo; nāmarūpanirodhā viññāņanirodho. Ayameva ariyo aţţhangiko maggo viññāņanirodhagāminī paţipadā, seyyathidaŋ– sammādiţţhi …pe… sammāsamādhi.

‘Ye hi keci, bhikkhave, samaņā vā brāhmaņā vā evaŋ viññāņaŋ abhiññāya, evaŋ viññāņasamudayaŋ abhiññāya, evaŋ viññāņanirodhaŋ abhiññāya, evaŋ viññāņanirodhagāminiŋ paţipadaŋ abhiññāya viññāņassa nibbidāya virāgāya nirodhāya paţipannā, te suppaţipannā. Ye suppaţipannā, te imasmiŋ dhammavinaye gādhanti.

‘Ye ca kho keci, bhikkhave, samaņā vā brāhmaņā vā evaŋ viññāņaŋ abhiññāya, evaŋ viññāņasamudayaŋ abhiññāya, evaŋ viññāņanirodhaŋ abhiññāya, evaŋ viññāņanirodhagāminiŋ paţipadaŋ abhiññāya viññāņassa nibbidā virāgā nirodhā anupādā vimuttā, te suvimuttā. Ye suvimuttā, te kevalino. Ye kevalino vaţţaŋ tesaŋ natthi paññāpanāyā’ ti. Catutthaŋ.

5. Sattaţţhānasuttaŋ
57. Sāvatthinidānaŋ. ‘Sattaţţhānakusalo, bhikkhave, bhikkhu tividhūpaparikkhī imasmiŋ dhammavinaye kevalī vusitavā uttamapurisoti vuccati. Kathañca, bhikkhave, bhikkhu sattaţţhānakusalo hoti? Idha bhikkhave, bhikkhu rūpaŋ pajānāti, rūpasamudayaŋ pajānāti, rūpanirodhaŋ pajānāti, rūpanirodhagāminiŋ (p. 2.051) paţipadaŋ pajānāti; rūpassa assādaŋ pajānāti, rūpassa ādīnavaŋ pajānāti, rūpassa nissaraņaŋ pajānāti; vedanaŋ pajānāti saññaŋ… sankhāre… viññāņaŋ pajānāti, viññāņasamudayaŋ pajānāti, viññāņanirodhaŋ pajānāti, viññāņanirodhagāminiŋ paţipadaŋ pajānāti; viññāņassa assādaŋ pajānāti, viññāņassa ādīnavaŋ pajānāti, viññāņassa nissaraņaŋ pajānāti.

‘Katamañca, bhikkhave, rūpaŋ? Cattāro ca mahābhūtā, catunnañca mahābhūtānaŋ upādāya rūpaŋ. Idaŋ vuccati, bhikkhave, rūpaŋ. Āhārasamudayā rūpasamudayo; āhāranirodhā rūpanirodho. Ayameva ariyo aţţhangiko maggo rūpanirodhagāminī paţipadā, seyyathidaŋ– sammādiţţhi …pe… sammāsamādhi.

‘Yaŋ rūpaŋ paţicca uppajjati sukhaŋ somanassaŋ– ayaŋ rūpassa assādo. Yaŋ rūpaŋ aniccaŋ dukkhaŋ vipariņāmadhammaŋ– ayaŋ rūpassa ādīnavo. Yo rūpasmiŋ chandarāgavinayo chandarāgappahānaŋ– idaŋ rūpassa nissaraņaŋ.

‘Ye hi keci, bhikkhave, samaņā vā brāhmaņā vā evaŋ rūpaŋ abhiññāya, evaŋ rūpasamudayaŋ abhiññāya, evaŋ rūpanirodhaŋ abhiññāya, evaŋ rūpanirodhagāminiŋ paţipadaŋ abhiññāya; evaŋ rūpassa assādaŋ abhiññāya, evaŋ rūpassa ādīnavaŋ abhiññāya, evaŋ rūpassa nissaraņaŋ abhiññāya rūpassa nibbidāya virāgāya nirodhāya paţipannā, te suppaţipannā. Ye suppaţipannā, te imasmiŋ dhammavinaye gādhanti.

‘Ye ca kho keci, bhikkhave, samaņā vā brāhmaņā vā evaŋ rūpaŋ abhiññāya, evaŋ rūpasamudayaŋ abhiññāya, evaŋ rūpanirodhaŋ abhiññāya, evaŋ rūpanirodhagāminiŋ paţipadaŋ abhiññāya; evaŋ rūpassa assādaŋ abhiññāya, evaŋ rūpassa ādīnavaŋ abhiññāya, evaŋ rūpassa nissaraņaŋ abhiññāya rūpassa nibbidā virāgā nirodhā anupādā vimuttā, te suvimuttā. Ye suvimuttā, te kevalino. Ye kevalino vaţţaŋ tesaŋ natthi paññāpanāya.

‘Katamā ca, bhikkhave, vedanā? Chayime, bhikkhave, vedanākāyā– cakkhusamphassajā vedanā …pe… manosamphassajā vedanā. Ayaŋ vuccati, bhikkhave, vedanā. Phassasamudayā vedanāsamudayo; phassanirodhā vedanānirodho. Ayameva ariyo aţţhangiko maggo vedanānirodhagāminī paţipadā, seyyathidaŋ– sammādiţţhi …pe… sammāsamādhi.

‘Yaŋ (p. 2.052) vedanaŋ paţicca uppajjati sukhaŋ somanassaŋ– ayaŋ vedanāya assādo. Yā vedanā aniccā dukkhā vipariņāmadhammā– ayaŋ vedanāya ādīnavo. Yo vedanāya chandarāgavinayo chandarāgappahānaŋ– idaŋ vedanāya nissaraņaŋ.

‘Ye hi, keci, bhikkhave, samaņā vā brāhmaņā vā evaŋ vedanaŋ abhiññāya, evaŋ vedanāsamudayaŋ abhiññāya, evaŋ vedanānirodhaŋ abhiññāya, evaŋ vedanānirodhagāminiŋ paţipadaŋ abhiññāya; evaŋ vedanāya assādaŋ abhiññāya, evaŋ vedanāya ādīnavaŋ abhiññāya, evaŋ vedanāya nissaraņaŋ abhiññāya vedanāya nibbidāya virāgāya nirodhāya paţipannā, te suppaţipannā. Ye suppaţipannā, te imasmiŋ dhammavinaye gādhanti.

‘Ye ca kho keci, bhikkhave, samaņā vā brāhmaņā vā evaŋ vedanaŋ abhiññāya …pe… vaţţaŋ tesaŋ natthi paññāpanāya.

‘Katamā ca, bhikkhave, saññā? Chayime, bhikkhave, saññākāyā– rūpasaññā, saddasaññā, gandhasaññā, rasasaññā, phoţţhabbasaññā, dhammasaññā. Ayaŋ vuccati, bhikkhave, saññā. Phassasamudayā saññāsamudayo; phassanirodhā saññānirodho. Ayameva ariyo aţţhangiko maggo saññānirodhagāminī paţipadā, seyyathidaŋ– sammādiţţhi …pe… sammāsamādhi …pe… vaţţaŋ tesaŋ natthi paññāpanāya.

‘Katame ca, bhikkhave, sankhārā? Chayime, bhikkhave, cetanākāyā– rūpasañcetanā, saddasañcetanā, gandhasañcetanā, rasasañcetanā, phoţţhabbasañcetanā, dhammasañcetanā. Ime vuccanti bhikkhave sankhārā. Phassasamudayā sankhārasamudayo; phassanirodhā sankhāranirodho Ayameva ariyo aţţhangiko maggo sankhāranirodhagāminī paţipadā, seyyathidaŋ– sammādiţţhi …pe… sammāsamādhi.

‘Yaŋ sankhāre paţicca uppajjati sukhaŋ somanassaŋ– ayaŋ sankhārānaŋ assādo. Ye sankhārā aniccā dukkhā vipariņāmadhammā– ayaŋ sankhārānaŋ ādīnavo. Yo sankhāresu chandarāgavinayo chandarāgappahānaŋ– idaŋ sankhārānaŋ nissaraņaŋ.

‘Ye hi keci, bhikkhave, samaņā vā brāhmaņā vā evaŋ sankhāre abhiññāya, evaŋ sankhārasamudayaŋ abhiññāya, evaŋ sankhāranirodhaŋ abhiññāya, evaŋ sankhāranirodhagāminiŋ paţipadaŋ abhiññāya …pe… sankhārānaŋ nibbidāya virāgāya nirodhāya (p. 2.053) paţipannā te suppaţipannā. Ye suppaţipannā, te imasmiŋ dhammavinaye gādhanti …pe… vaţţaŋ tesaŋ natthi paññāpanāya.

‘Katamañca, bhikkhave, viññāņaŋ? Chayime, bhikkhave, viññāņakāyā– cakkhuviññāņaŋ, sotaviññāņaŋ, ghānaviññāņaŋ, jivhāviññāņaŋ, kāyaviññāņaŋ, manoviññāņaŋ. Idaŋ vuccati, bhikkhave, viññāņaŋ. Nāmarūpasamudayā viññāņasamudayo; nāmarūpanirodhā viññāņanirodho. Ayameva ariyo aţţhangiko maggo viññāņanirodhagāminī paţipadā, seyyathidaŋ– sammādiţţhi …pe… sammāsamādhi.

‘Yaŋ viññāņaŋ paţicca uppajjati sukhaŋ somanassaŋ– ayaŋ viññāņassa assādo. Yaŋ viññāņaŋ aniccaŋ dukkhaŋ vipariņāmadhammaŋ– ayaŋ viññāņassa ādīnavo. Yo viññāņasmiŋ chandarāgavinayo chandarāgappahānaŋ– idaŋ viññāņassa nissaraņaŋ.

‘Ye hi keci, bhikkhave, samaņā vā brāhmaņā vā evaŋ viññāņaŋ abhiññāya, evaŋ viññāņasamudayaŋ abhiññāya, evaŋ viññāņanirodhaŋ abhiññāya, evaŋ viññāņanirodhagāminiŋ paţipadaŋ abhiññāya; evaŋ viññāņassa assādaŋ abhiññāya, evaŋ viññāņassa ādīnavaŋ abhiññāya, evaŋ viññāņassa nissaraņaŋ abhiññāya viññāņassa nibbidāya virāgāya nirodhāya paţipannā, te suppaţipannā. Ye suppaţipannā, te imasmiŋ dhammavinaye gādhanti.

‘Ye ca kho keci, bhikkhave, samaņā vā brāhmaņā vā evaŋ viññāņaŋ abhiññāya, evaŋ viññāņasamudayaŋ abhiññāya, evaŋ viññāņanirodhaŋ abhiññāya, evaŋ viññāņanirodhagāminiŋ paţipadaŋ abhiññāya; evaŋ viññāņassa assādaŋ abhiññāya, evaŋ viññāņassa ādīnavaŋ abhiññāya, evaŋ viññāņassa nissaraņaŋ abhiññāya viññāņassa nibbidā virāgā nirodhā anupādā vimuttā, te suvimuttā. Ye suvimuttā, te kevalino. Ye kevalino vaţţaŋ tesaŋ natthi paññāpanāya. Evaŋ kho, bhikkhave, bhikkhu sattaţţhānakusalo hoti.

‘Kathañca, bhikkhave, bhikkhu tividhūpaparikkhī hoti? Idha, bhikkhave, bhikkhu dhātuso upaparikkhati, āyatanaso upaparikkhati, paţiccasamuppādaso upaparikkhati (p. 2.054) Evaŋ kho, bhikkhave, bhikkhu tividhūpaparikkhī hoti. Sattaţţhānakusalo, bhikkhave, bhikkhu tividhūpaparikkhī, imasmiŋ dhammavinaye kevalī vusitavā “uttamapuriso” ti vuccatī’ ti. Pañcamaŋ.

6. Sammāsambuddhasuttaŋ
58. Sāvatthinidānaŋ. ‘Tathāgato, bhikkhave, arahaŋ sammāsambuddho rūpassa nibbidā virāgā nirodhā anupādā vimutto sammāsambuddhoti vuccati. Bhikkhupi, bhikkhave, paññāvimutto rūpassa nibbidā virāgā nirodhā anupādā vimutto paññāvimuttoti vuccati.

‘Tathāgato, bhikkhave, arahaŋ sammāsambuddho vedanāya nibbidā virāgā nirodhā anupādā vimutto sammāsambuddhoti vuccati. Bhikkhupi, bhikkhave, paññāvimutto vedanāya nibbidā …pe… paññāvimuttoti vuccati.

‘Tathāgato, bhikkhave, arahaŋ sammāsambuddho saññāya… sankhārānaŋ… viññāņassa nibbidā virāgā nirodhā anupādā vimutto sammāsambuddhoti vuccati. Bhikkhupi, bhikkhave, paññāvimutto viññāņassa nibbidā virāgā nirodhā anupādā vimutto paññāvimuttoti vuccati.

‘Tatra kho, bhikkhave, ko viseso, ko adhippayāso, kiŋ nānākaraņaŋ, tathāgatassa arahato sammāsambuddhassa paññāvimuttena bhikkhunā’ ti? ‘Bhagavaŋmūlakā no, bhante, dhammā bhagavaŋnettikā bhagavaŋpaţisaraņā. Sādhu vata, bhante, bhagavantaññeva paţibhātu etassa bhāsitassa attho. Bhagavato sutvā bhikkhū dhāressantī’ ti. ‘Tena hi, bhikkhave suņātha, sādhukaŋ manasi karotha; bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

‘Tathāgato, bhikkhave, arahaŋ sammāsambuddho anuppannassa maggassa uppādetā, asañjātassa maggassa sañjanetā, anakkhātassa maggassa akkhātā maggaññū, maggavidū, maggakovido; maggānugā ca, bhikkhave, etarahi sāvakā viharanti pacchāsamannāgatā. Ayaŋ kho, bhikkhave, viseso, ayaŋ adhippayāso, idaŋ nānākaraņaŋ tathāgatassa arahato sammāsambuddhassa paññāvimuttena bhikkhunā’ ti. Chaţţhaŋ.

7. Anattalakkhaņasuttaŋ
59. Ekaŋ (p. 2.055) samayaŋ bhagavā bārāņasiyaŋ viharati isipatane migadāye. Tatra kho bhagavā pañcavaggiye bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Rūpaŋ, bhikkhave, anattā. Rūpañca hidaŋ, bhikkhave, attā abhavissa, nayidaŋ rūpaŋ ābādhāya saŋvatteyya, labbhetha ca rūpe– “evaŋ me rūpaŋ hotu, evaŋ me rūpaŋ mā ahosī” ti. Yasmā ca kho, bhikkhave, rūpaŋ anattā, tasmā rūpaŋ ābādhāya saŋvattati, na ca labbhati rūpe– “evaŋ me rūpaŋ hotu, evaŋ me rūpaŋ mā ahosī”’ ti.

‘Vedanā anattā. Vedanā ca hidaŋ, bhikkhave, attā abhavissa, nayidaŋ vedanā ābādhāya saŋvatteyya, labbhetha ca vedanāya– “evaŋ me vedanā hotu, evaŋ me vedanā mā ahosī” ti. Yasmā ca kho, bhikkhave, vedanā anattā, tasmā vedanā ābādhāya saŋvattati na ca labbhati vedanāya– “evaŋ me vedanā hotu, evaŋ me vedanā mā ahosī”’ ti.

‘Saññā anattā …pe… sankhārā anattā. Sankhārā ca hidaŋ, bhikkhave, attā abhavissaŋsu, nayidaŋ sankhārā ābādhāya saŋvatteyyuŋ, labbhetha ca sankhāresu– “evaŋ me sankhārā hontu, evaŋ me sankhārā mā ahesun” ti. Yasmā ca kho, bhikkhave, sankhārā anattā, tasmā sankhārā ābādhāya saŋvattanti, na ca labbhati sankhāresu– “evaŋ me sankhārā hontu, evaŋ me sankhārā mā ahesun”’ ti.

‘Viññāņaŋ anattā. Viññāņañca hidaŋ, bhikkhave, attā abhavissa, nayidaŋ viññāņaŋ ābādhāya saŋvatteyya, labbhetha ca viññāņe– “evaŋ me viññāņaŋ hotu, evaŋ me viññāņaŋ mā ahosī” ti. Yasmā ca kho, bhikkhave, viññāņaŋ anattā, tasmā viññāņaŋ ābādhāya saŋvattati, na ca labbhati viññāņe– “evaŋ me viññāņaŋ hotu, evaŋ me viññāņaŋ mā ahosī”’ ti.

‘Taŋ kiŋ maññatha, bhikkhave, rūpaŋ niccaŋ vā aniccaŋ vā’ ti? ‘Aniccaŋ, bhante’. ‘Yaŋ panāniccaŋ dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ vipariņāmadhammaŋ, kallaŋ nu taŋ samanupassituŋ– “etaŋ mama, esohamasmi, eso me (p. 2.056) attā”’ ti? ‘No hetaŋ, bhante’. ‘Vedanā… saññā… sankhārā… viññāņaŋ niccaŋ vā aniccaŋ vā’ ti? ‘Aniccaŋ, bhante’. ‘Yaŋ panāniccaŋ dukkhaŋ vā taŋ sukhaŋ vā’ ti? ‘Dukkhaŋ bhante’. ‘Yaŋ panāniccaŋ dukkhaŋ vipariņāmadhammaŋ, kallaŋ nu taŋ samanupassituŋ– “etaŋ mama, esohamasmi, eso me attā”’ ti? ‘No hetaŋ, bhante’.

‘Tasmātiha, bhikkhave, yaŋ kiñci rūpaŋ atītānāgatapaccuppannaŋ ajjhattaŋ vā bahiddhā vā oļārikaŋ vā sukhumaŋ vā hīnaŋ vā paņītaŋ vā yaŋ dūre santike vā, sabbaŋ rūpaŋ– “netaŋ mama, nesohamasmi, na meso attā” ti evametaŋ yathābhūtaŋ sammappaññāya daţţhabbaŋ. Yā kāci vedanā atītānāgatapaccuppannā ajjhattā vā bahiddhā vā …pe… yā dūre santike vā, sabbā vedanā– “netaŋ mama, nesohamasmi, na meso attā” ti evametaŋ yathābhūtaŋ sammappaññāya daţţhabbaŋ.

‘Yā kāci saññā …pe… ye keci sankhārā atītānāgatapaccuppannā ajjhattaŋ vā bahiddhā vā …pe… ye dūre santike vā, sabbe sankhārā– “netaŋ mama, nesohamasmi, na meso attā” ti evametaŋ yathābhūtaŋ sammappaññāya daţţhabbaŋ.

‘Yaŋ kiñci viññāņaŋ atītānāgatapaccuppannaŋ ajjhattaŋ vā bahiddhā vā oļārikaŋ vā sukhumaŋ vā hīnaŋ vā paņītaŋ vā yaŋ dūre santike vā, sabbaŋ viññāņaŋ– “netaŋ mama, nesohamasmi, na meso attā” ti evametaŋ yathābhūtaŋ sammappaññāya daţţhabbaŋ.

‘Evaŋ passaŋ, bhikkhave, sutavā ariyasāvako rūpasmimpi nibbindati, vedanāyapi nibbindati, saññāyapi nibbindati, sankhāresupi nibbindati, viññāņasmimpi nibbindati. Nibbindaŋ virajjati; virāgā vimuccati. Vimuttasmiŋ vimuttamiti ñāņaŋ hoti. “Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānātī’ ti.

Idamavoca bhagavā. Attamanā pañcavaggiyā bhikkhū bhagavato bhāsitaŋ abhinanduŋ .

Imasmiñca pana veyyākaraņasmiŋ bhaññamāne pañcavaggiyānaŋ bhikkhūnaŋ anupādāya āsavehi cittāni vimucciŋsūti. Sattamaŋ.

8. Mahālisuttaŋ
60. Evaŋ (p. 2.057) me sutaŋ– ekaŋ samayaŋ bhagavā vesāliyaŋ viharati mahāvane kūţāgārasālāyaŋ. Atha kho mahāli licchavi yena bhagavā tenupasankami …pe… ekamantaŋ nisinno kho mahāli licchavi bhagavantaŋ etadavoca–

‘Pūraņo, bhante, kassapo evamāha– “natthi hetu natthi paccayo sattānaŋ sankilesāya; ahetū appaccayā sattā sankilissanti. Natthi hetu natthi paccayo sattānaŋ visuddhiyā; ahetū appaccayā sattā visujjhantī” ti. Idha, bhagavā kimāhā’ ti?

‘Atthi, mahāli, hetu atthi paccayo sattānaŋ sankilesāya; sahetū sappaccayā sattā sankilissanti. Atthi, mahāli, hetu, atthi paccayo sattānaŋ visuddhiyā; sahetū sappaccayā sattā visujjhantī’ ti.

‘Katamo pana, bhante, hetu katamo paccayo sattānaŋ sankilesāya; kathaŋ sahetū sappaccayā sattā sankilissantī’ ti?

‘Rūpañca hidaŋ, mahāli, ekantadukkhaŋ abhavissa dukkhānupatitaŋ dukkhāvakkantaŋ anavakkantaŋ sukhena, nayidaŋ sattā rūpasmiŋ sārajjeyyuŋ. Yasmā ca kho, mahāli, rūpaŋ sukhaŋ sukhānupatitaŋ sukhāvakkantaŋ anavakkantaŋ dukkhena, tasmā sattā rūpasmiŋ sārajjanti; sārāgā saŋyujjanti; saŋyogā sankilissanti. Ayaŋ kho, mahāli, hetu, ayaŋ paccayo sattānaŋ sankilesāya; evaŋ sahetū sappaccayā sattā sankilissanti.

‘Vedanā ca hidaŋ, mahāli, ekantadukkhā abhavissa dukkhānupatitā dukkhāvakkantā anavakkantā sukhena, nayidaŋ sattā vedanāya sārajjeyyuŋ. Yasmā ca kho, mahāli, vedanā sukhā sukhānupatitā sukhāvakkantā anavakkantā dukkhena, tasmā sattā vedanāya sārajjanti; sārāgā saŋyujjanti; saŋyogā sankilissanti. Ayampi kho, mahāli, hetu, ayaŋ paccayo sattānaŋ sankilesāya. Evampi sahetū sappaccayā sattā sankilissanti.

‘Saññā ca hidaŋ, mahāli …pe… sankhārā ca hidaŋ, mahāli, ekantadukkhā abhavissaŋsu dukkhānupatitā dukkhāvakkantā anavakkantā sukhena, nayidaŋ sattā (p. 2.058) sankhāresu sārajjeyyuŋ. Yasmā ca kho, mahāli, sankhārā sukhā sukhānupatitā sukhāvakkantā anavakkantā dukkhena, tasmā sattā sankhāresu sārajjanti; sārāgā saŋyujjanti; saŋyogā sankilissanti. Ayampi kho, mahāli, hetu, ayaŋ paccayo sattānaŋ sankilesāya. Evampi sahetū sappaccayā sattā sankilissanti.

‘Viññāņañca hidaŋ, mahāli, ekantadukkhaŋ abhavissa dukkhānupatitaŋ dukkhāvakkantaŋ anavakkantaŋ sukhena, nayidaŋ sattā viññāņasmiŋ sārajjeyyuŋ. Yasmā ca kho mahāli, viññāņaŋ sukhaŋ sukhānupatitaŋ sukhāvakkantaŋ anavakkantaŋ dukkhena, tasmā sattā viññāņasmiŋ sārajjanti; sārāgā saŋyujjanti; saŋyogā sankilissanti. Ayampi kho, mahāli, hetu ayaŋ paccayo sattānaŋ sankilesāya. Evampi sahetū sappaccayā sattā sankilissantī’ ti.

‘Katamo pana, bhante, hetu katamo paccayo sattānaŋ visuddhiyā; kathaŋ sahetū sappaccayā sattā visujjhantī’ ti? ‘Rūpañca hidaŋ, mahāli, ekantasukhaŋ abhavissa sukhānupatitaŋ sukhāvakkantaŋ anavakkantaŋ dukkhena, nayidaŋ sattā rūpasmiŋ nibbindeyyuŋ. Yasmā ca kho, mahāli, rūpaŋ dukkhaŋ dukkhānupatitaŋ dukkhāvakkantaŋ anavakkantaŋ sukhena, tasmā sattā rūpasmiŋ nibbindanti; nibbindaŋ virajjanti; virāgā visujjhanti. Ayaŋ kho, mahāli, hetu, ayaŋ paccayo, sattānaŋ visuddhiyā. Evaŋ sahetū sappaccayā sattā visujjhanti’.

‘Vedanā ca hidaŋ, mahāli, ekantasukhā abhavissa …pe… saññā ca hidaŋ, mahāli …pe… sankhārā ca hidaŋ, mahāli, ekantasukhā abhavissaŋsu …pe… viññāņañca hidaŋ, mahāli, ekantasukhaŋ abhavissa sukhānupatitaŋ sukhāvakkantaŋ anavakkantaŋ dukkhena, nayidaŋ sattā viññāņasmiŋ nibbindeyyuŋ. Yasmā ca kho, mahāli, viññāņaŋ dukkhaŋ dukkhānupatitaŋ dukkhāvakkantaŋ anavakkantaŋ sukhena, tasmā sattā viññāņasmiŋ nibbindanti; nibbindaŋ virajjanti; virāgā visujjhanti. Ayaŋ kho, mahāli, hetu, ayaŋ paccayo, sattānaŋ visuddhiyā Evampi sahetū sappaccayā sattā visujjhantī’ ti. Aţţhamaŋ.

9. Ādittasuttaŋ
61. Sāvatthinidānaŋ. ‘Rūpaŋ, bhikkhave, ādittaŋ, vedanā ādittā, saññā ādittā, sankhārā ādittā, viññāņaŋ ādittaŋ. Evaŋ passaŋ, bhikkhave, sutavā ariyasāvako rūpasmimpi nibbindati, vedanāyapi… saññāyapi… sankhāresupi… viññāņasmimpi (p. 2.059) nibbindati. Nibbindaŋ virajjati; virāgā vimuccati. Vimuttasmiŋ vimuttamiti ñāņaŋ hoti. “Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānātī’ ti. Navamaŋ.

10. Niruttipathasuttaŋ
62. Sāvatthinidānaŋ. ‘Tayome, bhikkhave, niruttipathā adhivacanapathā paññattipathā asankiņņā asankiņņapubbā, na sankīyanti, na sankīyissanti, appaţikuţţhā samaņehi brāhmaņehi viññūhi. Katame tayo? Yaŋ, bhikkhave, rūpaŋ atītaŋ niruddhaŋ vipariņataŋ “ahosī” ti tassa sankhā, “ahosī” ti tassa samaññā, “ahosī” ti tassa paññatti; na tassa sankhā “atthī” ti, na tassa sankhā “bhavissatī”’ ti.

‘Yā vedanā atītā niruddhā vipariņatā “ahosī” ti tassā sankhā, “ahosī” ti tassā samaññā, “ahosī” ti tassā paññatti; na tassā sankhā “atthī” ti, na tassā sankhā “bhavissatī”’ ti.

‘Yā saññā… ye sankhārā atītā niruddhā vipariņatā “ahesun” ti tesaŋ sankhā, “ahesun” ti tesaŋ samaññā, “ahesun” ti tesaŋ paññatti; na tesaŋ sankhā “atthī” ti, na tesaŋ sankhā “bhavissantī”’ ti.

‘Yaŋ viññāņaŋ atītaŋ niruddhaŋ vipariņataŋ, “ahosī” ti tassa sankhā, “ahosī” ti tassa samaññā, “ahosī” ti tassa paññatti; na tassa sankhā “atthī” ti, na tassa sankhā “bhavissatī”’ ti.

‘Yaŋ, bhikkhave, rūpaŋ ajātaŋ apātubhūtaŋ, “bhavissatī” ti tassa sankhā, “bhavissatī” ti tassa samaññā, “bhavissatī” ti tassa paññatti; na tassa sankhā “atthī” ti, na tassa sankhā “ahosī”’ ti.

‘Yā vedanā ajātā apātubhūtā, “bhavissatī” ti tassā sankhā, “bhavissatī” ti tassā samaññā, “bhavissatī” ti tassā paññatti; na tassā sankhā “atthī” ti, na tassā sankhā “ahosī”’ ti.

‘Yā saññā… ye sankhārā ajātā apātubhūtā, “bhavissantī” ti tesaŋ sankhā, “bhavissantī” ti tesaŋ samaññā, “bhavissantī” ti tesaŋ paññatti; na tesaŋ sankhā “atthī” ti, na tesaŋ sankhā “ahesun”’ ti.

‘Yaŋ (p. 2.060) viññāņaŋ ajātaŋ apātubhūtaŋ, “bhavissatī” ti tassa sankhā, “bhavissatī” ti tassa samaññā, “bhavissatī” ti tassa paññatti; na tassa sankhā “atthī” ti, na tassa sankhā “ahosī”’ ti.

‘Yaŋ, bhikkhave, rūpaŋ jātaŋ pātubhūtaŋ, “atthī” ti tassa sankhā, “atthī” ti tassa samaññā, “atthī” ti tassa paññatti; na tassa sankhā “ahosī” ti, na tassa sankhā “bhavissatī”’ ti.

‘Yā vedanā jātā pātubhūtā, “atthī” ti tassā sankhā, “atthī” ti tassā samaññā, “atthī” ti tassā paññatti; na tassā sankhā “ahosī” ti, na tassā sankhā “bhavissatī”’ ti.

‘Yā saññā… ye sankhārā jātā pātubhūtā, “atthī” ti tesaŋ sankhā, “atthī” ti tesaŋ samaññā, “atthī” ti tesaŋ paññatti; na tesaŋ sankhā “ahesun” ti, na tesaŋ sankhā, “bhavissantī”’ ti.

‘Yaŋ viññāņaŋ jātaŋ pātubhūtaŋ, “atthī” ti tassa sankhā, “atthī” ti tassa samaññā, “atthī” ti tassa paññatti; na tassa sankhā “ahosī” ti, na tassa sankhā “bhavissatī”’ ti.

‘Ime kho, bhikkhave, tayo niruttipathā adhivacanapathā paññattipathā asankiņņā asankiņņapubbā, na sankīyanti, na sankīyissanti, appaţikuţţhā samaņehi brāhmaņehi viññūhi Yepi te, bhikkhave, ahesuŋ ukkalā vassabhaññā ahetukavādā akiriyavādā natthikavādā, tepime tayo niruttipathe adhivacanapathe paññattipathe na garahitabbaŋ nappaţikkositabbaŋ amaññiŋsu. Taŋ kissa hetu? Nindāghaţţanabyārosa-upārambhabhayā’ ti

.

Upayavaggo chaţţho.

Tassuddānaŋ–

Upayo bījaŋ udānaŋ, upādānaparivattaŋ;

Sattaţţhānañca sambuddho, pañcamahāli ādittā.

Vaggo niruttipathena cāti.

7. Arahantavaggo

1. Upādiyamānasuttaŋ
63. Evaŋ (p. 2.061) me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho aññataro bhikkhu yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho so bhikkhu bhagavantaŋ etadavoca– ‘sādhu me, bhante, bhagavā sankhittena dhammaŋ desetu yamahaŋ bhagavato dhammaŋ sutvā eko vūpakaţţho appamatto ātāpī pahitatto vihareyyan’ ti. ‘Upādiyamāno kho, bhikkhu, baddho mārassa; anupādiyamāno mutto pāpimato’ ti. ‘Aññātaŋ bhagavā, aññātaŋ sugatā’ ti.

‘Yathā kathaŋ pana tvaŋ, bhikkhu, mayā sankhittena bhāsitassa vitthārena atthaŋ ājānāsī’ ti? ‘Rūpaŋ kho, bhante, upādiyamāno baddho mārassa; anupādiyamāno mutto pāpimato. Vedanaŋ upādiyamāno baddho mārassa; anupādiyamāno mutto pāpimato. Saññaŋ… sankhāre viññāņaŋ upādiyamāno baddho mārassa; anupādiyamāno mutto pāpimato. Imassa khvāhaŋ, bhante, bhagavatā sankhittena bhāsitassa evaŋ vitthārena atthaŋ ājānāmī’ ti.

‘Sādhu sādhu, bhikkhu! Sādhu kho tvaŋ, bhikkhu, mayā sankhittena bhāsitassa vitthārena atthaŋ ājānāsi. Rūpaŋ kho, bhikkhu, upādiyamāno baddho mārassa; anupādiyamāno mutto pāpimato. Vedanaŋ… saññaŋ… sankhāre… viññāņaŋ upādiyamāno baddho mārassa anupādiyamāno mutto pāpimato. Imassa kho, bhikkhu, mayā sankhittena bhāsitassa evaŋ vitthārena attho daţţhabbo’ ti.

Atha kho so bhikkhu bhagavato bhāsitaŋ abhinanditvā anumoditvā uţţhāyāsanā bhagavantaŋ abhivādetvā padakkhiņaŋ katvā pakkāmi. Atha kho so bhikkhu eko vūpakaţţho appamatto ātāpī pahitatto viharanto nacirasseva– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diţţheva dhamme sayaŋ abhiññā sacchikatvā upasampajja viharati. ‘Khīņā jāti, vusitaŋ brahmacariyaŋ, kataŋ (p. 2.062) karaņīyaŋ, nāparaŋ itthattāyā’ ti abbhaññāsi. Aññataro ca pana so bhikkhu arahataŋ ahosīti. Paţhamaŋ.

2. Maññamānasuttaŋ
64. Sāvatthinidānaŋ. Atha kho aññataro bhikkhu …pe… ekamantaŋ nisinno kho so bhikkhu bhagavantaŋ etadavoca ‘sādhu me, bhante, bhagavā sankhittena dhammaŋ desetu …pe… ātāpī pahitatto vihareyyan’ ti. ‘Maññamāno kho, bhikkhu, baddho mārassa; amaññamāno mutto pāpimato’ ti. ‘Aññātaŋ bhagavā, aññātaŋ sugatā’ ti.

‘Yathā kathaŋ pana tvaŋ, bhikkhu, mayā sankhittena bhāsitassa vitthārena atthaŋ ājānāsī’ ti? ‘Rūpaŋ kho, bhante, maññamāno baddho mārassa; amaññamāno mutto pāpimato. Vedanaŋ… saññaŋ… sankhāre… viññāņaŋ maññamāno baddho mārassa; amaññamāno mutto pāpimato. Imassa khvāhaŋ, bhante, bhagavatā sankhittena bhāsitassa evaŋ vitthārena atthaŋ ājānāmī’ ti.

‘Sādhu sādhu bhikkhu! Sādhu kho tvaŋ, bhikkhu, mayā sankhittena bhāsitassa vitthārena atthaŋ ājānāsi. Rūpaŋ kho, bhikkhu, maññamāno baddho mārassa; amaññamāno mutto pāpimato. Vedanaŋ… saññaŋ… sankhāre… viññāņaŋ maññamāno baddho mārassa; amaññamāno mutto pāpimato. Imassa kho, bhikkhu, mayā sankhittena bhāsitassa evaŋ vitthārena attho daţţhabbo’ ti …pe… aññataro ca pana so bhikkhu arahataŋ ahosīti. Dutiyaŋ.

3. Abhinandamānasuttaŋ
65. Sāvatthinidānaŋ. Atha kho aññataro bhikkhu …pe… ekamantaŋ nisinno kho so bhikkhu bhagavantaŋ etadavoca– ‘sādhu me, bhante, bhagavā sankhittena …pe… pahitatto vihareyyan’ ti. ‘Abhinandamāno kho, bhikkhu, baddho mārassa; anabhinandamāno mutto pāpimato’ ti. ‘Aññātaŋ bhagavā, aññātaŋ sugatā’ ti.

‘Yathā (p. 2.063) kathaŋ pana tvaŋ, bhikkhu, mayā sankhittena bhāsitassa vitthārena atthaŋ ājānāsī’ ti? ‘Rūpaŋ kho, bhante, abhinandamāno baddho mārassa; anabhinandamāno mutto pāpimato. Vedanaŋ… saññaŋ… sankhāre… viññāņaŋ abhinandamāno baddho mārassa; anabhinandamāno mutto pāpimato. Imassa khvāhaŋ, bhante, bhagavatā sankhittena bhāsitassa evaŋ vitthārena atthaŋ ājānāmī’ ti.

‘Sādhu sādhu, bhikkhu! Sādhu kho tvaŋ, bhikkhu, mayā sankhittena bhāsitassa vitthārena atthaŋ ājānāsi. Rūpaŋ kho, bhikkhu, abhinandamāno baddho mārassa; anabhinandamāno mutto pāpimato. Vedanaŋ… saññaŋ… sankhāre viññāņaŋ abhinandamāno baddho mārassa; anabhinandamāno mutto pāpimato. Imassa kho, bhikkhu, mayā sankhittena bhāsitassa evaŋ vitthārena attho daţţhabbo’ ti …pe… aññataro ca pana so bhikkhu arahataŋ ahosīti. Tatiyaŋ.

4. Aniccasuttaŋ
66. Sāvatthinidānaŋ Atha kho aññataro bhikkhu …pe… ekamantaŋ nisinno kho so bhikkhu bhagavantaŋ etadavoca– ‘sādhu me, bhante, bhagavā sankhittena dhammaŋ desetu …pe… ātāpī pahitatto vihareyyan’ ti. ‘Yaŋ kho, bhikkhu, aniccaŋ; tatra te chando pahātabbo’ ti. ‘Aññātaŋ bhagavā; aññātaŋ sugatā’ ti.

‘Yathā kathaŋ pana tvaŋ, bhikkhu, mayā sankhittena bhāsitassa vitthārena atthaŋ ājānāsī’ ti? ‘Rūpaŋ kho, bhante, aniccaŋ; tatra me chando pahātabbo. Vedanā… saññā… sankhārā… viññāņaŋ aniccaŋ; tatra me chando pahātabbo. Imassa khvāhaŋ, bhante, bhagavatā sankhittena bhāsitassa evaŋ vitthārena atthaŋ ājānāmī’ ti.

‘Sādhu sādhu, bhikkhu! Sādhu kho tvaŋ, bhikkhu, mayā sankhittena bhāsitassa vitthārena atthaŋ ājānāsi. Rūpaŋ kho, bhikkhu, aniccaŋ; tatra te chando pahātabbo. Vedanā aniccā… saññā… sankhārā… viññāņaŋ aniccaŋ; tatra kho te chando pahātabbo. Imassa kho, bhikkhu, mayā sankhittena bhāsitassa evaŋ vitthārena attho daţţhabbo’ ti …pe… aññataro ca pana so bhikkhu arahataŋ ahosīti. Catutthaŋ.

5. Dukkhasuttaŋ
67. Sāvatthinidānaŋ (p. 2.064) Atha kho aññataro bhikkhu …pe… ekamantaŋ nisinno kho so bhikkhu bhagavantaŋ etadavoca ‘sādhu me, bhante, bhagavā sankhittena dhammaŋ desetu …pe… ātāpī pahitatto vihareyyan’ ti. ‘Yaŋ kho, bhikkhu, dukkhaŋ; tatra te chando pahātabbo’ ti. ‘Aññātaŋ bhagavā; aññātaŋ sugatā’ ti.

‘Yathā kathaŋ pana tvaŋ, bhikkhu, mayā sankhittena bhāsitassa vitthārena atthaŋ ājānāsī’ ti ‘Rūpaŋ kho, bhante, dukkhaŋ; tatra me chando pahātabbo. Vedanā… saññā… sankhārā… viññāņaŋ dukkhaŋ; tatra me chando pahātabbo. Imassa khvāhaŋ, bhante, bhagavatā sankhittena bhāsitassa evaŋ vitthārena atthaŋ ājānāmī’ ti.

‘Sādhu sādhu, bhikkhu! Sādhu kho tvaŋ, bhikkhu, mayā sankhittena bhāsitassa vitthārena atthaŋ ājānāsi. Rūpaŋ kho bhikkhu, dukkhaŋ; tatra te chando pahātabbo. Vedanā… saññā… sankhārā… viññāņaŋ dukkhaŋ; tatra te chando pahātabbo. Imassa kho, bhikkhu, mayā sankhittena bhāsitassa evaŋ vitthārena attho daţţhabbo’ ti …pe… aññataro ca pana so bhikkhu arahataŋ ahosīti. Pañcamaŋ.

6. Anattasuttaŋ
68. Sāvatthinidānaŋ. Atha kho aññataro bhikkhu …pe… ekamantaŋ nisinno kho so bhikkhu bhagavantaŋ etadavoca– ‘sādhu me, bhante, bhagavā sankhittena dhammaŋ desetu …pe… ātāpī pahitatto vihareyyan’ ti. ‘Yo kho, bhikkhu, anattā; tatra te chando pahātabbo’ ti. ‘Aññātaŋ, bhagavā; aññātaŋ, sugatā’ ti.

‘Yathā kathaŋ pana tvaŋ, bhikkhu, mayā sankhittena bhāsitassa vitthārena atthaŋ ājānāsī’ ti? ‘Rūpaŋ kho, bhante, anattā; tatra me chando pahātabbo. Vedanā… saññā… sankhārā… viññāņaŋ anattā; tatra me chando pahātabbo. Imassa khvāhaŋ, bhante, bhagavatā sankhittena bhāsitassa evaŋ vitthārena atthaŋ ājānāmī’ ti.

‘Sādhu sādhu, bhikkhu! Sādhu kho tvaŋ, bhikkhu, mayā sankhittena bhāsitassa vitthārena atthaŋ ājānāsi. Rūpaŋ kho, bhikkhu, anattā; tatra te chando pahātabbo (p. 2.065) Vedanā… saññā… sankhārā… viññāņaŋ anattā; tatra te chando pahātabbo. Imassa kho, bhikkhu, mayā sankhittena bhāsitassa evaŋ vitthārena attho daţţhabbo’ ti …pe… aññataro ca pana so bhikkhu arahataŋ ahosīti. Chaţţhaŋ.

7. Anattaniyasuttaŋ
69. Sāvatthinidānaŋ. Atha kho aññataro bhikkhu …pe… ekamantaŋ nisinno kho so bhikkhu bhagavantaŋ etadavoca– ‘sādhu me, bhante, bhagavā sankhittena dhammaŋ desetu …pe… vihareyyan’ ti. ‘Yaŋ kho, bhikkhu, anattaniyaŋ; tatra te chando pahātabbo’ ti. ‘Aññātaŋ, bhagavā; aññātaŋ, sugatā’ ti.

‘Yathā kathaŋ pana tvaŋ, bhikkhu, mayā sankhittena bhāsitassa vitthārena atthaŋ ājānāsī’ ti? ‘Rūpaŋ kho, bhante, anattaniyaŋ; tatra me chando pahātabbo. Vedanā… saññā… sankhārā… viññāņaŋ anattaniyaŋ; tatra me chando pahātabbo. Imassa khvāhaŋ, bhante, bhagavatā sankhittena bhāsitassa evaŋ vitthārena atthaŋ ājānāmī’ ti.

‘Sādhu sādhu, bhikkhu! Sādhu kho tvaŋ, bhikkhu, mayā sankhittena bhāsitassa vitthārena atthaŋ ājānāsi. Rūpaŋ kho, bhikkhu anattaniyaŋ; tatra te chando pahātabbo. Vedanā … saññā… sankhārā… viññāņaŋ anattaniyaŋ; tatra te chando pahātabbo. Imassa kho, bhikkhu, mayā sankhittena bhāsitassa evaŋ vitthārena attho daţţhabbo’ ti …pe… aññataro ca pana so bhikkhu arahataŋ ahosīti. Sattamaŋ.

8. Rajanīyasaņţhitasuttaŋ
70. Sāvatthinidānaŋ. Atha kho aññataro bhikkhu …pe… ekamantaŋ nisinno kho so bhikkhu bhagavantaŋ etadavoca– ‘sādhu me, bhante, bhagavā sankhittena dhammaŋ desetu, yamahaŋ bhagavato dhammaŋ sutvā …pe… vihareyyan’ ti. ‘Yaŋ kho, bhikkhu, rajanīyasaņţhitaŋ; tatra te chando pahātabbo’ ti. ‘Aññātaŋ, bhagavā; aññātaŋ, sugatā’ ti.

‘Yathā kathaŋ pana tvaŋ, bhikkhu, mayā sankhittena bhāsitassa vitthārena atthaŋ ājānāsī’ ti? ‘Rūpaŋ kho, bhante, rajanīyasaņţhitaŋ; tatra me chando pahātabbo. Vedanā… saññā… sankhārā… viññāņaŋ rajanīyasaņţhitaŋ; tatra me chando pahātabbo. Imassa khvāhaŋ, bhante, bhagavatā sankhittena bhāsitassa evaŋ vitthārena atthaŋ ājānāmī’ ti.

‘Sādhu (p. 2.066) sādhu bhikkhu! Sādhu kho tvaŋ, bhikkhu, mayā sankhittena bhāsitassa vitthārena atthaŋ ājānāsi. Rūpaŋ kho, bhikkhu, rajanīyasaņţhitaŋ; tatra te chando pahātabbo. Vedanā… saññā… sankhārā… viññāņaŋ rajanīyasaņţhitaŋ; tatra te chando pahātabbo. Imassa kho, bhikkhu, mayā sankhittena bhāsitassa evaŋ vitthārena attho daţţhabbo’ ti …pe… aññataro ca pana so bhikkhu arahataŋ ahosīti. Aţţhamaŋ.

9. Rādhasuttaŋ
71. Sāvatthinidānaŋ. Atha kho āyasmā rādho yena bhagavā tenupasankami upasankamitvā bhagavantaŋ etadavoca– ‘kathaŋ nu kho, bhante, jānato, kathaŋ passato imasmiñca saviññāņake kāye bahiddhā ca sabbanimittesu ahankāramamankāramānānusayā na hontī’ ti? ‘Yaŋ kiñci, rādha, rūpaŋ atītānāgatapaccuppannaŋ ajjhattaŋ vā bahiddhā vā oļārikaŋ vā sukhumaŋ vā hīnaŋ vā paņītaŋ vā yaŋ dūre santike vā, sabbaŋ rūpaŋ– “netaŋ mama, nesohamasmi, na meso attā” ti evametaŋ yathābhūtaŋ sammappaññāya passati. Yā kāci vedanā… yā kāci saññā… ye keci sankhārā… yaŋ kiñci viññāņaŋ atītānāgatapaccuppannaŋ …pe… yaŋ dūre santike vā, sabbaŋ viññāņaŋ– “netaŋ mama, nesohamasmi, na meso attā” ti evametaŋ yathābhūtaŋ sammappaññāya passati. Evaŋ kho, rādha, jānato evaŋ passato imasmiñca saviññāņake kāye bahiddhā ca sabbanimittesu ahankāramamankāramānānusayā na hontī’ ti …pe… aññataro ca panāyasmā rādho arahataŋ ahosīti. Navamaŋ.

10. Surādhasuttaŋ
72. Sāvatthinidānaŋ. Atha kho āyasmā surādho bhagavantaŋ etadavoca– ‘kathaŋ nu kho, bhante, jānato kathaŋ passato imasmiñca saviññāņake kāye bahiddhā ca sabbanimittesu ahankāramamankāramānāpagataŋ mānasaŋ hoti, vidhā samatikkantaŋ santaŋ suvimuttan’ ti? ‘Yaŋ kiñci, surādha, rūpaŋ atītānāgatapaccuppannaŋ …pe… yaŋ dūre santike vā, sabbaŋ rūpaŋ– “netaŋ mama, nesohamasmi, na meso attā” ti evametaŋ yathābhūtaŋ sammappaññāya disvā anupādāvimutto hoti. Yā kāci vedanā… yā kāci saññā… ye keci sankhārā… yaŋ kiñci viññāņaŋ atītānāgatapaccuppannaŋ ajjhattaŋ vā bahiddhā vā oļārikaŋ vā (p. 2.067) sukhumaŋ vā hīnaŋ vā paņītaŋ vā yaŋ dūre santike vā, sabbaŋ viññāņaŋ– “netaŋ mama, nesohamasmi, na meso attā” ti evametaŋ yathābhūtaŋ sammappaññāya disvā anupādāvimutto hoti. Evaŋ kho, surādha, jānato evaŋ passato imasmiñca saviññāņake kāye, bahiddhā ca sabbanimittesu ahankāramamankāramānāpagataŋ mānasaŋ hoti vidhā samatikkantaŋ santaŋ suvimuttan’ ti …pe… aññataro ca panāyasmā surādho arahataŋ ahosīti. Dasamaŋ.

Arahantavaggo sattamo.

Tassuddānaŋ–

Upādiyamaññamānā, athābhinandamāno ca;

Aniccaŋ dukkhaŋ anattā ca, anattanīyaŋ rajanīyasaņţhitaŋ.

Rādhasurādhena te dasāti.

8. Khajjanīyavaggo

1. Assādasuttaŋ
73. Sāvatthinidānaŋ ‘Assutavā, bhikkhave, puthujjano rūpassa assādañca ādīnavañca nissaraņañca yathābhūtaŋ nappajānāti. Vedanāya… saññāya… sankhārānaŋ… viññāņassa assādañca ādīnavañca nissaraņañca yathābhūtaŋ nappajānāti. Sutavā ca kho, bhikkhave, ariyasāvako rūpassa assādañca ādīnavañca nissaraņañca yathābhūtaŋ pajānāti. Vedanā saññāya… sankhārānaŋ… viññāņassa assādañca ādīnavañca nissaraņañca yathābhūtaŋ pajānātī’ ti. Paţhamaŋ.

2. Samudayasuttaŋ
74. Sāvatthinidānaŋ. ‘Assutavā, bhikkhave, puthujjano rūpassa samudayañca atthangamañca assādañca ādīnavañca nissaraņañca yathābhūtaŋ nappajānāti. Vedanāya… saññāya… sankhārānaŋ… viññāņassa samudayañca atthangamañca assādañca ādīnavañca (p. 2.068) nissaraņañca yathābhūtaŋ nappajānāti. Sutavā ca kho, bhikkhave, ariyasāvako rūpassa samudayañca atthangamañca assādañca ādīnavañca nissaraņañca yathābhūtaŋ pajānāti. Vedanāya… saññāya… sankhārānaŋ… viññāņassa samudayañca atthangamañca assādañca ādīnavañca nissaraņañca yathābhūtaŋ pajānātī’ ti. Dutiyaŋ.

3. Dutiyasamudayasuttaŋ
75. Sāvatthinidānaŋ. ‘Sutavā, bhikkhave, ariyasāvako rūpassa samudayañca atthangamañca assādañca ādīnavañca nissaraņañca yathābhūtaŋ pajānāti. Vedanāya… saññāya… sankhārānaŋ… viññāņassa samudayañca atthangamañca assādañca ādīnavañca nissaraņañca yathābhūtaŋ pajānātī’ ti. Tatiyaŋ.

4. Arahantasuttaŋ
76. Sāvatthinidānaŋ. ‘Rūpaŋ, bhikkhave, aniccaŋ. Yadaniccaŋ taŋ dukkhaŋ; yaŋ dukkhaŋ tadanattā; yadanattā taŋ “netaŋ mama nesohamasmi, na meso attā” ti evametaŋ yathābhūtaŋ sammappaññāya daţţhabbaŋ. Vedanā… saññā… sankhārā… viññāņaŋ aniccaŋ. Yadaniccaŋ taŋ dukkhaŋ; yaŋ dukkhaŋ tadanattā; yadanattā taŋ “netaŋ mama, nesohamasmi, na meso attā” ti evametaŋ yathābhūtaŋ sammappaññāya daţţhabbaŋ’.

‘Evaŋ passaŋ, bhikkhave, sutavā ariyasāvako rūpasmimpi nibbindati, vedanāyapi… saññāyapi… sankhāresupi… viññāņasmimpi nibbindati. Nibbindaŋ virajjati; virāgā vimuccati. Vimuttasmiŋ vimuttamiti ñāņaŋ hoti. “Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānāti. Yāvatā, bhikkhave, sattāvāsā, yāvatā bhavaggaŋ, ete aggā, ete seţţhā lokasmiŋ yadidaŋ arahanto’ ti.

Idamavoca bhagavā. Idaŋ vatvāna sugato athāparaŋ etadavoca satthā–


‘Sukhino vata arahanto, taņhā tesaŋ na vijjati;


Asmimāno samucchinno, mohajālaŋ padālitaŋ.


‘Anejaŋ (p. 2.069) te anuppattā, cittaŋ tesaŋ anāvilaŋ;


Loke anupalittā te, brahmabhūtā anāsavā.


‘Pañcakkhandhe pariññāya, satta saddhammagocarā;


Pasaŋsiyā sappurisā, puttā buddhassa orasā.


‘Sattaratanasampannā, tīsu sikkhāsu sikkhitā;


Anuvicaranti mahāvīrā, pahīnabhayabheravā.


‘Dasahangehi sampannā, mahānāgā samāhitā;


Ete kho seţţhā lokasmiŋ, taņhā tesaŋ na vijjati.


‘Asekhañāņamuppannaŋ, antimoyaŋ samussayo;


Yo sāro brahmacariyassa, tasmiŋ aparapaccayā.


‘Vidhāsu na vikampanti, vippamuttā punabbhavā;


Dantabhūmimanuppattā, te loke vijitāvino.


‘Uddhaŋ tiriyaŋ apācīnaŋ, nandī tesaŋ na vijjati;


Nadanti te sīhanādaŋ, buddhā loke anuttarā’ ti. Catutthaŋ.

5. Dutiya-arahantasuttaŋ
77. Sāvatthinidānaŋ. ‘Rūpaŋ, bhikkhave, aniccaŋ. Yadaniccaŋ taŋ dukkhaŋ; yaŋ dukkhaŋ tadanattā; yadanattā taŋ “netaŋ mama, nesohamasmi, na meso attā” ti …pe… evametaŋ yathābhūtaŋ sammappaññāya daţţhabbaŋ’.

‘Evaŋ passaŋ, bhikkhave, sutavā ariyasāvako rūpasmimpi nibbindati, vedanāyapi… saññāyapi… sankhāresupi… viññāņasmimpi nibbindati. Nibbindaŋ virajjati; virāgā vimuccati. Vimuttasmiŋ vimuttamiti ñāņaŋ hoti. “Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānāti. Yāvatā, bhikkhave, sattāvāsā, yāvatā bhavaggaŋ, ete aggā, ete seţţhā lokasmiŋ yadidaŋ arahanto’ ti. Pañcamaŋ.

6. Sīhasuttaŋ
78. Sāvatthinidānaŋ (p. 2.070) ‘Sīho, bhikkhave, migarājā sāyanhasamayaŋ āsayā nikkhamati; āsayā nikkhamitvā vijambhati; vijambhitvā samantā catuddisā anuviloketi; samantā catuddisā anuviloketvā tikkhattuŋ sīhanādaŋ nadati; tikkhattuŋ sīhanādaŋ naditvā gocarāya pakkamati. Ye hi keci, bhikkhave, tiracchānagatā pāņā sīhassa migarañño nadato saddaŋ suņanti; yebhuyyena bhayaŋ saŋvegaŋ santāsaŋ āpajjanti; bilaŋ bilāsayā pavisanti; dakaŋ dakāsayā pavisanti; vanaŋ vanāsayā pavisanti; ākāsaŋ pakkhino bhajanti. Yepi te, bhikkhave, rañño nāgā gāmanigamarājadhānīsu, daļhehi varattehi baddhā, tepi tāni bandhanāni sañchinditvā sampadāletvā bhītā muttakarīsaŋ cajamānā, yena vā tena vā palāyanti. Evaŋ mahiddhiko kho, bhikkhave, sīho migarājā tiracchānagatānaŋ pāņānaŋ, evaŋ mahesakkho, evaŋ mahānubhāvo’.

‘Evameva kho, bhikkhave, yadā tathāgato loke uppajjati arahaŋ sammāsambuddho vijjācaraņasampanno sugato lokavidū anuttaro purisadammasārathi satthā devamanussānaŋ buddho bhagavā. So dhammaŋ deseti– “iti rūpaŋ, iti rūpassa samudayo, iti rūpassa atthangamo; iti vedanā… iti saññā… iti sankhārā… iti viññāņaŋ, iti viññāņassa samudayo, iti viññāņassa atthangamo” ti. Yepi te, bhikkhave, devā dīghāyukā vaņņavanto sukhabahulā uccesu vimānesu ciraţţhitikā tepi tathāgatassa dhammadesanaŋ sutvā yebhuyyena bhayaŋ saŋvegaŋ santāsaŋ āpajjanti– “aniccāva kira, bho, mayaŋ samānā niccamhāti amaññimha. Addhuvāva kira, bho, mayaŋ samānā dhuvamhāti amaññimha. Asassatāva kira, bho, mayaŋ samānā sassatamhāti amaññimha. Mayampi kira, bho, aniccā addhuvā asassatā sakkāyapariyāpannā” ti. Evaŋ mahiddhiko kho, bhikkhave, tathāgato sadevakassa lokassa, evaŋ mahesakkho, evaŋ mahānubhāvo’ ti. Idamavoca bhagavā …pe… etadavoca satthā–


‘Yadā buddho abhiññāya, dhammacakkaŋ pavattayi;


Sadevakassa lokassa, satthā appaţipuggalo.


‘Sakkāyañca (p. 2.071) nirodhañca, sakkāyassa ca sambhavaŋ;


Ariyañcaţţhangikaŋ maggaŋ, dukkhūpasamagāminaŋ.


‘Yepi dīghāyukā devā, vaņņavanto yasassino;


Bhītā santāsamāpāduŋ, sīhassevitare migā.


Avītivattā sakkāyaŋ, aniccā kira bho mayaŋ;


Sutvā arahato vākyaŋ, vippamuttassa tādino’ ti. Chaţţhaŋ.

7. Khajjanīyasuttaŋ
79. Sāvatthinidānaŋ. ‘Ye hi keci, bhikkhave, samaņā vā brāhmaņā vā anekavihitaŋ pubbenivāsaŋ anussaramānā anussaranti sabbete pañcupādānakkhandhe anussaranti etesaŋ vā aññataraŋ. Katame pañca? “Evaŋrūpo ahosiŋ atītamaddhānan” ti– iti vā hi, bhikkhave, anussaramāno rūpaŋyeva anussarati. “Evaŋvedano ahosiŋ atītamaddhānan” ti– iti vā hi, bhikkhave, anussaramāno vedanaŋyeva anussarati. “Evaŋsañño ahosiŋ atītamaddhānan” ti… “evaŋsankhāro ahosiŋ atītamaddhānan” ti… “evaŋviññāņo ahosiŋ atītamaddhānan” ti– iti vā hi, bhikkhave, anussaramāno viññāņameva anussarati’.

‘Kiñca, bhikkhave, rūpaŋ vadetha? Ruppatīti kho, bhikkhave, tasmā “rūpan” ti vuccati. Kena ruppati? Sītenapi ruppati, uņhenapi ruppati, jighacchāyapi ruppati, pipāsāyapi ruppati, đaŋsamakasavātātapasarīsapasamphassenapi ruppati. Ruppatīti kho, bhikkhave, tasmā “rūpan” ti vuccati.

‘Kiñca, bhikkhave, vedanaŋ vadetha? Vedayatīti kho, bhikkhave, tasmā “vedanā” ti vuccati. Kiñca vedayati? Sukhampi vedayati, dukkhampi vedayati, adukkhamasukhampi vedayati. Vedayatīti kho, bhikkhave, tasmā “vedanā” ti vuccati.

‘Kiñca, bhikkhave, saññaŋ vadetha? Sañjānātīti kho, bhikkhave, tasmā “saññā” ti vuccati. Kiñca sañjānāti? Nīlampi sañjānāti, pītakampi sañjānāti, lohitakampi sañjānāti, odātampi sañjānāti. Sañjānātīti kho, bhikkhave, tasmā “saññā” ti vuccati.

‘Kiñca (p. 2.072) bhikkhave, sankhāre vadetha? Sankhatamabhisankharontīti kho, bhikkhave, tasmā “sankhārā” ti vuccati. Kiñca sankhatamabhisankharonti? Rūpaŋ rūpattāya sankhatamabhisankharonti, vedanaŋ vedanattāya sankhatamabhisankharonti, saññaŋ saññattāya sankhatamabhisankharonti, sankhāre sankhārattāya sankhatamabhisankharonti, viññāņaŋ viññāņattāya sankhatamabhisankharonti. Sankhatamabhisankharontīti kho, bhikkhave, tasmā “sankhārā” ti vuccati.

‘Kiñca, bhikkhave, viññāņaŋ vadetha? Vijānātīti kho, bhikkhave, tasmā “viññāņan” ti vuccati. Kiñca vijānāti? Ambilampi vijānāti, tittakampi vijānāti, kaţukampi vijānāti, madhurampi vijānāti, khārikampi vijānāti, akhārikampi vijānāti, loņikampi vijānāti, aloņikampi vijānāti. Vijānātīti kho, bhikkhave, tasmā “viññāņan” ti vuccati.

‘Tatra, bhikkhave, sutavā ariyasāvako iti paţisañcikkhati– “ahaŋ kho etarahi rūpena khajjāmi. Atītampāhaŋ addhānaŋ evameva rūpena khajjiŋ, seyyathāpi etarahi paccuppannena rūpena khajjāmi. Ahañceva kho pana anāgataŋ rūpaŋ abhinandeyyaŋ, anāgatampāhaŋ addhānaŋ evameva rūpena khajjeyyaŋ, seyyathāpi etarahi paccuppannena rūpena khajjāmī” ti. So iti paţisankhāya atītasmiŋ rūpasmiŋ anapekkho hoti anāgataŋ rūpaŋ nābhinandati; paccuppannassa rūpassa nibbidāya virāgāya nirodhāya paţipanno hoti.

‘“Ahaŋ kho etarahi vedanāya khajjāmi. Atītampāhaŋ addhānaŋ evameva vedanāya khajjiŋ, seyyathāpi etarahi paccuppannāya vedanāya khajjāmi. Ahañceva kho pana anāgataŋ vedanaŋ abhinandeyyaŋ; anāgatampāhaŋ addhānaŋ evameva vedanāya khajjeyyaŋ, seyyathāpi etarahi paccuppannāya vedanāya khajjāmī” ti. So iti paţisankhāya atītāya vedanāya anapekkho hoti; anāgataŋ vedanaŋ nābhinandati; paccuppannāya vedanāya nibbidāya virāgāya nirodhāya paţipanno hoti.

‘“Ahaŋ kho etarahi saññāya khajjāmi …pe… ahaŋ kho etarahi sankhārehi khajjāmi. Atītampāhaŋ addhānaŋ evameva sankhārehi khajjiŋ, seyyathāpi etarahi paccuppannehi sankhārehi khajjāmīti. Ahañceva kho pana anāgate sankhāre abhinandeyyaŋ (p. 2.073) anāgatampāhaŋ addhānaŋ evameva sankhārehi khajjeyyaŋ, seyyathāpi etarahi paccuppannehi sankhārehi khajjāmī” ti. So iti paţisankhāya atītesu sankhāresu anapekkho hoti; anāgate sankhāre nābhinandati; paccuppannānaŋ sankhārānaŋ nibbidāya virāgāya nirodhāya paţipanno hoti.

‘“Ahaŋ kho etarahi viññāņena khajjāmi. Atītampi addhānaŋ evameva viññāņena khajjiŋ, seyyathāpi etarahi paccuppannena viññāņena khajjāmi. Ahañceva kho pana anāgataŋ viññāņaŋ abhinandeyyaŋ; anāgatampāhaŋ addhānaŋ evameva viññāņena khajjeyyaŋ, seyyathāpi etarahi paccuppannena viññāņena khajjāmī” ti. So iti paţisankhāya atītasmiŋ viññāņasmiŋ anapekkho hoti; anāgataŋ viññāņaŋ nābhinandati; paccuppannassa viññāņassa nibbidāya virāgāya nirodhāya paţipanno hoti.

‘Taŋ kiŋ maññatha, bhikkhave, rūpaŋ niccaŋ vā aniccaŋ vā’ ti? ‘Aniccaŋ, bhante’. ‘Yaŋ panāniccaŋ dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ vipariņāmadhammaŋ, kallaŋ nu taŋ samanupassituŋ– “etaŋ mama, esohamasmi, eso me attā”’ ti? ‘No hetaŋ, bhante’. ‘Vedanā saññā… sankhārā… viññāņaŋ niccaŋ vā aniccaŋ vā’ ti? ‘Aniccaŋ, bhante’. ‘Yaŋ panāniccaŋ, dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ vipariņāmadhammaŋ, kallaŋ nu taŋ samanupassituŋ– “etaŋ mama, esohamasmi, eso me attā”’ ti? ‘No hetaŋ, bhante’. ‘Tasmātiha, bhikkhave, yaŋ kiñci rūpaŋ atītānāgatapaccuppannaŋ ajjhattaŋ vā bahiddhā vā oļārikaŋ vā sukhumaŋ vā hīnaŋ vā paņītaŋ vā yaŋ dūre santike vā, sabbaŋ rūpaŋ– “netaŋ mama, nesohamasmi, na meso attā” ti evametaŋ yathābhūtaŋ sammappaññāya daţţhabbaŋ. Yā kāci vedanā… yā kāci saññā… ye keci sankhārā… yaŋ kiñci viññāņaŋ atītānāgatapaccuppannaŋ …pe… yaŋ dūre santike vā, sabbaŋ viññāņaŋ– “netaŋ mama, nesohamasmi, na meso attā” ti evametaŋ yathābhūtaŋ sammappaññāya daţţhabbaŋ’.

‘Ayaŋ vuccati, bhikkhave, ariyasāvako apacināti, no ācināti; pajahati, na upādiyati; visineti, na ussineti; vidhūpeti, na sandhūpeti. Kiñca apacināti, no ācināti? Rūpaŋ apacināti, no ācināti; vedanaŋ (p. 2.074) saññaŋ… sankhāre… viññāņaŋ apacināti, no ācināti. Kiñca pajahati, na upādiyati? Rūpaŋ pajahati, na upādiyati; vedanaŋ… saññaŋ… sankhāre… viññāņaŋ pajahati, na upādiyati. Kiñca visineti, na ussineti? Rūpaŋ visineti, na ussineti; vedanaŋ… saññaŋ… sankhāre… viññāņaŋ visineti, na ussineti. Kiñca vidhūpeti, na sandhūpeti? Rūpaŋ vidhūpeti, na sandhūpeti; vedanaŋ… saññaŋ… sankhāre… viññāņaŋ vidhūpeti, na sandhūpeti.

‘Evaŋ passaŋ, bhikkhave, sutavā ariyasāvako rūpasmimpi nibbindati, vedanāyapi… saññāyapi… sankhāresupi… viññāņasmimpi nibbindati. Nibbindaŋ virajjati; virāgā vimuccati. Vimuttasmiŋ vimuttamiti ñāņaŋ hoti. “Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānāti.

‘Ayaŋ vuccati, bhikkhave, bhikkhu nevācināti na apacināti, apacinitvā ţhito neva pajahati na upādiyati, pajahitvā ţhito neva visineti na ussineti, visinetvā ţhito neva vidhūpeti na sandhūpeti. Vidhūpetvā ţhito kiñca nevācināti na apacināti? Apacinitvā ţhito rūpaŋ nevācināti na apacināti; apacinitvā ţhito vedanaŋ… saññaŋ… sankhāre… viññāņaŋ nevācināti na apacināti. Apacinitvā ţhito kiñca neva pajahati na upādiyati? Pajahitvā ţhito rūpaŋ neva pajahati na upādiyati; pajahitvā ţhito vedanaŋ… saññaŋ… sankhāre… viññāņaŋ neva pajahati na upādiyati. Pajahitvā ţhito kiñca neva visineti na ussineti? Visinetvā ţhito rūpaŋ neva visineti na ussineti; visinetvā ţhito vedanaŋ… saññaŋ… sankhāre… viññāņaŋ neva visineti na ussineti. Visinetvā ţhito kiñca neva vidhūpeti na sandhūpeti? Vidhūpetvā ţhito rūpaŋ neva vidhūpeti na sandhūpeti; vidhūpetvā ţhito vedanaŋ… saññaŋ… sankhāre… viññāņaŋ neva vidhūpeti na sandhūpeti. Vidhūpetvā ţhito evaŋvimuttacittaŋ kho, bhikkhave, bhikkhuŋ sa-indā devā sabrahmakā sapajāpatikā ārakāva namassanti–


‘Namo te purisājañña, namo te purisuttama;


Yassa te nābhijānāma, yampi nissāya jhāyasī’ ti. Sattamaŋ.

8. Piņđolyasuttaŋ
80. Ekaŋ (p. 2.075) samayaŋ bhagavā sakkesu viharati kapilavatthusmiŋ nigrodhārāme. Atha kho bhagavā kismiñcideva pakaraņe bhikkhusanghaŋ paņāmetvā pubbaņhasamayaŋ nivāsetvā pattacīvaramādāya kapilavatthuŋ piņđāya pāvisi. Kapilavatthusmiŋ piņđāya caritvā pacchābhattaŋ piņđapātapaţikkanto yena mahāvanaŋ tenupasankami divāvihārāya Mahāvanaŋ ajjhogāhetvā beluvalaţţhikāya mūle divāvihāraŋ nisīdi.

Atha kho bhagavato rahogatassa paţisallīnassa evaŋ cetaso parivitakko udapādi– ‘mayā kho bhikkhusangho pabāļho. Santettha bhikkhū navā acirapabbajitā adhunāgatā imaŋ dhammavinayaŋ. Tesaŋ mamaŋ apassantānaŋ siyā aññathattaŋ siyā vipariņāmo. Seyyathāpi nāma vacchassa taruņassa mātaraŋ apassantassa siyā aññathattaŋ siyā vipariņāmo, evameva santettha bhikkhū navā acirapabbajitā adhunāgatā imaŋ dhammavinayaŋ tesaŋ mamaŋ apassantānaŋ siyā aññathattaŋ siyā vipariņāmo. Seyyathāpi nāma bījānaŋ taruņānaŋ udakaŋ alabhantānaŋ siyā aññathattaŋ siyā vipariņāmo, evameva santettha …pe… tesaŋ mamaŋ alabhantānaŋ dassanāya siyā aññathattaŋ siyā vipariņāmo. Yaŋnūnāhaŋ yatheva mayā pubbe bhikkhusangho anuggahito, evameva etarahi anuggaņheyyaŋ bhikkhusanghan’ ti.

Atha kho brahmā sahampati bhagavato cetasā cetoparivitakkamaññāya– seyyathāpi nāma balavā puriso samiñjitaŋ vā bāhaŋ pasāreyya pasāritaŋ vā bāhaŋ samiñjeyya evameva– brahmaloke antarahito bhagavato purato pāturahosi. Atha kho brahmā sahampati ekaŋsaŋ uttarāsangaŋ karitvā yena bhagavā tenañjaliŋ paņāmetvā bhagavantaŋ etadavoca– ‘evametaŋ, bhagavā; evametaŋ, sugata Bhagavato, bhante, bhikkhusangho pabāļho. Santettha bhikkhū navā acirapabbajitā adhunāgatā imaŋ dhammavinayaŋ. Tesaŋ bhagavantaŋ apassantānaŋ siyā aññathattaŋ siyā vipariņāmo. Seyyathāpi nāma vacchassa taruņassa mātaraŋ apassantassa siyā aññathattaŋ siyā vipariņāmo, evameva santettha bhikkhū navā acirapabbajitā (p. 2.076) adhunāgatā imaŋ dhammavinayaŋ tesaŋ bhagavantaŋ apassantānaŋ siyā aññathattaŋ siyā vipariņāmo. Seyyathāpi nāma bījānaŋ taruņānaŋ udakaŋ alabhantānaŋ siyā aññathattaŋ siyā vipariņāmo, evameva santettha bhikkhū navā acirapabbajitā adhunāgatā imaŋ dhammavinayaŋ, tesaŋ bhagavantaŋ alabhantānaŋ dassanāya siyā aññathattaŋ siyā vipariņāmo. Abhinandatu, bhante, bhagavā bhikkhusanghaŋ; abhivadatu, bhante, bhagavā bhikkhusanghaŋ. Yatheva bhagavatā pubbe bhikkhusangho anuggahito, evameva etarahi anuggaņhātu bhikkhusanghan’ ti.

Adhivāsesi bhagavā tuņhībhāvena. Atha kho brahmā sahampati bhagavato adhivāsanaŋ viditvā bhagavantaŋ abhivādetvā padakkhiņaŋ katvā tatthevantaradhāyi.

Atha kho bhagavā sāyanhasamayaŋ paţisallānā vuţţhito yena nigrodhārāmo tenupasankami; upasankamitvā paññatte āsane nisīdi. Nisajja kho bhagavā tathārūpaŋ iddhābhisankhāraŋ abhisankhāsi yathā te bhikkhū (ekadvīhikāya sārajjamānarūpā yenāhaŋ tenupasankameyyuŋ. Tepi bhikkhū ekadvīhikāya sārajjamānarūpā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinne kho te bhikkhū bhagavā etadavoca–

‘Antamidaŋ, bhikkhave, jīvikānaŋ yadidaŋ piņđolyaŋ. Abhisāpoyaŋ, bhikkhave, lokasmiŋ piņđolo vicarasi pattapāņīti. Tañca kho etaŋ, bhikkhave, kulaputtā upenti atthavasikā, atthavasaŋ paţicca; neva rājābhinītā, na corābhinītā, na iņaţţā, na bhayaţţā, na ājīvikāpakatā; api ca kho otiņņāmha jātiyā jarāya maraņena sokehi paridevehi dukkhehi domanassehi upāyāsehi dukkhotiņņā dukkhaparetā appeva nāma imassa kevalassa dukkhakkhandhassa antakiriyā paññāyethāti.

‘Evaŋ pabbajito cāyaŋ, bhikkhave, kulaputto. So ca hoti abhijjhālu kāmesu tibbasārāgo byāpannacitto paduţţhamanasankappo muţţhassati asampajāno asamāhito vibbhantacitto pākatindriyo. Seyyathāpi, bhikkhave (p. 2.077) chavālātaŋ ubhatopadittaŋ majjhe gūthagataŋ, neva gāme kaţţhatthaŋ pharati, nāraññe kaţţhatthaŋ pharati. Tathūpamāhaŋ, bhikkhave, imaŋ puggalaŋ vadāmi gihibhogā ca parihīno, sāmaññatthañca na paripūreti.

‘Tayome, bhikkhave, akusalavitakkā– kāmavitakko, byāpādavitakko, vihiŋsāvitakko. Ime ca bhikkhave, tayo akusalavitakkā kva aparisesā nirujjhanti? Catūsu vā satipaţţhānesu suppatiţţhitacittassa viharato animittaŋ vā samādhiŋ bhāvayato. Yāvañcidaŋ, bhikkhave, alameva animitto samādhi bhāvetuŋ. Animitto, bhikkhave, samādhi bhāvito bahulīkato mahapphalo hoti mahānisaŋso.

‘Dvemā, bhikkhave, diţţhiyo– bhavadiţţhi ca vibhavadiţţhi ca. Tatra kho, bhikkhave, sutavā ariyasāvako iti paţisañcikkhati– “atthi nu kho taŋ kiñci lokasmiŋ yamahaŋ upādiyamāno na vajjavā assan” ti? So evaŋ pajānāti– “natthi nu kho taŋ kiñci lokasmiŋ yamahaŋ upādiyamāno na vajjavā assaŋ. Ahañhi rūpaññeva upādiyamāno upādiyeyyaŋ vedanaññeva… saññaññeva… sankhāreyeva viññāņaññeva upādiyamāno upādiyeyyaŋ. Tassa me assa upādānapaccayā bhavo; bhavapaccayā jāti; jātipaccayā jarāmaraņaŋ sokaparidevadukkhadomanassupāyāsā sambhaveyyuŋ. Evametassa kevalassa dukkhakkhandhassa samudayo assā”’ ti.

‘Taŋ kiŋ maññatha, bhikkhave, rūpaŋ niccaŋ vā aniccaŋ vā’ ti? ‘Aniccaŋ, bhante’. ‘Yaŋ panāniccaŋ dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ vipariņāmadhammaŋ kallaŋ nu taŋ samanupassituŋ– “etaŋ mama, esohamasmi, eso me attā”’ ti? ‘No hetaŋ, bhante’. ‘Vedanā… saññā… sankhārā… viññāņaŋ …pe… tasmātiha, bhikkhave, evaŋ passaŋ… nāparaŋ itthattāyāti pajānātī’ ti. Aţţhamaŋ.

9. Pālileyyasuttaŋ
81. Ekaŋ samayaŋ bhagavā kosambiyaŋ viharati ghositārāme. Atha kho bhagavā pubbaņhasamayaŋ nivāsetvā pattacīvaramādāya kosambiŋ piņđāya pāvisi. Kosambiyaŋ piņđāya caritvā pacchābhattaŋ piņđapātapaţikkanto sāmaŋ senāsanaŋ saŋsāmetvā pattacīvaramādāya anāmantetvā (p. 2.078) upaţţhāke anapaloketvā bhikkhusanghaŋ eko adutiyo cārikaŋ pakkāmi.

Atha kho aññataro bhikkhu acirapakkantassa bhagavato yenāyasmā ānando tenupasankami; upasankamitvā āyasmantaŋ ānandaŋ etadavoca– ‘esāvuso, ānanda, bhagavā sāmaŋ senāsanaŋ saŋsāmetvā pattacīvaramādāya anāmantetvā upaţţhāke anapaloketvā bhikkhusanghaŋ eko adutiyo cārikaŋ pakkanto’ ti. ‘Yasmiŋ, āvuso, samaye bhagavā sāmaŋ senāsanaŋ saŋsāmetvā pattacīvaramādāya anāmantetvā upaţţhāke anapaloketvā bhikkhusanghaŋ eko adutiyo cārikaŋ pakkamati, ekova bhagavā tasmiŋ samaye viharitukāmo hoti; na bhagavā tasmiŋ samaye kenaci anubandhitabbo hotī’ ti.

Atha kho bhagavā anupubbena cārikaŋ caramāno yena pālileyyakaŋ tadavasari. Tatra sudaŋ bhagavā pālileyyake viharati bhaddasālamūle. Atha kho sambahulā bhikkhū yenāyasmā ānando tenupasankamiŋsu; upasankamitvā āyasmatā ānandena saddhiŋ sammodiŋsu. Sammodanīyaŋ kathaŋ sāraņīyaŋ vītisāretvā ekamantaŋ nisīdiŋsu. Ekamantaŋ nisinnā kho te bhikkhū āyasmantaŋ ānandaŋ etadavocuŋ– ‘cirassutā kho no, āvuso ānanda, bhagavato sammukhā dhammī kathā; icchāma mayaŋ, āvuso ānanda, bhagavato sammukhā dhammiŋ kathaŋ sotun’ ti.

Atha kho āyasmā ānando tehi bhikkhūhi saddhiŋ yena pālileyyakaŋ bhaddasālamūlaŋ yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinne kho te bhikkhū bhagavā dhammiyā kathāya sandassesi samādapesi samuttejesi sampahaŋsesi. Tena kho pana samayena aññatarassa bhikkhuno evaŋ cetaso parivitakko udapādi– ‘kathaŋ nu kho jānato kathaŋ passato anantarā āsavānaŋ khayo hotī’ ti? Atha kho bhagavā tassa bhikkhuno cetasā cetoparivitakkamaññāya bhikkhū āmantesi– ‘vicayaso desito, bhikkhave, mayā dhammo; vicayaso desitā cattāro satipaţţhānā; vicayaso desitā cattāro sammappadhānā; vicayaso (p. 2.079) desitā cattāro iddhipādā; vicayaso desitāni pañcindriyāni; vicayaso desitāni pañca balāni; vicayaso desitā sattabojjhangā; vicayaso desito ariyo aţţhangiko maggo. Evaŋ vicayaso desito, bhikkhave, mayā dhammo. Evaŋ vicayaso desite kho, bhikkhave, mayā dhamme atha ca panidhekaccassa bhikkhuno evaŋ cetaso parivitakko udapādi– “kathaŋ nu kho jānato kathaŋ passato anantarā āsavānaŋ khayo hotī”’ ti?

‘Kathañca, bhikkhave, jānato kathaŋ passato anantarā āsavānaŋ khayo hoti? Idha bhikkhave, assutavā puthujjano ariyānaŋ adassāvī ariyadhammassa akovido ariyadhamme avinīto, sappurisānaŋ adassāvī sappurisadhammassa akovido sappurisadhamme avinīto rūpaŋ attato samanupassati. Yā kho pana sā, bhikkhave, samanupassanā sankhāro so. So pana sankhāro kiŋnidāno kiŋsamudayo kiŋjātiko kiŋpabhavo? Avijjāsamphassajena, bhikkhave, vedayitena phuţţhassa assutavato puthujjanassa uppannā taņhā; tatojo so sankhāro. Iti kho, bhikkhave, sopi sankhāro anicco sankhato paţiccasamuppanno. Sāpi taņhā aniccā sankhatā paţiccasamuppannā. Sāpi vedanā aniccā sankhatā paţiccasamuppannā. Sopi phasso anicco sankhato paţiccasamuppanno. Sāpi avijjā aniccā sankhatā paţiccasamuppannā Evampi kho, bhikkhave, jānato evaŋ passato anantarā āsavānaŋ khayo hoti.

‘Na heva kho rūpaŋ attato samanupassati; api ca kho rūpavantaŋ attānaŋ samanupassati. Yā kho pana sā, bhikkhave, samanupassanā sankhāro so. So pana sankhāro kiŋnidāno kiŋsamudayo kiŋjātiko kiŋpabhavo? Avijjāsamphassajena, bhikkhave, vedayitena phuţţhassa assutavato puthujjanassa uppannā taņhā; tatojo so sankhāro. Iti kho, bhikkhave, sopi sankhāro anicco sankhato paţiccasamuppanno. Sāpi taņhā… sāpi vedanā… sopi phasso… sāpi avijjā aniccā sankhatā paţiccasamuppannā. Evampi kho, bhikkhave, jānato evaŋ passato anantarā āsavānaŋ khayo hoti.

‘Na heva kho rūpaŋ attato samanupassati, na rūpavantaŋ attānaŋ samanupassati; api ca kho attani rūpaŋ samanupassati. Yā kho pana sā, bhikkhave (p. 2.080) samanupassanā sankhāro so. So pana sankhāro kiŋnidāno kiŋsamudayo kiŋjātiko kiŋpabhavo? Avijjāsamphassajena, bhikkhave, vedayitena phuţţhassa assutavato puthujjanassa uppannā taņhā; tatojo so sankhāro. Iti kho, bhikkhave, sopi sankhāro anicco sankhato paţiccasamuppanno. Sāpi taņhā… sāpi vedanā… sopi phasso… sāpi avijjā aniccā sankhatā paţiccasamuppannā. Evampi kho, bhikkhave, jānato evaŋ passato anantarā āsavānaŋ khayo hoti.

‘Na heva kho rūpaŋ attato samanupassati, na rūpavantaŋ attānaŋ samanupassati, na attani rūpaŋ samanupassati; api ca kho rūpasmiŋ attānaŋ samanupassati. Yā kho pana sā, bhikkhave, samanupassanā sankhāro so. So pana sankhāro kiŋnidāno kiŋsamudayo kiŋjātiko kiŋpabhavo? Avijjāsamphassajena, bhikkhave, vedayite phuţţhassa assutavato puthujjanassa uppannā taņhā; tatojo so sankhāro. Iti kho, bhikkhave, sopi sankhāro anicco sankhato paţiccasamuppanno. Sāpi taņhā sāpi vedanā… sopi phasso… sāpi avijjā aniccā sankhatā paţiccasamuppannā. Evampi kho, bhikkhave, jānato …pe… āsavānaŋ khayo hoti.

‘Na heva kho rūpaŋ attato samanupassati, na rūpavantaŋ attānaŋ, na attani rūpaŋ, na rūpasmiŋ attānaŋ samanupassati; api ca kho vedanaŋ attato samanupassati, api ca kho vedanāvantaŋ attānaŋ samanupassati, api ca kho attani vedanaŋ samanupassati, api ca kho vedanāya attānaŋ samanupassati; api ca kho saññaŋ… api ca kho sankhāre attato samanupassati, api ca kho sankhāravantaŋ attānaŋ samanupassati, api ca kho attani sankhāre samanupassati, api ca kho sankhāresu attānaŋ samanupassati; api ca kho viññāņaŋ attato samanupassati, api ca kho viññāņavantaŋ attānaŋ, api ca kho attani viññāņaŋ, api ca kho viññāņasmiŋ attānaŋ samanupassati. Yā kho pana sā, bhikkhave, samanupassanā sankhāro so. So pana sankhāro kiŋnidāno …pe… kiŋpabhavo? Avijjāsamphassajena, bhikkhave, vedayite phuţţhassa assutavato puthujjanassa uppannā taņhā; tatojo so sankhāro. Iti kho, bhikkhave, sopi sankhāro anicco sankhato paţiccasamuppanno. Sāpi taņhā… sāpi vedanā… sopi phasso (p. 2.081) sāpi avijjā aniccā sankhatā paţiccasamuppannā. Evaŋ kho, bhikkhave, jānato evaŋ passato anantarā āsavānaŋ khayo hoti.

‘Na heva kho rūpaŋ attato samanupassati, na vedanaŋ attato samanupassati, na saññaŋ… na sankhāre… na viññāņaŋ attato samanupassati; api ca kho evaŋdiţţhi hoti– “so attā so loko, so pecca bhavissāmi nicco dhuvo sassato avipariņāmadhammo” ti. Yā kho pana sā, bhikkhave, sassatadiţţhi sankhāro so. So pana sankhāro kiŋnidāno …pe… evampi kho, bhikkhave, jānato evaŋ passato anantarā āsavānaŋ khayo hoti.

‘Na heva kho rūpaŋ attato samanupassati, na vedanaŋ na saññaŋ… na sankhāre… na viññāņaŋ attato samanupassati; nāpi evaŋdiţţhi hoti– “so attā so loko, so pecca bhavissāmi nicco dhuvo sassato avipariņāmadhammo” ti. Api ca kho evaŋdiţţhi hoti– “no cassaŋ no ca me siyā nābhavissaŋ na me bhavissatī” ti. Yā kho pana sā, bhikkhave, ucchedadiţţhi sankhāro so. So pana sankhāro kiŋnidāno kiŋsamudayo kiŋjātiko kiŋpabhavo? Avijjāsamphassajena, bhikkhave, vedayitena phuţţhassa assutavato puthujjanassa uppannā taņhā; tatojo so sankhāro. Iti kho, bhikkhave, sopi sankhāro anicco …pe… evampi kho, bhikkhave, jānato evaŋ passato anantarā āsavānaŋ khayo hoti.

‘Na heva kho rūpaŋ attato samanupassati, na vedanaŋ… na saññaŋ… na sankhāre… na viññāņaŋ attato samanupassati …pe… na viññāņasmiŋ attato samanupassati, nāpi evaŋdiţţhi hoti– “so attā so loko, so pecca bhavissāmi nicco dhuvo sassato avipariņāmadhammo” ti; nāpi evaŋdiţţhi hoti– “no cassaŋ no ca me siyā nābhavissaŋ na me bhavissatī” ti; api ca kho kankhī hoti vicikicchī aniţţhangato saddhamme. Yā kho pana sā, bhikkhave, kankhitā vicikicchitā aniţţhangatatā saddhamme sankhāro so. So pana sankhāro kiŋnidāno kiŋsamudayo kiŋjātiko kiŋpabhavo? Avijjāsamphassajena, bhikkhave, vedayitena phuţţhassa assutavato puthujjanassa uppannā taņhā; tatojo so sankhāro. Iti kho, bhikkhave, sopi sankhāro anicco sankhato (p. 2.082) paţiccasamuppanno. Sāpi taņhā aniccā sankhatā paţiccasamuppannā. Sāpi vedanā aniccā sankhatā paţiccasamuppannā. Sopi phasso anicco sankhato paţiccasamuppanno. Sāpi avijjā aniccā sankhatā paţiccasamuppannā. Evaŋ kho, bhikkhave, jānato evaŋ passato anantarā āsavānaŋ khayo hotī’ ti. Navamaŋ.

10. Puņņamasuttaŋ
82. Ekaŋ samayaŋ bhagavā sāvatthiyaŋ viharati pubbārāme migāramātupāsāde mahatā bhikkhusanghena saddhiŋ. Tena kho pana samayena bhagavā tadahuposathe pannarase puņņāya puņņamāya rattiyā bhikkhusanghaparivuto ajjhokāse nisinno hoti.

Atha kho aññataro bhikkhu uţţhāyāsanā ekaŋsaŋ uttarāsangaŋ karitvā yena bhagavā tenañjaliŋ paņāmetvā bhagavantaŋ etadavoca– ‘puccheyyāhaŋ, bhante, bhagavantaŋ kiñcideva desaŋ, sace me bhagavā okāsaŋ karoti pañhassa veyyākaraņāyā’ ti? ‘Tena hi tvaŋ, bhikkhu, sake āsane nisīditvā puccha yadākankhasī’ ti. ‘Evaŋ, bhante’ ti kho so bhikkhu bhagavato paţissutvā sake āsane nisīditvā bhagavantaŋ etadavoca ‘ime nu kho, bhante, pañcupādānakkhandhā, seyyathidaŋ– rūpupādānakkhandho, vedanupādānakkhandho, saññupādānakkhandho, sankhārupādānakkhandho, viññāņupādānakkhandho’ ti.

‘Ime kho pana, bhikkhu, pañcupādānakkhandhā; seyyathidaŋ– rūpupādānakkhandho …pe… viññāņupādānakkhandho’ ti. ‘Sādhu, bhante’ ti kho so bhikkhu bhagavato bhāsitaŋ abhinanditvā anumoditvā bhagavantaŋ uttariŋ pañhaŋ apucchi–

‘Ime kho pana, bhante, pañcupādānakkhandhā kiŋmūlakā’ ti? ‘Ime kho, bhikkhu, pañcupādānakkhandhā chandamūlakā’ ti …pe… taññeva nu kho, bhante, upādānaŋ te pañcupādānakkhandhā udāhu aññatra pañcahi upādānakkhandhehi upādānanti? ‘Na kho, bhikkhu, taññeva upādānaŋ te pañcupādānakkhandhā nāpi aññatra pañcahi upādānakkhandhehi upādānaŋ, api ca yo tattha chandarāgo taŋ tattha upādānan’ ti. ‘Sādhu, bhante’ ti kho so bhikkhu …pe… uttariŋ pañhaŋ apucchi–

‘Siyā (p. 2.083) pana, bhante, pañcupādānakkhandhesu chandarāgavemattatā’ ti? ‘Siyā, bhikkhū’ ti bhagavā avoca– ‘idha, bhikkhu, ekaccassa evaŋ hoti– “evaŋrūpo siyaŋ anāgatamaddhānaŋ, evaŋvedano siyaŋ anāgatamaddhānaŋ, evaŋsañño siyaŋ anāgatamaddhānaŋ, evaŋsankhāro siyaŋ anāgatamaddhānaŋ evaŋviññāņo siyaŋ anāgatamaddhānan” ti. Evaŋ kho, bhikkhu, siyā pañcupādānakkhandhesu chandarāgavemattatā’ ti? ‘Sādhu, bhante’ ti kho so bhikkhu …pe… uttariŋ pañhaŋ apucchi–

‘Kittāvatā nu kho, bhante, khandhānaŋ khandhādhivacanan’ ti? ‘Yaŋ kiñci, bhikkhu, rūpaŋ atītānāgatapaccuppannaŋ ajjhattaŋ vā bahiddhā vā oļārikaŋ vā sukhumaŋ vā hīnaŋ vā paņītaŋ vā yaŋ dūre santike vā, ayaŋ vuccati rūpakkhandho. Yā kāci vedanā… yā kāci saññā ye keci sankhārā… yaŋ kiñci viññāņaŋ atītānāgatapaccuppannaŋ ajjhattaŋ vā bahiddhā vā oļārikaŋ vā sukhumaŋ vā hīnaŋ vā paņītaŋ vā yaŋ dūre santike vā, ayaŋ vuccati viññāņakkhandho. Ettāvatā kho, bhikkhu, khandhānaŋ khandhādhivacanan’ ti. ‘Sādhu, bhante’ ti kho so bhikkhu …pe… apucchi–

‘Ko nu kho, bhante, hetu ko paccayo rūpakkhandhassa paññāpanāya; ko hetu ko paccayo vedanākkhandhassa paññāpanāya; ko hetu ko paccayo saññākkhandhassa paññāpanāya; ko hetu ko paccayo sankhārakkhandhassa paññāpanāya; ko hetu ko paccayo viññāņakkhandhassa paññāpanāyā’ ti? ‘Cattāro kho, bhikkhu, mahābhūtā hetu, cattāro mahābhūtā paccayo rūpakkhandhassa paññāpanāya. Phasso hetu phasso paccayo vedanākkhandhassa paññāpanāya. Phasso hetu phasso paccayo saññākkhandhassa paññāpanāya. Phasso hetu phasso paccayo sankhārakkhandhassa paññāpanāya. Nāmarūpaŋ hetu, nāmarūpaŋ paccayo viññāņakkhandhassa paññāpanāyā’ ti. ‘Sādhu, bhante’ ti kho so bhikkhu …pe… apucchi–

‘Kathaŋ nu kho, bhante, sakkāyadiţţhi hotī’ ti? ‘Idha, bhikkhu, assutavā puthujjano ariyānaŋ adassāvī ariyadhammassa akovido ariyadhamme avinīto, sappurisānaŋ adassāvī sappurisadhammassa akovido sappurisadhamme avinīto rūpaŋ attato samanupassati, rūpavantaŋ vā attānaŋ; attani vā rūpaŋ, rūpasmiŋ vā attānaŋ; vedanaŋ… saññaŋ… sankhāre… viññāņaŋ… attato samanupassati, viññāņavantaŋ vā attānaŋ; attani vā viññāņaŋ, viññāņasmiŋ (p. 2.084) vā attānaŋ. Evaŋ kho, bhikkhu, sakkāyadiţţhi hotī’ ti. ‘Sādhu, bhante’ ti kho so bhikkhu …pe… apucchi–

‘Kathaŋ pana, bhante, sakkāyadiţţhi na hotī’ ti? ‘Idha, bhikkhu, sutavā ariyasāvako ariyānaŋ dassāvī ariyadhammassa kovido ariyadhamme suvinīto, sappurisānaŋ dassāvī sappurisadhammassa kovido sappurisadhamme suvinīto na rūpaŋ attato samanupassati, na rūpavantaŋ vā attānaŋ; na attani vā rūpaŋ, na rūpasmiŋ vā attānaŋ; na vedanaŋ… na saññaŋ… na sankhāre… na viññāņaŋ attato samanupassati, na viññāņavantaŋ vā attānaŋ; na attani vā viññāņaŋ, na viññāņasmiŋ vā attānaŋ. Evaŋ kho, bhikkhu, sakkāyadiţţhi na hotī’ ti. ‘Sādhu bhante’ ti kho so bhikkhu …pe… apucchi–

‘Ko nu kho, bhante, rūpassa assādo, ko ādīnavo, kiŋ nissaraņaŋ; ko vedanāya… ko saññāya… ko sankhārānaŋ… ko viññāņassa assādo, ko ādīnavo, kiŋ nissaraņan’ ti? ‘Yaŋ kho, bhikkhu, rūpaŋ paţicc uppajjati sukhaŋ somanassaŋ– ayaŋ rūpassa assādo. Yaŋ rūpaŋ aniccaŋ dukkhaŋ vipariņāmadhammaŋ– ayaŋ rūpassa ādīnavo. Yo rūpasmiŋ chandarāgavinayo chandarāgappahānaŋ– idaŋ rūpassa nissaraņaŋ. Yaŋ vedanaŋ paţicca… yaŋ saññaŋ paţicca… ye sankhāre paţicca… yaŋ viññāņaŋ paţicc uppajjati sukhaŋ somanassaŋ– ayaŋ viññāņassa assādo. Yaŋ viññāņaŋ aniccaŋ dukkhaŋ vipariņāmadhammaŋ– ayaŋ viññāņassa ādīnavo. Yo viññāņasmiŋ chandarāgavinayo chandarāgappahānaŋ– idaŋ viññāņassa nissaraņan’ ti. ‘Sādhu, bhante’ ti kho so bhikkhu bhagavato bhāsitaŋ abhinanditvā anumoditvā bhagavantaŋ uttariŋ pañhaŋ apucchi–

‘Kathaŋ nu kho, bhante, jānato, kathaŋ passato imasmiñca saviññāņake kāye bahiddhā ca sabbanimittesu ahankāramamankāramānānusayā na hontī’ ti? ‘Yaŋ kiñci, bhikkhu, rūpaŋ atītānāgatapaccuppannaŋ ajjhattaŋ vā bahiddhā vā oļārikaŋ vā sukhumaŋ vā hīnaŋ vā paņītaŋ vā yaŋ dūre santike vā, sabbaŋ rūpaŋ– “netaŋ mama, nesohamasmi, na meso attā” ti evametaŋ yathābhūtaŋ sammappaññāya passati. Yā (p. 2.085) kāci vedanā… yā kāci saññā… ye keci sankhārā… yaŋ kiñci viññāņaŋ atītānāgatapaccuppannaŋ ajjhattaŋ vā bahiddhā vā oļārikaŋ vā sukhumaŋ vā hīnaŋ vā paņītaŋ vā yaŋ dūre santike vā, sabbaŋ viññāņaŋ– “netaŋ mama, nesohamasmi, na meso attā” ti evametaŋ yathābhūtaŋ sammappaññāya passati. Evaŋ kho, bhikkhu, jānato evaŋ passato imasmiñca saviññāņake kāye bahiddhā ca sabbanimittesu ahankāramamankāramānānusayā na hontī’ ti.

Tena kho pana samayena aññatarassa bhikkhuno evaŋ cetaso parivitakko udapādi– ‘iti kira bho rūpaŋ anattā, vedanā… saññā… sankhārā… viññāņaŋ anattā; anattakatāni kammāni kathamattānaŋ phusissantī’ ti. Atha kho bhagavā tassa bhikkhuno cetasā ceto parivitakkamaññāya bhikkhū āmantesi–

‘Ṭhānaŋ kho panetaŋ, bhikkhave, vijjati yaŋ idhekacco moghapuriso avidvā avijjāgato taņhādhipateyyena cetasā satthusāsanaŋ atidhāvitabbaŋ maññeyya. Iti kira, bho, rūpaŋ anattā, vedanā… saññā… sankhārā… viññāņaŋ anattā. Anattakatāni kammāni kathamattānaŋ phusissantīti? Paţipucchāvinītā kho me tumhe, bhikkhave, tatra tatra tesu tesu dhammesu.

‘Taŋ kiŋ maññatha, bhikkhave, rūpaŋ niccaŋ vā aniccaŋ vā’ ti? ‘Aniccaŋ, bhante’. ‘Vedanā… saññā… sankhārā… viññāņaŋ niccaŋ vā aniccaŋ vā’ ti ‘Aniccaŋ, bhante’. ‘Yaŋ panāniccaŋ dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ vipariņāmadhammaŋ, kallaŋ nu taŋ samanupassituŋ– “etaŋ mama, esohamasmi, eso me attā”’ ti? ‘No hetaŋ, bhante’. Tasmātiha …pe… evaŋ passaŋ …pe… nāparaŋ itthattāyāti pajānātī’ ti.


‘Dve khandhā taññeva siyaŋ, adhivacanañca hetunā;


Sakkāyena duve vuttā, assādaviññāņakena ca.


Ete dasavidhā vuttā, hoti bhikkhu pucchāyā’ ti. Dasamaŋ.

Khajjanīyavaggo aţţhamo.

Tassuddānaŋ–

Assādo (p. 2.086) dve samudayā, arahantehi apare dve;

Sīho khajjanī piņđolyaŋ, pālileyyena puņņamāti.

9. Theravaggo

1. Ānandasuttaŋ
83. Sāvatthinidānaŋ Tatra kho āyasmā ānando bhikkhū āmantesi– ‘āvuso, bhikkhave’ ti. ‘Āvuso’ ti kho te bhikkhū āyasmato ānandassa paccassosuŋ. Āyasmā ānando etadavoca–

‘Puņņo nāma, āvuso, āyasmā mantāņiputto amhākaŋ navakānaŋ sataŋ bahūpakāro hoti. So amhe iminā ovādena ovadati– “upādāya, āvuso ānanda, asmīti hoti, no anupādāya. Kiñca upādāya asmīti hoti, no anupādāya? Rūpaŋ upādāya asmīti hoti, no anupādāya. Vedanaŋ… saññaŋ… sankhāre… viññāņaŋ upādāya asmīti hoti, no anupādāya”’.

‘Seyyathāpi, āvuso ānanda, itthī vā puriso vā daharo yuvā maņđanakajātiko ādāse vā parisuddhe pariyodāte acche vā udakapatte sakaŋ mukhanimittaŋ paccavekkhamāno upādāya passeyya, no anupādāya; evameva kho, āvuso ānanda, rūpaŋ upādāya asmīti hoti, no anupādāya. Vedanaŋ… saññaŋ… sankhāre… viññāņaŋ upādāya asmīti hoti, no anupādāya.

‘Taŋ kiŋ maññasi, āvuso ānanda, “rūpaŋ niccaŋ vā aniccaŋ vā”’ ti? “Aniccaŋ, āvuso”. Vedanā… saññā sankhārā… viññāņaŋ niccaŋ vā aniccaŋ vā” ti? “Aniccaŋ, āvuso”. Tasmātiha …pe… evaŋ passaŋ …pe… nāparaŋ itthattāyāti pajānātīti. Puņņo nāma āvuso āyasmā mantāņiputto amhākaŋ navakānaŋ sataŋ bahūpakāro hoti. So amhe iminā ovādena (p. 2.087) ovadati. Idañca pana me āyasmato puņņassa mantāņiputtassa dhammadesanaŋ sutvā dhammo abhisamitoti. Paţhamaŋ.

2. Tissasuttaŋ
84. Sāvatthinidānaŋ. Tena kho pana samayena āyasmā tisso bhagavato pitucchāputto sambahulānaŋ bhikkhūnaŋ evamāroceti– ‘api me, āvuso, madhurakajāto viya kāyo; disāpi me na pakkhāyanti; dhammāpi maŋ na paţibhanti; thinamiddhañca me cittaŋ pariyādāya tiţţhati; anabhirato ca brahmacariyaŋ carāmi; hoti ca me dhammesu vicikicchā’ ti.

Atha kho sambahulā bhikkhū yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ– ‘āyasmā, bhante, tisso bhagavato pitucchāputto sambahulānaŋ bhikkhūnaŋ evamāroceti– “api me, āvuso, madhurakajāto viya kāyo; disāpi me na pakkhāyanti; dhammāpi maŋ na paţibhanti; thinamiddhañca me cittaŋ pariyādāya tiţţhati; anabhirato ca brahmacariyaŋ carāmi; hoti ca me dhammesu vicikicchā”’ ti.

Atha kho bhagavā aññataraŋ bhikkhuŋ āmantesi– ‘ehi tvaŋ, bhikkhu, mama vacanena tissaŋ bhikkhuŋ āmantehī’ ti. ‘Evaŋ, bhante’ ti kho so bhikkhu bhagavato paţissutvā yenāyasmā tisso tenupasankami upasankamitvā āyasmantaŋ tissaŋ etadavoca– ‘satthā taŋ, āvuso tissa, āmantetī’ ti. ‘Evamāvuso’ ti kho āyasmā tisso tassa bhikkhuno paţissutvā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ tissaŋ bhagavā etadavoca– ‘saccaŋ kira tvaŋ, tissa, sambahulānaŋ bhikkhūnaŋ evamārocesi– “api me, āvuso, madhurakajāto viya kāyo …pe… hoti ca me dhammesu vicikicchā”’ ti? ‘Evaŋ, bhante’. ‘Taŋ kiŋ maññasi, tissa, rūpe avigatarāgassa avigatacchandassa avigatapemassa avigatapipāsassa avigatapariļāhassa avigatataņhassa, tassa rūpassa vipariņāmaññathābhāvā uppajjanti sokaparidevadukkhadomanassupāyāsā’ ti? ‘Evaŋ, bhante’.

‘Sādhu (p. 2.088) sādhu, tissa! Evañhetaŋ, tissa, hoti. Yathā taŋ rūpe avigatarāgassa… vedanāya… saññāya… sankhāresu avigatarāgassa …pe… tesaŋ sankhārānaŋ vipariņāmaññathābhāvā uppajjanti sokaparidevadukkhadomanassupāyāsā’ ti? ‘Evaŋ, bhante’.

‘Sādhu sādhu, tissa! Evañhetaŋ, tissa, hoti. Yathā taŋ viññāņe avigatarāgassa avigatacchandassa avigatapemassa avigatapipāsassa avigatapariļāhassa avigatataņhassa, tassa viññāņassa vipariņāmaññathābhāvā uppajjanti sokaparidevadukkhadomanassupāyāsā’ ti? ‘Evaŋ, bhante’.

‘Sādhu sādhu, tissa! Evañhetaŋ, tissa, hoti. Yathā taŋ viññāņe avigatarāgassa. Taŋ kiŋ maññasi, tissa, rūpe vigatarāgassa vigatacchandassa vigatapemassa vigatapipāsassa vigatapariļāhassa vigatataņhassa, tassa rūpassa vipariņāmaññathābhāvā uppajjanti sokaparidevadukkhadomanassupāyāsā’ ti? ‘No hetaŋ, bhante’.

‘Sādhu sādhu, tissa! Evañhetaŋ, tissa, hoti. Yathā taŋ rūpe vigatarāgassa… vedanāya… saññāya… sankhāresu vigatarāgassa… viññāņe vigatarāgassa vigatacchandassa vigatapemassa vigatapipāsassa vigatapariļāhassa vigatataņhassa tassa viññāņassa vipariņāmaññathābhāvā uppajjanti sokaparidevadukkhadomanassupāyāsā’ ti? ‘No hetaŋ, bhante’.

‘Sādhu sādhu, tissa! Evañhetaŋ, tissa, hoti. Yathā taŋ viññāņe vigatarāgassa. Taŋ kiŋ maññasi, tissa, rūpaŋ niccaŋ vā aniccaŋ vā’ ti? ‘Aniccaŋ, bhante’. ‘Vedanā saññā… sankhārā… viññāņaŋ niccaŋ vā aniccaŋ vā’ ti? ‘Aniccaŋ, bhante’. Tasmātiha …pe… evaŋ passaŋ …pe… nāparaŋ itthattāyāti pajānātī’ ti.

‘Seyyathāpi, tissa, dve purisā– eko puriso amaggakusalo, eko puriso maggakusalo. Tamenaŋ so amaggakusalo puriso amuŋ maggakusalaŋ purisaŋ maggaŋ puccheyya. So evaŋ vadeyya– “ehi, bho purisa, ayaŋ maggo. Tena muhuttaŋ gaccha. Tena muhuttaŋ gantvā dakkhissasi dvedhāpathaŋ, tattha vāmaŋ muñcitvā dakkhiņaŋ gaņhāhi. Tena muhuttaŋ gaccha. Tena muhuttaŋ gantvā dakkhissasi tibbaŋ vanasaņđaŋ. Tena muhuttaŋ gaccha. Tena muhuttaŋ gantvā dakkhissasi mahantaŋ ninnaŋ pallalaŋ Tena muhuttaŋ gaccha. Tena muhuttaŋ (p. 2.089) gantvā dakkhissasi sobbhaŋ papātaŋ. Tena muhuttaŋ gaccha. Tena muhuttaŋ gantvā dakkhissasi samaŋ bhūmibhāgaŋ ramaņīyan”’ ti.

‘Upamā kho myāyaŋ, tissa, katā atthassa viññāpanāya. Ayaŋ cevettha attho– “puriso amaggakusalo” ti kho, tissa, puthujjanassetaŋ adhivacanaŋ. “Puriso maggakusalo” ti kho, tissa, tathāgatassetaŋ adhivacanaŋ arahato sammāsambuddhassa. “Dvedhāpatho” ti kho, tissa, vicikicchāyetaŋ adhivacanaŋ “Vāmo maggo” ti kho, tissa, aţţhangikassetaŋ micchāmaggassa adhivacanaŋ, seyyathidaŋ– micchādiţţhiyā …pe… micchāsamādhissa. “Dakkhiņo maggo” ti kho, tissa, ariyassetaŋ aţţhangikassa maggassa adhivacanaŋ, seyyathidaŋ– sammādiţţhiyā …pe… sammāsamādhissa. “ tibbo vanasaņđo” ti kho, tissa, avijjāyetaŋ adhivacanaŋ. “Mahantaŋ ninnaŋ pallalan” ti kho, tissa, kāmānametaŋ adhivacanaŋ. “Sobbho papāto” ti kho, tissa, kodhūpāyāsassetaŋ adhivacanaŋ. “Samo bhūmibhāgo ramaņīyo” ti kho, tissa, nibbānassetaŋ adhivacanaŋ. Abhirama, tissa, abhirama, tissa! Ahamovādena ahamanuggahena ahamanusāsaniyā’ ti .

Idamavoca bhagavā. Attamano āyasmā tisso bhagavato bhāsitaŋ abhinandīti. Dutiyaŋ.

3. Yamakasuttaŋ
85. Ekaŋ samayaŋ āyasmā sāriputto sāvatthiyaŋ viharati jetavane anāthapiņđikassa ārāme. Tena kho pana samayena yamakassa nāma bhikkhuno evarūpaŋ pāpakaŋ diţţhigataŋ uppannaŋ hoti– ‘tathāhaŋ bhagavatā dhammaŋ desitaŋ ājānāmi, yathā khīņāsavo bhikkhu kāyassa bhedā ucchijjati vinassati, na hoti paraŋ maraņā’ ti.

Assosuŋ kho sambahulā bhikkhū yamakassa kira nāma bhikkhuno evarūpaŋ pāpakaŋ diţţhigataŋ uppannaŋ hoti– ‘tathāhaŋ bhagavatā dhammaŋ desitaŋ ājānāmi, yathā khīņāsavo bhikkhu kāyassa bhedā ucchijjati vinassati, na hoti paraŋ maraņā’ ti. Atha kho te bhikkhū yenāyasmā yamako (p. 2.090) tenupasankamiŋsu; upasankamitvā āyasmatā yamakena saddhiŋ sammodiŋsu. Sammodanīyaŋ kathaŋ sāraņīyaŋ vītisāretvā ekamantaŋ nisīdiŋsu. Ekamantaŋ nisinnā kho te bhikkhū āyasmantaŋ yamakaŋ etadavocuŋ–

‘Saccaŋ kira te, āvuso yamaka, evarūpaŋ pāpakaŋ diţţhigataŋ uppannaŋ– “tathāhaŋ bhagavatā dhammaŋ desitaŋ ājānāmi, yathā khīņāsavo bhikkhu kāyassa bhedā ucchijjati vinassati, na hoti paraŋ maraņā”’ ti? ‘Evaŋ khvāhaŋ, āvuso, bhagavatā dhammaŋ desitaŋ ājānāmi– “khīņāsavo bhikkhu kāyassa bhedā ucchijjati vinassati, na hoti paraŋ maraņā”’ ti.

‘Mā, āvuso yamaka, evaŋ avaca, mā bhagavantaŋ abbhācikkhi. Na hi sādhu bhagavato abbhācikkhanaŋ. Na hi bhagavā evaŋ vadeyya– “khīņāsavo bhikkhu kāyassa bhedā ucchijjati vinassati, na hoti paraŋ maraņā”’ ti. Evampi kho āyasmā yamako tehi bhikkhūhi vuccamāno tatheva taŋ pāpakaŋ diţţhigataŋ thāmasā parāmāsā abhinivissa voharati– ‘tathāhaŋ bhagavatā dhammaŋ desitaŋ ājānāmi, yathā khīņāsavo bhikkhu kāyassa bhedā ucchijjati vinassati, na hoti paraŋ maraņā’ ti.

Yato kho te bhikkhū nāsakkhiŋsu āyasmantaŋ yamakaŋ etasmā pāpakā diţţhigatā vivecetuŋ, atha kho te bhikkhū uţţhāyāsanā yenāyasmā sāriputto tenupasankamiŋsu; upasankamitvā āyasmantaŋ sāriputtaŋ etadavocuŋ– ‘yamakassa nāma, āvuso sāriputta, bhikkhuno evarūpaŋ pāpakaŋ diţţhigataŋ uppannaŋ– “tathāhaŋ bhagavatā dhammaŋ desitaŋ ājānāmi yathā khīņāsavo bhikkhu kāyassa bhedā ucchijjati vinassati, na hoti paraŋ maraņā” ti. Sādhāyasmā sāriputto yena yamako bhikkhu tenupasankamatu anukampaŋ upādāyā’ ti. Adhivāsesi kho āyasmā sāriputto tuņhībhāvena. Atha kho āyasmā sāriputto sāyanhasamayaŋ paţisallānā vuţţhito yenāyasmā yamako tenupasankami; upasankamitvā āyasmatā yamakena saddhiŋ sammodi …pe… ekamantaŋ nisinno kho āyasmā sāriputto āyasmantaŋ yamakaŋ etadavoca–

‘Saccaŋ kira te, āvuso yamaka, evarūpaŋ pāpakaŋ diţţhigataŋ uppannaŋ– “tathāhaŋ bhagavatā dhammaŋ desitaŋ ājānāmi, yathā khīņāsavo bhikkhu kāyassa bhedā ucchijjati vinassati, na hoti paraŋ maraņā”’ ti? ‘Evaŋ (p. 2.091) khvāhaŋ, āvuso, bhagavatā dhammaŋ desitaŋ ājānāmi, yathā khīņāsavo bhikkhu kāyassa bhedā ucchijjati vinassati, na hoti paraŋ maraņā’ ti.

‘Taŋ kiŋ maññasi, āvuso yamaka, rūpaŋ niccaŋ vā aniccaŋ vā’ ti? ‘Aniccaŋ, āvuso’. ‘Vedanā niccā… saññā… sankhārā… viññāņaŋ niccaŋ vā aniccaŋ vā’ ti? ‘Aniccaŋ, āvuso’. Tasmātiha …pe… evaŋ passaŋ …pe… nāparaŋ itthattāyāti pajānātī’ ti.

‘Taŋ kiŋ maññasi, āvuso yamaka, rūpaŋ tathāgatoti samanupassasī’ ti? ‘No hetaŋ, āvuso’ ‘vedanaŋ tathāgatoti samanupassasī’ ti? ‘No hetaŋ, āvuso’… ‘saññaŋ… sankhāre… viññāņaŋ tathāgatoti samanupassasī’ ti? ‘No hetaŋ, āvuso’.

‘Taŋ kiŋ maññasi, āvuso yamaka, rūpasmiŋ tathāgatoti samanupassasī’ ti? ‘No hetaŋ, āvuso’. ‘Aññatra rūpā tathāgatoti samanupassasī’ ti? ‘No hetaŋ, āvuso’. ‘Vedanāya… aññatra vedanāya …pe… saññāya… aññatra saññāya… sankhāresu… aññatra sankhārehi… viññāņasmiŋ tathāgatoti samanupassasī’ ti? ‘No hetaŋ, āvuso’. ‘Aññatra viññāņā tathāgatoti samanupassasī’ ti? ‘No hetaŋ, āvuso’.

‘Taŋ kiŋ maññasi, āvuso yamaka, rūpaŋ… vedanaŋ… saññaŋ… sankhāre… viññāņaŋ tathāgatoti samanupassasī’ ti? ‘No hetaŋ, āvuso’.

‘Taŋ kiŋ maññasi, āvuso yamaka, ayaŋ so arūpī… avedano… asaññī… asankhāro… aviññāņo tathāgatoti samanupassasī’ ti? ‘No hetaŋ, āvuso’. ‘Ettha ca te, āvuso yamaka, diţţheva dhamme saccato thetato tathāgate anupalabbhiyamāne, kallaŋ nu te taŋ veyyākaraņaŋ– “tathāhaŋ bhagavatā dhammaŋ desitaŋ ājānāmi, yathā khīņāsavo bhikkhu kāyassa bhedā ucchijjati vinassati, na hoti paraŋ maraņā”’ ti?

‘Ahu kho me taŋ, āvuso sāriputta, pubbe aviddasuno pāpakaŋ diţţhigataŋ; idañca panāyasmato sāriputtassa dhammadesanaŋ sutvā tañceva pāpakaŋ diţţhigataŋ pahīnaŋ, dhammo ca me abhisamito’ ti.

‘Sace (p. 2.092) taŋ, āvuso yamaka, evaŋ puccheyyuŋ– “yo so, āvuso yamaka, bhikkhu arahaŋ khīņāsavo so kāyassa bhedā paraŋ maraņā kiŋ hotī” ti? Evaŋ puţţho tvaŋ, āvuso yamaka, kinti byākareyyāsī’ ti? ‘Sace maŋ, āvuso, evaŋ puccheyyuŋ– “yo so, āvuso yamaka, bhikkhu arahaŋ khīņāsavo so kāyassa bhedā paraŋ maraņā kiŋ hotī” ti? Evaŋ puţţhohaŋ, āvuso, evaŋ byākareyyaŋ– “rūpaŋ kho, āvuso, aniccaŋ. Yadaniccaŋ taŋ dukkhaŋ; yaŋ dukkhaŋ taŋ niruddhaŋ tadatthangataŋ. Vedanā… saññā… sankhārā… viññāņaŋ aniccaŋ. Yadaniccaŋ taŋ dukkhaŋ; yaŋ dukkhaŋ taŋ niruddhaŋ tadatthangatan” ti. Evaŋ puţţhohaŋ āvuso, evaŋ byākareyyan’ ti.

‘Sādhu sādhu, āvuso yamaka! Tena hāvuso, yamaka, upamaŋ te karissāmi etasseva atthassa bhiyyosomattāya ñāņāya. Seyyathāpi, āvuso yamaka, gahapati vā gahapatiputto vā ađđho mahaddhano mahābhogo; so ca ārakkhasampanno. Tassa kocideva puriso uppajjeyya anatthakāmo ahitakāmo ayogakkhemakāmo jīvitā voropetukāmo. Tassa evamassa – “ayaŋ kho gahapati vā gahapatiputto vā ađđho mahaddhano mahābhogo; so ca ārakkhasampanno; nāyaŋ sukaro pasayha jīvitā voropetuŋ. Yaŋnūnāhaŋ anupakhajja jīvitā voropeyyan” ti. So taŋ gahapatiŋ vā gahapatiputtaŋ vā upasankamitvā evaŋ vadeyya– “upaţţhaheyyaŋ taŋ, bhante” ti. Tamenaŋ so gahapati vā gahapatiputto vā upaţţhāpeyya. So upaţţhaheyya pubbuţţhāyī pacchānipātī kinkārapaţissāvī manāpacārī piyavādī. Tassa so gahapati vā gahapatiputto vā mittatopi naŋ saddaheyya; suhajjatopi naŋ saddaheyya; tasmiñca vissāsaŋ āpajjeyya. Yadā kho, āvuso, tassa purisassa evamassa– “saŋvissattho kho myāyaŋ gahapati vā gahapatiputto vā” ti, atha naŋ rahogataŋ viditvā tiņhena satthena jīvitā voropeyya.

‘Taŋ kiŋ maññasi, āvuso yamaka, yadā hi so puriso amuŋ gahapatiŋ vā gahapatiputtaŋ vā upasankamitvā evaŋ āha– “upaţţhaheyyaŋ taŋ, bhante” ti, tadāpi so vadhakova. Vadhakañca pana santaŋ na aññāsi– “vadhako me” ti. Yadāpi so upaţţhahati pubbuţţhāyī pacchānipātī kinkārapaţissāvī manāpacārī piyavādī, tadāpi so vadhakova. Vadhakañca pana santaŋ (p. 2.093) na aññāsi– “vadhako me” ti. Yadāpi naŋ rahogataŋ viditvā tiņhena satthena jīvitā voropeti, tadāpi so vadhakova. Vadhakañca pana santaŋ na aññāsi– “vadhako me”’ ti. ‘Evamāvuso’ ti. ‘Evameva kho, āvuso, assutavā puthujjano ariyānaŋ adassāvī ariyadhammassa akovido ariyadhamme avinīto, sappurisānaŋ adassāvī sappurisadhammassa akovido sappurisadhamme avinīto rūpaŋ attato samanupassati, rūpavantaŋ vā attānaŋ; attani vā rūpaŋ, rūpasmiŋ vā attānaŋ. Vedanaŋ… saññaŋ… sankhāre… viññāņaŋ attato samanupassati, viññāņavantaŋ vā attānaŋ; attani vā viññāņaŋ, viññāņasmiŋ vā attānaŋ’.

‘So aniccaŋ rūpaŋ “aniccaŋ rūpan” ti yathābhūtaŋ nappajānāti. Aniccaŋ vedanaŋ “aniccā vedanā” ti yathābhūtaŋ nappajānāti. Aniccaŋ saññaŋ “aniccā saññā” ti yathābhūtaŋ nappajānāti. Anicce sankhāre “aniccā sankhārā” ti yathābhūtaŋ nappajānāti. Aniccaŋ viññāņaŋ “aniccaŋ viññāņan” ti yathābhūtaŋ nappajānāti.

‘Dukkhaŋ rūpaŋ “dukkhaŋ rūpan” ti yathābhūtaŋ nappajānāti. Dukkhaŋ vedanaŋ… dukkhaŋ saññaŋ… dukkhe sankhāre… dukkhaŋ viññāņaŋ “dukkhaŋ viññāņan” ti yathābhūtaŋ nappajānāti.

‘Anattaŋ rūpaŋ “anattā rūpan” ti yathābhūtaŋ nappajānāti. Anattaŋ vedanaŋ… anattaŋ saññaŋ… anatte sankhāre… anattaŋ viññāņaŋ “anattaŋ viññāņan” ti yathābhūtaŋ nappajānāti.

‘Sankhataŋ rūpaŋ “sankhataŋ rūpan” ti yathābhūtaŋ nappajānāti. Sankhataŋ vedanaŋ… sankhataŋ saññaŋ… sankhate sankhāre… sankhataŋ viññāņaŋ “sankhataŋ viññāņan” ti yathābhūtaŋ nappajānāti.

‘Vadhakaŋ rūpaŋ “vadhakaŋ rūpan” ti yathābhūtaŋ nappajānāti. Vadhakaŋ vedanaŋ “vadhakā vedanā” ti… vadhakaŋ saññaŋ “vadhakā saññā” ti… vadhake sankhāre “vadhakā sankhārā” ti yathābhūtaŋ nappajānāti. Vadhakaŋ viññāņaŋ “vadhakaŋ viññāņan” ti yathābhūtaŋ nappajānāti.

‘So rūpaŋ upeti upādiyati adhiţţhāti “attā me” ti. Vedanaŋ… saññaŋ… sankhāre… viññāņaŋ upeti upādiyati adhiţţhāti “attā me” ti. Tassime pañcupādānakkhandhā upetā upādinnā dīgharattaŋ ahitāya dukkhāya saŋvattanti.

‘Sutavā (p. 2.094) ca kho, āvuso, ariyasāvako ariyānaŋ dassāvī …pe… sappurisadhamme suvinīto na rūpaŋ attato samanupassati, na rūpavantaŋ attānaŋ; na attani rūpaŋ, na rūpasmiŋ attānaŋ. Na vedanaŋ… na saññaŋ… na sankhāre… na viññāņaŋ attato samanupassati, na viññāņavantaŋ attānaŋ; na attani viññāņaŋ, na viññāņasmiŋ attānaŋ.

‘So aniccaŋ rūpaŋ “aniccaŋ rūpan” ti yathābhūtaŋ pajānāti. Aniccaŋ vedanaŋ aniccaŋ saññaŋ… anicce sankhāre aniccaŋ viññāņaŋ “aniccaŋ viññāņan” ti yathābhūtaŋ pajānāti.

‘Dukkhaŋ rūpaŋ “dukkhaŋ rūpan” ti yathābhūtaŋ pajānāti. Dukkhaŋ vedanaŋ… dukkhaŋ saññaŋ… dukkhe sankhāre… dukkhaŋ viññāņaŋ “dukkhaŋ viññāņan” ti yathābhūtaŋ pajānāti.

‘Anattaŋ rūpaŋ “anattā rūpan” ti yathābhūtaŋ pajānāti. Anattaŋ vedanaŋ… anattaŋ saññaŋ… anatte sankhāre… anattaŋ viññāņaŋ “anattā viññāņan” ti yathābhūtaŋ pajānāti.

‘Sankhataŋ rūpaŋ “sankhataŋ rūpan” ti yathābhūtaŋ pajānāti. Sankhataŋ vedanaŋ… sankhataŋ saññaŋ… sankhate sankhāre… sankhataŋ viññāņaŋ “sankhataŋ viññāņan” ti yathābhūtaŋ pajānāti.

‘Vadhakaŋ rūpaŋ “vadhakaŋ rūpan” ti yathābhūtaŋ pajānāti. Vadhakaŋ vedanaŋ… vadhakaŋ saññaŋ… vadhake sankhāre ‘vadhakā sankhārā’ ti yathābhūtaŋ pajānāti. Vadhakaŋ viññāņaŋ “vadhakaŋ viññāņan” ti yathābhūtaŋ pajānāti.

‘So rūpaŋ na upeti, na upādiyati, nādhiţţhāti– “attā me” ti. Vedanaŋ… saññaŋ… sankhāre… viññāņaŋ na upeti, na upādiyati, nādhiţţhāti– “attā me” ti. Tassime pañcupādānakkhandhā anupetā anupādinnā dīgharattaŋ hitāya sukhāya saŋvattantī’ ti. ‘Evametaŋ, āvuso sāriputta, hoti yesaŋ āyasmantānaŋ tādisā sabrahmacārino anukampakā atthakāmā ovādakā anusāsakā. Idañca pana me āyasmato sāriputtassa dhammadesanaŋ sutvā anupādāya āsavehi cittaŋ vimuttan’ ti. Tatiyaŋ.

4. Anurādhasuttaŋ
86. Evaŋ me sutaŋ– ekaŋ samayaŋ bhagavā vesāliyaŋ viharati mahāvane kūţāgārasālāyaŋ. Tena kho pana samayena āyasmā anurādho bhagavato avidūre (p. 2.095) araññakuţikāyaŋ viharati. Atha kho sambahulā aññatitthiyā paribbājakā yena āyasmā anurādho tenupasankamiŋsu; upasankamitvā āyasmatā anurādhena saddhiŋ sammodiŋsu. Sammodanīyaŋ kathaŋ sāraņīyaŋ vītisāretvā ekamantaŋ nisīdiŋsu. Ekamantaŋ nisinnā kho te aññatitthiyā paribbājakā āyasmantaŋ anurādhaŋ etadavocuŋ– ‘yo so, āvuso anurādha, tathāgato uttamapuriso paramapuriso paramapattipatto, taŋ tathāgato imesu catūsu ţhānesu paññāpayamāno paññāpeti– “hoti tathāgato paraŋ maraņā” ti vā, “na hoti tathāgato paraŋ maraņā” ti vā, “hoti ca na ca hoti tathāgato paraŋ maraņā” ti vā, “neva hoti na na hoti tathāgato paraŋ maraņā” ti vā’ ti?

Evaŋ vutte, āyasmā anurādho te aññatitthiye paribbājake etadavoca– ‘yo so āvuso tathāgato uttamapuriso paramapuriso paramapattipatto taŋ tathāgato aññatra imehi catūhi ţhānehi paññāpayamāno paññāpeti– “hoti tathāgato paraŋ maraņā” ti vā, “na hoti tathāgato paraŋ maraņā” ti vā, “hoti ca na ca hoti tathāgato paraŋ maraņā” ti vā, “neva hoti na na hoti tathāgato paraŋ maraņā” ti vā’ ti. Evaŋ vutte, aññatitthiyā paribbājakā āyasmantaŋ anurādhaŋ etadavocuŋ– ‘so cāyaŋ bhikkhu navo bhavissati acirapabbajito, thero vā pana bālo abyatto’ ti. Atha kho aññatitthiyā paribbājakā āyasmantaŋ anurādhaŋ navavādena ca bālavādena ca apasādetvā uţţhāyāsanā pakkamiŋsu.

Atha kho āyasmato anurādhassa acirapakkantesu tesu aññatitthiyesu paribbājakesu etadahosi– ‘sace kho maŋ te aññatitthiyā paribbājakā uttariŋ pañhaŋ puccheyyuŋ. Kathaŋ byākaramāno nu khvāhaŋ tesaŋ aññatitthiyānaŋ paribbājakānaŋ vuttavādī ceva bhagavato assaŋ, na ca bhagavantaŋ abhūtena abbhācikkheyyaŋ, dhammassa cānudhammaŋ byākareyyaŋ, na ca koci sahadhammiko vādānuvādo gārayhaŋ ţhānaŋ āgaccheyyā’ ti?

Atha kho āyasmā anurādho yena bhagavā tenupasankami; upasankamitvā …pe… ekamantaŋ nisinno kho āyasmā anurādho bhagavantaŋ etadavoca– ‘idhāhaŋ, bhante, bhagavato avidūre araññakuţikāyaŋ viharāmi. Atha kho, bhante, sambahulā aññatitthiyā paribbājakā yenāhaŋ tenupasankamiŋsu (p. 2.096) …pe… maŋ etadavocuŋ– “yo so, āvuso anurādha, tathāgato uttamapuriso paramapuriso paramapattipatto taŋ tathāgato imesu catūsu ţhānesu paññāpayamāno paññāpeti– hoti tathāgato paraŋ maraņāti vā, na hoti… hoti ca na ca hoti, neva hoti na na hoti tathāgato paraŋ maraņāti vā”’ ti?

Evaŋ vuttāhaŋ, bhante, te aññatitthiye paribbājake etadavocaŋ– ‘yo so, āvuso, tathāgato uttamapuriso paramapuriso paramapattipatto, taŋ tathāgato aññatra imehi catūhi ţhānehi paññāpayamāno paññāpeti– “hoti tathāgato paraŋ maraņā” ti vā …pe… “neva hoti na na hoti tathāgato paraŋ maraņā” ti vāti. Evaŋ vutte, bhante, te aññatitthiyā paribbājakā maŋ etadavocuŋ– “so cāyaŋ bhikkhu na vo bhavissati acirapabbajito thero vā pana bālo abyatto” ti. Atha kho maŋ, bhante, te aññatitthiyā paribbājakā navavādena bālavādena ca apasādetvā uţţhāyāsanā pakkamiŋsu’.

‘Tassa mayhaŋ, bhante, acirapakkantesu tesu aññatitthiyesu paribbājakesu etadahosi– “sace kho maŋ te aññatitthiyā paribbājakā uttariŋ pañhaŋ puccheyyuŋ. Kathaŋ byākaramāno nu khvāhaŋ tesaŋ aññatitthiyānaŋ paribbājakānaŋ vuttavādī ceva bhagavato assaŋ, na ca bhagavantaŋ abhūtena abbhācikkheyyaŋ, dhammassa cānudhammaŋ byākareyyaŋ, na ca koci sahadhammiko vādānuvādo gārayhaŋ ţhānaŋ āgaccheyyā”’ ti?

‘Taŋ kiŋ maññasi, anurādha, rūpaŋ niccaŋ vā aniccaŋ vā’ ti? ‘Aniccaŋ, bhante’. ‘Yaŋ panāniccaŋ dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ vipariņāmadhammaŋ kallaŋ nu taŋ samanupassituŋ– “etaŋ mama, esohamasmi, eso me attā”’ ti? ‘No hetaŋ bhante’. ‘Vedanā… saññā… sankhārā… viññāņaŋ niccaŋ vā aniccaŋ vā’ ti? ‘Aniccaŋ bhante …’pe… tasmātiha …pe… evaŋ passaŋ …pe… nāparaŋ itthattāyāti pajānāti’.

‘Taŋ kiŋ maññasi, anurādha, rūpaŋ tathāgatoti samanupassasī’ ti? ‘No hetaŋ, bhante’. ‘Vedanaŋ… saññaŋ… sankhāre… viññāņaŋ tathāgatoti samanupassasī’ ti? ‘No hetaŋ, bhante’.

‘Taŋ (p. 2.097) kiŋ maññasi, anurādha, rūpasmiŋ tathāgatoti samanupassasī’ ti? ‘No hetaŋ, bhante’. ‘Aññatra rūpā tathāgatoti samanupassasī’ ti? ‘No hetaŋ, bhante’. ‘Vedanāya …pe… aññatra vedanāya …pe… saññāya… aññatra saññāya… sankhāresu… aññatra sankhārehi… viññāņasmiŋ… aññatra viññāņā tathāgatoti samanupassasī’ ti? ‘No hetaŋ, bhante’.

‘Taŋ kiŋ maññasi, anurādha, rūpaŋ… vedanā… saññā… sankhārā… viññāņaŋ tathāgatoti samanupassasī’ ti? ‘No hetaŋ, bhante’.

‘Taŋ kiŋ maññasi, anurādha, ayaŋ so arūpī avedano asaññī asankhāro aviññāņo tathāgatoti samanupassasī’ ti? ‘No hetaŋ, bhante’.

‘Ettha ca te, anurādha, diţţheva dhamme saccato thetato tathāgate anupalabbhiyamāne kallaŋ nu te taŋ veyyākaraņaŋ– “yo so, āvuso, tathāgato uttamapuriso paramapuriso paramapattipatto taŋ tathāgato aññatra imehi catūhi ţhānehi paññāpayamāno paññāpeti– hoti tathāgato paraŋ maraņāti vā… neva hoti na na hoti tathāgato paraŋ maraņāti vā”’ ti? ‘No hetaŋ, bhante’.

‘Sādhu sādhu, anurādha! Pubbe cāhaŋ, anurādha, etarahi ca dukkhañceva paññapemi, dukkhassa ca nirodhan’ ti. Catutthaŋ.

5. Vakkalisuttaŋ
87. Ekaŋ samayaŋ bhagavā rājagahe viharati veļuvane kalandakanivāpe. Tena kho pana samayena āyasmā vakkali kumbhakāranivesane viharati ābādhiko dukkhito bāļhagilāno. Atha kho āyasmā vakkali upaţţhāke āmantesi– ‘etha tumhe, āvuso, yena bhagavā tenupasankamatha; upasankamitvā mama vacanena bhagavato pāde sirasā vandatha– “vakkali, bhante, bhikkhu ābādhiko dukkhito bāļhagilāno, so bhagavato pāde sirasā vandatī” ti. Evañca vadetha– “sādhu kira, bhante, bhagavā yena vakkali bhikkhu tenupasankamatu; anukampaŋ upādāyā”’ ti. ‘Evamāvuso’ ti kho te bhikkhū āyasmato vakkalissa paţissutvā yena (p. 2.098) bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ– ‘vakkali, bhante, bhikkhu ābādhiko dukkhito bāļhagilāno, so bhagavato pāde sirasā vandati; evañca pana vadeti– “sādhu kira, bhante, bhagavā yena vakkali bhikkhu tenupasankamatu; anukampaŋ upādāyā”’ ti. Adhivāsesi bhagavā tuņhībhāvena.

Atha kho bhagavā nivāsetvā pattacīvaramādāya yenāyasmā vakkali tenupasankami. Addasā kho āyasmā vakkali bhagavantaŋ dūratova āgacchantaŋ. Disvāna mañcake samadhosi . Atha kho bhagavā āyasmantaŋ vakkaliŋ etadavoca– ‘alaŋ, vakkali, mā tvaŋ mañcake samadhosi. Santimāni āsanāni paññattāni; tatthāhaŋ nisīdissāmī’ ti. Nisīdi bhagavā paññatte āsane. Nisajja kho bhagavā āyasmantaŋ vakkaliŋ etadavoca– ‘kacci te, vakkali, khamanīyaŋ, kacci yāpanīyaŋ, kacci dukkhā vedanā paţikkamanti, no abhikkamanti; paţikkamosānaŋ paññāyati, no abhikkamo’ ti? ‘Na me, bhante, khamanīyaŋ, na yāpanīyaŋ; bāļhā me dukkhā vedanā abhikkamanti, no paţikkamanti; abhikkamosānaŋ paññāyati, no paţikkamo’ ti. ‘Kacci te, vakkali, na kiñci kukkuccaŋ, na koci vippaţisāro’ ti? ‘Taggha me, bhante, anappakaŋ kukkuccaŋ, anappako vippaţisāro’ ti. ‘Kacci pana taŋ, vakkali, attā sīlato na upavadatī’ ti? ‘Na kho maŋ, bhante, attā sīlato upavadatī’ ti. ‘No ce kira taŋ, vakkali, attā sīlato upavadati; atha kiñca te kukkuccaŋ ko ca vippaţisāro’ ti? ‘Cirapaţikāhaŋ, bhante, bhagavantaŋ dassanāya upasankamitukāmo, natthi ca me kāyasmiŋ tāvatikā balamattā, yāvatāhaŋ bhagavantaŋ dassanāya upasankameyyan’ ti.

‘Alaŋ vakkali, kiŋ te iminā pūtikāyena diţţhena? Yo kho, vakkali, dhammaŋ passati so maŋ passati; yo maŋ passati so dhammaŋ passati. Dhammañhi, vakkali, passanto maŋ passati; maŋ passanto dhammaŋ passati.

‘Taŋ kiŋ maññasi, vakkali, rūpaŋ niccaŋ vā aniccaŋ vā’ ti? ‘Aniccaŋ bhante’. ‘Yaŋ panāniccaŋ dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ vipariņāmadhammaŋ, kallaŋ (p. 2.099) nu taŋ samanupassituŋ– “etaŋ mama, esohamasmi, eso me attā”’ ti? ‘No hetaŋ, bhante’. ‘Vedanā… saññā… sankhārā… viññāņaŋ niccaŋ vā aniccaŋ vā’ ti? ‘Aniccaŋ, bhante …’pe… eso me attāti? ‘No hetaŋ, bhante’. ‘Tasmātiha …pe… evaŋ passaŋ …pe… nāparaŋ itthattāyāti pajānātī’ ti.

Atha kho bhagavā āyasmantaŋ vakkaliŋ iminā ovādena ovaditvā uţţhāyāsanā yena gijjhakūţo pabbato tena pakkāmi. Atha kho āyasmā vakkali acirapakkantassa bhagavato upaţţhāke āmantesi– ‘etha maŋ, āvuso, mañcakaŋ āropetvā yena isigilipassaŋ kāļasilā tenupasankamatha. Kathañhi nāma mādiso antaraghare kālaŋ kattabbaŋ maññeyyā’ ti? ‘Evamāvuso’ ti kho te bhikkhū āyasmato vakkalissa paţissutvā āyasmantaŋ vakkaliŋ mañcakaŋ āropetvā yena isigilipassaŋ kāļasilā tenupasankamiŋsu. Atha kho bhagavā tañca rattiŋ tañca divāvasesaŋ gijjhakūţe pabbate vihāsi. Atha kho dve devatāyo abhikkantāya rattiyā abhikkantavaņņā kevalakappaŋ gijjhakūţaŋ obhāsetvā yena bhagavā tenupasankamiŋsu …pe… ekamantaŋ aţţhaŋsu. Ekamantaŋ ţhitā kho ekā devatā bhagavantaŋ etadavoca– ‘vakkali, bhante, bhikkhu vimokkhāya cetetī’ ti. Aparā devatā bhagavantaŋ etadavoca ‘so hi nūna, bhante, suvimutto vimuccissatī’ ti. Idamavocuŋ tā devatāyo. Idaŋ vatvā bhagavantaŋ abhivādetvā padakkhiņaŋ katvā tatthevantaradhāyiŋsu.

Atha kho bhagavā tassā rattiyā accayena bhikkhū āmantesi– ‘etha tumhe, bhikkhave, yena vakkali bhikkhu tenupasankamatha; upasankamitvā vakkaliŋ bhikkhuŋ evaŋ vadetha–

‘“Suņāvuso tvaŋ, vakkali, bhagavato vacanaŋ dvinnañca devatānaŋ. Imaŋ, āvuso, rattiŋ dve devatāyo abhikkantāya rattiyā abhikkantavaņņā kevalakappaŋ gijjhakūţaŋ obhāsetvā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ aţţhaŋsu. Ekamantaŋ ţhitā kho, āvuso, ekā devatā bhagavantaŋ etadavoca– vakkali, bhante, bhikkhu vimokkhāya cetetīti. Aparā devatā bhagavantaŋ etadavoca– so hi nūna, bhante, suvimutto vimuccissatīti. Bhagavā ca taŋ, āvuso vakkali, evamāha– mā bhāyi, vakkali; mā bhāyi, vakkali! Apāpakaŋ te maraņaŋ bhavissati, apāpikā kālakiriyā”’ ti. ‘Evaŋ, bhante’ ti kho te (p. 2.100) bhikkhū bhagavato paţissutvā yenāyasmā vakkali tenupasankamiŋsu; upasankamitvā āyasmantaŋ vakkaliŋ etadavocuŋ– ‘suņāvuso vakkali, bhagavato vacanaŋ dvinnañca devatānan’ ti.

Atha kho āyasmā vakkali upaţţhāke āmantesi– ‘etha maŋ, āvuso, mañcakā oropetha. Kathañhi nāma mādiso ucce āsane nisīditvā tassa bhagavato sāsanaŋ sotabbaŋ maññeyyā’ ti! ‘Evamāvuso’ ti kho te bhikkhū āyasmato vakkalissa paţissutvā āyasmantaŋ vakkaliŋ mañcakā oropesuŋ. ‘Imaŋ, āvuso, rattiŋ dve devatāyo abhikkantāya rattiyā …pe… ekamantaŋ aţţhaŋsu. Ekamantaŋ ţhitā kho, āvuso, ekā devatā bhagavantaŋ etadavoca– “vakkali, bhante, bhikkhu vimokkhāya cetetī” ti. Aparā devatā bhagavantaŋ etadavoca– “so hi nūna, bhante, suvimutto vimuccissatī” ti. Bhagavā ca taŋ, āvuso vakkali, evamāha– “mā bhāyi, vakkali; mā bhāyi, vakkali! Apāpakaŋ te maraņaŋ bhavissati, apāpikā kālakiriyā”’ ti. ‘Tena hāvuso, mama vacanena bhagavato pāde sirasā vandatha– “vakkali, bhante, bhikkhu ābādhiko dukkhito bāļhagilāno. So bhagavato pāde sirasā vandatī” ti. Evañca vadetha– “rūpaŋ aniccaŋ. Tāhaŋ, bhante, na kankhāmi. Yadaniccaŋ taŋ dukkhanti na vicikicchāmi. Yadaniccaŋ dukkhaŋ vipariņāmadhammaŋ, natthi me tattha chando vā rāgo vā pemaŋ vāti na vicikicchāmi. Vedanā aniccā. Tāhaŋ, bhante, na kankhāmi Yadaniccaŋ taŋ dukkhanti na vicikicchāmi. Yadaniccaŋ dukkhaŋ vipariņāmadhammaŋ, natthi me tattha chando vā rāgo vā pemaŋ vāti na vicikicchāmi. Saññā… sankhārā aniccā. Tāhaŋ, bhante, na kankhāmi. Yadaniccaŋ taŋ dukkhanti na vicikicchāmi. Yadaniccaŋ dukkhaŋ vipariņāmadhammaŋ, natthi me tattha chando vā rāgo vā pemaŋ vāti na vicikicchāmi. Viññāņaŋ aniccaŋ. Tāhaŋ, bhante, na kankhāmi. Yadaniccaŋ taŋ dukkhanti na vicikicchāmi. Yadaniccaŋ dukkhaŋ vipariņāmadhammaŋ, natthi me tattha chando vā rāgo vā pemaŋ vāti na vicikicchāmī”’ ti. ‘Evamāvuso’ ti kho te bhikkhū āyasmato vakkalissa paţissutvā pakkamiŋsu. Atha kho āyasmā vakkali acirapakkantesu tesu bhikkhūsu satthaŋ āharesi.

Atha kho te bhikkhū yena bhagavā tenupasankamiŋsu; upasankamitvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ– ‘vakkali, bhante, bhikkhu ābādhiko dukkhito bāļhagilāno; so bhagavato (p. 2.101) pāde sirasā vandati; evañca vadeti– “rūpaŋ aniccaŋ. Tāhaŋ, bhante, na kankhāmi. Yadaniccaŋ taŋ dukkhanti na vicikicchāmi. Yadaniccaŋ dukkhaŋ vipariņāmadhammaŋ, natthi me tattha chando vā rāgo vā pemaŋ vāti na vicikicchāmi. Vedanā… saññā… sankhārā viññāņaŋ aniccaŋ. Tāhaŋ, bhante, na kankhāmi. Yadaniccaŋ taŋ dukkhanti na vicikicchāmi. Yadaniccaŋ dukkhaŋ vipariņāmadhammaŋ, natthi me tattha chando vā rāgo vā pemaŋ vāti na vicikicchāmī”’ ti.

Atha kho bhagavā bhikkhū āmantesi– ‘āyāma, bhikkhave, yena isigilipassaŋ kāļasilā tenupasankamissāma; yattha vakkalinā kulaputtena satthamāharitan’ ti. ‘Evaŋ, bhante’ ti kho te bhikkhū bhagavato paccassosuŋ. Atha kho bhagavā sambahulehi bhikkhūhi saddhiŋ yena isigilipassaŋ kāļasilā tenupasankami. Addasā kho bhagavā āyasmantaŋ vakkaliŋ dūratova mañcake vivattakkhandhaŋ semānaŋ.

Tena kho pana samayena dhūmāyitattaŋ timirāyitattaŋ gacchateva purimaŋ disaŋ, gacchati pacchimaŋ disaŋ, gacchati uttaraŋ disaŋ, gacchati dakkhiņaŋ disaŋ, gacchati uddhaŋ disaŋ, gacchati adho disaŋ, gacchati anudisaŋ. Atha kho bhagavā bhikkhū āmantesi– ‘passatha no tumhe, bhikkhave, etaŋ dhūmāyitattaŋ timirāyitattaŋ gacchateva purimaŋ disaŋ …pe… gacchati anudisan’ ti. ‘Evaŋ, bhante’. ‘Eso kho, bhikkhave, māro pāpimā vakkalissa kulaputtassa viññāņaŋ samanvesati – “kattha vakkalissa kulaputtassa viññāņaŋ patiţţhitan” ti? Appatiţţhitena ca, bhikkhave, viññāņena vakkali kulaputto parinibbuto’ ti. Pañcamaŋ.

6. Assajisuttaŋ
88. Ekaŋ samayaŋ bhagavā rājagahe viharati veļuvane kalandakanivāpe. Tena kho pana samayena āyasmā assaji kassapakārāme viharati ābādhiko dukkhito bāļhagilāno. Atha kho āyasmā assaji upaţţhāke āmantesi– ‘etha tumhe, āvuso, yena bhagavā tenupasankamatha; upasankamitvā mama vacanena bhagavato pāde sirasā vandatha– “assaji, bhante, bhikkhu ābādhiko dukkhito bāļhagilāno. So bhagavato pāde sirasā vandatī” ti. Evañca vadetha– “sādhu kira, bhante, bhagavā (p. 2.102) yena assaji bhikkhu tenupasankamatu anukampaŋ upādāyā”’ ti. ‘Evamāvuso’ ti kho te bhikkhū āyasmato assajissa paţissutvā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ– ‘assaji, bhante, bhikkhu ābādhiko …pe… sādhu kira, bhante, bhagavā yena assaji bhikkhu tenupasankamatu anukampaŋ upādāyā’ ti. Adhivāsesi bhagavā tuņhībhāvena.

Atha kho bhagavā sāyanhasamayaŋ paţisallānā vuţţhito yenāyasmā assaji tenupasankami. Addasā kho āyasmā assaji bhagavantaŋ dūratova āgacchantaŋ. Disvāna mañcake samadhosi. Atha kho bhagavā āyasmantaŋ assajiŋ etadavoca– ‘alaŋ, assaji, mā tvaŋ mañcake samadhosi. Santimāni āsanāni paññattāni, tatthāhaŋ nisīdissāmī’ ti. Nisīdi bhagavā paññatte āsane. Nisajja kho bhagavā āyasmantaŋ assajiŋ etadavoca– ‘kacci te, assaji, khamanīyaŋ, kacci yāpanīyaŋ …pe… paţikkamosānaŋ paññāyati no abhikkamo’ ti?

‘Na me, bhante, khamanīyaŋ …pe… abhikkamosānaŋ paññāyati no paţikkamo’ ti. ‘Kacci te, assaji, na kiñci kukkuccaŋ na koci vippaţisāro’ ti? ‘Taggha me, bhante, anappakaŋ kukkuccaŋ anappako vippaţisāro’ ti. ‘Kacci pana taŋ, assaji, attā sīlato na upavadatī’ ti? ‘Na kho maŋ, bhante, attā sīlato upavadatī’ ti. ‘No ce kira taŋ, assaji, attā sīlato upavadati, atha kiñca te kukkuccaŋ ko ca vippaţisāro’ ti? ‘Pubbe khvāhaŋ, bhante, gelaññe passambhetvā passambhetvā kāyasankhāre viharāmi, sohaŋ samādhiŋ nappaţilabhāmi. Tassa mayhaŋ, bhante, taŋ samādhiŋ appaţilabhato evaŋ hoti– “no cassāhaŋ parihāyāmī”’ ti. ‘Ye te, assaji, samaņabrāhmaņā samādhisārakā samādhisāmaññā tesaŋ taŋ samādhiŋ appaţilabhataŋ evaŋ hoti– “no cassu mayaŋ parihāyāmā”’ ti.

‘Taŋ kiŋ maññasi, assaji, rūpaŋ niccaŋ vā aniccaŋ vā’ ti? ‘Aniccaŋ, bhante …’pe… viññāņaŋ …pe… tasmātiha …pe… evaŋ passaŋ …pe… nāparaŋ itthattāyāti pajānātīti. So sukhaŋ ce vedanaŋ vedayati, sā “aniccā” ti pajānāti. “Anajjhositā” ti (p. 2.103) pajānāti. “Anabhinanditā” ti pajānāti. Dukkhaŋ ce vedanaŋ vedayati, sā “aniccā” ti pajānāti. “Anajjhositā” ti pajānāti. “Anabhinanditā” ti pajānāti. Adukkhamasukhaŋ ce vedanaŋ vedayati, sā “aniccā” ti pajānāti …pe… “anabhinanditā” ti pajānāti. So sukhaŋ ce vedanaŋ vedayati visaŋyutto naŋ vedayati; dukkhaŋ ce vedanaŋ vedayati, visaŋyutto naŋ vedayati; adukkhamasukhaŋ ce vedanaŋ vedayati, visaŋyutto naŋ vedayati. So kāyapariyantikaŋ ce vedanaŋ vedayamāno “kāyapariyantikaŋ vedanaŋ vedayāmī” ti pajānāti. Jīvitapariyantikaŋ ce vedanaŋ vedayamānā-e “jīvitapariyantikaŋ vedanaŋ vedayāmī” ti pajānāti. “Kāyassa bhedā uddhaŋ jīvitapariyādānā idheva sabbavedayitāni anabhinanditāni sītībhavissantī” ti pajānāti.

‘Seyyathāpi assaji, telañca paţicca, vaţţiñca paţicca, telappadīpo jhāyeyya; tasseva telassa ca vaţţiyā ca pariyādānā anāhāro nibbāyeyya. Evameva kho, assaji, bhikkhu kāyapariyantikaŋ vedanaŋ vedayamāno “kāyapariyantikaŋ vedanaŋ vedayāmī” ti pajānāti. Jīvitapariyantikaŋ vedanaŋ vedayamāno “jīvitapariyantikaŋ vedanaŋ vedayāmī” ti pajānāti. “Kāyassa bhedā uddhaŋ jīvitapariyādānā idheva sabbavedayitāni anabhinanditāni sītībhavissantī” ti pajānātī’ ti. Chaţţhaŋ.

7. Khemakasuttaŋ
89. Ekaŋ samayaŋ sambahulā therā bhikkhū kosambiyaŋ viharanti ghositārāme. Tena kho pana samayena āyasmā khemako badarikārāme viharati ābādhiko dukkhito bāļhagilāno. Atha kho therā bhikkhū sāyanhasamayaŋ paţisallānā vuţţhitā āyasmantaŋ dāsakaŋ āmantesuŋ– ‘ehi tvaŋ, āvuso dāsaka, yena khemako bhikkhu tenupasankama; upasankamitvā khemakaŋ bhikkhuŋ evaŋ vadehi– “therā taŋ, āvuso khemaka, evamāhaŋsu– kacci te, āvuso, khamanīyaŋ, kacci yāpanīyaŋ, kacci dukkhā vedanā paţikkamanti no abhikkamanti, paţikkamosānaŋ paññāyati no abhikkamo”’ ti? ‘Evamāvuso’ ti kho āyasmā dāsako therānaŋ bhikkhūnaŋ paţissutvā yenāyasmā khemako tenupasankami; upasankamitvā āyasmantaŋ khemakaŋ etadavoca – ‘therā taŋ, āvuso (p. 2.104) khemaka, evamāhaŋsu– “kacci te, āvuso, khamanīyaŋ …pe… no abhikkamo”’ ti? ‘Na me, āvuso, khamanīyaŋ na yāpanīyaŋ …pe… abhikkamosānaŋ paññāyati no paţikkamo’ ti.

Atha kho āyasmā dāsako yena therā bhikkhū tenupasankami; upasankamitvā there bhikkhū etadavoca– ‘khemako, āvuso, bhikkhu evamāha– “na me, āvuso, khamanīyaŋ …pe… abhikkamosānaŋ paññāyati no paţikkamo”’ ti. ‘Ehi tvaŋ, āvuso dāsaka, yena khemako bhikkhu tenupasankama; upasankamitvā khemakaŋ bhikkhuŋ evaŋ vadehi– “therā taŋ, āvuso khemaka, evamāhaŋsu– pañcime, āvuso, upādānakkhandhā vuttā bhagavatā, seyyathidaŋ– rūpupādānakkhandho, vedanupādānakkhandho, saññupādānakkhandho, sankhārupādānakkhandho, viññāņupādānakkhandho Imesu āyasmā khemako pañcasu upādānakkhandhesu kiñci attaŋ vā attaniyaŋ vā samanupassatī”’ ti?

‘Evamāvuso’ ti kho āyasmā dāsako therānaŋ bhikkhūnaŋ paţissutvā yenāyasmā khemako tenupasankami; upasankamitvā …pe… therā taŋ, āvuso khemaka, evamāhaŋsu– ‘pañcime, āvuso, upādānakkhandhā vuttā bhagavatā, seyyathidaŋ– rūpupādānakkhandho …pe… viññāņupādānakkhandho. Imesu āyasmā khemako pañcasu upādānakkhandhesu kiñci attaŋ vā attaniyaŋ vā samanupassatī’ ti? ‘Pañcime āvuso, upādānakkhandhā vuttā bhagavatā, seyyathidaŋ– rūpupādānakkhandho …pe… viññāņupādānakkhandho. Imesu khvāhaŋ, āvuso, pañcasu upādānakkhandhesu na kiñci attaŋ vā attaniyaŋ vā samanupassāmī’ ti.

Atha kho āyasmā dāsako yena therā bhikkhū tenupasankami; upasankamitvā there bhikkhū etadavoca– ‘khemako, āvuso, bhikkhu evamāha– “pañcime, āvuso, upādānakkhandhā vuttā bhagavatā, seyyathidaŋ– rūpupādānakkhandho …pe… viññāņupādānakkhandho. Imesu khvāhaŋ, āvuso, pañcasu upādānakkhandhesu na kiñci attaŋ vā attaniyaŋ vā samanupassāmī”’ ti. ‘Ehi tvaŋ, āvuso dāsaka, yena khemako bhikkhu tenupasankama; upasankamitvā khemakaŋ bhikkhuŋ evaŋ vadehi– “therā taŋ, āvuso khemaka, evamāhaŋsu– pañcime, āvuso, upādānakkhandhā vuttā bhagavatā, seyyathidaŋ– rūpupādānakkhandho …pe… viññāņupādānakkhandho. No ce kirāyasmā khemako imesu (p. 2.105) pañcasu upādānakkhandhesu kiñci attaŋ vā attaniyaŋ vā samanupassati. Tenahāyasmā khemako arahaŋ khīņāsavo”’ ti.

‘Evamāvuso’ ti kho āyasmā dāsako therānaŋ bhikkhūnaŋ paţissutvā yenāyasmā khemako …pe… therā taŋ, āvuso khemaka, evamāhaŋsu– ‘pañcime, āvuso, upādānakkhandhā vuttā bhagavatā, seyyathidaŋ– rūpupādānakkhandho …pe… viññāņupādānakkhandho; no ce kirāyasmā khemako imesu pañcasu upādānakkhandhesu kiñci attaŋ vā attaniyaŋ vā samanupassati, tenahāyasmā khemako arahaŋ khīņāsavo’ ti. ‘Pañcime, āvuso, upādānakkhandhā vuttā bhagavatā, seyyathidaŋ– rūpupādānakkhandho …pe… viññāņupādānakkhandho. Imesu khvāhaŋ, āvuso, pañcasu upādānakkhandhesu na kiñci attaŋ vā attaniyaŋ vā samanupassāmi na camhi arahaŋ khīņāsavo; api ca me, āvuso, pañcasu upādānakkhandhesu “asmī” ti adhigataŋ, “ayamahamasmī” ti na ca samanupassāmī’ ti.

Atha kho āyasmā dāsako yena therā bhikkhū …pe… there bhikkhū etadavoca– ‘khemako, āvuso, bhikkhu evamāha– pañcime, āvuso, upādānakkhandhā vuttā bhagavatā, seyyathidaŋ– rūpupādānakkhandho …pe… viññāņupādānakkhandho. Imesu khvāhaŋ, āvuso, pañcasu upādānakkhandhesu na kiñci attaŋ vā attaniyaŋ vā samanupassāmi, na camhi arahaŋ khīņāsavo; api ca me āvuso, pañcasu upādānakkhandhesu “asmī” ti adhigataŋ, “ayamahamasmī” ti na ca samanupassāmī’ ti.

‘Ehi tvaŋ, āvuso dāsaka, yena khemako bhikkhu tenupasankama; upasankamitvā khemakaŋ bhikkhuŋ evaŋ vadehi– “therā taŋ, āvuso khemaka, evamāhaŋsu– yametaŋ, āvuso khemaka, asmīti vadesi, kimetaŋ asmīti vadesi? Rūpaŋ asmīti vadesi, aññatra rūpā asmīti vadesi, vedanaŋ… saññaŋ… sankhāre… viññāņaŋ asmīti vadesi, aññatra viññāņā asmīti vadesi. Yametaŋ, āvuso khemaka, asmīti vadesi. Kimetaŋ asmīti vadesī”’ ti?

‘Evamāvuso’ ti kho āyasmā dāsako therānaŋ bhikkhūnaŋ paţissutvā yenāyasmā khemako tenupasankami; upasankamitvā āyasmantaŋ khemakaŋ etadavoca– therā taŋ, āvuso khemaka, evamāhaŋsu – ‘yametaŋ, āvuso (p. 2.106) khemaka, “asmī” ti vadesi, kimetaŋ “asmī” ti vadesi? Rūpaŋ “asmī” ti vadesi aññatra rūpā “asmī” ti vadesi? Vedanaŋ… saññaŋ… sankhāre… viññāņaŋ “asmī” ti vadesi aññatra viññāņā “asmī” ti vadesi? Yametaŋ, āvuso khemaka, “asmī” ti vadesi, kimetaŋ “asmī” ti vadesi’ ti? ‘Alaŋ, āvuso dāsaka, kiŋ imāya sandhāvanikāya! Āharāvuso, daņđaŋ; ahameva yena therā bhikkhū tenupasankamissāmī’ ti.

Atha kho āyasmā khemako daņđamolubbha yena therā bhikkhū tenupasankami; upasankamitvā therehi bhikkhūhi saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinnaŋ kho āyasmantaŋ khemakaŋ therā bhikkhū etadavocuŋ– ‘yametaŋ, āvuso khemaka, “asmī” ti vadesi, kimetaŋ “asmī” ti vadesi? Rūpaŋ “asmī” ti vadesi, aññatra rūpā “asmī” ti vadesi? Vedanaŋ… saññaŋ… sankhāre… viññāņaŋ “asmī” ti vadesi, aññatra viññāņā “asmī” ti vadesi? Yametaŋ, āvuso khemaka, “asmī” ti vadesi, kimetaŋ “asmī” ti vadesī’ ti? ‘Na khvāhaŋ, āvuso, rūpaŋ “asmī” ti vadāmi; napi aññatra rūpā “asmī” ti vadāmi. Na vedanaŋ… na saññaŋ… na sankhāre… na viññāņaŋ “asmī” ti vadāmi; napi aññatra viññāņā “asmī” ti vadāmi. Api ca me, āvuso, pañcasu upādānakkhandhesu “asmī” ti adhigataŋ “ayamahamasmī” ti na ca samanupassāmi’.

‘Seyyathāpi, āvuso, uppalassa vā padumassa vā puņđarīkassa vā gandho. Yo nu kho evaŋ vadeyya– “pattassa gandho” ti vā “vaņņassa gandho” ti vā “kiñjakkhassa gandho” ti vā sammā nu kho so vadamāno vadeyyā’ ti? ‘No hetaŋ, āvuso’. ‘Yathā kathaŋ, panāvuso, sammā byākaramāno byākareyyā’ ti? ‘“Pupphassa gandho” ti kho, āvuso, sammā byākaramāno byākareyyā’ ti. ‘Evameva khvāhaŋ, āvuso, na rūpaŋ “asmī” ti vadāmi, napi aññatra rūpā “asmī” ti vadāmi. Na vedanaŋ… na saññaŋ… na sankhāre… na viññāņaŋ “asmī” ti vadāmi, napi aññatra viññāņā “asmī” ti vadāmi. Api ca me, āvuso, pañcasu upādānakkhandhesu “asmī” ti adhigataŋ “ayamahamasmī” ti na ca samanupassāmi’.

‘Kiñcāpi, āvuso, ariyasāvakassa pañcorambhāgiyāni saŋyojanāni pahīnāni bhavanti, atha khvassa hoti– “yo ca pañcasu upādānakkhandhesu anusahagato (p. 2.107) asmīti māno, asmīti chando, asmīti anusayo asamūhato. So aparena samayena pañcasu upādānakkhandhesu udayabbayānupassī viharati– iti rūpaŋ, iti rūpassa samudayo, iti rūpassa atthangamo; iti vedanā… iti saññā… iti sankhārā… iti viññāņaŋ, iti viññāņassa samudayo, iti viññāņassa atthangamo” ti. Tassimesu pañcasu upādānakkhandhesu udayabbayānupassino viharato yopissa hoti pañcasu upādānakkhandhesu anusahagato “asmī” ti, māno “asmī” ti, chando “asmī” ti anusayo asamūhato, sopi samugghātaŋ gacchati.

‘Seyyathāpi āvuso, vatthaŋ sankiliţţhaŋ malaggahitaŋ. Tamenaŋ sāmikā rajakassa anupadajjuŋ. Tamenaŋ rajako ūse vā khāre vā gomaye vā sammadditvā acche udake vikkhāleti. Kiñcāpi taŋ hoti vatthaŋ parisuddhaŋ pariyodātaŋ, atha khvassa hoti yeva anusahagato ūsagandho vā khāragandho vā gomayagandho vā asamūhato. Tamenaŋ rajako sāmikānaŋ deti. Tamenaŋ sāmikā gandhaparibhāvite karaņđake nikkhipanti. Yopissa hoti anusahagato ūsagandho vā khāragandho vā gomayagandho vā asamūhato, sopi samugghātaŋ gacchati. Evameva kho, āvuso, kiñcāpi ariyasāvakassa pañcorambhāgiyāni saŋyojanāni pahīnāni bhavanti, atha khvassa hoti yeva pañcasu upādānakkhandhesu anusahagato “asmī” ti, māno “asmī” ti, chando “asmī” ti anusayo asamūhato. So aparena samayena pañcasu upādānakkhandhesu udayabbayānupassī viharati. “Iti rūpaŋ, iti rūpassa samudayo, iti rūpassa atthangamo; iti vedanā… iti saññā… iti sankhārā… iti viññāņaŋ, iti viññāņassa samudayo, iti viññāņassa atthangamo” ti. Tassa imesu pañcasu upādānakkhandhesu udayabbayānupassino viharato yopissa hoti pañcasu upādānakkhandhesu anusahagato “asmī” ti, māno “asmī” ti, chando “asmī” ti anusayo asamūhato, sopi samugghātaŋ gacchatī’ ti.

Evaŋ vutte, therā bhikkhū āyasmantaŋ khemakaŋ etadavocuŋ– ‘na kho mayaŋ āyasmantaŋ khemakaŋ vihesāpekhā pucchimha, api cāyasmā khemako pahosi tassa bhagavato sāsanaŋ vitthārena ācikkhituŋ desetuŋ paññāpetuŋ (p. 2.108) paţţhapetuŋ vivarituŋ vibhajituŋ uttānīkātuŋ. Tayidaŋ āyasmatā khemakena tassa bhagavato sāsanaŋ vitthārena ācikkhitaŋ desitaŋ paññāpitaŋ paţţhapitaŋ vivaritaŋ vibhajitaŋ uttānīkatan’ ti.

Idamavoca āyasmā khemako. Attamanā therā bhikkhū āyasmato khemakassa bhāsitaŋ abhinanduŋ. Imasmiñca pana veyyākaraņasmiŋ bhaññamāne saţţhimattānaŋ therānaŋ bhikkhūnaŋ anupādāya āsavehi cittāni vimucciŋsu, āyasmato khemakassa cāti. Sattamaŋ.

8. Channasuttaŋ
90. Ekaŋ samayaŋ sambahulā therā bhikkhū bārāņasiyaŋ viharanti isipatane migadāye. Atha kho āyasmā channo sāyanhasamayaŋ paţisallānā vuţţhito avāpuraņaŋ ādāya vihārena vihāraŋ upasankamitvā there bhikkhū etadavoca– ‘ovadantu maŋ āyasmanto therā, anusāsantu maŋ āyasmanto therā, karontu me āyasmanto therā dhammiŋ kathaŋ, yathāhaŋ dhammaŋ passeyyan’ ti.

Evaŋ vutte, therā bhikkhū āyasmantaŋ channaŋ etadavocuŋ– ‘rūpaŋ kho, āvuso channa, aniccaŋ; vedanā aniccā; saññā aniccā; sankhārā aniccā; viññāņaŋ aniccaŋ. Rūpaŋ anattā; vedanā… saññā… sankhārā… viññāņaŋ anattā. Sabbe sankhārā aniccā; sabbe dhammā anattā’ ti.

Atha kho āyasmato channassa etadahosi– ‘mayhampi kho etaŋ evaŋ hoti– “rūpaŋ aniccaŋ, vedanā… saññā… sankhārā… viññāņaŋ aniccaŋ; rūpaŋ anattā, vedanā saññā… sankhārā… viññāņaŋ anattā. Sabbe sankhārā aniccā, sabbe dhammā anattā” ti. Atha ca pana me sabbasankhārasamathe sabbūpadhipaţinissagge taņhākkhaye virāge nirodhe nibbāne cittaŋ na pakkhandati nappasīdati na santiţţhati nādhimuccati. Paritassanā upādānaŋ uppajjati; paccudāvattati mānasaŋ– “atha ko carahi me attā” ti Na kho panevaŋ dhammaŋ passato hoti. Ko nu kho me tathā dhammaŋ deseyya yathāhaŋ dhammaŋ passeyyan’ ti.

Atha kho āyasmato channassa etadahosi– ‘ayaŋ kho āyasmā ānando kosambiyaŋ viharati ghositārāme satthu ceva saŋvaņņito sambhāvito (p. 2.109) ca viññūnaŋ sabrahmacārīnaŋ, pahoti ca me āyasmā ānando tathā dhammaŋ desetuŋ yathāhaŋ dhammaŋ passeyyaŋ; atthi ca me āyasmante ānande tāvatikā vissaţţhi . Yaŋnūnāhaŋ yenāyasmā ānando tenupasankameyyan’ ti. Atha kho āyasmā channo senāsanaŋ saŋsāmetvā pattacīvaramādāya yena kosambī ghositārāmo yenāyasmā ānando tenupasankami; upasankamitvā āyasmatā ānandena saddhiŋ sammodi …pe… ekamantaŋ nisinno kho āyasmā channo āyasmantaŋ ānandaŋ etadavoca–

‘Ekamidāhaŋ āvuso ānanda, samayaŋ bārāņasiyaŋ viharāmi isipatane migadāye. Atha khvāhaŋ, āvuso, sāyanhasamayaŋ paţisallānā vuţţhito avāpuraņaŋ ādāya vihārena vihāraŋ upasankamiŋ; upasankamitvā there bhikkhū etadavocaŋ– “ovadantu maŋ āyasmanto therā, anusāsantu maŋ āyasmanto therā, karontu me āyasmanto therā dhammiŋ kathaŋ yathāhaŋ dhammaŋ passeyyan” ti. Evaŋ vutte maŋ, āvuso, therā bhikkhū etadavocuŋ– “rūpaŋ kho, āvuso channa, aniccaŋ; vedanā… saññā… sankhārā… viññāņaŋ aniccaŋ; rūpaŋ anattā …pe… viññāņaŋ anattā. Sabbe sankhārā aniccā, sabbe dhammā anattā”’ ti.

‘Tassa mayhaŋ, āvuso, etadahosi– “mayhampi kho etaŋ evaŋ hoti – rūpaŋ aniccaŋ …pe… viññāņaŋ aniccaŋ, rūpaŋ anattā, vedanā… saññā… sankhārā… viññāņaŋ anattā. Sabbe sankhārā aniccā, sabbe dhammā anattā” ti. Atha ca pana me sabbasankhārasamathe sabbūpadhipaţinissagge taņhākkhaye virāge nirodhe nibbāne cittaŋ na pakkhandati nappasīdati na santiţţhati nādhimuccati. Paritassanā upādānaŋ uppajjati; paccudāvattati mānasaŋ– “atha ko carahi me attā” ti? Na kho panevaŋ dhammaŋ passato hoti. Ko nu kho me tathā dhammaŋ deseyya yathāhaŋ dhammaŋ passeyyanti!

‘Tassa mayhaŋ, āvuso, etadahosi– “ayaŋ kho āyasmā ānando kosambiyaŋ viharati ghositarāme satthu ceva saŋvaņņito sambhāvito ca viññūnaŋ sabrahmacārīnaŋ, pahoti ca me āyasmā ānando tathā dhammaŋ desetuŋ yathāhaŋ dhammaŋ passeyyaŋ. Atthi ca me āyasmante ānande (p. 2.110) tāvatikā vissaţţhi. Yaŋnūnāhaŋ yenāyasmā ānando tenupasankameyyan” ti. Ovadatu maŋ, āyasmā ānando; anusāsatu maŋ, āyasmā ānando; karotu me, āyasmā ānando dhammiŋ kathaŋ yathāhaŋ dhammaŋ passeyyan’ ti.

‘Ettakenapi mayaŋ āyasmato channassa attamanā api nāma taŋ āyasmā channo āvi akāsi khīlaŋ chindi . Odahāvuso, channa sotaŋ; bhabbosi dhammaŋ viññātun’ ti. Atha kho āyasmato channassa tāvatakeneva uļāraŋ pītipāmojjaŋ uppajji– ‘bhabbo kirasmi dhammaŋ viññātun’ ti.

‘Sammukhā metaŋ, āvuso channa, bhagavato sutaŋ, sammukhā ca paţiggahitaŋ kaccānagottaŋ bhikkhuŋ ovadantassa– dvayanissito khvāyaŋ, kaccāna, loko yebhuyyena atthitañceva natthitañca. Lokasamudayaŋ kho, kaccāna, yathābhūtaŋ sammappaññāya passato yā loke natthitā, sā na hoti. Lokanirodhaŋ kho, kaccāna, yathābhūtaŋ sammappaññāya passato yā loke atthitā, sā na hoti. Upayupādānābhinivesavinibandho khvāyaŋ, kaccāna, loko yebhuyyena taŋ cāyaŋ upayupādānaŋ cetaso adhiţţhānābhinivesānusayaŋ na upeti na upādiyati nādhiţţhāti “attā me” ti. Dukkhameva uppajjamānaŋ uppajjati, dukkhaŋ nirujjhamānaŋ nirujjhatīti na kankhati na vicikicchati. Aparappaccayā ñāņamevassa ettha hoti. Ettāvatā kho, kaccāna, sammādiţţhi hoti. Sabbamatthīti kho, kaccāna, ayameko anto. Sabbaŋ natthīti ayaŋ dutiyo anto. Ete te, kaccāna, ubho ante anupagamma majjhena tathāgato dhammaŋ deseti– avijjāpaccayā sankhārā; sankhārapaccayā viññāņaŋ …pe… evametassa kevalassa dukkhakkhandhassa samudayo hoti. Avijjāya tveva asesavirāganirodhā sankhāranirodho …pe… evametassa kevalassa dukkhakkhandhassa nirodho hotī’ ti.

‘Evametaŋ, āvuso ānanda, hoti yesaŋ āyasmantānaŋ tādisā sabrahmacārayo anukampakā atthakāmā ovādakā anusāsakā. Idañca pana me āyasmato ānandassa dhammadesanaŋ sutvā dhammo abhisamito’ ti. Aţţhamaŋ.

9. Rāhulasuttaŋ
91. Sāvatthinidānaŋ (p. 2.111) Atha kho āyasmā rāhulo yena bhagavā tenupasankami; upasankamitvā …pe… ekamantaŋ nisinno kho āyasmā rāhulo bhagavantaŋ etadavoca– ‘kathaŋ nu kho, bhante, jānato kathaŋ passato imasmiñca saviññāņake kāye bahiddhā ca sabbanimittesu ahankāramamankāramānānusayā na hontī’ ti?

‘Yaŋ kiñci, rāhula, rūpaŋ atītānāgatapaccuppannaŋ ajjhattaŋ vā bahiddhā vā oļārikaŋ vā sukhumaŋ vā hīnaŋ vā paņītaŋ vā yaŋ dūre santike vā, sabbaŋ rūpaŋ “netaŋ mama, nesohamasmi, na meso attā” ti evametaŋ yathābhūtaŋ sammappaññāya passati. Yā kāci vedanā yā kāci saññā… ye keci sankhārā… yaŋ kiñci viññāņaŋ atītānāgatapaccuppannaŋ ajjhattaŋ vā bahiddhā vā …pe… sabbaŋ viññāņaŋ “netaŋ mama, nesohamasmi, na meso attā” ti evametaŋ yathābhūtaŋ sammappaññāya passati. Evaŋ kho, rāhula, jānato evaŋ passato imasmiñca saviññāņake kāye bahiddhā ca sabbanimittesu ahankāramamankāramānānusayā na hontī’ ti. Navamaŋ.

10. Dutiyarāhulasuttaŋ
92. Sāvatthinidānaŋ. Ekamantaŋ nisinno kho āyasmā rāhulo bhagavantaŋ etadavoca– ‘kathaŋ nu kho, bhante, jānato kathaŋ passato imasmiñca saviññāņake kāye bahiddhā ca sabbanimittesu ahankāramamankāramānāpagataŋ mānasaŋ hoti vidhāsamatikkantaŋ santaŋ suvimuttan’ ti? ‘Yaŋ kiñci, rāhula, rūpaŋ atītānāgatapaccuppannaŋ ajjhattaŋ vā bahiddhā vā …pe… yaŋ dūre santike vā, sabbaŋ rūpaŋ “netaŋ mama, nesohamasmi, na meso attā” ti evametaŋ yathābhūtaŋ sammappaññāya disvā anupādā vimutto hoti. Yā kāci vedanā… yā kāci saññā… ye keci sankhārā… yaŋ kiñci viññāņaŋ atītānāgatapaccuppannaŋ ajjhattaŋ vā bahiddhā vā oļārikaŋ vā sukhumaŋ vā hīnaŋ vā paņītaŋ vā yaŋ dūre santike vā, sabbaŋ viññāņaŋ “netaŋ mama, nesohamasmi, na meso attā” ti evametaŋ yathābhūtaŋ sammappaññāya disvā anupādā vimutto hoti. Evaŋ kho, rāhula (p. 2.112) jānato evaŋ passato imasmiñca saviññāņake kāye bahiddhā ca sabbanimittesu ahankāramamankāramānāpagataŋ mānasaŋ hoti vidhā samatikkantaŋ santaŋ suvimuttan’ ti. Dasamaŋ.

Theravaggo navamo.

Tassuddānaŋ–

Ānando tisso yamako, anurādho ca vakkali;

Assaji khemako channo, rāhulā apare duve.

10. Pupphavaggo

1. Nadīsuttaŋ
93. Sāvatthinidānaŋ ‘Seyyathāpi, bhikkhave, nadī pabbateyyā ohārinī dūrangamā sīghasotā. Tassā ubhosu tīresu kāsā cepi jātā assu, te naŋ ajjholambeyyuŋ; kusā cepi jātā assu, te naŋ ajjholambeyyuŋ; pabbajā cepi jātā assu, te naŋ ajjholambeyyuŋ; bīraņā cepi jātā assu, te naŋ ajjholambeyyuŋ; rukkhā cepi jātā assu, te naŋ ajjholambeyyuŋ. Tassā puriso sotena vuyhamāno kāse cepi gaņheyya, te palujjeyyuŋ. So tatonidānaŋ anayabyasanaŋ āpajjeyya. Kuse cepi gaņheyya, pabbaje cepi gaņheyya, bīraņe cepi gaņheyya, rukkhe cepi gaņheyya, te palujjeyyuŋ So tatonidānaŋ anayabyasanaŋ āpajjeyya. Evameva kho, bhikkhave, assutavā puthujjano ariyānaŋ adassāvī ariyadhammassa akovido ariyadhamme avinīto, sappurisānaŋ adassāvī sappurisadhammassa akovido sappurisadhamme avinīto rūpaŋ attato samanupassati, rūpavantaŋ vā attānaŋ; attani vā rūpaŋ, rūpasmiŋ vā attānaŋ. Tassa taŋ rūpaŋ palujjati. So tatonidānaŋ anayabyasanaŋ āpajjati. Vedanaŋ… saññaŋ… sankhāre… viññāņaŋ attato samanupassati, viññāņavantaŋ vā attānaŋ (p. 2.113) attani vā viññāņaŋ viññāņasmiŋ vā attānaŋ. Tassa taŋ viññāņaŋ palujjati. So tatonidānaŋ anayabyasanaŋ āpajjati. Taŋ kiŋ maññatha, bhikkhave, rūpaŋ niccaŋ vā aniccaŋ vā’ ti? ‘Aniccaŋ bhante’. ‘Vedanā… saññā… sankhārā… viññāņaŋ niccaŋ vā aniccaŋ vā’ ti? ‘Aniccaŋ bhante’. ‘Tasmātiha …pe… evaŋ passaŋ …pe… nāparaŋ itthattāyāti pajānātī’ ti. Paţhamaŋ.

2. Pupphasuttaŋ
94. Sāvatthinidānaŋ. ‘Nāhaŋ, bhikkhave, lokena vivadāmi, lokova mayā vivadati. Na, bhikkhave, dhammavādī kenaci lokasmiŋ vivadati. Yaŋ, bhikkhave, natthisammataŋ loke paņđitānaŋ, ahampi taŋ “natthī” ti vadāmi. Yaŋ, bhikkhave, atthisammataŋ loke paņđitānaŋ, ahampi taŋ “atthī” ti vadāmi’.

‘Kiñca, bhikkhave, natthisammataŋ loke paņđitānaŋ, yamahaŋ “natthī” ti vadāmi? Rūpaŋ bhikkhave, niccaŋ dhuvaŋ sassataŋ avipariņāmadhammaŋ natthisammataŋ loke paņđitānaŋ; ahampi taŋ “natthī” ti vadāmi. Vedanā… saññā… sankhārā… viññāņaŋ niccaŋ dhuvaŋ sassataŋ avipariņāmadhammaŋ natthisammataŋ loke paņđitānaŋ; ahampi taŋ “natthī” ti vadāmi. Idaŋ kho, bhikkhave, natthisammataŋ loke paņđitānaŋ; ahampi taŋ “natthī” ti vadāmi’.

‘Kiñca, bhikkhave, atthisammataŋ loke paņđitānaŋ, yamahaŋ “atthī” ti vadāmi? Rūpaŋ, bhikkhave, aniccaŋ dukkhaŋ vipariņāmadhammaŋ atthisammataŋ loke paņđitānaŋ; ahampi taŋ “atthī” ti vadāmi. Vedanā aniccā …pe… viññāņaŋ aniccaŋ dukkhaŋ vipariņāmadhammaŋ atthisammataŋ loke paņđitānaŋ; ahampi taŋ “atthī” ti vadāmi. Idaŋ kho, bhikkhave, atthisammataŋ loke paņđitānaŋ; ahampi taŋ “atthī” ti vadāmi’.

‘Atthi, bhikkhave, loke lokadhammo, taŋ tathāgato abhisambujjhati abhisameti; abhisambujjhitvā abhisametvā taŋ ācikkhati deseti paññapeti paţţhapeti vivarati vibhajati uttānīkaroti.

‘Kiñca bhikkhave, loke lokadhammo, taŋ tathāgato abhisambujjhati abhisameti, abhisambujjhitvā abhisametvā ācikkhati deseti paññapeti paţţhapeti vivarati vibhajati uttānīkaroti? Rūpaŋ, bhikkhave, loke lokadhammo taŋ tathāgato abhisambujjhati abhisameti. Abhisambujjhitvā (p. 2.114) abhisametvā ācikkhati deseti paññapeti paţţhapeti vivarati vibhajati uttānīkaroti.

‘Yo, bhikkhave, tathāgatena evaŋ ācikkhiyamāne desiyamāne paññapiyamāne paţţhapiyamāne vivariyamāne vibhajiyamāne uttānīkariyamāne na jānāti na passati tamahaŋ, bhikkhave, bālaŋ puthujjanaŋ andhaŋ acakkhukaŋ ajānantaŋ apassantaŋ kinti karomi! Vedanā, bhikkhave, loke lokadhammo …pe… saññā, bhikkhave… sankhārā, bhikkhave… viññāņaŋ, bhikkhave, loke lokadhammo taŋ tathāgato abhisambujjhati abhisameti. Abhisambujjhitvā abhisametvā ācikkhati deseti paññapeti paţţhapeti vivarati vibhajati uttānīkaroti.

‘Yo, bhikkhave, tathāgatena evaŋ ācikkhiyamāne desiyamāne paññapiyamāne paţţhapiyamāne vivariyamāne vibhajiyamāne uttānīkariyamāne na jānāti na passati tamahaŋ, bhikkhave, bālaŋ puthujjanaŋ andhaŋ acakkhukaŋ ajānantaŋ apassantaŋ kinti karomi!

‘Seyyathāpi, bhikkhave, uppalaŋ vā padumaŋ vā puņđarīkaŋ vā udake jātaŋ udake saŋvađđhaŋ udakā accuggamma ţhāti anupalittaŋ udakena; evameva kho, bhikkhave, tathāgato loke jāto loke saŋvađđho lokaŋ abhibhuyya viharati anupalitto lokenā’ ti. Dutiyaŋ.

3. Pheņapiņđūpamasuttaŋ
95. Ekaŋ samayaŋ bhagavā ayujjhāyaŋ viharati gangāya nadiyā tīre. Tatra kho bhagavā bhikkhū āmantesi–

‘Seyyathāpi, bhikkhave, ayaŋ gangā nadī mahantaŋ pheņapiņđaŋ āvaheyya. Tamenaŋ cakkhumā puriso passeyya nijjhāyeyya yoniso upaparikkheyya. Tassa taŋ passato nijjhāyato yoniso upaparikkhato rittakaññeva khāyeyya, tucchakaññeva khāyeyya, asārakaññeva khāyeyya. Kiñhi siyā, bhikkhave, pheņapiņđe sāro? Evameva kho, bhikkhave, yaŋ kiñci rūpaŋ atītānāgatapaccuppannaŋ …pe… yaŋ dūre santike vā taŋ bhikkhu passati nijjhāyati yoniso upaparikkhati. Tassa taŋ passato nijjhāyato yoniso upaparikkhato rittakaññeva khāyati (p. 2.115) tucchakaññeva khāyati, asārakaññeva khāyati. Kiñhi siyā, bhikkhave, rūpe sāro?

‘Seyyathāpi, bhikkhave, saradasamaye thullaphusitake deve vassante udake udakapubbuļaŋ uppajjati ceva nirujjhati ca. Tamenaŋ cakkhumā puriso passeyya nijjhāyeyya yoniso upaparikkheyya. Tassa taŋ passato nijjhāyato yoniso upaparikkhato rittakaññeva khāyeyya, tucchakaññeva khāyeyya, asārakaññeva khāyeyya. Kiñhi siyā, bhikkhave, udakapubbuļe sāro? Evameva kho, bhikkhave, yā kāci vedanā atītānāgatapaccuppannā …pe… yā dūre santike vā taŋ bhikkhu passati nijjhāyati yoniso upaparikkhati. Tassa taŋ passato nijjhāyato yoniso upaparikkhato rittakaññeva khāyati, tucchakaññeva khāyati, asārakaññeva khāyati. Kiñhi siyā, bhikkhave, vedanāya sāro?

‘Seyyathāpi, bhikkhave, gimhānaŋ pacchime māse ţhite majjhanhike kāle marīcikā phandati. Tamenaŋ cakkhumā puriso passeyya nijjhāyeyya yoniso upaparikkheyya. Tassa taŋ passato nijjhāyato yoniso upaparikkhato rittakaññeva khāyeyya, tucchakaññeva khāyeyya …pe… kiñhi siyā, bhikkhave, marīcikāya sāro? Evameva kho, bhikkhave, yā kāci saññā …pe….

‘Seyyathāpi, bhikkhave, puriso sāratthiko sāragavesī sārapariyesanaŋ caramāno tiņhaŋ kuţhāriŋ ādāya vanaŋ paviseyya. So tattha passeyya mahantaŋ kadalikkhandhaŋ ujuŋ navaŋ akukkukajātaŋ . Tamenaŋ mūle chindeyya; mūle chetvā agge chindeyya, agge chetvā pattavaţţiŋ vinibbhujeyya. So tassa pattavaţţiŋ vinibbhujanto pheggumpi nādhigaccheyya, kuto sāraŋ! Tamenaŋ cakkhumā puriso passeyya nijjhāyeyya yoniso upaparikkheyya. Tassa taŋ passato nijjhāyato yoniso upaparikkhato rittakaññeva khāyeyya, tucchakaññeva khāyeyya, asārakaññeva khāyeyya. Kiñhi siyā, bhikkhave, kadalikkhandhe sāro? Evameva kho, bhikkhave, ye keci sankhārā atītānāgatapaccuppannā …pe… ye (p. 2.116) dūre santike vā taŋ bhikkhu passati nijjhāyati yoniso upaparikkhati. Tassa taŋ passato nijjhāyato yoniso upaparikkhato rittakaññeva khāyati, tucchakaññeva khāyati, asārakaññeva khāyati. Kiñhi siyā, bhikkhave, sankhāresu sāro?

‘Seyyathāpi, bhikkhave, māyākāro vā māyākārantevāsī vā catumahāpathe māyaŋ vidaŋseyya. Tamenaŋ cakkhumā puriso passeyya nijjhāyeyya yoniso upaparikkheyya. Tassa taŋ passato nijjhāyato yoniso upaparikkhato rittakaññeva khāyeyya, tucchakaññeva khāyeyya, asārakaññeva khāyeyya. Kiñhi siyā, bhikkhave, māyāya sāro? Evameva kho, bhikkhave, yaŋ kiñci viññāņaŋ atītānāgatapaccuppannaŋ …pe… yaŋ dūre santike vā, taŋ bhikkhu passati nijjhāyati yoniso upaparikkhati. Tassa taŋ passato nijjhāyato yoniso upaparikkhato rittakaññeva khāyati, tucchakaññeva khāyati, asārakaññeva khāyati. Kiñhi siyā, bhikkhave, viññāņe sāro?

‘Evaŋ passaŋ, bhikkhave, sutavā ariyasāvako rūpasmimpi nibbindati, vedanāyapi… saññāyapi… sankhāresupi viññāņasmimpi nibbindati. Nibbindaŋ virajjati; virāgā vimuccati. Vimuttasmiŋ vimuttamiti ñāņaŋ hoti …pe… nāparaŋ itthattāyāti pajānāti’.

Idamavoca bhagavā. Idaŋ vatvāna sugato athāparaŋ etadavoca satthā–


‘Pheņapiņđūpamaŋ rūpaŋ, vedanā bubbuļūpamā .


Marīcikūpamā saññā, sankhārā kadalūpamā.


Māyūpamañca viññāņaŋ, desitādiccabandhunā.


‘Yathā yathā nijjhāyati, yoniso upaparikkhati;


Rittakaŋ tucchakaŋ hoti, yo naŋ passati yoniso.


‘Imañca kāyaŋ ārabbha, bhūripaññena desitaŋ;


Pahānaŋ tiņņaŋ dhammānaŋ, rūpaŋ passatha chađđitaŋ.


‘Āyu (p. 2.117) usmā ca viññāņaŋ, yadā kāyaŋ jahantimaŋ;


Apaviddho tadā seti, parabhattaŋ acetanaŋ.


‘Etādisāyaŋ santāno, māyāyaŋ bālalāpinī;


Vadhako esa akkhāto, sāro ettha na vijjati.


‘Evaŋ khandhe avekkheyya, bhikkhu āraddhavīriyo;


Divā vā yadi vā rattiŋ, sampajāno paţissato.


‘Jaheyya sabbasaŋyogaŋ, kareyya saraņattano;


Careyyādittasīsova, patthayaŋ accutaŋ padan’ ti. Tatiyaŋ.

4. Gomayapiņđasuttaŋ
96. Sāvatthinidānaŋ Ekamantaŋ nisinno kho so bhikkhu bhagavantaŋ etadavoca – ‘atthi nu kho, bhante, kiñci rūpaŋ yaŋ rūpaŋ niccaŋ dhuvaŋ sassataŋ avipariņāmadhammaŋ sassatisamaŋ tatheva ţhassati? Atthi nu kho, bhante, kāci vedanā yā vedanā niccā dhuvā sassatā avipariņāmadhammā sassatisamaŋ tatheva ţhassati? Atthi nu kho, bhante, kāci saññā yā saññā …pe… atthi nu kho, bhante, keci sankhārā ye sankhārā niccā dhuvā sassatā avipariņāmadhammā sassatisamaŋ tatheva ţhassanti? Atthi nu kho, bhante, kiñci viññāņaŋ, yaŋ viññāņaŋ niccaŋ dhuvaŋ sassataŋ avipariņāmadhammaŋ sassatisamaŋ tatheva ţhassatī’ ti? ‘Natthi kho, bhikkhu, kiñci rūpaŋ, yaŋ rūpaŋ niccaŋ dhuvaŋ sassataŋ avipariņāmadhammaŋ sassatisamaŋ tatheva ţhassati. Natthi kho, bhikkhu, kāci vedanā… kāci saññā… keci sankhārā… kiñci viññāņaŋ yaŋ viññāņaŋ niccaŋ dhuvaŋ sassataŋ avipariņāmadhammaŋ sassatisamaŋ tatheva ţhassatī’ ti.

Atha kho bhagavā parittaŋ gomayapiņđaŋ pāņinā gahetvā taŋ bhikkhuŋ etadavoca– ‘ettakopi kho, bhikkhu, attabhāvapaţilābho natthi nicco dhuvo sassato avipariņāmadhammo sassatisamaŋ tatheva ţhassati. Ettako cepi, bhikkhu, attabhāvapaţilābho abhavissa nicco dhuvo sassato (p. 2.118) avipariņāmadhammo, nayidaŋ brahmacariyavāso paññāyetha sammā dukkhakkhayāya. Yasmā ca kho, bhikkhu, ettakopi attabhāvapaţilābho natthi nicco dhuvo sassato avipariņāmadhammo, tasmā brahmacariyavāso paññāyati sammā dukkhakkhayāya.

‘Bhūtapubbāhaŋ, bhikkhu, rājā ahosiŋ khattiyo muddhāvasitto. Tassa mayhaŋ, bhikkhu, rañño sato khattiyassa muddhāvasittassa caturāsītinagarasahassāni ahesuŋ kusāvatī rājadhānippamukhāni. Tassa mayhaŋ, bhikkhu, rañño sato khattiyassa muddhāvasittassa caturāsītipāsādasahassāni ahesuŋ dhammapāsādappamukhāni. Tassa mayhaŋ, bhikkhu, rañño sato khattiyassa muddhāvasittassa caturāsītikūţāgārasahassāni ahesuŋ mahābyūhakūţāgārappamukhāni . Tassa mayhaŋ, bhikkhu, rañño sato khattiyassa muddhāvasittassa caturāsītipallankasahassāni ahesuŋ dantamayāni sāramayāni sovaņņamayāni goņakatthatāni paţikatthatāni paţalikatthatāni kadalimigapavarapaccattharaņāni sa-uttaracchadāni ubhatolohitakūpadhānāni. Tassa mayhaŋ, bhikkhu, rañño sato khattiyassa muddhāvasittassa caturāsītināgasahassāni ahesuŋ sovaņņālankārāni sovaņņaddhajāni hemajālapaţicchannāni uposathanāgarājappamukhāni. Tassa mayhaŋ, bhikkhu, rañño sato khattiyassa muddhāvasittassa caturāsīti-assasahassāni ahesuŋ sovaņņālankārāni sovaņņaddhajāni hemajālapaţicchannāni valāhaka-assarājappamukhāni. Tassa mayhaŋ, bhikkhu, rañño sato khattiyassa muddhāvasittassa caturāsītirathasahassāni ahesuŋ sovaņņālankārāni sovaņņaddhajāni hemajālapaţicchannāni vejayantarathappamukhāni. Tassa mayhaŋ, bhikkhu, rañño sato khattiyassa muddhāvasittassa caturāsītimaņisahassāni ahesuŋ maņiratanappamukhāni. Tassa mayhaŋ, bhikkhu …pe… caturāsīti-itthisahassāni ahesuŋ subhaddādevippamukhāni. Tassa mayhaŋ, bhikkhu …pe… caturāsītikhattiyasahassāni ahesuŋ anuyantāni pariņāyakaratanappamukhāni. Tassa mayhaŋ, bhikkhu …pe… caturāsītidhenusahassāni ahesuŋ dukūlasandanāni kaŋsūpadhāraņāni. Tassa mayhaŋ, bhikkhu …pe… caturāsītivatthakoţisahassāni ahesuŋ khomasukhumāni koseyyasukhumāni kambalasukhumāni (p. 2.119) kappāsikasukhumāni. Tassa mayhaŋ, bhikkhu …pe… caturāsītithālipākasahassāni ahesuŋ; sāyaŋ pātaŋ bhattābhihāro abhihariyittha.

‘Tesaŋ kho pana, bhikkhu, caturāsītiyā nagarasahassānaŋ ekaññeva taŋ nagaraŋ hoti yamahaŋ tena samayena ajjhāvasāmi– kusāvatī rājadhānī. Tesaŋ kho pana, bhikkhu, caturāsītiyā pāsādasahassānaŋ ekoyeva so pāsādo hoti yamahaŋ tena samayena ajjhāvasāmi– dhammo pāsādo. Tesaŋ kho pana, bhikkhu, caturāsītiyā kūţāgārasahassānaŋ ekaññeva taŋ kūţāgāraŋ hoti yamahaŋ tena samayena ajjhāvasāmi– mahābyūhaŋ kūţāgāraŋ. Tesaŋ kho pana, bhikkhu, caturāsītiyā pallankasahassānaŋ ekoyeva so pallanko hoti yamahaŋ tena samayena paribhuñjāmi– dantamayo vā sāramayo vā sovaņņamayo vā rūpiyamayo vā. Tesaŋ kho pana, bhikkhu, caturāsītiyā nāgasahassānaŋ ekoyeva so nāgo hoti yamahaŋ tena samayena abhiruhāmi – uposatho nāgarājā. Tesaŋ kho pana, bhikkhu, caturāsītiyā assasahassānaŋ ekoyeva so asso hoti yamahaŋ tena samayena abhiruhāmi– valāhako assarājā. Tesaŋ kho pana, bhikkhu, caturāsītiyā rathasahassānaŋ ekoyeva so ratho hoti yamahaŋ tena samayena abhiruhāmi– vejayanto ratho. Tesaŋ kho pana, bhikkhu, caturāsītiyā itthisahassānaŋ ekāyeva sā itthī hoti yā maŋ tena samayena paccupaţţhāti– khattiyānī vā velāmikā vā. Tesaŋ kho pana, bhikkhu, caturāsītiyā vatthakoţisahassānaŋ ekaññeva taŋ vatthayugaŋ hoti yamahaŋ tena samayena paridahāmi– khomasukhumaŋ vā koseyyasukhumaŋ vā kambalasukhumaŋ vā kappāsikasukhumaŋ vā. Tesaŋ kho pana, bhikkhu, caturāsītiyā thālipākasahassānaŋ ekoyeva so thālipāko hoti yato nāļikodanaparamaŋ bhuñjāmi tadupiyañca sūpeyyaŋ . Iti kho, bhikkhu, sabbe te sankhārā atītā niruddhā vipariņatā. Evaŋ aniccā kho, bhikkhu, sankhārā. Evaŋ addhuvā kho, bhikkhu, sankhārā. Evaŋ anassāsikā kho, bhikkhu, sankhārā. Yāvañcidaŋ bhikkhu, alameva sabbasankhāresu nibbindituŋ, alaŋ virajjituŋ, alaŋ vimuccitun’ ti. Catutthaŋ.

5. Nakhasikhāsuttaŋ
97. Sāvatthinidānaŋ (p. 2.120) Ekamantaŋ nisinno kho so bhikkhu bhagavantaŋ etadavoca– ‘atthi nu kho, bhante, kiñci rūpaŋ yaŋ rūpaŋ niccaŋ dhuvaŋ sassataŋ avipariņāmadhammaŋ sassatisamaŋ tatheva ţhassati? Atthi nu kho, bhante, kāci vedanā yā vedanā niccā dhuvā sassatā avipariņāmadhammā sassatisamaŋ tatheva ţhassati? Atthi nu kho, bhante, kāci saññā …pe… keci sankhārā, ye sankhārā niccā dhuvā sassatā avipariņāmadhammā sassatisamaŋ tatheva ţhassanti? Atthi nu kho, bhante, kiñci viññāņaŋ, yaŋ viññāņaŋ niccaŋ dhuvaŋ sassataŋ avipariņāmadhammaŋ sassatisamaŋ tatheva ţhassatī’ ti? ‘Natthi kho, bhikkhu, kiñci rūpaŋ, yaŋ rūpaŋ niccaŋ dhuvaŋ sassataŋ avipariņāmadhammaŋ sassatisamaŋ tatheva ţhassati. Natthi kho, bhikkhu, kāci vedanā… kāci saññā… keci sankhārā …pe… kiñci viññāņaŋ, yaŋ viññāņaŋ niccaŋ dhuvaŋ sassataŋ avipariņāmadhammaŋ sassatisamaŋ tatheva ţhassatī’ ti.

Atha kho bhagavā parittaŋ nakhasikhāyaŋ paŋsuŋ āropetvā taŋ bhikkhuŋ etadavoca– ‘ettakampi kho, bhikkhu, rūpaŋ natthi niccaŋ dhuvaŋ sassataŋ avipariņāmadhammaŋ sassatisamaŋ tatheva ţhassati. Ettakaŋ cepi, bhikkhu, rūpaŋ abhavissa niccaŋ dhuvaŋ sassataŋ avipariņāmadhammaŋ, nayidaŋ brahmacariyavāso paññāyetha sammā dukkhakkhayāya. Yasmā ca kho, bhikkhu, ettakampi rūpaŋ natthi niccaŋ dhuvaŋ sassataŋ avipariņāmadhammaŋ, tasmā brahmacariyavāso paññāyati sammā dukkhakkhayāya’.

‘Ettakāpi kho, bhikkhu, vedanā natthi niccā dhuvā sassatā avipariņāmadhammā sassatisamaŋ tatheva ţhassati. Ettakā cepi, bhikkhu, vedanā abhavissa niccā dhuvā sassatā avipariņāmadhammā, na yidaŋ brahmacariyavāso paññāyetha sammā dukkhakkhayāya. Yasmā ca kho, bhikkhu, ettakāpi vedanā natthi niccā dhuvā sassatā avipariņāmadhammā, tasmā brahmacariyavāso paññāyati sammā dukkhakkhayāya.

‘Ettakāpi kho, bhikkhu, saññā natthi …pe… ettakāpi kho, bhikkhu, sankhārā natthi niccā dhuvā sassatā avipariņāmadhammā sassatisamaŋ tatheva ţhassanti. Ettakā cepi, bhikkhu, sankhārā abhavissaŋsu niccā dhuvā sassatā (p. 2.121) avipariņāmadhammā, na yidaŋ brahmacariyavāso paññāyetha sammā dukkhakkhayāya. Yasmā ca kho, bhikkhu, ettakāpi sankhārā natthi niccā dhuvā sassatā avipariņāmadhammā, tasmā brahmacariyavāso paññāyati sammā dukkhakkhayāya.

‘Ettakampi kho, bhikkhu, viññāņaŋ natthi niccaŋ dhuvaŋ sassataŋ avipariņāmadhammaŋ sassatisamaŋ tatheva ţhassati. Ettakampi kho, bhikkhu, viññāņaŋ abhavissa niccaŋ dhuvaŋ sassataŋ avipariņāmadhammaŋ, na yidaŋ brahmacariyavāso paññāyetha sammā dukkhakkhayāya. Yasmā ca kho, bhikkhu, ettakampi viññāņaŋ natthi niccaŋ dhuvaŋ sassataŋ avipariņāmadhammaŋ, tasmā brahmacariyavāso paññāyati sammā dukkhakkhayāya.

‘Taŋ kiŋ maññasi, bhikkhu, rūpaŋ niccaŋ vā aniccaŋ vā’ ti? ‘Aniccaŋ, bhante’. ‘Vedanā… saññā… sankhārā… viññāņaŋ niccaŋ vā aniccaŋ vā’ ti? ‘Aniccaŋ bhante …’pe… ‘tasmātiha …pe… evaŋ passaŋ …pe… nāparaŋ itthattāyāti pajānātī’ ti. Pañcamaŋ.

6. Suddhikasuttaŋ
98. Sāvatthinidānaŋ. Ekamantaŋ nisinno kho so bhikkhu bhagavantaŋ etadavoca – ‘atthi nu kho, bhante, kiñci rūpaŋ, yaŋ rūpaŋ niccaŋ dhuvaŋ sassataŋ avipariņāmadhammaŋ sassatisamaŋ tatheva ţhassati? Atthi nu kho, bhante, kāci vedanā …pe… kāci saññā… keci sankhārā… kiñci viññāņaŋ, yaŋ viññāņaŋ niccaŋ dhuvaŋ sassataŋ avipariņāmadhammaŋ sassatisamaŋ tatheva ţhassatī’ ti? ‘Natthi kho, bhikkhu, kiñci rūpaŋ yaŋ rūpaŋ niccaŋ dhuvaŋ sassataŋ avipariņāmadhammaŋ sassatisamaŋ tatheva ţhassati. Natthi kho, bhikkhu, kāci vedanā… kāci saññā… keci sankhārā… kiñci viññāņaŋ, yaŋ viññāņaŋ niccaŋ dhuvaŋ sassataŋ avipariņāmadhammaŋ sassatisamaŋ tatheva ţhassatī’ ti. Chaţţhaŋ.

7. Gaddulabaddhasuttaŋ
99. Sāvatthinidānaŋ. ‘Anamataggoyaŋ, bhikkhave, saŋsāro. Pubbā koţi na paññāyati avijjānīvaraņānaŋ sattānaŋ taņhāsaŋyojanānaŋ sandhāvataŋ saŋsarataŋ. Hoti so, bhikkhave, samayo yaŋ mahāsamuddo ussussati visussati na (p. 2.122) bhavati; na tvevāhaŋ, bhikkhave, avijjānīvaraņānaŋ sattānaŋ taņhāsaŋyojanānaŋ sandhāvataŋ saŋsarataŋ dukkhassa antakiriyaŋ vadāmi. Hoti so, bhikkhave, samayo yaŋ sineru pabbatarājā đayhati vinassati na bhavati; na tvevāhaŋ, bhikkhave, avijjānīvaraņānaŋ sattānaŋ taņhāsaŋyojanānaŋ sandhāvataŋ saŋsarataŋ dukkhassa antakiriyaŋ vadāmi. Hoti so, bhikkhave, samayo yaŋ mahāpathavī đayhati vinassati na bhavati; na tvevāhaŋ, bhikkhave, avijjānīvaraņānaŋ sattānaŋ taņhāsaŋyojanānaŋ sandhāvataŋ saŋsarataŋ dukkhassa antakiriyaŋ vadāmi’.

‘Seyyathāpi, bhikkhave, sā gaddulabaddho daļhe khīle vā thambhe vā upanibaddho tameva khīlaŋ vā thambhaŋ vā anuparidhāvati anuparivattati; evameva kho, bhikkhave, assutavā puthujjano ariyānaŋ adassāvī …pe… sappurisadhamme avinīto rūpaŋ attato samanupassati …pe… vedanaŋ attato samanupassati… saññaŋ attato samanupassati… sankhāre attato samanupassati… viññāņaŋ attato samanupassati, viññāņavantaŋ vā attānaŋ; attani vā viññāņaŋ, viññāņasmiŋ vā attānaŋ. So rūpaññeva anuparidhāvati anuparivattati, vedanaññeva …pe… saññaññeva… sankhāreyeva… viññāņaññeva anuparidhāvati anuparivattati. So rūpaŋ anuparidhāvaŋ anuparivattaŋ, vedanaŋ …pe… saññaŋ… sankhāre… viññāņaŋ anuparidhāvaŋ anuparivattaŋ, na parimuccati rūpamhā, na parimuccati vedanāya, na parimuccati saññāya, na parimuccati sankhārehi, na parimuccati viññāņamhā, na parimuccati jātiyā jarāmaraņena sokehi paridevehi dukkhehi domanassehi upāyāsehi. “Na parimuccati dukkhasmā” ti vadāmi’.

‘Sutavā ca kho, bhikkhave, ariyasāvako ariyānaŋ dassāvī …pe… sappurisadhamme suvinīto, na rūpaŋ attato samanupassati …pe… na vedanaŋ… na saññaŋ… na sankhāre… na viññāņaŋ attato samanupassati, na viññāņavantaŋ vā attānaŋ; na attani vā viññāņaŋ, na viññāņasmiŋ vā attānaŋ. So rūpaŋ nānuparidhāvati nānuparivattati, vedanaŋ… saññaŋ… sankhāre… viññāņaŋ nānuparidhāvati nānuparivattati. So rūpaŋ ananuparidhāvaŋ ananuparivattaŋ, vedanaŋ… saññaŋ… sankhāre… viññāņaŋ ananuparidhāvaŋ ananuparivattaŋ; parimuccati rūpamhā, parimuccati vedanāya, parimuccati saññāya, parimuccati sankhārehi, parimuccati viññāņamhā, parimuccati jātiyā jarāmaraņena sokehi paridevehi dukkhehi domanassehi upāyāsehi. “Parimuccati dukkhasmā” ti vadāmī’ ti. Sattamaŋ.

8. Dutiyagaddulabaddhasuttaŋ
100. Sāvatthinidānaŋ (p. 2.123) ‘Anamataggoyaŋ, bhikkhave, saŋsāro. Pubbā koţi na paññāyati avijjānīvaraņānaŋ sattānaŋ taņhāsaŋyojanānaŋ sandhāvataŋ saŋsarataŋ. Seyyathāpi, bhikkhave, sā gaddulabaddho daļhe khīle vā thambhe vā upanibaddho. So gacchati cepi tameva khīlaŋ vā thambhaŋ vā upagacchati; tiţţhati cepi tameva khīlaŋ vā thambhaŋ vā upatiţţhati; nisīdati cepi tameva khīlaŋ vā thambhaŋ vā upanisīdati; nipajjati cepi tameva khīlaŋ vā thambhaŋ vā upanipajjati. Evameva kho, bhikkhave, assutavā puthujjano rūpaŋ “etaŋ mama, esohamasmi, eso me attā” ti samanupassati. Vedanaŋ… saññaŋ… sankhāre… viññāņaŋ “etaŋ mama, esohamasmi, eso me attā” ti samanupassati. So gacchati cepi ime pañcupādānakkhandhe upagacchati; tiţţhati cepi ime pañcupādānakkhandhe upatiţţhati; nisīdati cepi ime pañcupādānakkhandhe upanisīdati; nipajjati cepi ime pañcupādānakkhandhe upanipajjati. Tasmātiha, bhikkhave, abhikkhaņaŋ sakaŋ cittaŋ paccavekkhitabbaŋ– “dīgharattamidaŋ cittaŋ sankiliţţhaŋ rāgena dosena mohenā” ti. Cittasankilesā, bhikkhave, sattā sankilissanti; cittavodānā sattā visujjhanti.

‘Diţţhaŋ vo, bhikkhave, caraņaŋ nāma cittan’ ti? ‘Evaŋ, bhante’. ‘Tampi kho, bhikkhave, caraņaŋ nāma cittaŋ citteneva cittitaŋ. Tenapi kho, bhikkhave, caraņena cittena cittaññeva cittataraŋ. Tasmātiha, bhikkhave, abhikkhaņaŋ sakaŋ cittaŋ paccavekkhitabbaŋ– “dīgharattamidaŋ cittaŋ sankiliţţhaŋ rāgena dosena mohenā” ti. Cittasankilesā, bhikkhave, sattā sankilissanti; cittavodānā sattā visujjhanti.

‘Nāhaŋ bhikkhave, aññaŋ ekanikāyampi samanupassāmi evaŋ cittaŋ. Yathayidaŋ, bhikkhave, tiracchānagatā pāņā, tepi kho, bhikkhave, tiracchānagatā pāņā citteneva cittitā, tehipi kho, bhikkhave, tiracchānagatehi pāņehi cittaññeva cittataraŋ. Tasmātiha, bhikkhave, abhikkhaņaŋ sakaŋ cittaŋ paccavekkhitabbaŋ– “dīgharattamidaŋ cittaŋ sankiliţţhaŋ rāgena dosena mohenā” ti. Cittasankilesā, bhikkhave, sattā sankilissanti; cittavodānā sattā visujjhanti.

‘Seyyathāpi (p. 2.124) bhikkhave, rajako vā cittakārako vā rajanāya vā lākhāya vā haliddiyā vā nīliyā vā mañjiţţhāya vā suparimaţţhe phalake vā bhittiyā vā dussapaţţe vā itthirūpaŋ vā purisarūpaŋ vā abhinimmineyya sabbangapaccangiŋ; evameva kho, bhikkhave, assutavā puthujjano rūpaññeva abhinibbattento abhinibbatteti, vedanaññeva …pe… saññaññeva… sankhāre yeva… viññāņaññeva abhinibbattento abhinibbatteti. Taŋ kiŋ maññatha, bhikkhave, rūpaŋ niccaŋ vā aniccaŋ vā’ ti? ‘Aniccaŋ, bhante’. ‘Vedanā… saññā… sankhārā… viññāņaŋ …pe… ‘tasmātiha, bhikkhave, evaŋ passaŋ …pe… nāparaŋ itthattāyāti pajānātī’ ti. Aţţhamaŋ.

9. Vāsijaţasuttaŋ
101. Sāvatthinidānaŋ ‘Jānato ahaŋ, bhikkhave, passato āsavānaŋ khayaŋ vadāmi, no ajānato no apassato. Kiñca, bhikkhave, jānato kiŋ passato āsavānaŋ khayo hoti? “Iti rūpaŋ, iti rūpassa samudayo, iti rūpassa atthangamo; iti vedanā… iti saññā… iti sankhārā… iti viññāņaŋ, iti viññāņassa samudayo, iti viññāņassa atthangamo” ti– evaŋ kho, bhikkhave, jānato evaŋ passato āsavānaŋ khayo hoti’.

‘Bhāvanānuyogaŋ ananuyuttassa, bhikkhave, bhikkhuno viharato kiñcāpi evaŋ icchā uppajjeyya– “aho vata me anupādāya āsavehi cittaŋ vimucceyyā” ti, atha khvassa neva anupādāya āsavehi cittaŋ vimuccati. Taŋ kissa hetu? “Abhāvitattā” tissa vacanīyaŋ. Kissa abhāvitattā? Abhāvitattā catunnaŋ satipaţţhānānaŋ, abhāvitattā catunnaŋ sammappadhānānaŋ, abhāvitattā catunnaŋ iddhipādānaŋ, abhāvitattā pañcannaŋ indriyānaŋ, abhāvitattā pañcannaŋ balānaŋ, abhāvitattā sattannaŋ bojjhangānaŋ, abhāvitattā ariyassa aţţhangikassa maggassa.

‘Seyyathāpi, bhikkhave, kukkuţiyā aņđāni aţţha vā dasa vā dvādasa vā. Tānassu kukkuţiyā na sammā adhisayitāni, na sammā pariseditāni, na sammā paribhāvitāni. Kiñcāpi tassā kukkuţiyā evaŋ icchā uppajjeyya– “aho, vata me (p. 2.125) kukkuţapotakā pādanakhasikhāya vā mukhatuņđakena vā aņđakosaŋ padāletvā sotthinā abhinibbhijjeyyun” ti, atha kho abhabbāva te kukkuţapotakā pādanakhasikhāya vā mukhatuņđakena vā aņđakosaŋ padāletvā sotthinā abhinibbhijjituŋ. Taŋ kissa hetu? Tathā hi pana, bhikkhave, kukkuţiyā aņđāni aţţha vā dasa vā dvādasa vā; tāni kukkuţiyā na sammā adhisayitāni, na sammā pariseditāni, na sammā paribhāvitāni. Evameva kho, bhikkhave, bhāvanānuyogaŋ ananuyuttassa bhikkhuno viharato kiñcāpi evaŋ icchā uppajjeyya– “aho, vata me anupādāya āsavehi cittaŋ vimucceyyā” ti, atha khvassa neva anupādāya āsavehi cittaŋ vimuccati. Taŋ kissa hetu? “Abhāvitattā” tissa vacanīyaŋ. Kissa abhāvitattā? Abhāvitattā catunnaŋ satipaţţhānānaŋ …pe… aţţhangikassa maggassa.

‘Bhāvanānuyogaŋ anuyuttassa, bhikkhave, bhikkhuno viharato kiñcāpi na evaŋ icchā uppajjeyya– “aho vata me anupādāya āsavehi cittaŋ vimucceyyā” ti, atha khvassa anupādāya āsavehi cittaŋ vimuccati. Taŋ kissa hetu? “Bhāvitattā” tissa vacanīyaŋ. Kissa bhāvitattā? Bhāvitattā catunnaŋ satipaţţhānānaŋ, bhāvitattā catunnaŋ sammappadhānānaŋ, bhāvitattā catunnaŋ iddhipādānaŋ, bhāvitattā pañcannaŋ indriyānaŋ, bhāvitattā pañcannaŋ balānaŋ, bhāvitattā sattannaŋ bojjhangānaŋ, bhāvitattā ariyassa aţţhangikassa maggassa.

‘Seyyathāpi, bhikkhave, kukkuţiyā aņđāni aţţha vā dasa vā dvādasa vā. Tānassu kukkuţiyā sammā adhisayitāni, sammā pariseditāni, sammā paribhāvitāni Kiñcāpi tassā kukkuţiyā na evaŋ icchā uppajjeyya– “aho vata me kukkuţapotakā pādanakhasikhāya vā mukhatuņđakena vā aņđakosaŋ padāletvā sotthinā abhinibbhijjeyyun” ti, atha kho bhabbāva te kukkuţapotakā pādanakhasikhāya vā mukhatuņđakena vā aņđakosaŋ padāletvā sotthinā abhinibbhijjituŋ. Taŋ kissa hetu? Tathā hi pana, bhikkhave, kukkuţiyā aņđāni aţţha vā dasa vā dvādasa vā; tānassu kukkuţiyā sammā adhisayitāni, sammā pariseditāni, sammā paribhāvitāni. Evameva kho, bhikkhave, bhāvanānuyogaŋ anuyuttassa bhikkhuno viharato kiñcāpi na evaŋ icchā uppajjeyya– “aho vata me anupādāya āsavehi cittaŋ vimucceyyā” ti, atha khvassa anupādāya āsavehi cittaŋ vimuccati. Taŋ kissa hetu? “Bhāvitattā” tissa vacanīyaŋ. Kissa (p. 2.126) bhāvitattā? Bhāvitattā catunnaŋ satipaţţhānānaŋ …pe… bhāvitattā ariyassa aţţhangikassa maggassa.

‘Seyyathāpi, bhikkhave, palagaņđassa vā palagaņđantevāsissa vā vāsijaţe dissanteva angulipadāni dissati anguţţhapadaŋ. No ca khvassa evaŋ ñāņaŋ hoti– “ettakaŋ vata me ajja vāsijaţassa khīņaŋ, ettakaŋ hiyyo, ettakaŋ pare” ti. Atha khvassa khīņe khīņantveva ñāņaŋ hoti. Evameva kho, bhikkhave, bhāvanānuyogaŋ anuyuttassa bhikkhuno viharato kiñcāpi na evaŋ ñāņaŋ hoti– “ettakaŋ vata me ajja āsavānaŋ khīņaŋ, ettakaŋ hiyyo, ettakaŋ pare” ti, atha khvassa khīņe khīņantveva ñāņaŋ hoti. Seyyathāpi, bhikkhave, sāmuddikāya nāvāya vettabandhanabaddhāya vassamāsāni udake pariyādāya hemantikena thalaŋ ukkhittāya vātātapaparetāni vettabandhanāni. Tāni pāvusakena meghena abhippavuţţhāni appakasireneva paţippassambhanti pūtikāni bhavanti; evameva kho, bhikkhave, bhāvanānuyogaŋ anuyuttassa bhikkhuno viharato appakasireneva saŋyojanāni paţippassambhanti pūtikāni bhavantī’ ti. Navamaŋ.

10. Aniccasaññāsuttaŋ
102. Sāvatthinidānaŋ. ‘Aniccasaññā, bhikkhave, bhāvitā bahulīkatā sabbaŋ kāmarāgaŋ pariyādiyati, sabbaŋ rūparāgaŋ pariyādiyati, sabbaŋ bhavarāgaŋ pariyādiyati, sabbaŋ avijjaŋ pariyādiyati, sabbaŋ asmimānaŋ samūhanati’.

‘Seyyathāpi, bhikkhave, saradasamaye kassako mahānangalena kasanto sabbāni mūlasantānakāni sampadālento kasati; evameva kho, bhikkhave, aniccasaññā bhāvitā bahulīkatā sabbaŋ kāmarāgaŋ pariyādiyati, sabbaŋ rūparāgaŋ pariyādiyati, sabbaŋ bhavarāgaŋ pariyādiyati, sabbaŋ avijjaŋ pariyādiyati, sabbaŋ asmimānaŋ samūhanati.

‘Seyyathāpi, bhikkhave, pabbajalāyako pabbajaŋ lāyitvā agge gahetvā odhunāti niddhunāti nicchoţeti; evameva kho, bhikkhave, aniccasaññā bhāvitā bahulīkatā sabbaŋ kāmarāgaŋ pariyādiyati …pe… sabbaŋ asmimānaŋ samūhanati.

‘Seyyathāpi (p. 2.127) bhikkhave, ambapiņđiyā vaņţacchinnāya yāni tattha ambāni vaņţapaţibandhāni sabbāni tāni tadanvayāni bhavanti; evameva kho, bhikkhave, aniccasaññā bhāvitā …pe… sabbaŋ asmimānaŋ samūhanati.

‘Seyyathāpi, bhikkhave, kūţāgārassa yā kāci gopānasiyo sabbā tā kūţangamā kūţaninnā kūţasamosaraņā, kūţaŋ tāsaŋ aggamakkhāyati evameva kho, bhikkhave, aniccasaññā bhāvitā …pe… sabbaŋ asmimānaŋ samūhanati.

‘Seyyathāpi, bhikkhave, ye keci mūlagandhā kāļānusārigandho tesaŋ aggamakkhāyati; evameva kho, bhikkhave, aniccasaññā …pe… sabbaŋ asmimānaŋ samūhanati.

‘Seyyathāpi, bhikkhave, ye keci sāragandhā, lohitacandanaŋ tesaŋ aggamakkhāyati; evameva kho, bhikkhave, aniccasaññā …pe… sabbaŋ asmimānaŋ samūhanati.

‘Seyyathāpi, bhikkhave, ye keci pupphagandhā, vassikaŋ tesaŋ aggamakkhāyati; evameva kho, bhikkhave, aniccasaññā …pe… sabbaŋ asmimānaŋ samūhanati.

‘Seyyathāpi, bhikkhave, ye keci kuţţarājāno, sabbete rañño cakkavattissa anuyantā bhavanti, rājā tesaŋ cakkavatti aggamakkhāyati; evameva kho, bhikkhave, aniccasaññā …pe… sabbaŋ asmimānaŋ samūhanati.

‘Seyyathāpi, bhikkhave, yā kāci tārakarūpānaŋ pabhā, sabbā tā candimappabhāya kalaŋ nāgghanti soļasiŋ, candappabhā tāsaŋ aggamakkhāyati; evameva kho, bhikkhave, aniccasaññā …pe… sabbaŋ asmimānaŋ samūhanati.

‘Seyyathāpi, bhikkhave, saradasamaye viddhe vigatavalāhake deve ādicco nataŋ abbhussakkamāno, sabbaŋ ākāsagataŋ tamagataŋ abhivihacca bhāsate ca tapate ca virocate ca; evameva kho, bhikkhave, aniccasaññā bhāvitā bahulīkatā sabbaŋ kāmarāgaŋ pariyādiyati, sabbaŋ rūparāgaŋ pariyādiyati, sabbaŋ bhavarāgaŋ pariyādiyati, sabbaŋ avijjaŋ pariyādiyati, sabbaŋ asmimānaŋ samūhanati.

‘Kathaŋ bhāvitā ca, bhikkhave, aniccasaññā kathaŋ bahulīkatā sabbaŋ kāmarāgaŋ pariyādiyati …pe… sabbaŋ asmimānaŋ samūhanati? “Iti rūpaŋ, iti rūpassa (p. 2.128) samudayo, iti rūpassa atthangamo; iti vedanā… iti saññā… iti sankhārā… iti viññāņaŋ, iti viññāņassa samudayo, iti viññāņassa atthangamo” ti– evaŋ bhāvitā kho, bhikkhave, aniccasaññā evaŋ bahulīkatā sabbaŋ kāmarāgaŋ pariyādiyati, sabbaŋ rūparāgaŋ pariyādiyati, sabbaŋ bhavarāgaŋ pariyādiyati, sabbaŋ avijjaŋ pariyādiyati, sabbaŋ asmimānaŋ samūhanatī’ ti. Dasamaŋ.

Pupphavaggo dasamo.

Tassuddānaŋ–

Nadī pupphañca pheņañca, gomayañca nakhāsikhaŋ;

Suddhikaŋ dve ca gaddulā, vāsījaţaŋ aniccatāti.

Majjhimapaņņāsako samatto.

Tassa majjhimapaņņāsakassa vagguddānaŋ–

Upayo arahanto ca, khajjanī therasavhayaŋ;

Pupphavaggena paņņāsa, dutiyo tena vuccatīti.

11. Antavaggo

1. Antasuttaŋ
103. Sāvatthinidānaŋ ‘Cattārome, bhikkhave, antā. Katame cattāro? Sakkāyanto sakkāyasamudayanto, sakkāyanirodhanto, sakkāyanirodhagāminippaţipadanto. Katamo ca, bhikkhave, sakkāyanto? Pañcupādānakkhandhātissa vacanīyaŋ. Katame pañca? Seyyathidaŋ– rūpupādānakkhandho, vedanupādānakkhandho, saññupādānakkhandho, sankhārupādānakkhandho, viññāņupādānakkhandho– ayaŋ vuccati, bhikkhave, sakkāyanto’.

‘Katamo ca, bhikkhave, sakkāyasamudayanto? Yāyaŋ taņhā ponobhavikā nandirāgasahagatā tatratatrābhinandinī, seyyathidaŋ– kāmataņhā, bhavataņhā, vibhavataņhā. Ayaŋ (p. 2.129) vuccati, bhikkhave, sakkāyasamudayanto.

‘Katamo ca, bhikkhave, sakkāyanirodhanto? Yo tassāyeva taņhāya asesavirāganirodho cāgo paţinissaggo mutti anālayo– ayaŋ vuccati, bhikkhave, sakkāyanirodhanto.

‘Katamo ca, bhikkhave, sakkāyanirodhagāminippaţipadanto? Ayameva ariyo aţţhangiko maggo. Seyyathidaŋ– sammādiţţhi, sammāsankappo, sammāvācā, sammākammanto, sammā-ājīvo, sammāvāyāmo, sammāsati, sammāsamādhi. Ayaŋ vuccati, bhikkhave, sakkāyanirodhagāminippaţipadanto Ime kho, bhikkhave, cattāro antā’ ti. Paţhamaŋ.

2. Dukkhasuttaŋ
104. Sāvatthinidānaŋ. ‘Dukkhañca vo, bhikkhave, desessāmi dukkhasamudayañca dukkhanirodhañca dukkhanirodhagāminiñca paţipadaŋ. Taŋ suņātha. Katamañca, bhikkhave, dukkhaŋ? Pañcupādānakkhandhātissa vacanīyaŋ. Katame pañca? Seyyathidaŋ– rūpupādānakkhandho …pe… viññāņupādānakkhandho. Idaŋ vuccati, bhikkhave, dukkhaŋ. Katamo ca, bhikkhave, dukkhasamudayo? Yāyaŋ taņhā ponobhavikā …pe… kāmataņhā, bhavataņhā, vibhavataņhā– ayaŋ vuccati, bhikkhave, dukkhasamudayo. Katamo ca, bhikkhave, dukkhanirodho? Yo tassāyeva taņhāya asesavirāganirodho cāgo paţinissaggo mutti anālayo– ayaŋ vuccati, bhikkhave, dukkhanirodho. Katamā ca, bhikkhave, dukkhanirodhagāminī paţipadā? Ayameva ariyo aţţhangiko maggo. Seyyathidaŋ– sammādiţţhi …pe… sammāsamādhi. Ayaŋ vuccati, bhikkhave, dukkhanirodhagāminī paţipadā’ ti. Dutiyaŋ.

3. Sakkāyasuttaŋ
105. Sāvatthinidānaŋ. ‘Sakkāyañca vo, bhikkhave, desessāmi sakkāyasamudayañca sakkāyanirodhañca sakkāyanirodhagāminiñca paţipadaŋ. Taŋ suņātha. Katamo ca, bhikkhave, sakkāyo? Pañcupādānakkhandhātissa vacanīyaŋ Katame pañca? Seyyathidaŋ – rūpupādānakkhandho, vedanupādānakkhandho, saññupādānakkhandho, sankhārupādānakkhandho, viññāņupādānakkhandho. Ayaŋ vuccati, bhikkhave, sakkāyo. Katamo ca, bhikkhave, sakkāyasamudayo? Yāyaŋ taņhā ponobhavikā …pe… kāmataņhā, bhavataņhā, vibhavataņhā– ayaŋ vuccati, bhikkhave, sakkāyasamudayo. Katamo ca, bhikkhave, sakkāyanirodho? Yo tassāyeva taņhāya …pe… ayaŋ vuccati (p. 2.130) bhikkhave, sakkāyanirodho. Katamā ca, bhikkhave, sakkāyanirodhagāminī paţipadā? Ayameva ariyo aţţhangiko maggo. Seyyathidaŋ– sammādiţţhi …pe… sammāsamādhi. Ayaŋ vuccati, bhikkhave, sakkāyanirodhagāminī paţipadā’ ti. Tatiyaŋ.

4. Pariññeyyasuttaŋ
106. Sāvatthinidānaŋ. ‘Pariññeyye ca, bhikkhave, dhamme desessāmi pariññañca pariññātāviñca puggalaŋ. Taŋ suņātha. Katame ca, bhikkhave, pariññeyyā dhammā? Rūpaŋ, bhikkhave, pariññeyyo dhammo. Vedanā …pe… saññā… sankhārā… viññāņaŋ pariññeyyo dhammo. Ime vuccanti, bhikkhave, pariññeyyā dhammā. Katamā ca, bhikkhave, pariññā? Rāgakkhayo, dosakkhayo, mohakkhayo– ayaŋ vuccati, bhikkhave, pariññā. Katamo ca, bhikkhave, pariññātāvī puggalo? Arahātissa vacanīyaŋ. Yvāyaŋ āyasmā evaŋnāmo evaŋgotto– ayaŋ vuccati, bhikkhave, pariññātāvī puggalo’ ti. Catutthaŋ.

5. Samaņasuttaŋ
107. Sāvatthinidānaŋ. ‘Pañcime, bhikkhave, upādānakkhandhā. Katame pañca? Seyyathidaŋ– rūpupādānakkhandho …pe… viññāņupādānakkhandho. Ye hi keci, bhikkhave, samaņā vā brāhmaņā vā imesaŋ pañcannaŋ upādānakkhandhānaŋ assādañca ādīnavañca nissaraņañca yathābhūtaŋ nappajānanti …pe… pajānanti, sayaŋ abhiññā sacchikatvā upasampajja viharantī’ ti. Pañcamaŋ.

6. Dutiyasamaņasuttaŋ
108. Sāvatthinidānaŋ ‘Pañcime, bhikkhave, upādānakkhandhā. Katame pañca? Seyyathidaŋ rūpupādānakkhandho, vedanupādānakkhandho, saññupādānakkhandho, sankhārupādānakkhandho, viññāņupādānakkhandho. Ye hi keci, bhikkhave, samaņā vā brāhmaņā vā imesaŋ pañcannaŋ upādānakkhandhānaŋ samudayañca atthangamañca assādañca ādīnavañca nissaraņañca yathābhūtaŋ nappajānanti …pe… pajānanti, sayaŋ abhiññā sacchikatvā upasampajja viharantī’ ti. Chaţţhaŋ.

7. Sotāpannasuttaŋ
109. Sāvatthinidānaŋ (p. 2.131) ‘Pañcime, bhikkhave, upādānakkhandhā. Katame pañca? Seyyathidaŋ– rūpupādānakkhandho …pe… viññāņupādānakkhandho. Yato kho, bhikkhave, ariyasāvako imesaŋ pañcannaŋ upādānakkhandhānaŋ samudayañca atthangamañca assādañca ādīnavañca nissaraņañca yathābhūtaŋ pajānāti. Ayaŋ vuccati, bhikkhave, ariyasāvako sotāpanno avinipātadhammo niyato sambodhiparāyano’ ti. Sattamaŋ.

8. Arahantasuttaŋ
110. Sāvatthinidānaŋ. ‘Pañcime, bhikkhave, upādānakkhandhā. Katame pañca? Seyyathidaŋ– rūpupādānakkhandho …pe… viññāņupādānakkhandho. Yato kho, bhikkhave, bhikkhu imesaŋ pañcannaŋ upādānakkhandhānaŋ samudayañca atthangamañca assādañca ādīnavañca nissaraņañca yathābhūtaŋ viditvā anupādāvimutto hoti. Ayaŋ vuccati, bhikkhave, bhikkhu arahaŋ khīņāsavo vusitavā katakaraņīyo ohitabhāro anuppattasadattho parikkhīņabhavasaŋyojano sammadaññāvimutto’ ti. Aţţhamaŋ.

9. Chandappahānasuttaŋ
111. Sāvatthinidānaŋ ‘Rūpe, bhikkhave, yo chando yo rāgo yā nandī yā taņhā, taŋ pajahatha. Evaŋ taŋ rūpaŋ pahīnaŋ bhavissati ucchinnamūlaŋ tālāvatthukataŋ anabhāvankataŋ āyatiŋ anuppādadhammaŋ. Vedanāya …pe… saññāya… sankhāresu… viññāņe yo chando yo rāgo yā nandī yā taņhā, taŋ pajahatha. Evaŋ taŋ viññāņaŋ pahīnaŋ bhavissati ucchinnamūlaŋ tālāvatthukataŋ anabhāvankataŋ āyatiŋ anuppādadhamman’ ti. Navamaŋ.

10. Dutiyachandappahānasuttaŋ
112. Sāvatthinidānaŋ. ‘Rūpe, bhikkhave, yo chando yo rāgo yā nandī yā taņhā ye upayupādānā cetaso adhiţţhānābhinivesānusayā, te pajahatha Evaŋ taŋ rūpaŋ pahīnaŋ bhavissati ucchinnamūlaŋ …pe… vedanāya… saññāya… sankhāresu yo chando …pe… evaŋ te sankhārā pahīnā bhavissanti ucchinnamūlā tālāvatthukatā anabhāvankatā āyatiŋ (p. 2.132) anuppādadhammā. Viññāņe yo chando yo rāgo yā nandī yā taņhā ye upayupādānā cetaso adhiţţhānābhinivesānusayā, te pajahatha. Evaŋ taŋ viññāņaŋ pahīnaŋ bhavissati ucchinnamūlaŋ tālāvatthukataŋ anabhāvankataŋ āyatiŋ anuppādadhamman’ ti. Dasamaŋ.

Antavaggo ekādasamo.

Tassuddānaŋ–

Anto dukkhañca sakkāyo, pariññeyyā samaņā duve;

Sotāpanno arahā ca, duve ca chandappahānāti.

12. Dhammakathikavaggo

1. Avijjāsuttaŋ
113. Sāvatthinidānaŋ Atha kho aññataro bhikkhu yena bhagavā tenupasankami …pe… ekamantaŋ nisinno kho so bhikkhu bhagavantaŋ etadavoca– ‘“avijjā avijjā” ti, bhante, vuccati. Katamā nu kho, bhante, avijjā, kittāvatā ca avijjāgato hotī’ ti? ‘Idha, bhikkhu, assutavā puthujjano rūpaŋ nappajānāti, rūpasamudayaŋ nappajānāti, rūpanirodhaŋ nappajānāti, rūpanirodhagāminiŋ paţipadaŋ nappajānāti; vedanaŋ nappajānāti… saññaŋ… sankhāre nappajānāti …pe… viññāņanirodhagāminiŋ paţipadaŋ nappajānāti. Ayaŋ vuccati, bhikkhu, avijjā. Ettāvatā ca avijjāgato hotī’ ti. Paţhamaŋ.

2. Vijjāsuttaŋ
114. Sāvatthinidānaŋ. Ekamantaŋ nisinno kho so bhikkhu bhagavantaŋ etadavoca – ‘“vijjā vijjā” ti, bhante, vuccati. Katamā nu kho, bhante, vijjā, kittāvatā ca vijjāgato hotī’ ti? ‘Idha, bhikkhu, sutavā ariyasāvako rūpaŋ pajānāti, rūpasamudayaŋ pajānāti, rūpanirodhaŋ pajānāti, rūpanirodhagāminiŋ paţipadaŋ pajānāti. Vedanaŋ… saññaŋ… sankhāre pajānāti …pe… viññāņanirodhagāminiŋ paţipadaŋ pajānāti. Ayaŋ vuccati, bhikkhu, vijjā. Ettāvatā ca vijjāgato hotī’ ti. Dutiyaŋ.

3. Dhammakathikasuttaŋ
115. Sāvatthinidānaŋ (p. 2.133) Ekamantaŋ nisinno kho so bhikkhu bhagavantaŋ etadavoca– ‘“dhammakathiko dhammakathiko” ti, bhante, vuccati. Kittāvatā nu kho, bhante, dhammakathiko hotī’ ti ‘Rūpassa ce, bhikkhu, nibbidāya virāgāya nirodhāya dhammaŋ deseti “dhammakathiko bhikkhū” ti alaŋ vacanāya. Rūpassa ce, bhikkhu, nibbidāya virāgāya nirodhāya paţipanno hoti, “dhammānudhammappaţipanno bhikkhū” ti alaŋ vacanāya. Rūpassa ce, bhikkhu, nibbidā virāgā nirodhā anupādāvimutto hoti, “diţţhadhammanibbānappatto bhikkhū” ti alaŋ vacanāya. Vedanāya ce, bhikkhu …pe… saññāya ce, bhikkhu… sankhārānaŋ ce, bhikkhu… viññāņassa ce, bhikkhu, nibbidāya virāgāya nirodhāya dhammaŋ deseti, “dhammakathiko bhikkhū” ti alaŋ vacanāya. Viññāņassa ce, bhikkhu, nibbidāya virāgāya nirodhāya paţipanno hoti, “dhammānudhammappaţipanno bhikkhū” ti alaŋ vacanāya. Viññāņassa ce, bhikkhu, nibbidā virāgā nirodhā anupādāvimutto hoti, “diţţhadhammanibbānappatto bhikkhū” ti alaŋ vacanāyā’ ti. Tatiyaŋ.

4. Dutiyadhammakathikasuttaŋ
116. Sāvatthinidānaŋ. Ekamantaŋ nisinno kho so bhikkhu bhagavantaŋ etadavoca – ‘“dhammakathiko dhammakathiko” ti, bhante, vuccati. Kittāvatā nu kho, bhante, dhammakathiko hoti, kittāvatā dhammānudhammappaţipanno hoti, kittāvatā diţţhadhammanibbānappatto hotī’ ti? ‘Rūpassa ce, bhikkhu, nibbidāya virāgāya nirodhāya dhammaŋ deseti, “dhammakathiko bhikkhū” ti alaŋ vacanāya. Rūpassa ce, bhikkhu, nibbidāya virāgāya nirodhāya paţipanno hoti, “dhammānudhammappaţipanno bhikkhū” ti alaŋ vacanāya. Rūpassa ce, bhikkhu, nibbidā virāgā nirodhā anupādāvimutto hoti, “diţţhadhammanibbānappatto bhikkhū” ti alaŋ vacanāya. Vedanāya ce, bhikkhu …pe… saññāya ce, bhikkhu… sankhārānaŋ ce, bhikkhu… viññāņassa ce, bhikkhu, nibbidāya virāgāya nirodhāya dhammaŋ deseti, “dhammakathiko bhikkhū” ti alaŋ vacanāya. Viññāņassa ce, bhikkhu, nibbidāya virāgāya nirodhāya paţipanno hoti, “dhammānudhammappaţipanno bhikkhū” ti alaŋ vacanāya. Viññāņassa ce, bhikkhu, nibbidā virāgā (p. 2.134) nirodhā anupādāvimutto hoti, “diţţhadhammanibbānappatto bhikkhū” ti alaŋ vacanāyā’ ti. Catutthaŋ.

5. Bandhanasuttaŋ
117. Sāvatthinidānaŋ ‘Idha bhikkhave assutavā puthujjano ariyānaŋ adassāvī …pe… sappurisadhamme avinīto rūpaŋ attato samanupassati, rūpavantaŋ vā attānaŋ; attani vā rūpaŋ, rūpasmiŋ vā attānaŋ. Ayaŋ vuccati, bhikkhave, assutavā puthujjano rūpabandhanabaddho santarabāhirabandhanabaddho atīradassī apāradassī, baddho jīyati

baddho mīyati baddho asmā lokā paraŋ lokaŋ gacchati. Vedanaŋ attato samanupassati …pe… vedanāya vā attānaŋ. Ayaŋ vuccati, bhikkhave, assutavā puthujjano vedanābandhanabaddho santarabāhirabandhanabaddho atīradassī apāradassī, baddho jīyati baddho mīyati baddho asmā lokā paraŋ lokaŋ gacchati. Saññaŋ… sankhāre… viññāņaŋ attato samanupassati …pe… ayaŋ vuccati, bhikkhave, assutavā puthujjano viññāņabandhanabaddho santarabāhirabandhanabaddho atīradassī apāradassī, baddho jīyati baddho mīyati baddho asmā lokā paraŋ lokaŋ gacchati’.

‘Sutavā ca kho, bhikkhave, ariyasāvako ariyānaŋ dassāvī …pe… sappurisadhamme suvinīto na rūpaŋ attato samanupassati, na rūpavantaŋ vā attānaŋ; na attani vā rūpaŋ, na rūpasmiŋ vā attānaŋ. Ayaŋ vuccati, bhikkhave, sutavā ariyasāvako na rūpabandhanabaddho, na santarabāhirabandhanabaddho, tīradassī, pāradassī; “parimutto so dukkhasmā” ti vadāmi. Na vedanaŋ attato …pe… na saññaŋ attato …pe… na sankhāre attato …pe… na viññāņaŋ attato samanupassati …pe… ayaŋ vuccati, bhikkhave, sutavā ariyasāvako na viññāņabandhanabaddho, na santarabāhirabandhanabaddho, tīradassī, pāradassī, “parimutto so dukkhasmā” ti vadāmī’ ti. Pañcamaŋ.

6. Paripucchitasuttaŋ
118. Sāvatthinidānaŋ. ‘Taŋ kiŋ maññatha, bhikkhave, rūpaŋ “etaŋ mama, esohamasmi, eso me attā” ti samanupassathā’ ti? ‘No hetaŋ, bhante’. ‘Sādhu, bhikkhave! Rūpaŋ, bhikkhave, “netaŋ mama, nesohamasmi, na meso attā” ti evametaŋ (p. 2.135) yathābhūtaŋ sammappaññāya daţţhabbaŋ. ‘Vedanaŋ… saññaŋ… sankhāre… viññāņaŋ “etaŋ mama, esohamasmi, eso me attā” ti samanupassathā’ ti? ‘No hetaŋ, bhante’. ‘Sādhu, bhikkhave! Viññāņaŋ, bhikkhave, “netaŋ mama, nesohamasmi na meso attā” ti evametaŋ yathābhūtaŋ sammappaññāya daţţhabbaŋ …pe… evaŋ passaŋ …pe… kataŋ karaņīyaŋ, nāparaŋ itthattāyāti pajānātīti. Chaţţhaŋ.

7. Dutiyaparipucchitasuttaŋ
119. Sāvatthinidānaŋ. ‘Taŋ kiŋ maññatha, bhikkhave, rūpaŋ “netaŋ mama, nesohamasmi, na meso attā” ti samanupassathā’ ti? ‘Evaŋ, bhante’. ‘Sādhu bhikkhave! Rūpaŋ, bhikkhave, “netaŋ mama, nesohamasmi, na meso attā” ti evametaŋ yathābhūtaŋ sammappaññāya daţţhabbaŋ. Vedanaŋ… saññaŋ… sankhāre… viññāņaŋ “netaŋ mama, nesohamasmi, na meso attā” ti samanupassathā’ ti? ‘Evaŋ, bhante’. ‘Sādhu bhikkhave! Viññāņaŋ, bhikkhave, “netaŋ mama, nesohamasmi, na meso attā” ti evametaŋ yathābhūtaŋ sammappaññāya daţţhabbaŋ …pe… evaŋ …pe… nāparaŋ itthattāyāti pajānātī’ ti. Sattamaŋ.

8. Saŋyojaniyasuttaŋ
120. Sāvatthinidānaŋ ‘Saŋyojaniye ca, bhikkhave, dhamme desessāmī saŋyojanañca. Taŋ suņātha. Katame ca, bhikkhave, saŋyojaniyā dhammā, katamaŋ saŋyojanaŋ? Rūpaŋ, bhikkhave, saŋyojaniyo dhammo; yo tattha chandarāgo, taŋ tattha saŋyojanaŋ. Vedanā …pe… saññā… sankhārā… viññāņaŋ saŋyojaniyo dhammo; yo tattha chandarāgo, taŋ tattha saŋyojanaŋ. Ime vuccanti, bhikkhave, saŋyojaniyā dhammā, idaŋ saŋyojanan’ ti. Aţţhamaŋ.

9. Upādāniyasuttaŋ
121. Sāvatthinidānaŋ. ‘Upādāniye ca, bhikkhave, dhamme desessāmi upādānañca Taŋ suņātha. Katame ca, bhikkhave, upādāniyā dhammā, katamaŋ upādānaŋ? Rūpaŋ, bhikkhave, upādāniyo dhammo, yo tattha chandarāgo, taŋ tattha upādānaŋ. Vedanā …pe… saññā… sankhārā… viññāņaŋ upādāniyo dhammo; yo tattha chandarāgo, taŋ tattha upādānaŋ. Ime vuccanti, bhikkhave, upādāniyā dhammā, idaŋ upādānan’ ti. Navamaŋ.

10. Sīlavantasuttaŋ
122. Ekaŋ (p. 2.136) samayaŋ āyasmā ca sāriputto āyasmā ca mahākoţţhiko bārāņasiyaŋ viharanti isipatane migadāye. Atha kho āyasmā mahākoţţhiko sāyanhasamayaŋ paţisallānā vuţţhito yenāyasmā sāriputto tenupasankami …pe… etadavoca– ‘sīlavatāvuso, sāriputta, bhikkhunā katame dhammā yoniso manasikātabbā’ ti? ‘Sīlavatāvuso, koţţhika, bhikkhunā pañcupādānakkhandhā aniccato dukkhato rogato gaņđato sallato aghato ābādhato parato palokato suññato anattato yoniso manasi kātabbā. Katame pañca? Seyyathidaŋ– rūpupādānakkhandho, vedanupādānakkhandho, saññupādānakkhandho, sankhārupādānakkhandho, viññāņupādānakkhandho. Sīlavatāvuso, koţţhika, bhikkhunā ime pañcupādānakkhandhā aniccato dukkhato rogato gaņđato sallato aghato ābādhato parato palokato suññato anattato yoniso manasi kātabbā. Ṭhānaŋ kho panetaŋ, āvuso, vijjati yaŋ sīlavā bhikkhu ime pañcupādānakkhandhe aniccato …pe… anattato yoniso manasi karonto sotāpattiphalaŋ sacchikareyyā’ ti.

‘Sotāpannena panāvuso sāriputta, bhikkhunā katame dhammā yoniso manasi kātabbā’ ti? ‘Sotāpannenapi kho, āvuso koţţhika, bhikkhunā ime pañcupādānakkhandhā aniccato …pe… anattato yoniso manasi kātabbā. Ṭhānaŋ kho panetaŋ, āvuso, vijjati yaŋ sotāpanno bhikkhu ime pañcupādānakkhandhe aniccato …pe… anattato yoniso manasi karonto sakadāgāmiphalaŋ sacchikareyyā’ ti.

‘Sakadāgāminā panāvuso sāriputta, bhikkhunā katame dhammā yoniso manasi kātabbā’ ti? ‘Sakadāgāmināpi kho, āvuso koţţhika, bhikkhunā ime pañcupādānakkhandhā aniccato …pe… anattato yoniso manasi kātabbā. Ṭhānaŋ kho panetaŋ, āvuso, vijjati yaŋ sakadāgāmī bhikkhu ime pañcupādānakkhandhe aniccato …pe… anattato yoniso manasi karonto anāgāmiphalaŋ sacchikareyyā’ ti.

‘Anāgāminā (p. 2.137) panāvuso sāriputta, bhikkhunā katame dhammā yoniso manasi kātabbā’ ti? ‘Anāgāmināpi kho, āvuso koţţhika, bhikkhunā ime pañcupādānakkhandhā aniccato …pe… anattato yoniso manasi kātabbā. Ṭhānaŋ kho panetaŋ, āvuso, vijjati yaŋ anāgāmī bhikkhu ime pañcupādānakkhandhe aniccato …pe… anattato yoniso manasi karonto arahattaŋ sacchikareyyā’ ti.

‘Arahatā panāvuso sāriputta, katame dhammā yoniso manasi kātabbā’ ti? ‘Arahatāpi kho, āvuso koţţhika, ime pañcupādānakkhandhe aniccato dukkhato rogato gaņđato sallato aghato ābādhato parato palokato suññato anattato yoniso manasi kātabbā. Natthi, khvāvuso, arahato uttari karaņīyaŋ katassa vā paticayo api ca ime dhammā bhāvitā bahulīkatā diţţhadhammasukhavihārā ceva saŋvattanti satisampajaññā cā’ ti. Dasamaŋ.

11. Sutavantasuttaŋ
123. Ekaŋ samayaŋ āyasmā ca sāriputto āyasmā ca mahākoţţhiko bārāņasiyaŋ viharanti isipatane migadāye. Atha kho āyasmā mahākoţţhiko sāyanhasamayaŋ paţisallānā vuţţhito yenāyasmā sāriputto tenupasankami; upasankamitvā …pe… etadavoca–

‘Sutavatāvuso sāriputta, bhikkhunā katame dhammā yoniso manasi kātabbā’ ti? ‘Sutavatāvuso koţţhika, bhikkhunā pañcupādānakkhandhā aniccato …pe… anattato yoniso manasi kātabbā. Katame pañca? Seyyathidaŋ– rūpupādānakkhandho …pe… viññāņupādānakkhandho. Sutavatāvuso koţţhika, bhikkhunā ime pañcupādānakkhandhā aniccato …pe… anattato yoniso manasi kātabbā. Ṭhānaŋ kho panetaŋ, āvuso, vijjati– yaŋ sutavā bhikkhu ime pañcupādānakkhandhe aniccato …pe… anattato yoniso manasi karonto sotāpattiphalaŋ sacchikareyyā’ ti.

‘Sotāpannena panāvuso sāriputta, bhikkhunā katame dhammā yoniso manasi kātabbā’ ti? ‘Sotāpannenapi kho āvuso koţţhika (p. 2.138) bhikkhunā ime pañcupādānakkhandhā aniccato …pe… anattato yoniso manasi kātabbā. Ṭhānaŋ kho panetaŋ, āvuso, vijjati– yaŋ sotāpanno bhikkhu ime pañcupādānakkhandhe aniccato …pe… anattato yoniso manasi karonto sakadāgāmiphalaŋ …pe… anāgāmiphalaŋ …pe… arahattaphalaŋ sacchikareyyā’ ti.

‘Arahatā panāvuso sāriputta, katame dhammā yoniso manasi kātabbā’ ti? ‘Arahatāpi khvāvuso, koţţhika, ime pañcupādānakkhandhā aniccato dukkhato rogato gaņđato sallato aghato ābādhato parato palokato suññato anattato yoniso manasi kātabbā. Natthi, khvāvuso, arahato uttari karaņīyaŋ, katassa vā paticayo; api ca kho ime dhammā bhāvitā bahulīkatā diţţhadhammasukhavihārāya ceva saŋvattanti satisampajaññā cā’ ti. Ekādasamaŋ.

12. Kappasuttaŋ
124. Sāvatthinidānaŋ Atha kho āyasmā kappo yena bhagavā tenupasankami …pe… ekamantaŋ nisinno kho āyasmā kappo bhagavantaŋ etadavoca– ‘kathaŋ nu kho, bhante, jānato kathaŋ passato imasmiñca saviññāņake kāye bahiddhā ca sabbanimittesu ahankāramamankāramānānusayā na hontī’ ti?

‘Yaŋ kiñci, kappa, rūpaŋ atītānāgatapaccuppannaŋ ajjhattaŋ vā bahiddhā vā oļārikaŋ vā sukhumaŋ vā hīnaŋ vā paņītaŋ vā yaŋ dūre santike vā, sabbaŋ rūpaŋ “netaŋ mama, nesohamasmi, na meso attā” ti evametaŋ yathābhūtaŋ sammappaññāya passati. Yā kāci vedanā …pe… yā kāci saññā… ye keci sankhārā… yaŋ kiñci viññāņaŋ atītānāgatapaccuppannaŋ ajjhattaŋ vā bahiddhā vā oļārikaŋ vā sukhumaŋ vā hīnaŋ vā paņītaŋ vā yaŋ dūre santike vā, sabbaŋ viññāņaŋ “netaŋ mama, nesohamasmi, na meso attā” ti evametaŋ yathābhūtaŋ sammappaññāya passati. Evaŋ kho, kappa, jānato evaŋ passato imasmiñca saviññāņake kāye bahiddhā ca sabbanimittesu ahankāramamankāramānānusayā na hontī’ ti. Dvādasamaŋ.

13. Dutiyakappasuttaŋ
125. Sāvatthinidānaŋ (p. 2.139) Ekamantaŋ nisinno kho āyasmā kappo bhagavantaŋ etadavoca– ‘kathaŋ nu kho, bhante, jānato kathaŋ passato imasmiñca saviññāņake kāye bahiddhā ca sabbanimittesu ahankāramamankāramānāpagataŋ mānasaŋ hoti vidhā samatikkantaŋ santaŋ suvimuttan’ ti?

‘Yaŋ kiñci, kappa, rūpaŋ atītānāgatapaccuppannaŋ …pe… sabbaŋ rūpaŋ “netaŋ mama, nesohamasmi, na meso attā” ti evametaŋ yathābhūtaŋ sammappaññāya disvā anupādāvimutto hoti. Yā kāci vedanā… yā kāci saññā… ye keci sankhārā… yaŋ kiñci viññāņaŋ atītānāgatapaccuppannaŋ ajjhattaŋ vā bahiddhā vā oļārikaŋ vā sukhumaŋ vā hīnaŋ vā paņītaŋ vā yaŋ dūre santike vā, sabbaŋ viññāņaŋ “netaŋ mama, nesohamasmi, na meso attā” ti evametaŋ yathābhūtaŋ sammappaññāya disvā anupādāvimutto hoti. Evaŋ kho, kappa, jānato evaŋ passato imasmiñca saviññāņake kāye bahiddhā ca sabbanimittesu ahankāramamankāramānāpagataŋ mānasaŋ hoti vidhā samatikkantaŋ santaŋ suvimuttan’ ti. Terasamaŋ.

Dhammakathikavaggo dvādasamo.

Tassuddānaŋ–

Avijjā vijjā dve kathikā, bandhanā paripucchitā duve;

Saŋyojanaŋ upādānaŋ, sīlaŋ sutavā dve ca kappenāti.

13. Avijjāvaggo

1. Samudayadhammasuttaŋ
126. Sāvatthinidānaŋ Atha kho aññataro bhikkhu yena bhagavā tenupasankami; upasankamitvā …pe… ekamantaŋ nisinno kho so bhikkhu bhagavantaŋ etadavoca– ‘“avijjā avijjā” ti, bhante, vuccati. Katamā nu kho, bhante, avijjā, kittāvatā ca avijjāgato hotī’ ti?

‘Idha (p. 2.140) bhikkhu, assutavā puthujjano samudayadhammaŋ rūpaŋ “samudayadhammaŋ rūpan” ti yathābhūtaŋ nappajānāti vayadhammaŋ rūpaŋ “vayadhammaŋ rūpan” ti yathābhūtaŋ nappajānāti; samudayavayadhammaŋ rūpaŋ “samudayavayadhammaŋ rūpan” ti yathābhūtaŋ nappajānāti. Samudayadhammaŋ vedanaŋ “samudayadhammā vedanā” ti yathābhūtaŋ nappajānāti; vayadhammaŋ vedanaŋ “vayadhammā vedanā” ti yathābhūtaŋ nappajānāti; samudayavayadhammaŋ vedanaŋ “samudayavayadhammā vedanā” ti yathābhūtaŋ nappajānāti. Samudayadhammaŋ saññaŋ …pe… samudayadhamme sankhāre “samudayadhammā sankhārā” ti yathābhūtaŋ nappajānāti; vayadhamme sankhāre “vayadhammā sankhārā” ti yathābhūtaŋ nappajānāti; samudayavayadhamme sankhāre “samudayavayadhammā sankhārā” ti yathābhūtaŋ nappajānāti. Samudayadhammaŋ viññāņaŋ “samudayadhammaŋ viññāņan” ti yathābhūtaŋ nappajānāti; vayadhammaŋ viññāņaŋ “vayadhammaŋ viññāņan” ti yathābhūtaŋ nappajānāti; samudayavayadhammaŋ viññāņaŋ “samudayavayadhammaŋ viññāņan” ti yathābhūtaŋ nappajānāti. Ayaŋ vuccati, bhikkhu, avijjā; ettāvatā ca avijjāgato hotī’ ti.

Evaŋ vutte, so bhikkhu bhagavantaŋ etadavoca– ‘“vijjā vijjā” ti, bhante, vuccati. Katamā nu kho, bhante, vijjā, kittāvatā ca vijjāgato hotī’ ti?

‘Idha, bhikkhu, sutavā ariyasāvako samudayadhammaŋ rūpaŋ “samudayadhammaŋ rūpan” ti yathābhūtaŋ pajānāti; vayadhammaŋ rūpaŋ “vayadhammaŋ rūpan” ti yathābhūtaŋ pajānāti samudayavayadhammaŋ rūpaŋ “samudayavayadhammaŋ rūpan” ti yathābhūtaŋ pajānāti. Samudayadhammaŋ vedanaŋ “samudayadhammā vedanā” ti yathābhūtaŋ pajānāti; vayadhammaŋ vedanaŋ “vayadhammā vedanā” ti yathābhūtaŋ pajānāti; samudayavayadhammaŋ vedanaŋ “samudayavayadhammā vedanā” ti yathābhūtaŋ pajānāti. Samudayadhammaŋ saññaŋ… samudayadhamme sankhāre “samudayadhammā sankhārā” ti yathābhūtaŋ pajānāti; vayadhamme sankhāre “vayadhammā sankhārā” ti yathābhūtaŋ pajānāti; samudayavayadhamme sankhāre “samudayavayadhammā sankhārā” ti yathābhūtaŋ pajānāti. Samudayadhammaŋ viññāņaŋ “samudayadhammaŋ viññāņan” ti yathābhūtaŋ pajānāti; vayadhammaŋ viññāņaŋ “vayadhammaŋ viññāņan” ti yathābhūtaŋ pajānāti; samudayavayadhammaŋ viññāņaŋ “samudayavayadhammaŋ viññāņan” ti yathābhūtaŋ pajānāti. Ayaŋ vuccati, bhikkhu, vijjā; ettāvatā ca vijjāgato hotī’ ti. Paţhamaŋ.

2. Dutiyasamudayadhammasuttaŋ
127. Ekaŋ (p. 2.141) samayaŋ āyasmā ca sāriputto āyasmā ca mahākoţţhiko bārāņasiyaŋ viharanti isipatane migadāye. Atha kho āyasmā mahākoţţhiko sāyanhasamayaŋ paţisallānā vuţţhito …pe… ekamantaŋ nisinno kho āyasmā mahākoţţhiko āyasmantaŋ sāriputtaŋ etadavoca– ‘“avijjā, avijjā” ti, āvuso sāriputta, vuccati. Katamā nu kho, āvuso, avijjā, kittāvatā ca avijjāgato hotī’ ti?

‘Idhāvuso assutavā puthujjano samudayadhammaŋ rūpaŋ “samudayadhammaŋ rūpan” ti yathābhūtaŋ nappajānāti; vayadhammaŋ rūpaŋ …pe… “samudayavayadhammaŋ rūpan” ti yathābhūtaŋ nappajānāti. Samudayadhammaŋ vedanaŋ …pe… vayadhammaŋ vedanaŋ …pe… “samudayavayadhammā vedanā” ti yathābhūtaŋ nappajānāti. Samudayadhammaŋ saññaŋ …pe… samudayadhamme sankhāre …pe… vayadhamme sankhāre …pe… samudayavayadhamme sankhāre “samudayavayadhammā sankhārā” ti yathābhūtaŋ nappajānāti. Samudayadhammaŋ viññāņaŋ …pe… samudayavayadhammaŋ viññāņaŋ “samudayavayadhammaŋ viññāņan” ti yathābhūtaŋ nappajānāti. Ayaŋ vuccati, āvuso, avijjā; ettāvatā ca avijjāgato hotī’ ti. Dutiyaŋ.

3. Tatiyasamudayadhammasuttaŋ
128. Ekaŋ samayaŋ āyasmā ca sāriputto āyasmā ca mahākoţţhiko bārāņasiyaŋ viharanti isipatane migadāye …pe… ekamantaŋ nisinno kho āyasmā mahākoţţhiko āyasmantaŋ sāriputtaŋ etadavoca– ‘“vijjā, vijjā” ti, āvuso sāriputta, vuccati. Katamā nu kho, āvuso, vijjā, kittāvatā ca vijjāgato hotī’ ti?

‘Idhāvuso, sutavā ariyasāvako samudayadhammaŋ rūpaŋ “samudayadhammaŋ rūpan” ti yathābhūtaŋ pajānāti; vayadhammaŋ rūpaŋ …pe… samudayavayadhammaŋ rūpaŋ “samudayavayadhammaŋ rūpan” ti yathābhūtaŋ pajānāti; samudayadhammaŋ vedanaŋ …pe… samudayavayadhammā vedanā samudayadhammaŋ saññaŋ …pe… samudayadhamme sankhāre… vayadhamme sankhāre… samudayavayadhamme sankhāre “samudayavayadhammā sankhārā” ti yathābhūtaŋ pajānāti. Samudayadhammaŋ viññāņaŋ… vayadhammaŋ viññāņaŋ… samudayavayadhammaŋ viññāņaŋ “samudayavayadhammaŋ viññāņan” ti yathābhūtaŋ pajānāti. Ayaŋ vuccatāvuso, vijjā; ettāvatā ca vijjāgato hotī’ ti. Tatiyaŋ.

4. Assādasuttaŋ
129. Bārāņasiyaŋ (p. 2.142) viharanti isipatane migadāye …pe… ekamantaŋ nisinno kho āyasmā mahākoţţhiko āyasmantaŋ sāriputtaŋ etadavoca– ‘“avijjā, avijjā” ti, āvuso sāriputta, vuccati. Katamā nu kho, āvuso, avijjā, kittāvatā ca avijjāgato hotī’ ti?

‘Idhāvuso assutavā puthujjano rūpassa assādañca ādīnavañca nissaraņañca yathābhūtaŋ nappajānāti. Vedanāya …pe… saññāya… sankhārānaŋ… viññāņassa assādañca ādīnavañca nissaraņañca yathābhūtaŋ nappajānāti. Ayaŋ vuccatāvuso, avijjā; ettāvatā ca avijjāgato hotī’ ti. Catutthaŋ.

5. Dutiya-assādasuttaŋ
130. Bārāņasiyaŋ viharanti isipatane migadāye …pe… ‘“vijjā, vijjā” ti, āvuso sāriputta, vuccati. Katamā nu kho, āvuso, vijjā, kittāvatā ca vijjāgato hotī’ ti?

‘Idhāvuso, sutavā ariyasāvako rūpassa assādañca ādīnavañca nissaraņañca yathābhūtaŋ pajānāti. Vedanāya …pe… saññāya… sankhārānaŋ… viññāņassa assādañca ādīnavañca nissaraņañca yathābhūtaŋ pajānāti. Ayaŋ vuccatāvuso, vijjā; ettāvatā ca vijjāgato hotī’ ti. Pañcamaŋ.

6. Samudayasuttaŋ
131. Bārāņasiyaŋ viharanti isipatane migadāye …pe… ‘“avijjā, avijjā” ti, āvuso sāriputta, vuccati. Katamā nu kho, āvuso, avijjā, kittāvatā ca avijjāgato hotī’ ti?

‘Idhāvuso, assutavā puthujjano rūpassa samudayañca atthangamañca assādañca ādīnavañca nissaraņañca yathābhūtaŋ nappajānāti. Vedanāya …pe… saññāya… sankhārānaŋ… viññāņassa samudayañca atthangamañca assādañca ādīnavañca nissaraņañca yathābhūtaŋ nappajānāti. Ayaŋ vuccatāvuso, avijjā; ettāvatā ca avijjāgato hotī’ ti. Chaţţhaŋ.

7. Dutiyasamudayasuttaŋ
132. Bārāņasiyaŋ (p. 2.143) viharanti isipatane migadāye …pe… ekamantaŋ nisinno kho āyasmā mahākoţţhiko āyasmantaŋ sāriputtaŋ etadavoca– ‘“vijjā, vijjā” ti, āvuso sāriputta, vuccati. Katamā nu kho, āvuso, vijjā, kittāvatā ca vijjāgato hotī’ ti?

‘Idhāvuso, sutavā ariyasāvako rūpassa samudayañca atthangamañca assādañca ādīnavañca nissaraņañca yathābhūtaŋ pajānāti. Vedanāya …pe… saññāya… sankhārānaŋ… viññāņassa samudayañca atthangamañca assādañca ādīnavañca nissaraņañca yathābhūtaŋ pajānāti. Ayaŋ vuccatāvuso, vijjā; ettāvatā ca vijjāgato hotī’ ti. Sattamaŋ.

8. Koţţhikasuttaŋ
133. Bārāņasiyaŋ viharanti isipatane migadāye. Atha kho āyasmā sāriputto sāyanhasamayaŋ …pe… ekamantaŋ nisinno kho āyasmā sāriputto āyasmantaŋ mahākoţţhikaŋ etadavoca ‘“avijjā, avijjā” ti, āvuso koţţhika, vuccati. Katamā nu kho, āvuso, avijjā, kittāvatā ca avijjāgato hotī’ ti?

‘Idhāvuso, assutavā puthujjano rūpassa assādañca ādīnavañca nissaraņañca yathābhūtaŋ nappajānāti. Vedanāya …pe… saññāya… sankhārānaŋ… viññāņassa assādañca ādīnavañca nissaraņañca yathābhūtaŋ nappajānāti. Ayaŋ vuccatāvuso, avijjā; ettāvatā ca avijjāgato hotī’ ti.

Evaŋ vutte, āyasmā sāriputto āyasmantaŋ mahākoţţhikaŋ etadavoca– ‘“vijjā, vijjā” ti, āvuso koţţhika, vuccati. Katamā nu kho, āvuso, vijjā, kittāvatā ca vijjāgato hotī’ ti?

‘Idhāvuso sutavā ariyasāvako rūpassa assādañca ādīnavañca nissaraņañca yathābhūtaŋ pajānāti. Vedanāya …pe… saññāya… sankhārānaŋ… viññāņassa assādañca ādīnavañca nissaraņañca yathābhūtaŋ pajānāti. Ayaŋ vuccatāvuso, vijjā; ettāvatā ca vijjāgato hotī’ ti. Aţţhamaŋ.

9. Dutiyakoţţhikasuttaŋ
134. Bārāņasiyaŋ (p. 2.144) viharanti isipatane migadāye …pe… ‘“avijjā, avijjā” ti, āvuso koţţhika, vuccati. Katamā nu kho, āvuso, avijjā, kittāvatā ca avijjāgato hotī’ ti?

‘Idhāvuso, assutavā puthujjano rūpassa samudayañca atthangamañca assādañca ādīnavañca nissaraņañca yathābhūtaŋ nappajānāti. Vedanāya …pe… saññāya… sankhārānaŋ… viññāņassa samudayañca atthangamañca assādañca ādīnavañca nissaraņañca yathābhūtaŋ nappajānāti. Ayaŋ vuccatāvuso, avijjā; ettāvatā ca avijjāgato hotī’ ti.

Evaŋ vutte, āyasmā sāriputto āyasmantaŋ mahākoţţhikaŋ etadavoca– ‘“vijjā, vijjā” ti, āvuso koţţhika, vuccati. Katamā nu kho, āvuso, vijjā, kittāvatā ca vijjāgato hotī’ ti?

‘Idhāvuso, sutavā ariyasāvako rūpassa samudayañca atthangamañca assādañca ādīnavañca nissaraņañca yathābhūtaŋ pajānāti. Vedanāya …pe… saññāya… sankhārānaŋ… viññāņassa samudayañca atthangamañca assādañca ādīnavañca nissaraņañca yathābhūtaŋ pajānāti. Ayaŋ vuccatāvuso, vijjā; ettāvatā ca vijjāgato hotī’ ti. Navamaŋ.

10. Tatiyakoţţhikasuttaŋ
135. Taññeva nidānaŋ. Ekamantaŋ nisinno kho āyasmā sāriputto āyasmantaŋ mahākoţţhikaŋ etadavoca– ‘“avijjā, avijjā” ti, āvuso koţţhika, vuccati. Katamā nu kho, āvuso, avijjā, kittāvatā ca avijjāgato hotī’ ti?

‘Idhāvuso, assutavā puthujjano rūpaŋ nappajānāti, rūpasamudayaŋ nappajānāti, rūpanirodhaŋ nappajānāti, rūpanirodhagāminiŋ paţipadaŋ nappajānāti. Vedanaŋ nappajānāti …pe… saññaŋ… sankhāre… viññāņaŋ nappajānāti, viññāņasamudayaŋ nappajānāti, viññāņanirodhaŋ nappajānāti, viññāņanirodhagāminiŋ paţipadaŋ nappajānāti. Ayaŋ vuccatāvuso, avijjā; ettāvatā ca avijjāgato hotī’ ti.

Evaŋ (p. 2.145) vutte, āyasmā sāriputto āyasmantaŋ mahākoţţhikaŋ etadavoca– ‘“vijjā, vijjā” ti, āvuso koţţhika, vuccati. Katamā nu kho, āvuso, vijjā, kittāvatā ca vijjāgato hotī’ ti? ‘Idhāvuso, sutavā ariyasāvako rūpaŋ pajānāti, rūpasamudayaŋ pajānāti, rūpanirodhaŋ pajānāti, rūpanirodhagāminiŋ paţipadaŋ pajānāti. Vedanaŋ… saññaŋ… sankhāre… viññāņaŋ pajānāti, viññāņasamudayaŋ pajānāti, viññāņanirodhaŋ pajānāti viññāņanirodhagāminiŋ paţipadaŋ pajānāti. Ayaŋ vuccatāvuso, vijjā; ettāvatā ca vijjāgato hotī’ ti. Dasamaŋ.

Avijjāvaggo terasamo.

Tassuddānaŋ–

Samudayadhamme tīņi, assādo apare duve;

Samudaye ca dve vuttā, koţţhike apare tayoti.

14. Kukkuļavaggo

1. Kukkuļasuttaŋ
136. Sāvatthinidānaŋ ‘Rūpaŋ, bhikkhave, kukkuļaŋ, vedanā kukkuļā, saññā kukkuļā, sankhārā kukkuļā, viññāņaŋ kukkuļaŋ. Evaŋ passaŋ, bhikkhave, sutavā ariyasāvako rūpasmimpi nibbindati, vedanāyapi nibbindati, saññāyapi nibbindati, sankhāresupi nibbindati, viññāņasmimpi nibbindati. Nibbindaŋ virajjati; virāgā vimuccati. Vimuttasmiŋ vimuttamiti ñāņaŋ hoti. “Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānātī’ ti. Paţhamaŋ.

2. Aniccasuttaŋ
137. Sāvatthinidānaŋ. ‘Yaŋ, bhikkhave, aniccaŋ; tatra vo chando pahātabbo. Kiñca, bhikkhave, aniccaŋ? Rūpaŋ bhikkhave, aniccaŋ; tatra vo chando pahātabbo. Vedanā aniccā …pe… saññā… sankhārā… viññāņaŋ aniccaŋ; tatra vo chando pahātabbo. Yaŋ, bhikkhave, aniccaŋ; tatra vo chando pahātabbo’ ti. Dutiyaŋ.

3. Dutiya-aniccasuttaŋ
138. Sāvatthinidānaŋ (p. 2.146) ‘Yaŋ, bhikkhave, aniccaŋ; tatra vo rāgo pahātabbo. Kiñca, bhikkhave, aniccaŋ? Rūpaŋ, bhikkhave, aniccaŋ; tatra vo rāgo pahātabbo. Vedanā aniccā… saññā… sankhārā… viññāņaŋ aniccaŋ; tatra vo rāgo pahātabbo. Yaŋ, bhikkhave, aniccaŋ; tatra vo rāgo pahātabbo’ ti. Tatiyaŋ.

4. Tatiya-aniccasuttaŋ
139. Sāvatthinidānaŋ. ‘Yaŋ, bhikkhave, aniccaŋ; tatra vo chandarāgo pahātabbo Kiñca, bhikkhave, aniccaŋ? Rūpaŋ, bhikkhave, aniccaŋ, tatra vo chandarāgo pahātabbo. Vedanā aniccā… saññā… sankhārā… viññāņaŋ aniccaŋ; tatra vo chandarāgo pahātabbo. Yaŋ, bhikkhave, aniccaŋ; tatra vo chandarāgo pahātabbo’ ti. Catutthaŋ.

5. Dukkhasuttaŋ
140. Sāvatthinidānaŋ. ‘Yaŋ, bhikkhave, dukkhaŋ; tatra vo chando pahātabbo …pe… yaŋ, bhikkhave, dukkhaŋ; tatra vo chando pahātabbo’ ti. Pañcamaŋ.

6. Dutiyadukkhasuttaŋ
141. Sāvatthinidānaŋ. ‘Yaŋ, bhikkhave, dukkhaŋ; tatra vo rāgo pahātabbo …pe… yaŋ, bhikkhave, dukkhaŋ; tatra vo rāgo pahātabbo’ ti. Chaţţhaŋ.

7. Tatiyadukkhasuttaŋ
142. Sāvatthinidānaŋ. ‘Yaŋ, bhikkhave, dukkhaŋ; tatra vo chandarāgo pahātabbo …pe… yaŋ, bhikkhave, dukkhaŋ; tatra vo chandarāgo pahātabbo’ ti. Sattamaŋ.

8. Anattasuttaŋ
143. Sāvatthinidānaŋ ‘Yo, bhikkhave, anattā; tatra vo chando pahātabbo. Ko ca, bhikkhave, anattā? Rūpaŋ, bhikkhave, anattā; tatra vo chando pahātabbo. Vedanā anattā… saññā… sankhārā… viññāņaŋ anattā; tatra vo chando pahātabbo. Yo, bhikkhave, anattā; tatra vo chando pahātabbo’ ti. Aţţhamaŋ.

9. Dutiya-anattasuttaŋ
144. Sāvatthinidānaŋ (p. 2.147) ‘Yo, bhikkhave, anattā; tatra vo rāgo pahātabbo Ko ca, bhikkhave, anattā? Rūpaŋ, bhikkhave, anattā; tatra vo rāgo pahātabbo. Vedanā anattā… saññā… sankhārā… viññāņaŋ anattā; tatra vo rāgo pahātabbo. Yo, bhikkhave, anattā; tatra vo rāgo pahātabbo’ ti. Navamaŋ.

10. Tatiya-anattasuttaŋ
145. Sāvatthinidānaŋ. ‘Yo, bhikkhave, anattā; tatra vo chandarāgo pahātabbo. Ko ca, bhikkhave, anattā? Rūpaŋ, bhikkhave, anattā; tatra vo chandarāgo pahātabbo. Vedanā anattā… saññā… sankhārā… viññāņaŋ anattā; tatra vo chandarāgo pahātabbo. Yo bhikkhave, anattā; tatra vo chandarāgo pahātabbo’ ti. Dasamaŋ.

11. Nibbidābahulasuttaŋ
146. Sāvatthinidānaŋ. ‘Saddhāpabbajitassa, bhikkhave, kulaputtassa ayamanudhammo hoti– yaŋ rūpe nibbidābahulo vihareyya. Vedanāya …pe… saññāya… sankhāresu… viññāņe nibbidābahulo vihareyya. Yo rūpe nibbidābahulo viharanto, vedanāya… saññāya… sankhāresu… viññāņe nibbidābahulo viharanto rūpaŋ parijānāti, vedanaŋ… saññaŋ… sankhāre… viññāņaŋ parijānāti; so rūpaŋ parijānaŋ vedanaŋ parijānaŋ saññaŋ parijānaŋ sankhāre parijānaŋ viññāņaŋ parijānaŋ parimuccati rūpamhā, parimuccati vedanāya, parimuccati saññāya, parimuccati sankhārehi, parimuccati viññāņamhā, parimuccati jātiyā jarāya maraņena sokehi paridevehi dukkhehi domanassehi upāyāsehi; “parimuccati dukkhasmā” ti vadāmī’ ti. Ekādasamaŋ.

12. Aniccānupassīsuttaŋ
147. Sāvatthinidānaŋ. ‘Saddhāpabbajitassa, bhikkhave, kulaputtassa ayamanudhammo hoti– yaŋ rūpe aniccānupassī vihareyya. Vedanāya… saññāya… sankhāresu… viññāņe aniccānupassī vihareyya …pe… “parimuccati dukkhasmā” ti vadāmī’ ti. Dvādasamaŋ.

13. Dukkhānupassīsuttaŋ
148. Sāvatthinidānaŋ (p. 2.148) ‘Saddhāpabbajitassa, bhikkhave, kulaputtassa ayamanudhammo hoti– yaŋ rūpe dukkhānupassī vihareyya. Vedanāya… saññāya… sankhāresu… viññāņe dukkhānupassī vihareyya …pe… “parimuccati dukkhasmā” ti vadāmī’ ti. Terasamaŋ.

14. Anattānupassīsuttaŋ
149. Sāvatthinidānaŋ ‘Saddhāpabbajitassa, bhikkhave, kulaputtassa ayamanudhammo hoti– yaŋ rūpe anattānupassī vihareyya. Vedanāya… saññāya… sankhāresu… viññāņe anattānupassī vihareyya. (so rūpe) anattānupassī viharanto, vedanāya… saññāya… sankhāresu… viññāņe anattānupassī viharanto rūpaŋ parijānāti, vedanaŋ …pe… saññaŋ… sankhāre… viññāņaŋ parijānāti. So rūpaŋ parijānaŋ vedanaŋ parijānaŋ saññaŋ parijānaŋ sankhāre parijānaŋ viññāņaŋ parijānaŋ parimuccati rūpamhā, parimuccati vedanāya, parimuccati saññāya, parimuccati sankhārehi, parimuccati viññāņamhā parimuccati jātiyā jarāya maraņena sokehi paridevehi dukkhehi domanassehi upāyāsehi; “parimuccati dukkhasmā” ti vadāmī’ ti. Cuddasamaŋ.

Kukkuļavaggo cuddasamo.

Tassuddānaŋ–

Kukkuļā tayo aniccena, dukkhena apare tayo;

Anattena tayo vuttā, kulaputtena dve dukāti.

15. Diţţhivaggo

1. Ajjhattasuttaŋ
150. Sāvatthinidānaŋ ‘Kismiŋ nu kho, bhikkhave, sati, kiŋ upādāya uppajjati ajjhattaŋ sukhadukkhan’ ti? Bhagavaŋmūlakā no, bhante, dhammā …pe… ‘rūpe kho, bhikkhave, sati rūpaŋ upādāya uppajjati ajjhattaŋ sukhadukkhaŋ. Vedanāya sati …pe… saññāya (p. 2.149) sati… sankhāresu sati… viññāņe sati viññāņaŋ upādāya uppajjati ajjhattaŋ sukhadukkhaŋ. Taŋ kiŋ maññatha, bhikkhave, rūpaŋ niccaŋ vā aniccaŋ vā’ ti? ‘Aniccaŋ, bhante’. ‘Yaŋ panāniccaŋ dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ vipariņāmadhammaŋ, api nu taŋ anupādāya uppajjeyya ajjhattaŋ sukhadukkhan’ ti? ‘No hetaŋ, bhante’. ‘Vedanā …pe… saññā… sankhārā… viññāņaŋ niccaŋ vā aniccaŋ vā’ ti? ‘Aniccaŋ, bhante’. ‘Yaŋ panāniccaŋ, dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ vipariņāmadhammaŋ, api nu taŋ anupādāya uppajjeyya ajjhattaŋ sukhadukkhan’ ti? ‘No hetaŋ, bhante’. ‘Evaŋ passaŋ …pe… nāparaŋ itthattāyāti pajānātī’ ti. Paţhamaŋ.

2. Etaŋmamasuttaŋ
151. Sāvatthinidānaŋ. ‘Kismiŋ nu kho, bhikkhave, sati, kiŋ upādāya, kiŋ abhinivissa– “etaŋ mama, esohamasmi, eso me attā” ti samanupassatī’ ti Bhagavaŋmūlakā no, bhante, dhammā …pe… ‘rūpe kho, bhikkhave, sati, rūpaŋ upādāya, rūpaŋ abhinivissa …pe… viññāņe sati, viññāņaŋ upādāya, viññāņaŋ abhinivissa– “etaŋ mama, esohamasmi, eso me attā” ti samanupassati. Taŋ kiŋ maññatha, bhikkhave, rūpaŋ niccaŋ vā aniccaŋ vā’ ti? ‘Aniccaŋ, bhante …’pe… vipariņāmadhammaŋ, api nu taŋ anupādāya etaŋ mama, esohamasmi, eso me attāti samanupasseyyāti? ‘No hetaŋ, bhante’. ‘Vedanā… saññā… sankhārā… viññāņaŋ niccaŋ vā aniccaŋ vā’ ti? ‘Aniccaŋ bhante …’pe… vipariņāmadhammaŋ, api nu taŋ anupādāya etaŋ mama, esohamasmi, eso me attāti samanupasseyyāti? ‘No hetaŋ, bhante’. ‘Evaŋ passaŋ. .pe… nāparaŋ itthattāyāti pajānātī’ ti. Dutiyaŋ.

3. So-attāsuttaŋ
152. Sāvatthinidānaŋ ‘Kismiŋ nu kho, bhikkhave, sati, kiŋ upādāya, kiŋ abhinivissa evaŋ diţţhi uppajjati– “so attā, so loko, so pecca bhavissāmi nicco dhuvo sassato avipariņāmadhammo”’ ti? Bhagavaŋmūlakā no, bhante, dhammā …pe…. ‘Rūpe kho, bhikkhave, sati, rūpaŋ upādāya, rūpaŋ abhinivissa evaŋ diţţhi uppajjati– “so attā, so loko, so pecca bhavissāmi nicco dhuvo sassato avipariņāmadhammo” ti. Vedanāya …pe… saññāya… sankhāresu (p. 2.150) …pe… viññāņe sati, viññāņaŋ upādāya, viññāņaŋ abhinivissa evaŋ diţţhi uppajjati “so attā, so loko, so pecca bhavissāmi nicco dhuvo sassato avipariņāmadhammo”’ ti.

‘Taŋ kiŋ maññatha, bhikkhave, rūpaŋ niccaŋ vā aniccaŋ vā’ ti? ‘Aniccaŋ, bhante’. ‘Yaŋ panāniccaŋ, dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ vipariņāmadhammaŋ, api nu taŋ anupādāya evaŋ diţţhi uppajjeyya– “so attā, so loko, so pecca bhavissāmi nicco dhuvo sassato avipariņāmadhammo”’ ti? ‘No hetaŋ, bhante’. ‘Vedanā… saññā… sankhārā… viññāņaŋ niccaŋ vā aniccaŋ vā’ ti? ‘Aniccaŋ, bhante’. ‘Yaŋ panāniccaŋ dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ vipariņāmadhammaŋ, api nu taŋ anupādāya evaŋ diţţhi uppajjeyya– “so attā so loko, so pecca bhavissāmi nicco dhuvo sassato avipariņāmadhammo”’ ti? ‘No hetaŋ, bhante’. Evaŋ passaŋ …pe… nāparaŋ itthattāyāti pajānātīti. Tatiyaŋ.

4. Nocamesiyāsuttaŋ
153. Sāvatthinidānaŋ ‘Kismiŋ nu kho, bhikkhave, sati, kiŋ upādāya, kiŋ abhinivissa evaŋ diţţhi uppajjati– “no cassaŋ, no ca me siyā, nābhavissa, na me bhavissatī”’ ti? Bhagavaŋmūlakā no, bhante, dhammā …pe… ‘rūpe kho, bhikkhave, sati, rūpaŋ upādāya, rūpaŋ abhinivissa evaŋ diţţhi uppajjati– “no cassaŋ, no ca me siyā, nābhavissa, na me bhavissatī” ti. Vedanāya sati… saññāya sati… sankhāresu sati… viññāņe sati, viññāņaŋ upādāya, viññāņaŋ abhinivissa, evaŋ diţţhi uppajjati– “no cassaŋ, no ca me siyā, nābhavissa, na me bhavissatī” ti. Taŋ kiŋ maññatha, bhikkhave, rūpaŋ niccaŋ vā aniccaŋ vā’ ti? ‘Aniccaŋ, bhante’. ‘Yaŋ panāniccaŋ, dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ vipariņāmadhammaŋ, api nu taŋ anupādāya evaŋ diţţhi uppajjeyya– “no cassaŋ, no ca me siyā, nābhavissa, na me bhavissatī”’ ti? ‘No hetaŋ, bhante’. ‘Vedanā… saññā… sankhārā… viññāņaŋ niccaŋ vā aniccaŋ vā’ ti? ‘Aniccaŋ, bhante’. ‘Yaŋ panāniccaŋ, dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ vipariņāmadhammaŋ, api nu taŋ anupādāya evaŋ diţţhi uppajjeyya– “no cassaŋ, no ca me siyā, nābhavissa, na me bhavissatī”’ ti? ‘No hetaŋ, bhante’. ‘Evaŋ passaŋ …pe… nāparaŋ itthattāyāti pajānātī’ ti. Catutthaŋ.

5. Micchādiţţhisuttaŋ
154. Sāvatthinidānaŋ (p. 2.151) ‘Kismiŋ nu kho, bhikkhave, sati, kiŋ upādāya, kiŋ abhinivissa micchādiţţhi uppajjatī’ ti? Bhagavaŋmūlakā no, bhante, dhammā …pe… ‘rūpe kho, bhikkhave, sati, rūpaŋ upādāya, rūpaŋ abhinivissa micchādiţţhi uppajjati. Vedanāya sati… micchādiţţhi uppajjati. Saññāya sati… sankhāresu sati… viññāņe sati, viññāņaŋ upādāya, viññāņaŋ abhinivissa micchādiţţhi uppajjati. Taŋ kiŋ maññatha, bhikkhave, rūpaŋ niccaŋ vā aniccaŋ vā’ ti? ‘Aniccaŋ bhante’. ‘Yaŋ panāniccaŋ …pe… api nu taŋ anupādāya micchādiţţhi uppajjeyyā’ ti? ‘No hetaŋ, bhante’. ‘Vedanā… saññā… sankhārā… viññāņaŋ niccaŋ vā aniccaŋ vā’ ti? ‘Aniccaŋ, bhante’. ‘Yaŋ panāniccaŋ, dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ vipariņāmadhammaŋ, api nu taŋ anupādāya micchādiţţhi uppajjeyyā’ ti? ‘No hetaŋ, bhante’. ‘Evaŋ passaŋ …pe… nāparaŋ itthattāyāti pajānātī’ ti.”Pañcamaŋ.

6. Sakkāyadiţţhisuttaŋ
155. Sāvatthinidānaŋ. ‘Kismiŋ nu kho, bhikkhave, sati, kiŋ upādāya, kiŋ abhinivissa sakkāyadiţţhi uppajjatī’ ti? Bhagavaŋmūlakā no, bhante, dhammā …pe… ‘rūpe kho, bhikkhave, sati, rūpaŋ upādāya, rūpaŋ abhinivissa sakkāyadiţţhi uppajjati. Vedanāya sati… saññāya sati… sankhāresu sati… viññāņe sati, viññāņaŋ upādāya, viññāņaŋ abhinivissa sakkāyadiţţhi uppajjati. Taŋ kiŋ maññatha, bhikkhave, rūpaŋ niccaŋ vā aniccaŋ vā’ ti? ‘Aniccaŋ, bhante’ ‘Yaŋ panāniccaŋ …pe… api nu taŋ anupādāya sakkāyadiţţhi uppajjeyyā’ ti? ‘No hetaŋ, bhante’. ‘Vedanā… saññā… sankhārā… viññāņaŋ niccaŋ vā aniccaŋ vā’ ti? ‘Aniccaŋ bhante’. ‘Yaŋ panāniccaŋ …pe… api nu taŋ anupādāya sakkāyadiţţhi uppajjeyyā’ ti? ‘No hetaŋ, bhante’. ‘Evaŋ passaŋ …pe… nāparaŋ itthattāyāti pajānātī’ ti. Chaţţhaŋ.

7. Attānudiţţhisuttaŋ
156. Sāvatthinidānaŋ. ‘Kismiŋ nu kho, bhikkhave, sati, kiŋ upādāya, kiŋ abhinivissa attānudiţţhi uppajjatī’ ti? Bhagavaŋmūlakā no, bhante, dhammā …pe… ‘rūpe kho, bhikkhave, sati, rūpaŋ upādāya, rūpaŋ abhinivissa attānudiţţhi uppajjati. Vedanāya sati… saññāya sati… sankhāresu sati… viññāņe sati, viññāņaŋ upādāya, viññāņaŋ abhinivissa attānudiţţhi uppajjati (p. 2.152) Taŋ kiŋ maññatha, bhikkhave, rūpaŋ niccaŋ vā aniccaŋ vā’ ti? ‘Aniccaŋ, bhante’. ‘Yaŋ panāniccaŋ …pe… api nu taŋ anupādāya attānudiţţhi uppajjeyyā’ ti? ‘No hetaŋ, bhante’. ‘Vedanā… saññā… sankhārā… viññāņaŋ niccaŋ vā aniccaŋ vā’ ti? ‘Aniccaŋ, bhante’. ‘Yaŋ panāniccaŋ …pe… api nu taŋ anupādāya attānudiţţhi uppajjeyyā’ ti? ‘No hetaŋ, bhante’. ‘Evaŋ passaŋ …pe… nāparaŋ itthattāyāti pajānātī’ ti. Sattamaŋ.

8. Abhinivesasuttaŋ
157. Sāvatthinidānaŋ. ‘Kismiŋ nu kho, bhikkhave, sati, kiŋ upādāya, kiŋ abhinivissa uppajjanti saŋyojanābhinivesavinibandhā’ ti? Bhagavaŋmūlakā no, bhante, dhammā …pe… ‘rūpe kho, bhikkhave, sati, rūpaŋ upādāya, rūpaŋ abhinivissa uppajjanti saŋyojanābhinivesavinibandhā. Vedanāya sati… saññāya sati… sankhāresu sati… viññāņe sati, viññāņaŋ upādāya, viññāņaŋ abhinivissa uppajjanti saŋyojanābhinivesavinibandhā. Taŋ kiŋ maññatha, bhikkhave, rūpaŋ niccaŋ vā aniccaŋ vā’ ti? ‘Aniccaŋ, bhante’. ‘Yaŋ panāniccaŋ …pe… api nu taŋ anupādāya uppajjeyyuŋ saŋyojanābhinivesavinibandhā’ ti? ‘No hetaŋ, bhante …’pe… ‘evaŋ passaŋ …pe… nāparaŋ itthattāyāti pajānātī’ ti. Aţţhamaŋ.

9. Dutiya-abhinivesasuttaŋ
158. Sāvatthinidānaŋ ‘Kismiŋ nu kho, bhikkhave, sati, kiŋ upādāya, kiŋ abhinivissa uppajjanti saŋyojanābhinivesavinibandhājjhosānā’ ti? Bhagavaŋmūlakā no, bhante, dhammā …pe… ‘rūpe kho, bhikkhave, sati, rūpaŋ upādāya, rūpaŋ abhinivissa uppajjanti saŋyojanābhinivesavinibandhājjhosānā. Vedanāya sati saññāya sati… sankhāresu sati… viññāņe sati, viññāņaŋ upādāya, viññāņaŋ abhinivissa uppajjanti saŋyojanābhinivesavinibandhājjhosānā. Taŋ kiŋ maññatha, bhikkhave, rūpaŋ niccaŋ vā aniccaŋ vā’ ti ‘Aniccaŋ, bhante’. ‘Yaŋ panāniccaŋ …pe… api nu taŋ anupādāya uppajjeyyuŋ saŋyojanābhinivesavinibandhājjhosānā’ ti? ‘No hetaŋ, bhante …’pe… ‘evaŋ passaŋ …pe… nāparaŋ itthattāyāti pajānātī’ ti. Navamaŋ.

10. Ānandasuttaŋ
159. Sāvatthinidānaŋ (p. 2.153) Atha kho āyasmā ānando yena bhagavā tenupasankami; upasankamitvā …pe… bhagavantaŋ etadavoca– ‘sādhu me, bhante, bhagavā sankhittena dhammaŋ desetu, yamahaŋ bhagavato dhammaŋ sutvā eko vūpakaţţho appamatto ātāpī pahitatto vihareyyan’ ti.

‘Taŋ kiŋ maññasi, ānanda, rūpaŋ niccaŋ vā aniccaŋ vā’ ti? ‘Aniccaŋ, bhante’. ‘Yaŋ panāniccaŋ, dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ vipariņāmadhammaŋ, kallaŋ nu taŋ samanupassituŋ– “etaŋ mama, esohamasmi, eso me attā”’ ti? ‘No hetaŋ, bhante’. ‘Vedanā… saññā… sankhārā… viññāņaŋ niccaŋ vā aniccaŋ vā’ ti? ‘Aniccaŋ, bhante’. ‘Yaŋ panāniccaŋ, dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ vipariņāmadhammaŋ, kallaŋ nu taŋ samanupassituŋ “etaŋ mama, esohamasmi, eso me attā”’ ti? ‘No hetaŋ, bhante’ . ‘Evaŋ passaŋ …pe… nāparaŋ itthattāyāti pajānātī’ ti. Dasamaŋ.

Diţţhivaggo pañcadasamo.

Tassuddānaŋ–

Ajjhattikaŋ etaŋmama, so-attā nocamesiyā;

Micchāsakkāyattānu dve, abhinivesā ānandenāti.

Uparipaņņāsako samatto.

Tassa uparipaņņāsakassa vagguddānaŋ–

Anto dhammakathikā vijjā, kukkuļaŋ diţţhipañcamaŋ;

Tatiyo paņņāsako vutto, nipātoti pavuccatīti .

Khandhasaŋyuttaŋ samattaŋ.

2. Rādhasaŋyuttaŋ

1. Paţhamavaggo

1. Mārasuttaŋ
160. Sāvatthinidānaŋ (p. 2.154) Atha kho āyasmā rādho yena bhagavā tenupasankami upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā rādho bhagavantaŋ etadavoca–

‘“Māro, māro” ti, bhante, vuccati. Kittāvatā nu kho, bhante, māro’ ti? ‘Rūpe kho, rādha, sati māro vā assa māretā vā yo vā pana mīyati. Tasmātiha tvaŋ, rādha, rūpaŋ māroti passa, māretāti passa, mīyatīti passa, rogoti passa, gaņđoti passa, sallanti passa, aghanti passa, aghabhūtanti passa. Ye naŋ evaŋ passanti te sammā passanti. Vedanāya sati… saññāya sati… sankhāresu sati… viññāņe sati māro vā assa māretā vā yo vā pana mīyati. Tasmātiha tvaŋ, rādha, viññāņaŋ māroti passa, māretāti passa, mīyatīti passa, rogoti passa, gaņđoti passa, sallanti passa, aghanti passa, aghabhūtanti passa. Ye naŋ evaŋ passanti, te sammā passantī’ ti.

‘Sammādassanaŋ pana, bhante, kimatthiyan’ ti? ‘Sammādassanaŋ kho, rādha, nibbidatthaŋ’. ‘Nibbidā pana, bhante, kimatthiyā’ ti? ‘Nibbidā kho, rādha, virāgatthā’. ‘Virāgo pana, bhante kimatthiyo’ ti? ‘Virāgo kho, rādha, vimuttattho’. ‘Vimutti pana, bhante, kimatthiyā’ ti? ‘Vimutti kho, rādha, nibbānatthā’. ‘Nibbānaŋ pana, bhante, kimatthiyan’ ti? ‘Accayāsi, rādha, pañhaŋ, nāsakkhi pañhassa pariyantaŋ gahetuŋ. Nibbānogadhañhi, rādha, brahmacariyaŋ vussati, nibbānaparāyanaŋ nibbānapariyosānan’ ti. Paţhamaŋ.

2. Sattasuttaŋ
161. Sāvatthinidānaŋ. Ekamantaŋ nisinno kho āyasmā rādho bhagavantaŋ etadavoca– ‘“satto, satto” ti, bhante, vuccati. Kittāvatā nu kho, bhante (p. 2.155) sattoti vuccatī’ ti? ‘Rūpe kho, rādha, yo chando yo rāgo yā nandī yā taņhā, tatra satto, tatra visatto, tasmā sattoti vuccati. Vedanāya… saññāya… sankhāresu… viññāņe yo chando yo rāgo yā nandī yā taņhā, tatra satto, tatra visatto, tasmā sattoti vuccati’.

‘Seyyathāpi, rādha, kumārakā vā kumārikāyo vā paŋsvāgārakehi kīļanti. Yāvakīvañca tesu paŋsvāgārakesu avigatarāgā honti avigatacchandā avigatapemā avigatapipāsā avigatapariļāhā avigatataņhā, tāva tāni paŋsvāgārakāni allīyanti keļāyanti dhanāyanti mamāyanti. Yato ca kho, rādha, kumārakā vā kumārikāyo vā tesu paŋsvāgārakesu vigatarāgā honti vigatacchandā vigatapemā vigatapipāsā vigatapariļāhā vigatataņhā, atha kho tāni paŋsvāgārakāni hatthehi ca pādehi ca vikiranti vidhamanti viddhaŋsenti vikīļaniyaŋ karonti. Evameva kho, rādha, tumhepi rūpaŋ vikiratha vidhamatha viddhaŋsetha vikīļaniyaŋ karotha taņhākkhayāya paţipajjatha. Vedanaŋ vikiratha vidhamatha viddhaŋsetha vikīļaniyaŋ karotha taņhākkhayāya paţipajjatha. Saññaŋ… sankhāre vikiratha vidhamatha viddhaŋsetha vikīļaniyaŋ karotha taņhākkhayāya paţipajjatha. Viññāņaŋ vikiratha vidhamatha viddhaŋsetha vikīļaniyaŋ karotha taņhākkhayāya paţipajjatha. Taņhākkhayo hi, rādha, nibbānan’ ti. Dutiyaŋ.

3. Bhavanettisuttaŋ
162. Sāvatthinidānaŋ. Ekamantaŋ nisinno kho āyasmā rādho bhagavantaŋ etadavoca– ‘“bhavanettinirodho, bhavanettinirodho” ti, bhante, vuccati. Katamā nu kho, bhante, bhavanetti, katamo bhavanettinirodho’ ti? ‘Rūpe kho, rādha, yo chando yo rāgo yā nandī yā taņhā ye upayupādānā cetaso adhiţţhānābhinivesānusayā– ayaŋ vuccati bhavanetti. Tesaŋ nirodho bhavanettinirodho. Vedanāya… saññāya… sankhāresu (p. 2.156) viññāņe yo chando …pe… adhiţţhānābhinivesānusayā ayaŋ vuccati bhavanetti. Tesaŋ nirodho bhavanettinirodho’ ti. Tatiyaŋ.

4. Pariññeyyasuttaŋ
163. Sāvatthinidānaŋ. Āyasmā rādho yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ rādhaŋ bhagavā etadavoca–

‘Pariññeyye ca, rādha, dhamme desessāmi pariññañca pariññātāviŋ puggalañca. Taŋ suņāhi, sādhukaŋ manasi karohi; bhāsissāmī’ ti. ‘Evaŋ, bhante’ ti kho āyasmā rādho bhagavato paccassosi. Bhagavā etadavoca– ‘katame ca, rādha, pariññeyyā dhammā? Rūpaŋ kho, rādha, pariññeyyo dhammo, vedanā pariññeyyo dhammo, saññā pariññeyyo dhammo, sankhārā pariññeyyo dhammo, viññāņaŋ pariññeyyo dhammo. Ime vuccanti, rādha, pariññeyyā dhammā. Katamā ca, rādha, pariññā? Yo kho, rādha, rāgakkhayo dosakkhayo mohakkhayo– ayaŋ vuccati, rādha, pariññā. Katamo ca, rādha, pariññātāvī puggalo? “Arahā” tissa vacanīyaŋ. Yvāyaŋ āyasmā evaŋnāmo evaŋgotto– ayaŋ vuccati, rādha, pariññātāvī puggalo’ ti. Catutthaŋ.

5. Samaņasuttaŋ
164. Sāvatthinidānaŋ. Ekamantaŋ nisinnaŋ kho āyasmantaŋ rādhaŋ bhagavā etadavoca – ‘pañcime, rādha, upādānakkhandhā. Katame pañca? Rūpupādānakkhandho, vedanupādānakkhandho, saññupādānakkhandho sankhārupādānakkhandho, viññāņupādānakkhandho. Ye hi keci, rādha, samaņā vā brāhmaņā vā imesaŋ pañcannaŋ upādānakkhandhānaŋ assādañca ādīnavañca nissaraņañca yathābhūtaŋ nappajānanti; na me te, rādha, samaņā vā brāhmaņā vā samaņesu vā samaņasammatā brāhmaņesu vā brāhmaņasammatā, na ca pana te āyasmanto sāmaññatthaŋ vā brahmaññatthaŋ vā diţţheva dhamme sayaŋ abhiññā sacchikatvā upasampajja viharanti. Ye ca kho keci, rādha, samaņā vā brāhmaņā vā imesaŋ pañcannaŋ upādānakkhandhānaŋ assādañca ādīnavañca nissaraņañca yathābhūtaŋ pajānanti; te kho me, rādha, samaņā vā brāhmaņā vā samaņesu ceva samaņasammatā brāhmaņesu ca brāhmaņasammatā (p. 2.157) te ca panāyasmanto sāmaññatthañca brahmaññatthañca diţţheva dhamme sayaŋ abhiññā sacchikatvā upasampajja viharantī’ ti. Pañcamaŋ.

6. Dutiyasamaņasuttaŋ
165. Sāvatthinidānaŋ. Ekamantaŋ nisinnaŋ kho āyasmantaŋ rādhaŋ bhagavā etadavoca – ‘pañcime, rādha, upādānakkhandhā. Katame pañca? Rūpupādānakkhandho …pe… viññāņupādānakkhandho. Ye hi keci, rādha, samaņā vā brāhmaņā vā imesaŋ pañcannaŋ upādānakkhandhānaŋ samudayañca atthangamañca assādañca ādīnavañca nissaraņañca yathābhūtaŋ nappajānanti …pe… sayaŋ abhiññā sacchikatvā upasampajja viharantī’ ti. Chaţţhaŋ.

7. Sotāpannasuttaŋ
166. Sāvatthinidānaŋ Ekamantaŋ nisinnaŋ kho āyasmantaŋ rādhaŋ bhagavā etadavoca – ‘pañcime, rādha, upādānakkhandhā. Katame pañca? Rūpupādānakkhandho …pe… viññāņupādānakkhandho. Yato kho, rādha, ariyasāvako imesaŋ pañcannaŋ upādānakkhandhānaŋ samudayañca atthangamañca assādañca ādīnavañca nissaraņañca yathābhūtaŋ pajānāti– ayaŋ vuccati, rādha, ariyasāvako sotāpanno avinipātadhammo niyato sambodhiparāyano’ ti. Sattamaŋ.

8. Arahantasuttaŋ
167. Sāvatthinidānaŋ Ekamantaŋ nisinnaŋ kho āyasmantaŋ rādhaŋ bhagavā etadavoca– ‘pañcime, rādha, upādānakkhandhā. Katame pañca? Rūpupādānakkhandho …pe… viññāņupādānakkhandho. Yato kho, rādha, bhikkhu imesaŋ pañcannaŋ upādānakkhandhānaŋ samudayañca atthangamañca assādañca ādīnavañca nissaraņañca yathābhūtaŋ viditvā anupādāvimutto hoti– ayaŋ vuccati, rādha, arahaŋ khīņāsavo vusitavā katakaraņīyo ohitabhāro anuppattasadattho parikkhīņabhavasaŋyojano sammadaññāvimutto’ ti. Aţţhamaŋ.

9. Chandarāgasuttaŋ
168. Sāvatthinidānaŋ. Ekamantaŋ nisinnaŋ kho āyasmantaŋ rādhaŋ bhagavā etadavoca – ‘rūpe kho, rādha, yo chando yo rāgo yā nandī yā taņhā, taŋ pajahatha. Evaŋ taŋ rūpaŋ pahīnaŋ bhavissati ucchinnamūlaŋ tālāvatthukataŋ anabhāvankataŋ āyatiŋ anuppādadhammaŋ. Vedanāya yo (p. 2.158) chando yo rāgo yā nandī yā taņhā, taŋ pajahatha Evaŋ sā vedanā pahīnā bhavissati ucchinnamūlā tālāvatthukatā anabhāvankatā āyatiŋ anuppādadhammā. Saññāya… sankhāresu yo chando yo rāgo yā nandī yā taņhā, taŋ pajahatha. Evaŋ te sankhārā pahīnā bhavissanti ucchinnamūlā tālāvatthukatā anabhāvankatā āyatiŋ anuppādadhammā. Viññāņe yo chando yo rāgo yā nandī yā taņhā, taŋ pajahatha. Evaŋ taŋ viññāņaŋ pahīnaŋ bhavissati …pe… anuppādadhamman’ ti. Navamaŋ.

10. Dutiyachandarāgasuttaŋ
169. Sāvatthinidānaŋ. Ekamantaŋ nisinnaŋ kho āyasmantaŋ rādhaŋ bhagavā etadavoca – ‘rūpe kho, rādha, yo chando yo rāgo yā nandī yā taņhā ye upayupādānā cetaso adhiţţhānābhinivesānusayā, te pajahatha. Evaŋ taŋ rūpaŋ pahīnaŋ bhavissati ucchinnamūlaŋ tālāvatthukataŋ anabhāvankataŋ āyatiŋ anuppādadhammaŋ. Vedanāya yo chando yo rāgo yā nandī yā taņhā ye upayupādānā cetaso adhiţţhānābhinivesānusayā, te pajahatha. Evaŋ sā vedanā pahīnā bhavissati ucchinnamūlā tālāvatthukatā anabhāvankatā āyatiŋ anuppādadhammā. Saññāya… sankhāresu yo chando yo rāgo yā nandī yā taņhā ye upayupādānā cetaso adhiţţhānābhinivesānusayā, te pajahatha. Evaŋ te sankhārā pahīnā bhavissanti ucchinnamūlā tālāvatthukatā anabhāvankatā āyatiŋ anuppādadhammā. Viññāņe yo chando yo rāgo yā nandī yā taņhā ye upayupādānā cetaso adhiţţhānābhinivesānusayā, te pajahatha. Evaŋ taŋ viññāņaŋ pahīnaŋ bhavissati ucchinnamūlaŋ tālāvatthukataŋ anabhāvankataŋ āyatiŋ anuppādadhamman’ ti. Dasamaŋ.

Rādhasaŋyuttassa paţhamo vaggo.

Tassuddānaŋ–

Māro satto bhavanetti, pariññeyyā samaņā duve;

Sotāpanno arahā ca, chandarāgāpare duveti.

2. Dutiyavaggo

1. Mārasuttaŋ
170. Sāvatthinidānaŋ (p. 2.159) Ekamantaŋ nisinno kho āyasmā rādho bhagavantaŋ etadavoca– ‘“māro, māro” ti, bhante, vuccati. Katamo nu kho, bhante, māro’ ti? ‘Rūpaŋ kho, rādha, māro, vedanā māro, saññā māro, sankhārā māro, viññāņaŋ māro. Evaŋ passaŋ, rādha, sutavā ariyasāvako rūpasmimpi nibbindati, vedanāyapi nibbindati, saññāyapi nibbindati, sankhāresupi nibbindati, viññāņasmimpi nibbindati. Nibbindaŋ virajjati; virāgā vimuccati. Vimuttasmiŋ vimuttamiti ñāņaŋ hoti. “Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānātī’ ti. Paţhamaŋ.

2. Māradhammasuttaŋ
171. Sāvatthinidānaŋ Ekamantaŋ nisinno kho āyasmā rādho bhagavantaŋ etadavoca– ‘“māradhammo, māradhammo” ti, bhante, vuccati. Katamo nu kho, bhante, māradhammo’ ti? ‘Rūpaŋ kho, rādha, māradhammo, vedanā māradhammo, saññā māradhammo, sankhārā māradhammo, viññāņaŋ māradhammo. Evaŋ passaŋ …pe… nāparaŋ itthattāyāti pajānātī’ ti. Dutiyaŋ.

3. Aniccasuttaŋ
172. Sāvatthinidānaŋ. Ekamantaŋ nisinno kho āyasmā rādho bhagavantaŋ etadavoca– ‘“aniccaŋ, aniccan” ti, bhante, vuccati. Katamaŋ nu kho, bhante, aniccan’ ti? ‘Rūpaŋ kho, rādha, aniccaŋ, vedanā aniccā, saññā aniccā, sankhārā aniccā, viññāņaŋ aniccaŋ. Evaŋ passaŋ …pe… nāparaŋ itthattāyāti pajānātī’ ti. Tatiyaŋ.

4. Aniccadhammasuttaŋ
173. Sāvatthinidānaŋ. Ekamantaŋ nisinno kho āyasmā rādho bhagavantaŋ etadavoca– ‘“aniccadhammo, aniccadhammo” ti, bhante, vuccati. Katamo nu kho, bhante, aniccadhammo’ ti? ‘Rūpaŋ kho, rādha, aniccadhammo, vedanā aniccadhammo saññā aniccadhammo, sankhārā aniccadhammo, viññāņaŋ aniccadhammo. Evaŋ passaŋ …pe… nāparaŋ itthattāyāti pajānātī’ ti. Catutthaŋ.

5. Dukkhasuttaŋ
174. Sāvatthinidānaŋ (p. 2.160) Ekamantaŋ nisinno kho āyasmā rādho bhagavantaŋ etadavoca– ‘“dukkhaŋ, dukkhan” ti, bhante, vuccati. Katamaŋ nu kho, bhante, dukkhan’ ti? ‘Rūpaŋ kho, rādha, dukkhaŋ, vedanā dukkhā, saññā dukkhā, sankhārā dukkhā, viññāņaŋ dukkhaŋ. Evaŋ passaŋ …pe… nāparaŋ itthattāyāti pajānātī’ ti. Pañcamaŋ.

6. Dukkhadhammasuttaŋ
175. Sāvatthinidānaŋ. Ekamantaŋ nisinno kho āyasmā rādho bhagavantaŋ etadavoca– ‘“dukkhadhammo, dukkhadhammo” ti, bhante, vuccati. Katamo nu kho, bhante, dukkhadhammo’ ti? ‘Rūpaŋ kho, rādha, dukkhadhammo, vedanā dukkhadhammo, saññā dukkhadhammo, sankhārā dukkhadhammo, viññāņaŋ dukkhadhammo. Evaŋ passaŋ …pe… nāparaŋ itthattāyāti pajānātī’ ti. Chaţţhaŋ.

7. Anattasuttaŋ
176. Sāvatthinidānaŋ. Ekamantaŋ nisinno kho āyasmā rādho bhagavantaŋ etadavoca– ‘“anattā, anattā” ti, bhante, vuccati. Katamo nu kho, bhante, anattā’ ti? ‘Rūpaŋ kho, rādha, anattā, vedanā anattā, saññā anattā, sankhārā anattā, viññāņaŋ anattā. Evaŋ passaŋ …pe… nāparaŋ itthattāyāti pajānātī’ ti. Sattamaŋ.

8. Anattadhammasuttaŋ
177. Sāvatthinidānaŋ. Ekamantaŋ nisinno kho āyasmā rādho bhagavantaŋ etadavoca– ‘“anattadhammo, anattadhammo” ti, bhante, vuccati. Katamo nu kho, bhante, anattadhammo’ ti? ‘Rūpaŋ kho, rādha, anattadhammo, vedanā anattadhammo saññā anattadhammo, sankhārā anattadhammo, viññāņaŋ anattadhammo. Evaŋ passaŋ …pe… nāparaŋ itthattāyāti pajānātī’ ti. Aţţhamaŋ.

9.Khayadhammasuttaŋ
178. Sāvatthinidānaŋ. Ekamantaŋ nisinno kho āyasmā rādho bhagavantaŋ etadavoca– ‘“khayadhammo, khayadhammo” ti, bhante, vuccati. Katamo nu kho, bhante, khayadhammo’ ti? ‘Rūpaŋ kho, rādha, khayadhammo, vedanā khayadhammo, saññā (p. 2.161) khayadhammo, sankhārā khayadhammo, viññāņaŋ khayadhammo. Evaŋ passaŋ …pe… nāparaŋ itthattāyāti pajānātī’ ti. Navamaŋ.

10. Vayadhammasuttaŋ
179. Sāvatthinidānaŋ. Ekamantaŋ nisinno kho āyasmā rādho bhagavantaŋ etadavoca– ‘“vayadhammo, vayadhammo” ti, bhante, vuccati. Katamo nu kho, bhante, vayadhammo’ ti? ‘Rūpaŋ kho, rādha, vayadhammo, vedanā vayadhammo, saññā vayadhammo, sankhārā vayadhammo, viññāņaŋ vayadhammo Evaŋ passaŋ …pe… nāparaŋ itthattāyāti pajānātī’ ti. Dasamaŋ.

11. Samudayadhammasuttaŋ
180. Sāvatthinidānaŋ Ekamantaŋ nisinno kho āyasmā rādho bhagavantaŋ etadavoca– ‘“samudayadhammo, samudayadhammo” ti, bhante, vuccati. Katamo nu kho, bhante, samudayadhammo’ ti? ‘Rūpaŋ kho, rādha, samudayadhammo, vedanā samudayadhammo, saññā samudayadhammo, sankhārā samudayadhammo, viññāņaŋ samudayadhammo. Evaŋ passaŋ …pe… nāparaŋ itthattāyāti pajānātī’ ti. Ekādasamaŋ.

12. Nirodhadhammasuttaŋ
181. Sāvatthinidānaŋ. Ekamantaŋ nisinno kho āyasmā rādho bhagavantaŋ etadavoca– ‘“nirodhadhammo, nirodhadhammo” ti bhante, vuccati. Katamo nu kho, bhante, nirodhadhammo’ ti? ‘Rūpaŋ kho, rādha, nirodhadhammo, vedanā nirodhadhammo, saññā nirodhadhammo, sankhārā nirodhadhammo, viññāņaŋ nirodhadhammo. Evaŋ passaŋ …pe… nāparaŋ itthattāyāti pajānātī’ ti. Dvādasamaŋ.

Rādhasaŋyuttassa dutiyo vaggo.

Tassuddānaŋ–

Māro ca māradhammo ca, aniccena apare duve;

Dukkhena ca duve vuttā, anattena tatheva ca.

Khayavayasamudayaŋ, nirodhadhammena dvādasāti.

3. Āyācanavaggo

1- 11. Mārādisutta-ekādasakaŋ

182. Sāvatthinidānaŋ (p. 2.162) Ekamantaŋ nisinno kho āyasmā rādho bhagavantaŋ etadavoca– ‘sādhu me, bhante, bhagavā sankhittena dhammaŋ desetu, yamahaŋ bhagavato dhammaŋ sutvā eko vūpakaţţho appamatto ātāpī pahitatto vihareyyan’ ti.

‘Yo kho, rādha, māro; tatra te chando pahātabbo, rāgo pahātabbo, chandarāgo pahātabbo . Ko ca, rādha, māro? Rūpaŋ kho, rādha, māro; tatra te chando pahātabbo, rāgo pahātabbo, chandarāgo pahātabbo . Vedanā māro; tatra te chando pahātabbo …pe… saññā māro; tatra te chando pahātabbo …pe… sankhārā māro; tatra te chando pahātabbo …pe… viññāņaŋ māro; tatra te chando pahātabbo …pe… yo kho, rādha, māro; tatra te chando pahātabbo, rāgo pahātabbo, chandarāgo pahātabbo’ ti.

183. Yo kho, rādha, māradhammo; tatra te chando pahātabbo, rāgo pahātabbo, chandarāgo pahātabbo …pe….

184. Yaŋ kho, rādha, aniccaŋ …pe….

185. Yo kho, rādha, aniccadhammo …pe….

186. Yaŋ kho, rādha, dukkhaŋ …pe….

187. Yo kho, rādha, dukkhadhammo …pe….

188. Yo kho, rādha, anattā …pe….

189. Yo (p. 2.163) kho, rādha, anattadhammo …pe….

190. Yo kho, rādha, khayadhammo …pe….

191. Yo kho, rādha, vayadhammo …pe….

192. Yo kho, rādha, samudayadhammo; tatra te chando pahātabbo, rāgo pahātabbo, chandarāgo pahātabbo …pe….

12. Nirodhadhammasuttaŋ
193. Sāvatthinidānaŋ. Ekamantaŋ nisinno kho āyasmā rādho bhagavantaŋ etadavoca– ‘sādhu me, bhante, bhagavā sankhittena dhammaŋ desetu, yamahaŋ bhagavato dhammaŋ sutvā eko vūpakaţţho appamatto ātāpī pahitatto vihareyyan’ ti.

‘Yo kho, rādha, nirodhadhammo; tatra te chando pahātabbo, rāgo pahātabbo, chandarāgo pahātabbo. Ko ca, rādha, nirodhadhammo? Rūpaŋ kho, rādha, nirodhadhammo; tatra te chando pahātabbo …pe… vedanā nirodhadhammo; tatra te chando pahātabbo …pe… saññā nirodhadhammo; tatra te chando pahātabbo …pe… sankhārā nirodhadhammo; tatra te chando pahātabbo …pe… viññāņaŋ nirodhadhammo; tatra te chando pahātabbo …pe… yo kho, rādha, nirodhadhammo; tatra te chando pahātabbo, rāgo pahātabbo, chandarāgo pahātabbo’ ti

.

Āyācanavaggo tatiyo.

Tassuddānaŋ–

Māro ca māradhammo ca, aniccena apare duve;

Dukkhena ca duve vuttā, anattena tatheva ca.

Khayavayasamudayaŋ, nirodhadhammena dvādasāti.

4. Upanisinnavaggo

1- 11. Mārādisutta-ekādasakaŋ

194. Sāvatthinidānaŋ (p. 2.164) Ekamantaŋ nisinnaŋ kho āyasmantaŋ rādhaŋ bhagavā etadavoca– ‘yo kho, rādha, māro; tatra te chando pahātabbo, rāgo pahātabbo, chandarāgo pahātabbo. Ko ca, rādha, māro? Rūpaŋ kho, rādha, māro; tatra te chando pahātabbo …pe… viññāņaŋ māro; tatra te chando pahātabbo …pe… yo kho, rādha, māro; tatra te chando pahātabbo, rāgo pahātabbo, chandarāgo pahātabbo’ ti.

195. Yo kho, rādha, māradhammo; tatra te chando pahātabbo, rāgo pahātabbo, chandarāgo pahātabbo …pe….

196. Yaŋ kho, rādha, aniccaŋ …pe….

197. Yo kho, rādha, aniccadhammo …pe….

198. Yaŋ kho, rādha, dukkhaŋ …pe….

199. Yo kho, rādha, dukkhadhammo …pe….

200. Yo kho, rādha, anattā …pe….

201. Yo kho, rādha, anattadhammo …pe….

202. Yo kho, rādha, khayadhammo …pe….

203. Yo kho, rādha, vayadhammo …pe….

204. Yo kho, rādha, samudayadhammo; tatra te chando pahātabbo, rāgo pahātabbo, chandarāgo pahātabbo …pe….

12. Nirodhadhammasuttaŋ
205. Sāvatthinidānaŋ. Ekamantaŋ nisinnaŋ kho āyasmantaŋ rādhaŋ bhagavā etadavoca – ‘yo kho, rādha, nirodhadhammo; tatra te chando pahātabbo, rāgo pahātabbo, chandarāgo pahātabbo. Ko ca, rādha, nirodhadhammo? Rūpaŋ (p. 2.165) kho, rādha, nirodhadhammo; tatra te chando pahātabbo, rāgo pahātabbo, chandarāgo pahātabbo. Vedanā …pe… saññā …pe… sankhārā …pe… viññāņaŋ nirodhadhammo; tatra te chando pahātabbo, rāgo pahātabbo, chandarāgo pahātabbo. Yo kho, rādha, nirodhadhammo; tatra te chando pahātabbo, rāgo pahātabbo, chandarāgo pahātabbo’ ti.

Upanisinnavaggo catuttho.

Tassuddānaŋ–

Māro ca māradhammo ca, aniccena apare duve;

Dukkhena ca duve vuttā, anattena tatheva ca.

Khayavayasamudayaŋ, nirodhadhammena dvādasāti.

Rādhasaŋyuttaŋ samattaŋ.

3. Diţţhisaŋyuttaŋ

1. Sotāpattivaggo

1. Vātasuttaŋ
206. Ekaŋ (p. 2.166) samayaŋ bhagavā sāvatthiyaŋ viharati jetavane. Bhagavā etadavoca ‘kismiŋ nu kho, bhikkhave, sati, kiŋ upādāya, kiŋ abhinivissa evaŋ diţţhi uppajjati– “na vātā vāyanti, na najjo sandanti, na gabbhiniyo vijāyanti, na candimasūriyā udenti vā apenti vā esikaţţhāyiţţhitā”’ ti?

‘Bhagavaŋmūlakā no, bhante, dhammā bhagavaŋnettikā bhagavaŋpaţisaraņā. Sādhu vata, bhante, bhagavantaññeva paţibhātu etassa bhāsitassa attho. Bhagavato sutvā bhikkhū dhāressantī’ ti. ‘Tena hi, bhikkhave, suņātha, sādhukaŋ manasi karotha; bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

‘Rūpe kho, bhikkhave, sati, rūpaŋ upādāya, rūpaŋ abhinivissa evaŋ diţţhi uppajjati– “na vātā vāyanti, na najjo sandanti, na gabbhiniyo vijāyanti, na candimasūriyā udenti vā apenti vā esikaţţhāyiţţhitā” ti. Vedanāya sati …pe… saññāya sati… sankhāresu sati… viññāņe sati, viññāņaŋ upādāya, viññāņaŋ abhinivissa evaŋ diţţhi uppajjati– “na vātā vāyanti, na najjo sandanti, na gabbhiniyo vijāyanti, na candimasūriyā udenti vā apenti vā esikaţţhāyiţţhitā” ti. Taŋ kiŋ maññatha, bhikkhave, rūpaŋ niccaŋ vā aniccaŋ vā’ ti? ‘Aniccaŋ, bhante’. ‘Yaŋ panāniccaŋ, dukkhaŋ vā taŋ sukhaŋ vā’ ti? ‘Dukkhaŋ, bhante’ ‘Yaŋ panāniccaŋ, dukkhaŋ vipariņāmadhammaŋ, api nu taŋ anupādāya evaŋ diţţhi uppajjeyya– “na vātā vāyanti, na najjo sandanti, na gabbhiniyo vijāyanti, na candimasūriyā udenti vā apenti vā esikaţţhāyiţţhitā”’ ti? ‘No hetaŋ, bhante’.

‘Vedanā niccā vā aniccā vā’ ti… ‘saññā… sankhārā… viññāņaŋ niccaŋ vā aniccaŋ vā’ ti? ‘Aniccaŋ, bhante’. ‘Yaŋ panāniccaŋ dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ vipariņāmadhammaŋ, api nu taŋ anupādāya evaŋ diţţhi uppajjeyya– “na vātā vāyanti, na najjo sandanti, na gabbhiniyo vijāyanti, na candimasūriyā udenti (p. 2.167) vā apenti vā esikaţţhāyiţţhitā”’ ti? ‘No hetaŋ, bhante’. ‘Yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā tampi niccaŋ vā aniccaŋ vā’ ti? ‘Aniccaŋ, bhante’. ‘Yaŋ panāniccaŋ dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ vipariņāmadhammaŋ, api nu taŋ anupādāya evaŋ diţţhi uppajjeyya– “na vātā vāyanti, na najjo sandanti, na gabbhiniyo vijāyanti, na candimasūriyā udenti vā apenti vā esikaţţhāyiţţhitā”’ ti? ‘No hetaŋ, bhante’.

‘Yato kho, bhikkhave, ariyasāvakassa imesu ca ţhānesu kankhā pahīnā hoti, dukkhepissa kankhā pahīnā hoti, dukkhasamudayepissa kankhā pahīnā hoti, dukkhanirodhepissa kankhā pahīnā hoti, dukkhanirodhagāminiyā paţipadāyapissa kankhā pahīnā hoti– ayaŋ vuccati, bhikkhave, ariyasāvako sotāpanno avinipātadhammo niyato sambodhiparāyano’ ti. Paţhamaŋ.

2. Etaŋmamasuttaŋ
207. Sāvatthinidānaŋ. ‘Kismiŋ nu kho, bhikkhave, sati, kiŋ upādāya, kiŋ abhinivissa evaŋ diţţhi uppajjati– “etaŋ mama, esohamasmi, eso me attā”’ ti? Bhagavaŋmūlakā no, bhante, dhammā …pe… ‘rūpe kho, bhikkhave, sati, rūpaŋ upādāya, rūpaŋ abhinivissa evaŋ diţţhi uppajjati– “etaŋ mama, esohamasmi, eso me attā” ti. Vedanāya sati …pe… saññāya sati sankhāresu sati… viññāņe sati, viññāņaŋ upādāya, viññāņaŋ abhinivissa evaŋ diţţhi uppajjati– “etaŋ mama, esohamasmi, eso me attā”’ ti.

‘Taŋ kiŋ maññatha, bhikkhave, rūpaŋ niccaŋ vā aniccaŋ vā’ ti? ‘Aniccaŋ, bhante …’pe… ‘vedanā… saññā… sankhārā… viññāņaŋ niccaŋ vā aniccaŋ vā’ ti? ‘Aniccaŋ, bhante …’pe… api nu taŋ anupādāya evaŋ diţţhi uppajjeyya– “etaŋ mama, esohamasmi, eso me attā”’ ti? ‘No hetaŋ, bhante’. ‘Yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā tampi niccaŋ vā aniccaŋ vā’ ti? ‘Aniccaŋ, bhante’. ‘Yaŋ panāniccaŋ dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ vipariņāmadhammaŋ, api nu taŋ anupādāya evaŋ diţţhi uppajjeyya– “etaŋ mama, esohamasmi, eso me attā”’ ti? ‘No hetaŋ, bhante’.

‘Yato (p. 2.168) kho, bhikkhave, ariyasāvakassa imesu ca ţhānesu kankhā pahīnā hoti, dukkhepissa kankhā pahīnā hoti …pe… dukkhanirodhagāminiyā paţipadāyapissa kankhā pahīnā hoti– ayaŋ vuccati, bhikkhave, ariyasāvako sotāpanno avinipātadhammo niyato sambodhiparāyano’ ti. Dutiyaŋ.

3. So-attāsuttaŋ
208. Sāvatthinidānaŋ. ‘Kismiŋ nu kho, bhikkhave, sati, kiŋ upādāya, kiŋ abhinivissa evaŋ diţţhi uppajjati– “so attā, so loko, so pecca bhavissāmi nicco dhuvo sassato avipariņāmadhammo”’ ti? Bhagavaŋmūlakā no, bhante, dhammā …pe….

‘Rūpe kho, bhikkhave, sati, rūpaŋ upādāya, rūpaŋ abhinivissa evaŋ diţţhi uppajjati– “so attā, so loko, so pecca bhavissāmi nicco dhuvo sassato avipariņāmadhammo” ti Vedanāya sati …pe… saññāya sati… sankhāresu sati… viññāņe sati, viññāņaŋ upādāya, viññāņaŋ abhinivissa evaŋ diţţhi uppajjati– “so attā, so loko, so pecca bhavissāmi nicco dhuvo sassato avipariņāmadhammo”’ ti.

‘Taŋ kiŋ maññatha, bhikkhave, rūpaŋ niccaŋ vā aniccaŋ vā’ ti? ‘Aniccaŋ bhante …’pe… api nu taŋ anupādāya evaŋ diţţhi uppajjeyya– “so attā …pe… avipariņāmadhammo” ti? ‘No hetaŋ, bhante’. ‘Vedanā… saññā… sankhārā… viññāņaŋ niccaŋ vā aniccaŋ vā’ ti? ‘Aniccaŋ bhante …pe… api nu taŋ anupādāya evaŋ diţţhi uppajjeyya– “so attā …pe… avipariņāmadhammo”’ ti? ‘No hetaŋ, bhante’. ‘Yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā tampi niccaŋ vā aniccaŋ vā’ ti? ‘Aniccaŋ, bhante …pe… api nu taŋ anupādāya evaŋ diţţhi uppajjeyya– “so attā, so loko, so pecca bhavissāmi nicco dhuvo sassato avipariņāmadhammo”’ ti? ‘No hetaŋ, bhante’.

‘Yato kho, bhikkhave, ariyasāvakassa imesu ca ţhānesu kankhā pahīnā hoti, dukkhepissa kankhā pahīnā hoti …pe… dukkhanirodhagāminiyā paţipadāyapissa kankhā pahīnā hoti– ayaŋ vuccati, bhikkhave, ariyasāvako sotāpanno avinipātadhammo niyato sambodhiparāyano’ ti. Tatiyaŋ.

4. Nocamesiyāsuttaŋ
209. Sāvatthinidānaŋ (p. 2.169) ‘Kismiŋ nu kho, bhikkhave, sati, kiŋ upādāya, kiŋ abhinivissa evaŋ diţţhi uppajjati– “no cassaŋ, no ca me siyā, nābhavissa, na me bhavissatī”’ ti? Bhagavaŋmūlakā no, bhante, dhammā …pe….

‘Rūpe kho, bhikkhave, sati, rūpaŋ upādāya, rūpaŋ abhinivissa evaŋ diţţhi uppajjati– “no cassaŋ, no ca me siyā, nābhavissa, na me bhavissatī” ti. Vedanāya sati… saññāya sati… sankhāresu sati… viññāņe sati, viññāņaŋ upādāya, viññāņaŋ abhinivissa evaŋ diţţhi uppajjati– “no cassaŋ, no ca me siyā, nābhavissa, na me bhavissatī”’ ti.

‘Taŋ kiŋ maññatha, bhikkhave, rūpaŋ niccaŋ vā aniccaŋ vā’ ti? ‘Aniccaŋ, bhante …’pe… api nu taŋ anupādāya evaŋ diţţhi uppajjeyya– “no cassaŋ, no ca me siyā, nābhavissa, na me bhavissatī” ti? ‘No hetaŋ, bhante’. ‘Vedanā… saññā… sankhārā… viññāņaŋ niccaŋ vā aniccaŋ vā’ ti? ‘Aniccaŋ, bhante …pe… api nu taŋ anupādāya evaŋ diţţhi uppajjeyya– “no cassaŋ, no ca me siyā, nābhavissa, na me bhavissatī”’ ti? ‘No hetaŋ, bhante’. ‘Yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā tampi niccaŋ vā aniccaŋ vā’ ti? ‘Aniccaŋ, bhante …pe… api nu taŋ anupādāya evaŋ diţţhi uppajjeyya– “no cassaŋ, no ca me siyā, nābhavissa, na me bhavissatī’ ti? ‘No hetaŋ, bhante’.

‘Yato kho, bhikkhave, ariyasāvakassa imesu ca ţhānesu kankhā pahīnā hoti, dukkhepissa kankhā pahīnā hoti …pe… dukkhanirodhagāminiyā paţipadāyapissa kankhā pahīnā hoti– ayaŋ vuccati, bhikkhave, ariyasāvako sotāpanno avinipātadhammo niyato sambodhiparāyano’ ti. Catutthaŋ.

5. Natthidinnasuttaŋ
210. Sāvatthinidānaŋ ‘Kismiŋ nu kho, bhikkhave, sati kiŋ upādāya, kiŋ abhinivissa evaŋ diţţhi uppajjati– “natthi dinnaŋ, natthi yiţţhaŋ, natthi hutaŋ, natthi sukatadukkaţānaŋ kammānaŋ phalaŋ vipāko; natthi ayaŋ loko, natthi paro loko, natthi mātā, natthi pitā, natthi sattā opapātikā; natthi loke (p. 2.170) samaņabrāhmaņā sammaggatā sammāpaţipannā ye imañca lokaŋ parañca lokaŋ sayaŋ abhiññā sacchikatvā pavedenti. Cātumahābhūtiko ayaŋ puriso yadā kālankaroti pathavī pathavīkāyaŋ anupeti anupagacchati, āpo āpokāyaŋ anupeti anupagacchati, tejo tejokāyaŋ anupeti anupagacchati, vāyo vāyokāyaŋ anupeti anupagacchati. Ākāsaŋ indriyāni sankamanti. Āsandipañcamā purisā mataŋ ādāya gacchanti. Yāva āļāhanā padāni paññāyanti. Kāpotakāni aţţhīni bhavanti. Bhassantā āhutiyo. Dattupaññattaŋ yadidaŋ dānaŋ . Tesaŋ tucchaŋ musā vilāpo ye keci atthikavādaŋ vadanti. Bāle ca paņđite ca kāyassa bhedā ucchijjanti vinassanti na honti paraŋ maraņā”’ ti? Bhagavaŋmūlakā no, bhante, dhammā …pe… ‘rūpe kho, bhikkhave, sati, rūpaŋ upādāya, rūpaŋ abhinivissa evaŋ diţţhi uppajjati– “natthi dinnaŋ, natthi yiţţhaŋ …pe… kāyassa bhedā ucchijjanti vinassanti na honti paraŋ maraņā” ti. Vedanāya sati …pe… saññāya sati… sankhāresu sati… viññāņe sati viññāņaŋ upādāya, viññāņaŋ abhinivissa evaŋ diţţhi uppajjati– “natthi dinnaŋ, natthi yiţţhaŋ …pe… kāyassa bhedā ucchijjanti vinassanti na honti paraŋ maraņā”’ ti.

‘Taŋ kiŋ maññatha, bhikkhave, rūpaŋ niccaŋ vā aniccaŋ vā’ ti? ‘Aniccaŋ, bhante …pe… api nu taŋ anupādāya evaŋ diţţhi uppajjeyya– “natthi dinnaŋ, natthi yiţţhaŋ …pe… kāyassa bhedā ucchijjanti vinassanti na honti paraŋ maraņā”’ ti? ‘No hetaŋ, bhante’. ‘Vedanā… saññā… sankhārā… viññāņaŋ niccaŋ vā aniccaŋ vā’ ti? ‘Aniccaŋ, bhante …pe… api nu taŋ anupādāya evaŋ diţţhi uppajjeyya– “natthi dinnaŋ, natthi yiţţhaŋ …pe… kāyassa bhedā ucchijjanti vinassanti na honti paraŋ maraņā”’ ti? ‘No hetaŋ, bhante’. ‘Yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā tampi niccaŋ vā aniccaŋ vā’ ti? ‘Aniccaŋ, bhante …pe… api nu taŋ anupādāya evaŋ diţţhi uppajjeyya– “natthi dinnaŋ, natthi yiţţhaŋ …pe… ye keci atthikavādaŋ vadanti; bāle ca paņđite ca kāyassa bhedā ucchijjanti vinassanti na honti paraŋ maraņā”’ ti? ‘No hetaŋ, bhante’.

‘Yato kho, bhikkhave, ariyasāvakassa imesu ca ţhānesu kankhā pahīnā hoti, dukkhepissa kankhā pahīnā hoti …pe… dukkhanirodhagāminiyā paţipadāyapissa (p. 2.171) kankhā pahīnā hoti– ayaŋ vuccati, bhikkhave ariyasāvako sotāpanno avinipātadhammo niyato sambodhiparāyano’ ti. Pañcamaŋ.

6. Karotosuttaŋ
211. Sāvatthinidānaŋ. ‘Kismiŋ nu kho, bhikkhave, sati, kiŋ upādāya, kiŋ abhinivissa evaŋ diţţhi uppajjati– “karoto kārayato chindato chedāpayato pacato pācāpayato socato socāpayato kilamato kilamāpayato phandato phandāpayato pāņamatipātayato adinnaŋ ādiyato sandhiŋ chindato nillopaŋ harato ekāgārikaŋ karoto paripanthe tiţţhato paradāraŋ gacchato musā bhaņato karoto na karīyati pāpaŋ. Khurapariyantena cepi cakkena yo imissā pathaviyā pāņe ekamaŋsakhalaŋ ekamaŋsapuñjaŋ kareyya, natthi tatonidānaŋ pāpaŋ, natthi pāpassa āgamo. Dakkhiņaŋ cepi gangāya tīraŋ gaccheyya; hananto ghātento chindanto chedāpento pacanto pācento, natthi tatonidānaŋ pāpaŋ, natthi pāpassa āgamo. Uttaraŋ cepi gangāya tīraŋ gaccheyya; dadanto dāpento yajanto yajāpento, natthi tatonidānaŋ puññaŋ, natthi puññassa āgamo. Dānena damena saŋyamena saccavajjena natthi puññaŋ natthi puññassa āgamo”’ ti. Bhagavaŋmūlakā no, bhante, dhammā …pe… ‘rūpe kho, bhikkhave, sati, rūpaŋ upādāya, rūpaŋ abhinivissa evaŋ diţţhi uppajjati– “karoto kārayato …pe… natthi puññaŋ natthi puññassa āgamo” ti. Vedanāya sati …pe… saññāya sati… sankhāresu sati… viññāņe sati, viññāņaŋ upādāya, viññāņaŋ abhinivissa evaŋ diţţhi uppajjati– “karoto kārayato …pe… natthi puññaŋ natthi puññassa āgamo”’ ti.

‘Taŋ kiŋ maññatha, bhikkhave, rūpaŋ niccaŋ vā aniccaŋ vā’ ti? ‘Aniccaŋ, bhante …’pe… api nu taŋ anupādāya evaŋ diţţhi uppajjeyya– “karoto …pe… natthi puññaŋ natthi puññassa āgamo’ ti? ‘No hetaŋ, bhante’. ‘Vedanā… saññā… sankhārā… viññāņaŋ niccaŋ vā aniccaŋ vā’ ti? ‘Aniccaŋ, bhante …pe… api nu taŋ anupādāya evaŋ diţţhi uppajjeyya– “karoto kārayato (p. 2.172) …pe… natthi puññaŋ natthi puññassa āgamo”’ ti? ‘No hetaŋ, bhante’. ‘Yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā tampi niccaŋ vā aniccaŋ vā’ ti? ‘Aniccaŋ, bhante …pe… api nu taŋ anupādāya evaŋ diţţhi uppajjeyya– “karoto kārayato …pe… natthi puññaŋ natthi puññassa āgamo”’ ti? ‘No hetaŋ, bhante’.

‘Yato kho, bhikkhave, ariyasāvakassa imesu ca ţhānesu kankhā pahīnā hoti, dukkhepissa kankhā pahīnā hoti …pe… dukkhanirodhagāminiyā paţipadāyapissa kankhā pahīnā hoti– ayaŋ vuccati, bhikkhave, ariyasāvako sotāpanno avinipātadhammo niyato sambodhiparāyano’ ti. Chaţţhaŋ.

7. Hetusuttaŋ
212. Sāvatthinidānaŋ ‘Kismiŋ nu kho, bhikkhave, sati, kiŋ upādāya, kiŋ abhinivissa evaŋ diţţhi uppajjati– “natthi hetu, natthi paccayo sattānaŋ sankilesāya. Ahetū appaccayā sattā sankilissanti. Natthi hetu, natthi paccayo sattānaŋ visuddhiyā. Ahetū appaccayā sattā visujjhanti. Natthi balaŋ natthi vīriyaŋ natthi purisathāmo natthi purisaparakkamo. Sabbe sattā sabbe pāņā sabbe bhūtā sabbe jīvā avasā abalā avīriyā niyatisangatibhāvapariņatā chasvevābhijātīsu sukhadukkhaŋ paţisaŋvedentī”’ ti? Bhagavaŋmūlakā no, bhante, dhammā …pe… ‘rūpe kho, bhikkhave, sati, rūpaŋ upādāya, rūpaŋ abhinivissa evaŋ diţţhi uppajjati– “natthi hetu, natthi paccayo …pe… sukhadukkhaŋ paţisaŋvedentī” ti Vedanāya sati …pe… saññāya sati… sankhāresu sati… viññāņe sati, viññāņaŋ upādāya, viññāņaŋ abhinivissa evaŋ diţţhi uppajjati– “natthi hetu, natthi paccayo …pe… sukhadukkhaŋ paţisaŋvedentī”’ ti.

‘Taŋ kiŋ maññatha, bhikkhave, rūpaŋ niccaŋ vā aniccaŋ vā’ ti? ‘Aniccaŋ, bhante …pe… vipariņāmadhammaŋ, api nu taŋ anupādāya evaŋ diţţhi uppajjeyya– “natthi hetu, natthi paccayo …pe… sukhadukkhaŋ paţisaŋvedentī”’ ti? ‘No hetaŋ, bhante’. ‘Vedanā… saññā… sankhārā… viññāņaŋ niccaŋ vā aniccaŋ vā’ ti? ‘Aniccaŋ, bhante …pe… api nu taŋ anupādāya evaŋ diţţhi uppajjeyya– “natthi hetu, natthi paccayo …pe… sukhadukkhaŋ paţisaŋvedentī”’ ti? ‘No hetaŋ, bhante’. ‘Yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā tampi niccaŋ vā aniccaŋ vā’ ti? ‘Aniccaŋ, bhante …pe… api nu taŋ anupādāya evaŋ diţţhi uppajjeyya– “natthi hetu natthi paccayo …pe… sukhadukkhaŋ paţisaŋvedentī”’ ti? ‘No hetaŋ, bhante’.

‘Yato (p. 2.173) kho, bhikkhave, ariyasāvakassa imesu ca ţhānesu kankhā pahīnā hoti, dukkhepissa kankhā pahīnā hoti …pe… dukkhanirodhagāminiyā paţipadāyapissa kankhā pahīnā hoti– ayaŋ vuccati, bhikkhave, ariyasāvako sotāpanno avinipātadhammo niyato sambodhiparāyano’ ti. Sattamaŋ.

8. Mahādiţţhisuttaŋ
213. Sāvatthinidānaŋ. ‘Kismiŋ nu kho, bhikkhave, sati, kiŋ upādāya, kiŋ abhinivissa evaŋ diţţhi uppajjati– “sattime kāyā akaţā, akaţavidhā, animmitā, animmātā, vañjhā, kūţaţţhā, esikaţţhāyiţţhitā; te na iñjanti, na vipariņamanti, na aññamaññaŋ byābādhenti; nālaŋ aññamaññassa sukhāya vā dukkhāya vā sukhadukkhāya vā. Katame satta? Pathavīkāyo, āpokāyo, tejokāyo, vāyokāyo, sukhe, dukkhe, jīve sattame. Ime satta kāyā akaţā, akaţavidhā, animmitā, animmātā, vañjhā, kūţaţţhā esikaţţhāyiţţhitā; te na iñjanti, na vipariņamanti, na aññamaññaŋ byābādhenti; nālaŋ aññamaññassa sukhāya vā dukkhāya vā sukhadukkhāya vā. Yopi tiņhena satthena sīsaŋ chindati, na sopi kañci jīvitā voropeti; sattannaŋtveva kāyānamantarena satthaŋ vivaramanupavisati . Cuddasa kho panimāni yonipamukhasatasahassāni saţţhi ca satāni cha ca satāni pañca ca kammuno satāni pañca ca kammāni, tīņi ca kammāni kamme ca ađđhakamme ca dvaţţhipaţipadā, dvaţţhantarakappā, chaļābhijātiyo, aţţhapurisabhūmiyo, ekūnapaññāsa ājīvakasate, ekūnapaññāsa paribbājakasate, ekūnapaññāsa nāgavāsasate, vīse indriyasate, tiŋse nirayasate, chattiŋsarajodhātuyo, satta saññīgabbhā, satta asaññīgabbhā, satta nigaņţhigabbhā, satta devā satta mānusā, satta pesācā, satta sarā, satta pavuţā, satta papātā, satta ca papātasatāni, satta supinā, satta supinasatāni, cullāsīti mahākappino satasahassāni, yāni bāle ca paņđite ca sandhāvitvā (p. 2.174) saŋsaritvā dukkhassantaŋ karissanti. Tattha natthi imināhaŋ sīlena vā vatena vā tapena vā brahmacariyena vā aparipakkaŋ vā kammaŋ paripācessāmi; paripakkaŋ vā kammaŋ phussa phussa byantīkarissāmīti hevaŋ natthi doņamite sukhadukkhe pariyantakate saŋsāre, natthi hāyanavađđhane, natthi ukkaŋsāvakaŋse. Seyyathāpi nāma suttaguļe khitte nibbeţhiyamānameva paleti; evameva bāle ca paņđite ca nibbeţhiyamānā sukhadukkhaŋ palentī”’ ti?

Bhagavaŋmūlakā no, bhante, dhammā …pe… ‘rūpe kho, bhikkhave, sati, rūpaŋ upādāya, rūpaŋ abhinivissa evaŋ diţţhi uppajjati– “sattime kāyā akaţā, akaţavidhā …pe… sukhadukkhaŋ palentī” ti. Vedanāya sati …pe… saññāya sati… sankhāresu sati… viññāņe sati, viññāņaŋ upādāya, viññāņaŋ abhinivissa evaŋ diţţhi uppajjati– “sattime kāyā akaţā, akaţavidhā …pe… sukhadukkhaŋ palentī”’ ti. ‘Taŋ kiŋ maññatha, bhikkhave, rūpaŋ niccaŋ vā aniccaŋ vā’ ti? ‘Aniccaŋ, bhante …’pe… ‘yaŋ panāniccaŋ dukkhaŋ vipariņāmadhammaŋ, api nu taŋ anupādāya evaŋ diţţhi uppajjeyya– “sattime kāyā akaţā akaţavidhā …pe… sukhadukkhaŋ palentī”’ ti? ‘No hetaŋ, bhante’. ‘Yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā tampi niccaŋ vā aniccaŋ vā’ ti? ‘Aniccaŋ, bhante …pe… api nu taŋ anupādāya evaŋ diţţhi uppajjeyya– “sattime kāyā akaţā akaţavidhā …pe… nibbeţhiyamānā sukhadukkhaŋ palentī”’ ti? ‘No hetaŋ, bhante’.

‘Yato kho, bhikkhave, ariyasāvakassa imesu ca ţhānesu kankhā pahīnā hoti, dukkhepissa kankhā pahīnā hoti …pe… dukkhanirodhagāminiyā paţipadāyapissa kankhā pahīnā hoti– ayaŋ vuccati, bhikkhave, ariyasāvako sotāpanno avinipātadhammo niyato sambodhiparāyano’ ti. Aţţhamaŋ.

9. Sassatadiţţhisuttaŋ
214. Sāvatthinidānaŋ. ‘Kismiŋ nu kho, bhikkhave, sati, kiŋ upādāya, kiŋ abhinivissa evaŋ diţţhi uppajjati– “sassato loko”’ ti? Bhagavaŋmūlakā no, bhante, dhammā …pe… ‘rūpe kho, bhikkhave, sati, rūpaŋ upādāya, rūpaŋ abhinivissa evaŋ diţţhi uppajjati– “sassato loko” ti. Vedanāya sati …pe… saññāya sati… sankhāresu sati… viññāņe (p. 2.175) sati, viññāņaŋ upādāya, viññāņaŋ abhinivissa evaŋ diţţhi uppajjati– “sassato loko”’ ti.

‘Taŋ kiŋ maññatha, bhikkhave, rūpaŋ niccaŋ vā aniccaŋ vā’ ti? ‘Aniccaŋ, bhante …’pe… vipariņāmadhammaŋ, api nu taŋ anupādāya evaŋ diţţhi uppajjeyya– “sassato loko” ti? ‘No hetaŋ, bhante’. ‘Vedanā saññā… sankhārā… viññāņaŋ niccaŋ vā aniccaŋ vā’ ti? ‘Aniccaŋ, bhante …pe… api nu taŋ anupādāya evaŋ diţţhi uppajjeyya– “sassato loko”’ ti? ‘No hetaŋ, bhante’. ‘Yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā tampi niccaŋ vā aniccaŋ vā’ ti? ‘Aniccaŋ, bhante’. ‘Yaŋ panāniccaŋ dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ vipariņāmadhammaŋ, api nu taŋ anupādāya evaŋ diţţhi uppajjeyya– “sassato loko”’ ti? ‘No hetaŋ, bhante’.

‘Yato kho, bhikkhave, ariyasāvakassa imesu ca ţhānesu kankhā pahīnā hoti, dukkhepissa kankhā pahīnā hoti …pe… dukkhanirodhagāminiyā paţipadāyapissa kankhā pahīnā hoti– ayaŋ vuccati, bhikkhave, ariyasāvako sotāpanno avinipātadhammo niyato sambodhiparāyano’ ti. Navamaŋ.

10. Asassatadiţţhisuttaŋ
215. Sāvatthinidānaŋ ‘Kismiŋ nu kho, bhikkhave, sati, kiŋ upādāya, kiŋ abhinivissa evaŋ diţţhi uppajjati– “asassato loko”’ ti? Bhagavaŋmūlakā no, bhante, dhammā …pe… ‘rūpe kho, bhikkhave, sati …pe… viññāņaŋ niccaŋ vā aniccaŋ vā’ ti? ‘Aniccaŋ, bhante …’pe… api nu taŋ anupādāya evaŋ diţţhi uppajjeyya– asassato lokoti? ‘No hetaŋ, bhante’. ‘Yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā tampi niccaŋ vā aniccaŋ vā’ ti? ‘Aniccaŋ, bhante …pe… api nu taŋ anupādāya evaŋ diţţhi uppajjeyya– “asassato loko”’ ti? ‘No hetaŋ, bhante’.

‘Yato kho, bhikkhave, ariyasāvakassa imesu ca ţhānesu kankhā pahīnā hoti, dukkhepissa kankhā pahīnā hoti …pe… dukkhanirodhagāminiyā paţipadāyapissa kankhā pahīnā hoti– ayaŋ vuccati, bhikkhave, ariyasāvako sotāpanno avinipātadhammo niyato sambodhiparāyano’ ti. Dasamaŋ.

11. Antavāsuttaŋ
216. Sāvatthinidānaŋ (p. 2.176) ‘Kismiŋ nu kho, bhikkhave, sati, kiŋ upādāya, kiŋ abhinivissa evaŋ diţţhi uppajjati– “antavā loko”’ ti? Bhagavaŋmūlakā no, bhante, dhammā …pe… niyato sambodhiparāyano’ ti. Ekādasamaŋ.

12. Anantavāsuttaŋ
217. Sāvatthinidānaŋ ‘Kismiŋ nu kho, bhikkhave, sati, kiŋ upādāya, kiŋ abhinivissa evaŋ diţţhi uppajjati– “anantavā loko”’ ti? Bhagavaŋmūlakā no, bhante, dhammā …pe… niyato sambodhiparāyano’ ti. Dvādasamaŋ.

13. Taŋjīvaŋtaŋsarīraŋsuttaŋ
218. Sāvatthinidānaŋ. ‘Kismiŋ nu kho, bhikkhave, sati, kiŋ upādāya, kiŋ abhinivissa evaŋ diţţhi uppajjati– “taŋ jīvaŋ taŋ sarīran”’ ti? Bhagavaŋmūlakā no, bhante, dhammā …pe… niyato sambodhiparāyano’ ti. Terasamaŋ.

14. Aññaŋjīvaŋ-aññaŋsarīraŋsuttaŋ
219. Sāvatthinidānaŋ. ‘Kismiŋ nu kho, bhikkhave, sati, kiŋ upādāya, kiŋ abhinivissa evaŋ diţţhi uppajjati– “aññaŋ jīvaŋ aññaŋ sarīran”’ ti? Bhagavaŋmūlakā no, bhante, dhammā …pe… niyato sambodhiparāyano’ ti. Cuddasamaŋ.

15. Hotitathāgatosuttaŋ
220. Sāvatthinidānaŋ. ‘Kismiŋ nu kho bhikkhave, sati, kiŋ upādāya, kiŋ abhinivissa evaŋ diţţhi uppajjati– “hoti tathāgato paraŋ maraņā”’ ti? Bhagavaŋmūlakā no, bhante, dhammā …pe… niyato sambodhiparāyano’ ti. Pannarasamaŋ.

16. Nahotitathāgatosuttaŋ
221. Sāvatthinidānaŋ. ‘Kismiŋ nu kho, bhikkhave, sati, kiŋ upādāya, kiŋ abhinivissa evaŋ diţţhi uppajjati– “na hoti tathāgato paraŋ maraņā”’ ti? Bhagavaŋmūlakā no, bhante, dhammā …pe… niyato sambodhiparāyano’ ti. Soļasamaŋ.

17. Hoticanacahotitathāgatosuttaŋ
222. Sāvatthinidānaŋ (p. 2.177) ‘Kismiŋ nu kho, bhikkhave, sati, kiŋ upādāya kiŋ abhinivissa evaŋ diţţhi uppajjati– “hoti ca na ca hoti tathāgato paraŋ maraņā”’ ti? Bhagavaŋmūlakā no, bhante, dhammā …pe… niyato sambodhiparāyano’ ti. Sattarasamaŋ.

18. Nevahotinanahotitathāgatosuttaŋ
223. Sāvatthinidānaŋ ‘Kismiŋ nu kho, bhikkhave, sati, kiŋ upādāya, kiŋ abhinivissa evaŋ diţţhi uppajjati– “neva hoti, na na hoti tathāgato paraŋ maraņā”’ ti? Bhagavaŋmūlakā no, bhante, dhammā …pe… ‘rūpe kho, bhikkhave, sati, rūpaŋ upādāya, rūpaŋ abhinivissa evaŋ diţţhi uppajjati– “neva hoti, na na hoti tathāgato paraŋ maraņā” ti …pe….

‘Taŋ kiŋ maññatha, bhikkhave, rūpaŋ niccaŋ vā aniccaŋ vā’ ti? ‘Aniccaŋ, bhante …’pe… vipariņāmadhammaŋ, api nu taŋ anupādāya evaŋ diţţhi uppajjeyya– “neva hoti, na na hoti tathāgato paraŋ maraņā’ ti? ‘No hetaŋ, bhante’. ‘Yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā tampi niccaŋ vā aniccaŋ vā’ ti? ‘Aniccaŋ, bhante’. ‘Yaŋ panāniccaŋ dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ vipariņāmadhammaŋ, api nu taŋ anupādāya evaŋ diţţhi uppajjeyya– “neva hoti, na na hoti tathāgato paraŋ maraņā”’ ti? ‘No hetaŋ, bhante’.

‘Yato kho, bhikkhave, ariyasāvakassa imesu ca ţhānesu kankhā pahīnā hoti, dukkhepissa kankhā pahīnā hoti, dukkhasamudayepissa kankhā pahīnā hoti, dukkhanirodhepissa kankhā pahīnā hoti, dukkhanirodhagāminiyā paţipadāyapissa kankhā pahīnā hoti– ayaŋ vuccati, bhikkhave, ariyasāvako sotāpanno avinipātadhammo niyato sambodhiparāyano’ ti. Aţţhārasamaŋ

Sotāpattivaggo.

Aţţhārasaveyyākaraņaŋ niţţhitaŋ.

Tassuddānaŋ–

Vātaŋ (p. 2.178) etaŋ mama, so attā no ca me siyā;

Natthi karoto hetu ca, mahādiţţhena aţţhamaŋ.

Sassato loko ca, asassato ca antavā ca;

Anantavā ca taŋ jīvaŋ taŋ sarīranti.

Aññaŋ jīvaŋ aññaŋ sarīranti ca.

Hoti tathāgato paraŋ maraņāti;

Na hoti tathāgato paraŋ maraņāti.

Neva hoti na na hoti tathāgato paraŋ maraņāti.

2. Dutiyagamanavaggo

1. Vātasuttaŋ
224. Sāvatthinidānaŋ ‘Kismiŋ nu kho, bhikkhave, sati, kiŋ upādāya, kiŋ abhinivissa evaŋ diţţhi uppajjati– “na vātā vāyanti, na najjo sandanti, na gabbhiniyo vijāyanti, na candimasūriyā udenti vā apenti vā, esikaţţhāyiţţhitā”’ ti? Bhagavaŋmūlakā no, bhante, dhammā …pe… ‘rūpe kho, bhikkhave, sati, rūpaŋ upādāya, rūpaŋ abhinivissa evaŋ diţţhi uppajjati– “na vātā vāyanti …pe… esikaţţhāyiţţhitā” ti. Vedanāya sati …pe… saññāya sati …pe… sankhāresu sati… viññāņe sati, viññāņaŋ upādāya, viññāņaŋ abhinivissa evaŋ diţţhi uppajjati– “na vātā vāyanti …pe… esikaţţhāyiţţhitā”’ ti.

‘Taŋ kiŋ maññatha, bhikkhave, rūpaŋ niccaŋ vā aniccaŋ vā’ ti? ‘Aniccaŋ bhante …’pe… vipariņāmadhammaŋ, api nu taŋ anupādāya evaŋ diţţhi uppajjeyya– na vātā vāyanti …pe… esikaţţhāyiţţhitā’ ti? ‘No hetaŋ, bhante’. ‘Iti kho, bhikkhave, dukkhe sati, dukkhaŋ upādāya, dukkhaŋ abhinivissa evaŋ diţţhi uppajjati – “na vātā vāyanti …pe… esikaţţhāyiţţhitā”’ ti. ‘Vedanā… saññā… sankhārā… viññāņaŋ niccaŋ vā aniccaŋ vā’ ti? ‘Aniccaŋ, bhante …’pe… vipariņāmadhammaŋ, api nu taŋ anupādāya evaŋ diţţhi uppajjeyya “na vātā vāyanti …pe… esikaţţhāyiţţhitā”’ ti? ‘No hetaŋ, bhante’. ‘Iti kho, bhikkhave, dukkhe sati, dukkhaŋ upādāya, dukkhaŋ abhinivissa evaŋ diţţhi uppajjeyya– “na vātā vāyanti, na najjo sandanti, na gabbhiniyo vijāyanti, na candimasūriyā udenti vā apenti vā, esikaţţhāyiţţhitā”’ ti. Paţhamaŋ.

225-240. (purimavagge viya aţţhārasa veyyākaraņāni vitthāretabbānīti (p. 2.179) ) Sattarasamaŋ.

18. Nevahotinanahotisuttaŋ
241. Sāvatthinidānaŋ. ‘Kismiŋ nu kho, bhikkhave, sati, kiŋ upādāya, kiŋ abhinivissa evaŋ diţţhi uppajjati– “neva hoti na na hoti tathāgato paraŋ maraņā”’ ti? Bhagavaŋmūlakā no, bhante, dhammā …pe… ‘rūpe kho, bhikkhave, sati, rūpaŋ upādāya, rūpaŋ abhinivissa evaŋ diţţhi uppajjati– “neva hoti, na na hoti tathāgato paraŋ maraņā” ti. Vedanāya sati… saññāya sati… sankhāresu sati… viññāņe sati, viññāņaŋ upādāya, viññāņaŋ abhinivissa evaŋ diţţhi uppajjati– “neva hoti, na na hoti tathāgato paraŋ maraņā”’ ti.

‘Taŋ kiŋ maññatha, bhikkhave, rūpaŋ niccaŋ vā aniccaŋ vā’ ti? ‘Aniccaŋ, bhante …’pe… vipariņāmadhammaŋ, api nu taŋ anupādāya evaŋ diţţhi uppajjeyya– “neva hoti, na na hoti tathāgato paraŋ maraņā”’ ti? ‘No hetaŋ, bhante’. ‘Iti kho, bhikkhave, dukkhe sati, dukkhaŋ upādāya, dukkhaŋ abhinivissa evaŋ diţţhi uppajjati– “neva hoti, na na hoti tathāgato paraŋ maraņā”’ ti. ‘Vedanā… saññā sankhārā… viññāņaŋ niccaŋ vā aniccaŋ vā’ ti? ‘Aniccaŋ, bhante …’pe… vipariņāmadhammaŋ, api nu taŋ anupādāya evaŋ diţţhi uppajjeyya– “neva hoti, na na hoti tathāgato paraŋ maraņā”’ ti? ‘No hetaŋ, bhante’. ‘Iti kho, bhikkhave, dukkhe sati, dukkhaŋ upādāya dukkhaŋ abhinivissa evaŋ diţţhi uppajjati – “neva hoti, na na hoti tathāgato paraŋ maraņā”’ ti. Aţţhārasamaŋ.

19. Rūpī-attāsuttaŋ
242. Sāvatthinidānaŋ. ‘Kismiŋ nu kho, bhikkhave, sati, kiŋ upādāya kiŋ abhinivissa evaŋ diţţhi uppajjati– “rūpī attā hoti, arogo paraŋ maraņā”’ ti? Bhagavaŋmūlakā no, bhante, dhammā …pe… ‘rūpe kho, bhikkhave, sati, rūpaŋ upādāya, rūpaŋ abhinivissa evaŋ diţţhi uppajjati– “rūpī attā hoti, arogo paraŋ maraņā” ti. Vedanāya sati …pe… saññāya sati… sankhāresu sati… viññāņe sati, viññāņaŋ upādāya, viññāņaŋ abhinivissa evaŋ diţţhi uppajjati– “rūpī attā hoti, arogo paraŋ maraņā”’ ti.

‘Taŋ (p. 2.180) kiŋ maññatha, bhikkhave, rūpaŋ niccaŋ vā aniccaŋ vā’ ti? ‘Aniccaŋ, bhante …’pe… vipariņāmadhammaŋ, api nu taŋ anupādāya evaŋ diţţhi uppajjeyya– “rūpī attā hoti, arogo paraŋ maraņā”’ ti? ‘No hetaŋ, bhante’. ‘Iti kho, bhikkhave, dukkhe sati, dukkhaŋ upādāya, dukkhaŋ abhinivissa evaŋ diţţhi uppajjati– “rūpī attā hoti, arogo paraŋ maraņā”’ ti? ‘Vedanā …pe… ‘no hetaŋ, bhante’. ‘Iti kho, bhikkhave, dukkhe sati, dukkhaŋ upādāya, dukkhaŋ abhinivissa evaŋ diţţhi uppajjati– “rūpī attā hoti, arogo paraŋ maraņā”’ ti. Ekūnavīsatimaŋ.

20. Arūpī-attāsuttaŋ
243. Sāvatthinidānaŋ. ‘Kismiŋ nu kho, bhikkhave, sati, kiŋ upādāya, kiŋ abhinivissa evaŋ diţţhi uppajjati– “arūpī attā hoti arogo paraŋ maraņā”’ ti? (peyyālo) vīsatimaŋ.

21. Rūpīca-arūpīca-attāsuttaŋ
244. Sāvatthinidānaŋ. ‘Rūpī ca arūpī ca attā hoti arogo paraŋ maraņā’ ti …pe…. Ekavīsatimaŋ.

22. Nevarūpīnārūpī-attāsuttaŋ
245. ‘Neva rūpī nārūpī attā hoti arogo paraŋ maraņā’ ti …pe…. Bāvīsatimaŋ.

23. Ekantasukhīsuttaŋ
246. ‘Ekantasukhī attā hoti arogo paraŋ maraņā’ ti …pe…. Tevīsatimaŋ.

24. Ekantadukkhīsuttaŋ
247. ‘Ekantadukkhī attā hoti arogo paraŋ maraņā’ ti …pe…. Catuvīsatimaŋ.

25. Sukhadukkhīsuttaŋ
248. ‘Sukhadukkhī attā hoti arogo paraŋ maraņā’ ti …pe…. Pañcavīsatimaŋ.

26. Adukkhamasukhīsuttaŋ
249. ‘Adukkhamasukhī (p. 2.181) attā hoti arogo paraŋ maraņā’ ti? Bhagavaŋmūlakā no, bhante, dhammā …pe… ‘rūpe kho, bhikkhave, sati, rūpaŋ upādāya, rūpaŋ abhinivissa evaŋ diţţhi uppajjati– “adukkhamasukhī attā hoti arogo paraŋ maraņā” ti. Vedanāya sati… saññāya sati… sankhāresu sati… viññāņe sati, viññāņaŋ upādāya, viññāņaŋ abhinivissa evaŋ diţţhi uppajjati– “adukkhamasukhī attā hoti arogo paraŋ maraņā”’ ti.

‘Taŋ kiŋ maññatha, bhikkhave, rūpaŋ niccaŋ vā aniccaŋ vā’ ti? ‘Aniccaŋ, bhante …’pe… vipariņāmadhammaŋ, api nu taŋ anupādāya evaŋ diţţhi uppajjeyya– “adukkhamasukhī attā hoti arogo paraŋ maraņā”’ ti? ‘No hetaŋ, bhante’. ‘Iti kho, bhikkhave, dukkhe sati, dukkhaŋ upādāya, dukkhaŋ abhinivissa evaŋ diţţhi uppajjati– “adukkhamasukhī attā hoti arogo paraŋ maraņā”’ ti. ‘Vedanā… saññā… sankhārā… viññāņaŋ niccaŋ vā aniccaŋ vā’ ti? ‘Aniccaŋ, bhante …’pe… vipariņāmadhammaŋ, api nu taŋ anupādāya evaŋ diţţhi uppajjeyya– “adukkhamasukhī attā hoti arogo paraŋ maraņā”’ ti? ‘No hetaŋ, bhante’. ‘Iti kho, bhikkhave dukkhe sati, dukkhaŋ upādāya, dukkhaŋ abhinivissa evaŋ diţţhi uppajjati– “adukkhamasukhī attā hoti arogo paraŋ maraņā”’ ti. Chabbīsatimaŋ.

Dutiyapeyyālo.

Tassuddānaŋ–

Vātaŋ etaŋ mama so, attā no ca me siyā;

Natthi karoto hetu ca, mahādiţţhena aţţhamaŋ.

Sassato asassato ceva, antānantavā ca vuccati;

Taŋ jīvaŋ aññaŋ jīvañca, tathāgatena cattāro.

Rūpī attā hoti, arūpī ca attā hoti;

Rūpī ca arūpī ca attā hoti.

Neva rūpī nārūpī attā hoti, ekantasukhī attā hoti.

Ekantadukkhī attā hoti, sukhadukkhī attā hoti;

Adukkhamasukhī attā hoti, arogo paraŋ maraņāti.

Ime chabbīsati suttā, dutiyavārena desitā.

3. Tatiyagamanavaggo

1. Navātasuttaŋ
250. Sāvatthinidānaŋ (p. 2.182) ‘Kismiŋ nu kho, bhikkhave, sati, kiŋ upādāya, kiŋ abhinivissa evaŋ diţţhi uppajjati– “na vātā vāyanti, na najjo sandanti, na gabbhiniyo vijāyanti, na candimasūriyā udenti vā apenti vā esikaţţhāyiţţhitā”’ ti? Bhagavaŋmūlakā no, bhante, dhammā …pe….

‘Rūpe kho, bhikkhave, sati, rūpaŋ upādāya, rūpaŋ abhinivissa evaŋ diţţhi uppajjati– na vātā vāyanti …pe… vedanāya sati… saññāya sati… sankhāresu sati… viññāņe sati, viññāņaŋ upādāya, viññāņaŋ abhinivissa evaŋ diţţhi uppajjati– “na vātā vāyanti …pe… esikaţţhāyiţţhitā”’ ti.

‘Taŋ kiŋ maññatha, bhikkhave, rūpaŋ niccaŋ vā aniccaŋ vā’ ti? ‘Aniccaŋ, bhante …’pe… vipariņāmadhammaŋ, api nu taŋ anupādāya evaŋ diţţhi uppajjeyya– “na vātā vāyanti …pe… esikaţţhāyiţţhitā”’ ti? ‘No hetaŋ, bhante’. ‘Iti kho, bhikkhave, yadaniccaŋ taŋ dukkhaŋ. Tasmiŋ sati, tadupādāya, evaŋ diţţhi uppajjati– “na vātā vāyanti, na najjo sandanti, na gabbhiniyo vijāyanti, na candimasūriyā udenti vā apenti vā esikaţţhāyiţţhitā”’ ti. ‘Vedanā… saññā… sankhārā… viññāņaŋ niccaŋ vā aniccaŋ vā’ ti? ‘Aniccaŋ bhante …’pe… vipariņāmadhammaŋ, api nu taŋ anupādāya evaŋ diţţhi uppajjeyya– “na vātā vāyanti …pe… esikaţţhāyiţţhitā”’ ti? ‘No hetaŋ, bhante’. ‘Iti kho, bhikkhave, yadaniccaŋ taŋ dukkhaŋ. Tasmiŋ sati, tadupādāya evaŋ diţţhi uppajjati– “na vātā vāyanti …pe… esikaţţhāyiţţhitā”’ ti. Paţhamaŋ.

251-274. (dutiyavagge viya catuvīsati suttāni pūretabbāni.) Pañcavīsatimaŋ.

26. Adukkhamasukhīsuttaŋ
275. Sāvatthinidānaŋ ‘Kismiŋ nu kho, bhikkhave, sati, kiŋ upādāya, kiŋ abhinivissa evaŋ diţţhi uppajjati– “adukkhamasukhī attā hoti arogo paraŋ maraņā”’ ti? Bhagavaŋmūlakā no, bhante, dhammā …pe….

‘Rūpe kho, bhikkhave, sati, rūpaŋ upādāya, rūpaŋ abhinivissa evaŋ diţţhi uppajjati– “adukkhamasukhī attā hoti arogo paraŋ maraņā” ti. Vedanāya sati (p. 2.183) …pe… saññāya sati… sankhāresu sati… viññāņe sati, viññāņaŋ upādāya, viññāņaŋ abhinivissa evaŋ diţţhi uppajjati– “adukkhamasukhī attā hoti, arogo paraŋ maraņā”’ ti.

‘Taŋ kiŋ maññatha, bhikkhave, rūpaŋ niccaŋ vā aniccaŋ vā’ ti? ‘Aniccaŋ, bhante …’pe… vipariņāmadhammaŋ, api nu taŋ anupādāya evaŋ diţţhi uppajjeyya– “adukkhamasukhī attā hoti arogo paraŋ maraņā”’ ti? ‘No hetaŋ, bhante’. ‘Iti kho, bhikkhave, yadaniccaŋ taŋ dukkhaŋ. Tasmiŋ sati, tadupādāya evaŋ diţţhi uppajjati– “adukkhamasukhī attā hoti arogo paraŋ maraņā”’ ti. ‘Vedanā …pe… saññā… sankhārā… viññāņaŋ niccaŋ vā aniccaŋ vā’ ti? ‘Aniccaŋ, bhante …’pe… vipariņāmadhammaŋ api nu taŋ anupādāya evaŋ diţţhi uppajjeyya– “adukkhamasukhī attā hoti, arogo paraŋ maraņā”’ ti? ‘No hetaŋ, bhante’. ‘Iti kho, bhikkhave, yadaniccaŋ taŋ dukkhaŋ. Tasmiŋ sati, tadupādāya evaŋ diţţhi uppajjati– “adukkhamasukhī attā hoti arogo paraŋ maraņā”’ ti. Chabbīsatimaŋ.

Tatiyapeyyālo.

4. Catutthagamanavaggo

1. Navātasuttaŋ
276. Sāvatthinidānaŋ ‘Kismiŋ nu kho, bhikkhave, sati kiŋ upādāya, kiŋ abhinivissa evaŋ diţţhi uppajjati– “na vātā vāyanti, na najjo sandanti na gabbhiniyo vijāyanti, na candimasūriyā udenti vā apenti vā esikaţţhāyiţţhitā”’ ti? Bhagavaŋmūlakā no, bhante, dhammā …pe….

‘Rūpe kho, bhikkhave, sati, rūpaŋ upādāya, rūpaŋ abhinivissa evaŋ diţţhi uppajjati– “na vātā vāyanti …pe… esikaţţhāyiţţhitā” ti. Vedanāya sati …pe… saññāya sati… sankhāresu sati… viññāņe sati, viññāņaŋ upādāya, viññāņaŋ abhinivissa evaŋ diţţhi uppajjati– “na vātā vāyanti …pe… esikaţţhāyiţţhitā”’ ti. ‘Taŋ kiŋ maññatha, bhikkhave, rūpaŋ niccaŋ vā aniccaŋ vā’ ti? ‘Aniccaŋ, bhante’. ‘Yaŋ panāniccaŋ, dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ vipariņāmadhammaŋ, kallaŋ nu taŋ samanupassituŋ– “etaŋ mama, esohamasmi, eso me attā”’ ti? ‘No hetaŋ, bhante’. ‘Vedanā (p. 2.184) saññā… sankhārā… viññāņaŋ niccaŋ vā aniccaŋ vā’ ti? ‘Aniccaŋ, bhante’. ‘Yaŋ panāniccaŋ, dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ vipariņāmadhammaŋ, kallaŋ nu taŋ samanupassituŋ– “etaŋ mama, esohamasmi, eso me attā”’ ti? ‘No hetaŋ, bhante’.

‘Tasmātiha bhikkhave, yaŋ kiñci rūpaŋ atītānāgatapaccuppannaŋ ajjhattaŋ vā bahiddhā vā, oļārikaŋ vā sukhumaŋ vā hīnaŋ vā paņītaŋ vā yaŋ dūre santike vā, sabbaŋ rūpaŋ– “netaŋ mama nesohamasmi, na meso attā” ti evametaŋ yathābhūtaŋ sammappaññāya daţţhabbaŋ. Yā kāci vedanā… yā kāci saññā… ye keci sankhārā… yaŋ kiñci viññāņaŋ atītānāgatapaccuppannaŋ ajjhattaŋ vā bahiddhā vā oļārikaŋ vā sukhumaŋ vā hīnaŋ vā paņītaŋ vā yaŋ dūre santike vā, sabbaŋ viññāņaŋ– “netaŋ mama, nesohamasmi, na meso attā” ti evametaŋ yathābhūtaŋ sammappaññāya daţţhabbaŋ.

‘Evaŋ passaŋ …pe… nāparaŋ itthattāyāti pajānātī’ ti. Paţhamaŋ.

277-300. (dutiyavagge viya catuvīsati suttāni pūretabbāni.) Pañcavīsatimaŋ.

26. Adukkhamasukhīsuttaŋ
301. Sāvatthinidānaŋ. ‘Kismiŋ nu kho, bhikkhave, sati, kiŋ upādāya, kiŋ abhinivissa evaŋ diţţhi uppajjati– “adukkhamasukhī attā hoti, arogo paraŋ maraņā”’ ti? Bhagavaŋmūlakā no, bhante, dhammā …pe….

‘Rūpe kho, bhikkhave, sati, rūpaŋ upādāya, rūpaŋ abhinivissa evaŋ diţţhi uppajjati– “adukkhamasukhī attā hoti, arogo paraŋ maraņā” ti. Vedanāya sati… saññāya sati… sankhāresu sati… viññāņe sati, viññāņaŋ upādāya, viññāņaŋ abhinivissa evaŋ diţţhi uppajjati– “adukkhamasukhī attā hoti, arogo paraŋ maraņā”’ ti.

‘Taŋ kiŋ maññatha, bhikkhave, rūpaŋ niccaŋ vā aniccaŋ vā’ ti? ‘Aniccaŋ, bhante’ ‘Yaŋ panāniccaŋ, dukkhaŋ vā taŋ sukhaŋ vā’ ti? ‘Dukkhaŋ, bhante . ‘Yaŋ panāniccaŋ dukkhaŋ vipariņāmadhammaŋ, kallaŋ nu taŋ samanupassituŋ– “etaŋ mama, esohamasmi, eso me attā”’ ti? ‘No hetaŋ, bhante’. ‘Vedanā… saññā… sankhārā… viññāņaŋ niccaŋ vā aniccaŋ vā’ ti? ‘Aniccaŋ, bhante’. ‘Yaŋ panāniccaŋ dukkhaŋ vā taŋ sukhaŋ vā’ ti? ‘Dukkhaŋ, bhante’. ‘Yaŋ panāniccaŋ dukkhaŋ (p. 2.185) vipariņāmadhammaŋ, kallaŋ nu taŋ samanupassituŋ– “etaŋ mama, esohamasmi, eso me attā”’ ti? ‘No hetaŋ, bhante’.

‘Tasmātiha, bhikkhave, yaŋ kiñci rūpaŋ atītānāgatapaccuppannaŋ ajjhattaŋ vā bahiddhā vā oļārikaŋ vā sukhumaŋ vā hīnaŋ vā paņītaŋ vā yaŋ dūre santike vā, sabbaŋ rūpaŋ– “netaŋ mama, nesohamasmi, na meso attā” ti evametaŋ yathābhūtaŋ sammappaññāya daţţhabbaŋ. Yā kāci vedanā… yā kāci saññā… ye keci sankhārā… yaŋ kiñci viññāņaŋ atītānāgatapaccuppannaŋ ajjhattaŋ vā bahiddhā vā, oļārikaŋ vā sukhumaŋ vā hīnaŋ vā paņītaŋ vā yaŋ dūre santike vā, sabbaŋ viññāņaŋ – “netaŋ mama, nesohamasmi, na meso attā”’ ti evametaŋ yathābhūtaŋ sammappaññāya daţţhabbaŋ.

‘Evaŋ passaŋ, bhikkhave, sutavā ariyasāvako rūpasmimpi nibbindati, vedanāyapi nibbindati, saññāyapi nibbindati, sankhāresupi nibbindati, viññāņasmimpi nibbindati. Nibbindaŋ virajjati; virāgā vimuccati. Vimuttasmiŋ vimuttamiti ñāņaŋ hoti. “Khīņā jāti, vusitaŋ brahmacariyaŋ, kataŋ karaņīyaŋ nāparaŋ itthattāyā” ti pajānātī’ ti. Chabbīsatimaŋ.

Tassuddānaŋ–


Purimagamane aţţhārasa veyyākaraņā;


Dutiyagamane chabbīsaŋ vitthāretabbāni.


Tatiyagamane chabbīsaŋ vitthāretabbāni;


Catutthagamane chabbīsaŋ vitthāretabbāni.

Diţţhisaŋyuttaŋ samattaŋ.

4. Okkantasaŋyuttaŋ

1. Cakkhusuttaŋ
302. Sāvatthinidānaŋ (p. 2.186) ‘Cakkhuŋ, bhikkhave, aniccaŋ vipariņāmi aññathābhāvi; sotaŋ aniccaŋ vipariņāmi aññathābhāvi; ghānaŋ aniccaŋ vipariņāmi aññathābhāvi; jivhā aniccā vipariņāmī aññathābhāvī; kāyo anicco vipariņāmī aññathābhāvī; mano anicco vipariņāmī aññathābhāvī. Yo, bhikkhave, ime dhamme evaŋ saddahati adhimuccati– ayaŋ vuccati saddhānusārī, okkanto sammattaniyāmaŋ, sappurisabhūmiŋ okkanto, vītivatto puthujjanabhūmiŋ; abhabbo taŋ kammaŋ kātuŋ, yaŋ kammaŋ katvā nirayaŋ vā tiracchānayoniŋ vā pettivisayaŋ vā upapajjeyya; abhabbo ca tāva kālaŋ kātuŋ yāva na sotāpattiphalaŋ sacchikaroti’.

‘Yassa kho, bhikkhave, ime dhammā evaŋ paññāya mattaso nijjhānaŋ khamanti, ayaŋ vuccati – “dhammānusārī, okkanto sammattaniyāmaŋ, sappurisabhūmiŋ okkanto, vītivatto puthujjanabhūmiŋ; abhabbo taŋ kammaŋ kātuŋ, yaŋ kammaŋ katvā nirayaŋ vā tiracchānayoniŋ vā pettivisayaŋ vā upapajjeyya; abhabbo ca tāva kālaŋ kātuŋ yāva na sotāpattiphalaŋ sacchikaroti”. Yo, bhikkhave, ime dhamme evaŋ pajānāti evaŋ passati, ayaŋ vuccati– “sotāpanno avinipātadhammo niyato sambodhiparāyano”’ ti. Paţhamaŋ.

2. Rūpasuttaŋ
303. Sāvatthinidānaŋ. ‘Rūpā, bhikkhave, aniccā vipariņāmino aññathābhāvino; saddā aniccā vipariņāmino aññathābhāvino; gandhā aniccā vipariņāmino aññathābhāvino rasā aniccā vipariņāmino aññathābhāvino; phoţţhabbā aniccā vipariņāmino aññathābhāvino; dhammā aniccā vipariņāmino aññathābhāvino. Yo bhikkhave, ime dhamme evaŋ saddahati adhimuccati, ayaŋ vuccati saddhānusārī, okkanto sammattaniyāmaŋ, sappurisabhūmiŋ okkanto, vītivatto puthujjanabhūmiŋ; abhabbo taŋ kammaŋ kātuŋ, yaŋ kammaŋ katvā nirayaŋ vā tiracchānayoniŋ vā pettivisayaŋ (p. 2.187) vā upapajjeyya; abhabbo ca tāva kālaŋ kātuŋ yāva na sotāpattiphalaŋ sacchikaroti’.

‘Yassa kho, bhikkhave, ime dhammā evaŋ paññāya mattaso nijjhānaŋ khamanti, ayaŋ vuccati – “dhammānusārī, okkanto sammattaniyāmaŋ, sappurisabhūmiŋ okkanto, vītivatto puthujjanabhūmiŋ; abhabbo taŋ kammaŋ kātuŋ, yaŋ kammaŋ katvā nirayaŋ vā tiracchānayoniŋ vā pettivisayaŋ vā upapajjeyya; abhabbo ca tāva kālaŋ kātuŋ yāva na sotāpattiphalaŋ sacchikaroti”. Yo, bhikkhave, ime dhamme evaŋ pajānāti evaŋ passati, ayaŋ vuccati– “sotāpanno avinipātadhammo niyato sambodhiparāyano”’ ti. Dutiyaŋ.

3. Viññāņasuttaŋ
304. Sāvatthinidānaŋ. ‘Cakkhuviññāņaŋ, bhikkhave, aniccaŋ vipariņāmi aññathābhāvi; sotaviññāņaŋ… ghānaviññāņaŋ… jivhāviññāņaŋ… kāyaviññāņaŋ… manoviññāņaŋ aniccaŋ vipariņāmi aññathābhāvi. Yo bhikkhave …pe… sambodhiparāyano’ ti. Tatiyaŋ.

4. Samphassasuttaŋ
305. Sāvatthinidānaŋ. ‘Cakkhusamphasso, bhikkhave, anicco vipariņāmī aññathābhāvī sotasamphasso… ghānasamphasso… jivhāsamphasso… kāyasamphasso… manosamphasso anicco vipariņāmī aññathābhāvī. Yo, bhikkhave, ime dhamme evaŋ saddahati adhimuccati, ayaŋ vuccati “saddhānusārī …pe… sambodhiparāyano”’ ti. Catutthaŋ.

5. Samphassajāsuttaŋ
306. Sāvatthinidānaŋ ‘Cakkhusamphassajā, bhikkhave, vedanā aniccā vipariņāmī aññathābhāvī; sotasamphassajā vedanā …pe… ghānasamphassajā vedanā …pe… jivhāsamphassajā vedanā …pe… kāyasamphassajā vedanā …pe… manosamphassajā vedanā aniccā vipariņāmī aññathābhāvī. Yo, bhikkhave, ime dhamme evaŋ saddahati adhimuccati, ayaŋ vuccati “saddhānusārī …pe… sambodhiparāyano”’ ti. Pañcamaŋ.

6. Rūpasaññāsuttaŋ
307. Sāvatthinidānaŋ (p. 2.188) ‘Rūpasaññā, bhikkhave, aniccā vipariņāmī aññathābhāvī; saddasaññā… gandhasaññā… rasasaññā… phoţţhabbasaññā… dhammasaññā aniccā vipariņāmī aññathābhāvī. Yo, bhikkhave, ime dhamme evaŋ saddahati adhimuccati, ayaŋ vuccati “saddhānusārī …pe… sambodhiparāyano”’ ti. Chaţţhaŋ.

7. Rūpasañcetanāsuttaŋ
308. Sāvatthinidānaŋ. ‘Rūpasañcetanā, bhikkhave, aniccā vipariņāmī aññathābhāvī; saddasañcetanā… gandhasañcetanā… rasasañcetanā… phoţţhabbasañcetanā… dhammasañcetanā aniccā vipariņāmī aññathābhāvī. Yo, bhikkhave, ime dhamme evaŋ saddahati adhimuccati, ayaŋ vuccati “saddhānusārī …pe… sambodhiparāyano”’ ti. Sattamaŋ.

8. Rūpataņhāsuttaŋ
309. Sāvatthinidānaŋ ‘Rūpataņhā, bhikkhave, aniccā vipariņāmī aññathābhāvī; saddataņhā… gandhataņhā… rasataņhā… phoţţhabbataņhā… dhammataņhā aniccā vipariņāmī aññathābhāvī Yo, bhikkhave, ime dhamme evaŋ saddahati adhimuccati, ayaŋ vuccati “saddhānusārī …pe… sambodhiparāyano”’ ti. Aţţhamaŋ.

9. Pathavīdhātusuttaŋ
310. Sāvatthinidānaŋ. ‘Pathavīdhātu, bhikkhave, aniccā vipariņāmī aññathābhāvī; āpodhātu… tejodhātu… vāyodhātu… ākāsadhātu… viññāņadhātu aniccā vipariņāmī aññathābhāvī. Yo, bhikkhave, ime dhamme evaŋ saddahati adhimuccati, ayaŋ vuccati “saddhānusārī …pe… sambodhiparāyano”’ ti. Navamaŋ.

10. Khandhasuttaŋ
311. Sāvatthinidānaŋ. ‘Rūpaŋ, bhikkhave, aniccaŋ vipariņāmi aññathābhāvi; vedanā aniccā vipariņāmī aññathābhāvī; saññā… sankhārā aniccā vipariņāmino aññathābhāvino; viññāņaŋ aniccaŋ vipariņāmi aññathābhāvi (p. 2.189) Yo, bhikkhave, ime dhamme evaŋ saddahati adhimuccati, ayaŋ vuccati saddhānusārī, okkanto sammattaniyāmaŋ sappurisabhūmiŋ okkanto, vītivatto puthujjanabhūmiŋ; abhabbo taŋ kammaŋ kātuŋ, yaŋ kammaŋ katvā nirayaŋ vā tiracchānayoniŋ vā pettivisayaŋ vā upapajjeyya; abhabbo ca tāva kālaŋ kātuŋ yāva na sotāpattiphalaŋ sacchikaroti’.

‘Yassa kho, bhikkhave, ime dhammā evaŋ paññāya mattaso nijjhānaŋ khamanti, ayaŋ vuccati – “dhammānusārī, okkanto sammattaniyāmaŋ, sappurisabhūmiŋ okkanto, vītivatto puthujjanabhūmiŋ; abhabbo taŋ kammaŋ kātuŋ, yaŋ kammaŋ katvā nirayaŋ vā tiracchānayoniŋ vā pettivisayaŋ vā upapajjeyya; abhabbo ca tāva kālaŋ kātuŋ yāva na sotāpattiphalaŋ sacchikaroti”. Yo, bhikkhave, ime dhamme evaŋ pajānāti evaŋ passati, ayaŋ vuccati– “sotāpanno avinipātadhammo niyato sambodhiparāyano”’ ti. Dasamaŋ.

Okkantasaŋyuttaŋ samattaŋ.

Tassuddānaŋ–

Cakkhu rūpañca viññāņaŋ, phasso ca vedanāya ca;

Saññā ca cetanā taņhā, dhātu khandhena te dasāti.

5. Uppādasaŋyuttaŋ

1. Cakkhusuttaŋ
312. Sāvatthinidānaŋ (p. 2.190) ‘Yo kho, bhikkhave, cakkhussa uppādo ţhiti abhinibbatti pātubhāvo, dukkhasseso uppādo, rogānaŋ ţhiti, jarāmaraņassa pātubhāvo. Yo sotassa uppādo ţhiti …pe… yo ghānassa uppādo ţhiti… yo jivhāya uppādo ţhiti… yo kāyassa uppādo ţhiti… yo manassa uppādo ţhiti abhinibbatti pātubhāvo, dukkhasseso uppādo, rogānaŋ ţhiti, jarāmaraņassa pātubhāvo. Yo ca, bhikkhave, cakkhussa nirodho vūpasamo atthangamo, dukkhasseso nirodho, rogānaŋ vūpasamo, jarāmaraņassa atthangamo. Yo sotassa nirodho …pe… yo ghānassa nirodho… yo jivhāya nirodho… yo kāyassa nirodho… yo manassa nirodho vūpasamo atthangamo, dukkhasseso nirodho, rogānaŋ vūpasamo, jarāmaraņassa atthangamo’ ti. Paţhamaŋ.

2. Rūpasuttaŋ
313. Sāvatthinidānaŋ. ‘Yo kho, bhikkhave, rūpānaŋ uppādo ţhiti abhinibbatti pātubhāvo, dukkhasseso uppādo, rogānaŋ ţhiti, jarāmaraņassa pātubhāvo. Yo saddānaŋ… yo gandhānaŋ… yo rasānaŋ… yo phoţţhabbānaŋ… yo dhammānaŋ uppādo ţhiti abhinibbatti pātubhāvo, dukkhasseso uppādo, rogānaŋ ţhiti, jarāmaraņassa pātubhāvo. Yo ca kho, bhikkhave, rūpānaŋ nirodho vūpasamo atthangamo, dukkhasseso nirodho, rogānaŋ vūpasamo, jarāmaraņassa atthangamo. Yo saddānaŋ… yo gandhānaŋ… yo rasānaŋ… yo phoţţhabbānaŋ… yo dhammānaŋ nirodho vūpasamo atthangamo, dukkhasseso nirodho, rogānaŋ vūpasamo, jarāmaraņassa atthangamo’ ti. Dutiyaŋ.

3. Viññāņasuttaŋ
314. Sāvatthinidānaŋ (p. 2.191) ‘Yo kho, bhikkhave, cakkhuviññāņassa uppādo ţhiti …pe… jarāmaraņassa pātubhāvo …pe… yo manoviññāņassa uppādo ţhiti …pe… jarāmaraņassa pātubhāvo. Yo ca kho, bhikkhave, cakkhuviññāņassa nirodho …pe… jarāmaraņassa atthangamo …pe… yo manoviññāņassa nirodho …pe… jarāmaraņassa atthangamo’ ti. Tatiyaŋ.

4. Samphassasuttaŋ
315. Sāvatthinidānaŋ ‘Yo kho, bhikkhave, cakkhusamphassassa uppādo ţhiti …pe… jarāmaraņassa pātubhāvo …pe… yo manosamphassassa uppādo ţhiti …pe… jarāmaraņassa pātubhāvo. Yo ca kho, bhikkhave, cakkhusamphassassa nirodho …pe… jarāmaraņassa atthangamo …pe… yo manosamphassassa nirodho …pe… jarāmaraņassa atthangamo’ ti. Catutthaŋ.

5. Samphassajasuttaŋ
316. Sāvatthinidānaŋ. ‘Yo kho, bhikkhave, cakkhusamphassajāya vedanāya uppādo ţhiti …pe… jarāmaraņassa pātubhāvo …pe….

Yo manosamphassajāya vedanāya uppādo ţhiti …pe… jarāmaraņassa pātubhāvo. Yo ca kho, bhikkhave, cakkhusamphassajāya vedanāya nirodho vūpasamo …pe… jarāmaraņassa atthangamo …pe… yo manosamphassajāya vedanāya nirodho vūpasamo atthangamo, dukkhasseso nirodho, rogānaŋ vūpasamo, jarāmaraņassa atthangamo’ ti. Pañcamaŋ.

6. Saññāsuttaŋ
317. Sāvatthinidānaŋ. ‘Yo kho, bhikkhave, rūpasaññāya uppādo ţhiti …pe… jarāmaraņassa pātubhāvo …pe… yo dhammasaññāya uppādo ţhiti abhinibbatti pātubhāvo, dukkhasseso uppādo, rogānaŋ ţhiti, jarāmaraņassa pātubhāvo. Yo ca kho, bhikkhave, rūpasaññāya nirodho …pe… jarāmaraņassa atthangamo …pe… yo dhammasaññāya nirodho vūpasamo atthangamo, dukkhasseso nirodho, rogānaŋ vūpasamo, jarāmaraņassa atthangamo’ ti. Chaţţhaŋ.

7. Sañcetanāsuttaŋ
318. Sāvatthinidānaŋ (p. 2.192) ‘Yo kho, bhikkhave, rūpasañcetanāya uppādo ţhiti …pe… jarāmaraņassa pātubhāvo …pe… yo dhammasañcetanāya uppādo ţhiti abhinibbatti pātubhāvo, dukkhasseso uppādo, rogānaŋ ţhiti, jarāmaraņassa pātubhāvo. Yo ca kho, bhikkhave, rūpasañcetanāya nirodho …pe… jarāmaraņassa atthangamo …pe… yo dhammasañcetanāya nirodho vūpasamo atthangamo, dukkhasseso nirodho, rogānaŋ vūpasamo, jarāmaraņassa atthangamo’ ti. Sattamaŋ.

8. Taņhāsuttaŋ
319. Sāvatthinidānaŋ ‘Yo kho, bhikkhave, rūpataņhāya uppādo ţhiti …pe… jarāmaraņassa pātubhāvo …pe… yo dhammataņhāya uppādo ţhiti abhinibbatti pātubhāvo, dukkhasseso uppādo, rogānaŋ ţhiti, jarāmaraņassa pātubhāvo. Yo ca kho, bhikkhave, rūpataņhāya nirodho …pe… jarāmaraņassa atthangamo …pe… yo dhammataņhāya nirodho vūpasamo atthangamo, dukkhasseso nirodho, rogānaŋ vūpasamo, jarāmaraņassa atthangamo’ ti. Aţţhamaŋ.

9. Dhātusuttaŋ
320. Sāvatthinidānaŋ. ‘Yo kho, bhikkhave, pathavīdhātuyā uppādo ţhiti abhinibbatti pātubhāvo …pe… jarāmaraņassa pātubhāvo; yo āpodhātuyā… yo tejodhātuyā… yo vāyodhātuyā… yo ākāsadhātuyā… yo viññāņadhātuyā uppādo ţhiti abhinibbatti pātubhāvo, dukkhasseso uppādo, rogānaŋ ţhiti, jarāmaraņassa pātubhāvo. Yo ca kho, bhikkhave, pathavīdhātuyā nirodho …pe… jarāmaraņassa atthangamo; yo āpodhātuyā nirodho… yo tejodhātuyā nirodho… yo vāyodhātuyā nirodho… yo ākāsadhātuyā nirodho… yo viññāņadhātuyā nirodho vūpasamo atthangamo, dukkhasseso nirodho, rogānaŋ vūpasamo, jarāmaraņassa atthangamo’ ti. Navamaŋ.

10. Khandhasuttaŋ
321. Sāvatthinidānaŋ (p. 2.193) ‘Yo kho, bhikkhave, rūpassa uppādo ţhiti abhinibbatti pātubhāvo, dukkhasseso uppādo, rogānaŋ ţhiti, jarāmaraņassa pātubhāvo. Yo vedanāya… yo saññāya… yo sankhārānaŋ… yo viññāņassa uppādo ţhiti abhinibbatti pātubhāvo, dukkhasseso uppādo, rogānaŋ ţhiti, jarāmaraņassa pātubhāvo. Yo ca kho, bhikkhave, rūpassa nirodho vūpasamo atthangamo, dukkhasseso nirodho, rogānaŋ vūpasamo, jarāmaraņassa atthangamo. Yo vedanāya… yo saññāya… yo sankhārānaŋ… yo viññāņassa nirodho vūpasamo atthangamo, dukkhasseso nirodho, rogānaŋ vūpasamo, jarāmaraņassa atthangamo’ ti. Dasamaŋ.

Uppādasaŋyuttaŋ samattaŋ.

Tassuddānaŋ–

Cakkhu rūpañca viññāņaŋ, phasso ca vedanāya ca;

Saññā ca cetanā taņhā, dhātu khandhena te dasāti.

6. Kilesasaŋyuttaŋ

1. Cakkhusuttaŋ
322. Sāvatthinidānaŋ (p. 2.194) ‘Yo, bhikkhave, cakkhusmiŋ chandarāgo, cittasseso upakkileso. Yo sotasmiŋ chandarāgo, cittasseso upakkileso. Yo ghānasmiŋ chandarāgo, cittasseso upakkileso. Yo jivhāya chandarāgo, cittasseso upakkileso. Yo kāyasmiŋ chandarāgo, cittasseso upakkileso. Yo manasmiŋ chandarāgo, cittasseso upakkileso. Yato kho, bhikkhave, bhikkhuno imesu chasu ţhānesu cetaso upakkileso pahīno hoti, nekkhammaninnañcassa cittaŋ hoti. Nekkhammaparibhāvitaŋ cittaŋ kammaniyaŋ khāyati, abhiññā sacchikaraņīyesu dhammesū’ ti. Paţhamaŋ.

2. Rūpasuttaŋ
323. Sāvatthinidānaŋ. ‘Yo, bhikkhave, rūpesu chandarāgo, cittasseso upakkileso. Yo saddesu… yo gandhesu… yo rasesu… yo phoţţhabbesu… yo dhammesu chandarāgo, cittasseso upakkileso. Yato kho, bhikkhave, bhikkhuno imesu chasu ţhānesu cetaso upakkileso pahīno hoti, nekkhammaninnañcassa cittaŋ hoti. Nekkhammaparibhāvitaŋ cittaŋ kammaniyaŋ khāyati, abhiññā sacchikaraņīyesu dhammesū’ ti. Dutiyaŋ.

3. Viññāņasuttaŋ
324. Sāvatthinidānaŋ. ‘Yo, bhikkhave, cakkhuviññāņasmiŋ chandarāgo, cittasseso upakkileso. Yo sotaviññāņasmiŋ… yo ghānaviññāņasmiŋ… yo jivhāviññāņasmiŋ… yo kāyaviññāņasmiŋ… yo manoviññāņasmiŋ chandarāgo, cittasseso upakkileso. Yato kho bhikkhave, bhikkhuno imesu chasu ţhānesu cetaso upakkileso pahīno hoti, nekkhammaninnañcassa cittaŋ hoti. Nekkhammaparibhāvitaŋ cittaŋ kammaniyaŋ khāyati, abhiññā sacchikaraņīyesu dhammesū’ ti. Tatiyaŋ.

4. Samphassasuttaŋ
325. Sāvatthinidānaŋ (p. 2.195) ‘Yo, bhikkhave, cakkhusamphassasmiŋ chandarāgo, cittasseso upakkileso. Yo sotasamphassasmiŋ… yo ghānasamphassasmiŋ… yo jivhāsamphassasmiŋ… yo kāyasamphassasmiŋ… yo manosamphassasmiŋ chandarāgo, cittasseso upakkileso. Yato kho, bhikkhave, bhikkhuno …pe… abhiññā sacchikaraņīyesu dhammesū’ ti. Catutthaŋ.

5. Samphassajasuttaŋ
326. Sāvatthinidānaŋ. ‘Yo, bhikkhave, cakkhusamphassajāya vedanāya chandarāgo, cittasseso upakkileso. Yo sotasamphassajāya vedanāya… yo ghānasamphassajāya vedanāya… yo jivhāsamphassajāya vedanāya… yo kāyasamphassajāya vedanāya… yo manosamphassajāya vedanāya chandarāgo, cittasseso upakkileso. Yato kho, bhikkhave, bhikkhuno …pe… abhiññā sacchikaraņīyesu dhammesū’ ti. Pañcamaŋ.

6. Saññāsuttaŋ
327. Sāvatthinidānaŋ. ‘Yo, bhikkhave, rūpasaññāya chandarāgo, cittasseso upakkileso. Yo saddasaññāya… yo gandhasaññāya… yo rasasaññāya… yo phoţţhabbasaññāya… yo dhammasaññāya chandarāgo, cittasseso upakkileso Yato kho, bhikkhave, bhikkhuno …pe… abhiññā sacchikaraņīyesu dhammesū’ ti. Chaţţhaŋ.

7. Sañcetanāsuttaŋ
328. Sāvatthinidānaŋ. ‘Yo, bhikkhave, rūpasañcetanāya chandarāgo, cittasseso upakkileso. Yo saddasañcetanāya… yo gandhasañcetanāya… yo rasasañcetanāya… yo phoţţhabbasañcetanāya… yo dhammasañcetanāya chandarāgo, cittasseso upakkileso. Yato kho, bhikkhave, bhikkhuno …pe… abhiññā sacchikaraņīyesu dhammesū’ ti. Sattamaŋ.

8. Taņhāsuttaŋ
329. Sāvatthinidānaŋ (p. 2.196) ‘Yo, bhikkhave, rūpataņhāya chandarāgo, cittasseso upakkileso. Yo saddataņhāya… yo gandhataņhāya… yo rasataņhāya… yo phoţţhabbataņhāya… yo dhammataņhāya chandarāgo cittasseso upakkileso. Yato kho, bhikkhave, bhikkhuno …pe… abhiññā sacchikaraņīyesu dhammesū’ ti. Aţţhamaŋ.

9. Dhātusuttaŋ
330. Sāvatthinidānaŋ. ‘Yo, bhikkhave, pathavīdhātuyā chandarāgo, cittasseso upakkileso. Yo āpodhātuyā… yo tejodhātuyā… yo vāyodhātuyā… yo ākāsadhātuyā… yo viññāņadhātuyā chandarāgo, cittasseso upakkileso. Yato kho, bhikkhave, bhikkhuno imesu chasu ţhānesu cetaso upakkileso pahīno hoti, nekkhammaninnañcassa cittaŋ hoti. Nekkhammaparibhāvitaŋ cittaŋ kammaniyaŋ khāyati, abhiññā sacchikaraņīyesu dhammesū’ ti. Navamaŋ.

10. Khandhasuttaŋ
331. Sāvatthinidānaŋ. ‘Yo, bhikkhave, rūpasmiŋ chandarāgo, cittasseso upakkileso …pe… yo viññāņasmiŋ chandarāgo, cittasseso upakkileso. Yato kho, bhikkhave, bhikkhuno imesu pañcasu ţhānesu cetaso upakkileso pahīno hoti, nekkhammaninnañcassa cittaŋ hoti. Nekkhammaparibhāvitaŋ cittaŋ kammaniyaŋ khāyati, abhiññā sacchikaraņīyesu dhammesū’ ti. Dasamaŋ.

Kilesasaŋyuttaŋ samattaŋ.

Tassuddānaŋ–

Cakkhu rūpañca viññāņaŋ, phasso ca vedanāya ca;

Saññā ca cetanā taņhā, dhātu khandhena te dasāti.

7. Sāriputtasaŋyuttaŋ

1. Vivekajasuttaŋ
332. Ekaŋ (p. 2.197) samayaŋ āyasmā sāriputto sāvatthiyaŋ viharati jetavane anāthapiņđikassa ārāme. Atha kho āyasmā sāriputto pubbaņhasamayaŋ nivāsetvā pattacīvaramādāya sāvatthiŋ piņđāya pāvisi. Sāvatthiyaŋ piņđāya caritvā pacchābhattaŋ piņđapātapaţikkanto yena andhavanaŋ tenupasankami divāvihārāya. Andhavanaŋ ajjhogāhetvā aññatarasmiŋ rukkhamūle divāvihāraŋ nisīdi.

Atha kho āyasmā sāriputto sāyanhasamayaŋ paţisallānā vuţţhito yena jetavanaŋ anāthapiņđikassa ārāmo tenupasankami. Addasā kho āyasmā ānando āyasmantaŋ sāriputtaŋ dūratova āgacchantaŋ. Disvāna āyasmantaŋ sāriputtaŋ etadavoca– ‘vippasannāni kho te, āvuso sāriputta, indriyāni; parisuddho mukhavaņņo pariyodāto. Katamenāyasmā sāriputto ajja vihārena vihāsī’ ti?

‘Idhāhaŋ, āvuso, vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paţhamaŋ jhānaŋ upasampajja viharāmi. Tassa mayhaŋ, āvuso, na evaŋ hoti– “ahaŋ paţhamaŋ jhānaŋ samāpajjāmī” ti vā “ahaŋ paţhamaŋ jhānaŋ samāpanno” ti vā “ahaŋ paţhamā jhānā vuţţhito” ti vā’ ti. ‘Tathā hi panāyasmato sāriputtassa dīgharattaŋ ahankāramamankāramānānusayā susamūhatā. Tasmā āyasmato sāriputtassa na evaŋ hoti– “ahaŋ paţhamaŋ jhānaŋ samāpajjāmī” ti vā “ahaŋ paţhamaŋ jhānaŋ samāpanno” ti vā “ahaŋ paţhamā jhānā vuţţhito” ti vā’ ti. Paţhamaŋ.

2. Avitakkasuttaŋ
333. Sāvatthinidānaŋ Addasā kho āyasmā ānando …pe… āyasmantaŋ sāriputtaŋ etadavoca– ‘vippasannāni kho te, āvuso sāriputta, indriyāni; parisuddho mukhavaņņo pariyodāto. Katamenāyasmā sāriputto ajja vihārena vihāsī’ ti?

‘Idhāhaŋ (p. 2.198) āvuso, vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja viharāmi. Tassa mayhaŋ, āvuso, na evaŋ hoti– “ahaŋ dutiyaŋ jhānaŋ samāpajjāmī” ti vā “ahaŋ dutiyaŋ jhānaŋ samāpanno” ti vā “ahaŋ dutiyā jhānā vuţţhito” ti vā’ ti. ‘Tathā hi panāyasmato sāriputtassa dīgharattaŋ ahankāramamankāramānānusayā susamūhatā. Tasmā āyasmato sāriputtassa na evaŋ hoti – “ahaŋ dutiyaŋ jhānaŋ samāpajjāmī” ti vā “ahaŋ dutiyaŋ jhānaŋ samāpanno” ti vā “ahaŋ dutiyā jhānā vuţţhito” ti vā’ ti. Dutiyaŋ.

3. Pītisuttaŋ
334. Sāvatthinidānaŋ. Addasā kho āyasmā ānando …pe… ‘vippasannāni kho te, āvuso sāriputta, indriyāni; parisuddho mukhavaņņo pariyodāto. Katamenāyasmā sāriputto ajja vihārena vihāsī’ ti?

‘Idhāhaŋ, āvuso, pītiyā ca virāgā upekkhako ca vihāsiŋ sato ca sampajāno sukhañca kāyena paţisaŋvedemi; yaŋ taŋ ariyā ācikkhanti “upekkhako satimā sukhavihārī” ti tatiyaŋ jhānaŋ upasampajja viharāmi. Tassa mayhaŋ, āvuso, na evaŋ hoti– “ahaŋ tatiyaŋ jhānaŋ samāpajjāmī” ti vā “ahaŋ tatiyaŋ jhānaŋ samāpanno” ti vā “ahaŋ tatiyā jhānā vuţţhito” ti vā’ ti. ‘Tathā hi panāyasmato sāriputtassa dīgharattaŋ ahankāramamankāramānānusayā susamūhatā. Tasmā āyasmato sāriputtassa na evaŋ hoti– “ahaŋ tatiyaŋ jhānaŋ samāpajjāmī” ti vā “ahaŋ tatiyaŋ jhānaŋ samāpanno” ti vā “ahaŋ tatiyā jhānā vuţţhito” ti vā’ ti. Tatiyaŋ.

4. Upekkhāsuttaŋ
335. Sāvatthinidānaŋ Addasā kho āyasmā ānando …pe… ‘vippasannāni kho te, āvuso sāriputta, indriyāni; parisuddho mukhavaņņo pariyodāto. Katamenāyasmā sāriputto ajja vihārena vihāsī’ ti?

‘Idhāhaŋ, āvuso, sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ (p. 2.199) jhānaŋ upasampajja viharāmi. Tassa mayhaŋ, āvuso, na evaŋ hoti– “ahaŋ catutthaŋ jhānaŋ samāpajjāmī” ti vā “ahaŋ catutthaŋ jhānaŋ samāpanno” ti vā “ahaŋ catutthā jhānā vuţţhito” ti vā’ ti. ‘Tathā hi panāyasmato sāriputtassa dīgharattaŋ ahankāramamankāramānānusayā susamūhatā. Tasmā āyasmato sāriputtassa na evaŋ hoti– “ahaŋ catutthaŋ jhānaŋ samāpajjāmī” ti vā “ahaŋ catutthaŋ jhānaŋ samāpanno” ti vā “ahaŋ catutthā jhānā vuţţhito” ti vā’ ti. Catutthaŋ.

5. Ākāsānañcāyatanasuttaŋ
336. Sāvatthinidānaŋ Addasā kho āyasmā ānando …pe… ‘idhāhaŋ, āvuso, sabbaso rūpasaññānaŋ samatikkamā paţighasaññānaŋ atthangamā nānattasaññānaŋ amanasikārā ananto ākāsoti ākāsānañcāyatanaŋ upasampajja viharāmi …pe… vuţţhitoti vā’ ti. Pañcamaŋ.

6. Viññāņañcāyatanasuttaŋ
337. Sāvatthinidānaŋ. Addasā kho āyasmā ānando …pe… ‘idhāhaŋ, āvuso, sabbaso ākāsānañcāyatanaŋ samatikkamma anantaŋ viññāņanti viññāņañcāyatanaŋ upasampajja viharāmi …pe… vuţţhitoti vā’ ti. Chaţţhaŋ.

7. Ākiñcaññāyatanasuttaŋ
338. Sāvatthinidānaŋ. Atha kho āyasmā sāriputto …pe… ‘idhāhaŋ, āvuso, sabbaso viññāņañcāyatanaŋ samatikkamma, natthi kiñcīti ākiñcaññāyatanaŋ upasampajja viharāmi …pe… vuţţhitoti vā’ ti. Sattamaŋ.

8. Nevasaññānāsaññāyatanasuttaŋ
339. Sāvatthinidānaŋ Atha kho āyasmā sāriputto …pe… ‘idhāhaŋ, āvuso, ākiñcaññāyatanaŋ samatikkamma nevasaññānāsaññāyatanaŋ upasampajja viharāmi …pe… vuţţhitoti vā’ ti. Aţţhamaŋ.

9. Nirodhasamāpattisuttaŋ
340. Sāvatthinidānaŋ. Atha kho āyasmā sāriputto …pe… ‘Idhāhaŋ, āvuso, sabbaso nevasaññānāsaññāyatanaŋ samatikkamma saññāvedayitanirodhaŋ (p. 2.200) upasampajja viharāmi. Tassa mayhaŋ, āvuso, na evaŋ hoti– “ahaŋ saññāvedayitanirodhaŋ samāpajjāmī” ti vā “ahaŋ saññāvedayitanirodhaŋ samāpanno” ti vā “ahaŋ saññāvedayitanirodhā vuţţhito” ti vā’ ti. ‘Tathā hi panāyasmato sāriputtassa dīgharattaŋ ahankāramamankāramānānusayā susamūhatā. Tasmā āyasmato sāriputtassa na evaŋ hoti– “ahaŋ saññāvedayitanirodhaŋ samāpajjāmī” ti vā “ahaŋ saññāvedayitanirodhaŋ samāpanno” ti vā “ahaŋ saññāvedayitanirodhā vuţţhito” ti vā’ ti. Navamaŋ.

10. Sūcimukhīsuttaŋ
341. Ekaŋ samayaŋ āyasmā sāriputto rājagahe viharati veļuvane kalandakanivāpe. Atha kho āyasmā sāriputto pubbaņhasamayaŋ nivāsetvā pattacīvaramādāya rājagahe piņđāya pāvisi. Rājagahe sapadānaŋ piņđāya caritvā taŋ piņđapātaŋ aññataraŋ kuţţamūlaŋ nissāya paribhuñjati. Atha kho sūcimukhī paribbājikā yenāyasmā sāriputto tenupasankami; upasankamitvā āyasmantaŋ sāriputtaŋ etadavoca

‘Kiŋ nu kho, samaņa, adhomukho bhuñjasī’ ti? ‘Na khvāhaŋ, bhagini, adhomukho bhuñjāmī’ ti. ‘Tena hi, samaņa, ubbhamukho bhuñjasī’ ti? ‘Na khvāhaŋ, bhagini, ubbhamukho bhuñjāmī’ ti. ‘Tena hi, samaņa, disāmukho bhuñjasī’ ti? ‘Na khvāhaŋ, bhagini, disāmukho bhuñjāmī’ ti. ‘Tena hi, samaņa, vidisāmukho bhuñjasī’ ti? ‘Na khvāhaŋ, bhagini, vidisāmukho bhuñjāmī’ ti.

‘“Kiŋ nu, samaņa, adhomukho bhuñjasī” ti iti puţţho samāno “na khvāhaŋ, bhagini, adhomukho bhuñjāmī” ti vadesi. “Tena hi, samaņa, ubbhamukho bhuñjasī” ti iti puţţho samāno “na khvāhaŋ, bhagini, ubbhamukho bhuñjāmī” ti vadesi. “Tena hi, samaņa, disāmukho bhuñjasī” ti iti puţţho samāno “na khvāhaŋ, bhagini, disāmukho bhuñjāmī” ti vadesi. “Tena hi, samaņa, vidisāmukho bhuñjasī” ti iti puţţho samāno “na khvāhaŋ, bhagini, vidisāmukho bhuñjāmī” ti vadesi’.

‘Kathañcarahi (p. 2.201) samaņa, bhuñjasī’ ti? ‘Ye hi keci, bhagini, samaņabrāhmaņā vatthuvijjātiracchānavijjāya micchājīvena jīvikaŋ kappenti, ime vuccanti, bhagini, samaņabrāhmaņā “adhomukhā bhuñjantī” ti. Ye hi keci, bhagini, samaņabrāhmaņā nakkhattavijjātiracchānavijjāya micchājīvena jīvikaŋ kappenti, ime vuccanti, bhagini, samaņabrāhmaņā “ubbhamukhā bhuñjantī” ti. Ye hi keci, bhagini, samaņabrāhmaņā dūteyyapahiņagamanānuyogāya micchājīvena jīvikaŋ kappenti, ime vuccanti, bhagini, samaņabrāhmaņā “disāmukhā bhuñjantī” ti. Ye hi keci, bhagini, samaņabrāhmaņā angavijjātiracchānavijjāya micchājīvena jīvikaŋ kappenti, ime vuccanti, bhagini, samaņabrāhmaņā “vidisāmukhā bhuñjantī”’ ti.

‘So khvāhaŋ, bhagini, na vatthuvijjātiracchānavijjāya micchājīvena jīvikaŋ kappemi, na nakkhattavijjātiracchānavijjāya micchājīvena jīvikaŋ kappemi, na dūteyyapahiņagamanānuyogāya micchājīvena jīvikaŋ kappemi, na angavijjātiracchānavijjāya micchājīvena jīvikaŋ kappemi. Dhammena bhikkhaŋ pariyesāmi; dhammena bhikkhaŋ pariyesitvā bhuñjāmī’ ti.

Atha kho sūcimukhī paribbājikā rājagahe rathiyāya rathiyaŋ, singhāţakena singhāţakaŋ upasankamitvā evamārocesi– ‘dhammikaŋ samaņā sakyaputtiyā āhāraŋ āhārenti; anavajjaŋ samaņā sakyaputtiyā āhāraŋ āhārenti. Detha samaņānaŋ sakyaputtiyānaŋ piņđan’ ti. Dasamaŋ.

Sāriputtasaŋyuttaŋ samattaŋ.

Tassuddānaŋ–

Vivekajaŋ avitakkaŋ, pīti upekkhā catutthakaŋ;

Ākāsañceva viññāņaŋ, ākiñcaŋ nevasaññinā.

Nirodho navamo vutto, dasamaŋ sūcimukhī cāti.

8. Nāgasaŋyuttaŋ

1. Suddhikasuttaŋ
342. Sāvatthinidānaŋ (p. 2.202) ‘Catasso imā, bhikkhave, nāgayoniyo. Katamā catasso? Aņđajā nāgā, jalābujā nāgā, saŋsedajā nāgā, opapātikā nāgā– imā kho, bhikkhave, catasso nāgayoniyo’ ti. Paţhamaŋ.

2. Paņītatarasuttaŋ
343. Sāvatthinidānaŋ. ‘Catasso imā, bhikkhave, nāgayoniyo. Katamā catasso? Aņđajā nāgā, jalābujā nāgā, saŋsedajā nāgā, opapātikā nāgā. Tatra bhikkhave, aņđajehi nāgehi jalābujā ca saŋsedajā ca opapātikā ca nāgā paņītatarā. Tatra, bhikkhave, aņđajehi ca jalābujehi ca nāgehi saŋsedajā ca opapātikā ca nāgā paņītatarā. Tatra, bhikkhave, aņđajehi ca jalābujehi ca saŋsedajehi ca nāgehi opapātikā nāgā paņītatarā. Imā kho, bhikkhave, catasso nāgayoniyo’ ti. Dutiyaŋ.

3. Uposathasuttaŋ
344. Ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho aññataro bhikkhu yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho so bhikkhu bhagavantaŋ etadavoca– ‘ko nu kho, bhante, hetu, ko paccayo, yena midhekacce aņđajā nāgā uposathaŋ upavasanti vossaţţhakāyā ca bhavantī’ ti?

‘Idha bhikkhu, ekaccānaŋ aņđajānaŋ nāgānaŋ evaŋ hoti– “mayaŋ kho pubbe kāyena dvayakārino ahumha, vācāya dvayakārino, manasā dvayakārino. Te mayaŋ kāyena dvayakārino, vācāya dvayakārino, manasā dvayakārino, kāyassa bhedā paraŋ maraņā aņđajānaŋ nāgānaŋ sahabyataŋ upapannā. Sacajja mayaŋ kāyena sucaritaŋ careyyāma, vācāya sucaritaŋ careyyāma, manasā sucaritaŋ careyyāma, evaŋ mayaŋ (p. 2.203) kāyassa bhedā paraŋ maraņā sugatiŋ saggaŋ lokaŋ upapajjeyyāma. Handa, mayaŋ etarahi kāyena sucaritaŋ carāma, vācāya sucaritaŋ carāma, manasā sucaritaŋ carāmā” ti. Ayaŋ kho, bhikkhu, hetu, ayaŋ paccayo, yena midhekacce aņđajā nāgā uposathaŋ upavasanti vossaţţhakāyā ca bhavantī’ ti. Tatiyaŋ.

4. Dutiya-uposathasuttaŋ
345. Sāvatthinidānaŋ Atha kho aññataro bhikkhu yena bhagavā …pe… ekamantaŋ nisinno kho so bhikkhu bhagavantaŋ etadavoca– ‘ko nu kho, bhante, hetu, ko paccayo, yena midhekacce jalābujā nāgā uposathaŋ upavasanti vossaţţhakāyā ca bhavantī’ ti? ‘Idha, bhikkhu …pe… ayaŋ kho, bhikkhu, hetu, ayaŋ paccayo, yena midhekacce jalābujā nāgā uposathaŋ upavasanti vossaţţhakāyā ca bhavantī’ ti. Catutthaŋ.

5. Tatiya-uposathasuttaŋ
346. Sāvatthinidānaŋ. Ekamantaŋ nisinno kho so bhikkhu bhagavantaŋ etadavoca – ‘ko nu kho, bhante, hetu, ko paccayo, yena midhekacce saŋsedajā nāgā uposathaŋ upavasanti vossaţţhakāyā ca bhavantī’ ti? ‘Idha, bhikkhu …pe… ayaŋ kho, bhikkhu, hetu, ayaŋ paccayo, yena midhekacce saŋsedajā nāgā uposathaŋ upavasanti vossaţţhakāyā ca bhavantī’ ti. Pañcamaŋ.

6. Catuttha-uposathasuttaŋ
347. Sāvatthinidānaŋ. Ekamantaŋ nisinno kho so bhikkhu bhagavantaŋ etadavoca – ‘ko nu kho, bhante, hetu, ko paccayo, yena midhekacce opapātikā nāgā uposathaŋ upavasanti vossaţţhakāyā ca bhavantī’ ti?

‘Idha, bhikkhu, ekaccānaŋ opapātikānaŋ nāgānaŋ evaŋ hoti– “mayaŋ kho pubbe kāyena dvayakārino ahumha, vācāya dvayakārino, manasā dvayakārino. Te mayaŋ kāyena dvayakārino, vācāya dvayakārino, manasā dvayakārino, kāyassa bhedā paraŋ maraņā opapātikānaŋ nāgānaŋ sahabyataŋ upapannā. Sacajja mayaŋ kāyena sucaritaŋ careyyāma (p. 2.204) vācāya… manasā sucaritaŋ careyyāma, evaŋ mayaŋ kāyassa bhedā paraŋ maraņā sugatiŋ saggaŋ lokaŋ upapajjeyyāma. Handa, mayaŋ etarahi kāyena sucaritaŋ carāma, vācāya… manasā sucaritaŋ carāmā” ti. Ayaŋ kho, bhikkhu, hetu, ayaŋ paccayo, yena midhekacce opapātikā nāgā uposathaŋ upavasanti vossaţţhakāyā ca bhavantī’ ti. Chaţţhaŋ.

7. Sutasuttaŋ
348. Sāvatthinidānaŋ. Ekamantaŋ nisinno kho so bhikkhu bhagavantaŋ etadavoca – ‘ko nu kho, bhante, hetu, ko paccayo, yena midhekacco kāyassa bhedā paraŋ maraņā aņđajānaŋ nāgānaŋ sahabyataŋ upapajjatī’ ti

‘Idha, bhikkhu, ekacco kāyena dvayakārī hoti, vācāya dvayakārī hoti, manasā dvayakārī hoti. Tassa sutaŋ hoti– “aņđajā nāgā dīghāyukā vaņņavanto sukhabahulā” ti. Tassa evaŋ hoti– “aho vatāhaŋ kāyassa bhedā paraŋ maraņā aņđajānaŋ nāgānaŋ sahabyataŋ upapajjeyyan” ti. So kāyassa bhedā paraŋ maraņā aņđajānaŋ nāgānaŋ sahabyataŋ upapajjati. Ayaŋ kho, bhikkhu, hetu, ayaŋ paccayo, yena midhekacco kāyassa bhedā paraŋ maraņā aņđajānaŋ nāgānaŋ sahabyataŋ upapajjatī’ ti. Sattamaŋ.

8. Dutiyasutasuttaŋ
349. Sāvatthinidānaŋ. Ekamantaŋ nisinno kho so bhikkhu bhagavantaŋ etadavoca – ‘ko nu kho, bhante, hetu, ko paccayo, yena midhekacco kāyassa bhedā paraŋ maraņā jalābujānaŋ nāgānaŋ sahabyataŋ upapajjatī’ ti? …Pe… ayaŋ kho, bhikkhu, hetu, ayaŋ paccayo, yena midhekacco kāyassa bhedā paraŋ maraņā jalābujānaŋ nāgānaŋ sahabyataŋ upapajjatīti. Aţţhamaŋ.

9. Tatiyasutasuttaŋ
350. Sāvatthinidānaŋ. Ekamantaŋ nisinno kho so bhikkhu bhagavantaŋ etadavoca – ‘ko nu kho, bhante, hetu, ko paccayo, yena midhekacco kāyassa (p. 2.205) bhedā paraŋ maraņā saŋsedajānaŋ nāgānaŋ sahabyataŋ upapajjatī’ ti? …Pe… ayaŋ kho, bhikkhu, hetu, ayaŋ paccayo, yena midhekacco kāyassa bhedā paraŋ maraņā saŋsedajānaŋ nāgānaŋ sahabyataŋ upapajjatīti. Navamaŋ.

10. Catutthasutasuttaŋ
351. Sāvatthinidānaŋ. Ekamantaŋ nisinno kho so bhikkhu bhagavantaŋ etadavoca – ‘ko nu kho, bhante, hetu, ko paccayo, yena midhekacco kāyassa bhedā paraŋ maraņā opapātikānaŋ nāgānaŋ sahabyataŋ upapajjatī’ ti?

‘Idha, bhikkhu, ekacco kāyena dvayakārī hoti, vācāya dvayakārī, manasā dvayakārī. Tassa sutaŋ hoti– “opapātikā nāgā dīghāyukā vaņņavanto sukhabahulā” ti. Tassa evaŋ hoti – “aho vatāhaŋ kāyassa bhedā paraŋ maraņā opapātikānaŋ nāgānaŋ sahabyataŋ upapajjeyyan” ti. So kāyassa bhedā paraŋ maraņā opapātikānaŋ nāgānaŋ sahabyataŋ upapajjati. Ayaŋ kho, bhikkhu, hetu, ayaŋ paccayo, yena midhekacco kāyassa bhedā paraŋ maraņā opapātikānaŋ nāgānaŋ sahabyataŋ upapajjatī’ ti. Dasamaŋ.

11- 20. Aņđajadānūpakārasuttadasakaŋ

352-361. Ekamantaŋ nisinno kho so bhikkhu bhagavantaŋ etadavoca– ‘ko nu kho, bhante, hetu, ko paccayo, yena midhekacco kāyassa bhedā paraŋ maraņā aņđajānaŋ nāgānaŋ sahabyataŋ upapajjatī’ ti?

‘Idha, bhikkhu, ekacco kāyena dvayakārī hoti, vācāya dvayakārī, manasā dvayakārī. Tassa sutaŋ hoti– “aņđajā nāgā dīghāyukā vaņņavanto sukhabahulā” ti. Tassa evaŋ hoti– “aho vatāhaŋ kāyassa bhedā paraŋ maraņā aņđajānaŋ nāgānaŋ sahabyataŋ upapajjeyyan” ti. So annaŋ deti. So kāyassa bhedā paraŋ maraņā aņđajānaŋ nāgānaŋ sahabyataŋ upapajjati. Ayaŋ kho, bhikkhu, hetu …pe… upapajjatīti …pe… so pānaŋ deti …pe… vatthaŋ deti …pe… yānaŋ deti …pe… mālaŋ deti …pe… gandhaŋ deti …pe… vilepanaŋ deti …pe… seyyaŋ deti …pe… āvasathaŋ deti …pe… padīpeyyaŋ (p. 2.206) deti. So kāyassa bhedā paraŋ maraņā aņđajānaŋ nāgānaŋ sahabyataŋ upapajjati. Ayaŋ kho, bhikkhu, hetu, ayaŋ paccayo, yena midhekacco kāyassa bhedā paraŋ maraņā aņđajānaŋ nāgānaŋ sahabyataŋ upapajjatī’ ti. Vīsatimaŋ.

21- 50. Jalābujādidānūpakārasuttattiŋsakaŋ

362-391. Sāvatthinidānaŋ. Ekamantaŋ nisinno kho so bhikkhu bhagavantaŋ etadavoca – ‘ko nu kho, bhante, hetu, ko paccayo, yena midhekacco kāyassa bhedā paraŋ maraņā jalābujānaŋ nāgānaŋ …pe… saŋsedajānaŋ nāgānaŋ …pe… opapātikānaŋ nāgānaŋ sahabyataŋ upapajjatī’ ti?

‘Idha, bhikkhu, ekacco kāyena dvayakārī hoti, vācāya dvayakārī, manasā dvayakārī. Tassa sutaŋ hoti– “opapātikā nāgā dīghāyukā vaņņavanto sukhabahulā” ti. Tassa evaŋ hoti – “aho vatāhaŋ kāyassa bhedā paraŋ maraņā opapātikānaŋ nāgānaŋ sahabyataŋ upapajjeyyan” ti. So annaŋ deti …pe… pānaŋ deti …pe… padīpeyyaŋ deti. So kāyassa bhedā paraŋ maraņā opapātikānaŋ nāgānaŋ sahabyataŋ upapajjati. Ayaŋ kho, bhikkhu, hetu, ayaŋ paccayo, yena midhekacco kāyassa bhedā paraŋ maraņā opapātikānaŋ nāgānaŋ sahabyataŋ upapajjatī’ ti.

(Iminā peyyālena dasa dasa suttantā kātabbā. Evaŋ catūsu yonīsu cattālīsaŋ veyyākaraņā honti. Purimehi pana dasahi suttantehi saha honti paņņāsasuttantāti.)

Nāgasaŋyuttaŋ samattaŋ.

Tassuddānaŋ–

Suddhikaŋ paņītataraŋ, caturo ca uposathā;

Tassa sutaŋ caturo ca, dānūpakārā ca tālīsaŋ.

Paņņāsa piņđato suttā, nāgamhi suppakāsitāti.

9. Supaņņasaŋyuttaŋ

1. Suddhikasuttaŋ
392. Sāvatthinidānaŋ (p. 2.207) ‘Catasso imā, bhikkhave, supaņņayoniyo. Katamā catasso? Aņđajā supaņņā, jalābujā supaņņā, saŋsedajā supaņņā, opapātikā supaņņā– imā kho, bhikkhave, catasso supaņņayoniyo’ ti. Paţhamaŋ.

2. Harantisuttaŋ
393. Sāvatthinidānaŋ ‘Catasso imā, bhikkhave, supaņņayoniyo. Katamā catasso? Aņđajā …pe… imā kho, bhikkhave, catasso supaņņayoniyo. Tatra, bhikkhave, aņđajā supaņņā aņđajeva nāge haranti, na jalābuje, na saŋsedaje, na opapātike. Tatra, bhikkhave, jalābujā supaņņā aņđaje ca jalābuje ca nāge haranti, na saŋsedaje, na opapātike. Tatra, bhikkhave, saŋsedajā supaņņā aņđaje ca jalābuje ca saŋsedaje ca nāge haranti, na opapātike. Tatra, bhikkhave, opapātikā supaņņā aņđaje ca jalābuje ca saŋsedaje ca opapātike ca nāge haranti. Imā kho, bhikkhave, catasso supaņņayoniyo’ ti. Dutiyaŋ.

3. Dvayakārīsuttaŋ
394. Sāvatthinidānaŋ. Aññataro bhikkhu yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho so bhikkhu bhagavantaŋ etadavoca– ‘ko nu kho, bhante, hetu, ko paccayo, yena midhekacco kāyassa bhedā paraŋ maraņā aņđajānaŋ supaņņānaŋ sahabyataŋ upapajjatī’ ti? ‘Idha, bhikkhu, ekacco kāyena dvayakārī hoti, vācāya dvayakārī, manasā dvayakārī. Tassa sutaŋ hoti– “aņđajā supaņņā dīghāyukā vaņņavanto sukhabahulā” ti. Tassa evaŋ hoti– “aho vatāhaŋ kāyassa bhedā paraŋ maraņā aņđajānaŋ supaņņānaŋ sahabyataŋ upapajjeyyan” ti. So kāyassa bhedā paraŋ maraņā aņđajānaŋ supaņņānaŋ sahabyataŋ upapajjati. Ayaŋ kho, bhikkhu, hetu, ayaŋ paccayo (p. 2.208) yena midhekacco kāyassa bhedā paraŋ maraņā aņđajānaŋ supaņņānaŋ sahabyataŋ upapajjatī’ ti. Tatiyaŋ.

4- 6. Dutiyādidvayakārīsuttattikaŋ

395-397. Sāvatthinidānaŋ. Ekamantaŋ nisinno kho so bhikkhu bhagavantaŋ etadavoca– ‘ko nu kho, bhante, hetu, ko paccayo, yena midhekacco kāyassa bhedā paraŋ maraņā jalābujānaŋ supaņņānaŋ …pe… saŋsedajānaŋ supaņņānaŋ …pe… opapātikānaŋ supaņņānaŋ sahabyataŋ upapajjatī’ ti? ‘Idha, bhikkhu, ekacco kāyena dvayakārī hoti, vācāya dvayakārī, manasā dvayakārī. Tassa sutaŋ hoti– “opapātikā supaņņā dīghāyukā vaņņavanto sukhabahulā” ti. Tassa evaŋ hoti– “aho vatāhaŋ kāyassa bhedā paraŋ maraņā opapātikānaŋ supaņņānaŋ sahabyataŋ upapajjeyyan” ti. So kāyassa bhedā paraŋ maraņā opapātikānaŋ supaņņānaŋ sahabyataŋ upapajjati. Ayaŋ kho, bhikkhu, hetu, ayaŋ paccayo, yena midhekacco kāyassa bhedā paraŋ maraņā opapātikānaŋ supaņņānaŋ sahabyataŋ upapajjatī’ ti. Chaţţhaŋ.

7- 16. Aņđajadānūpakārasuttadasakaŋ

398-407. Sāvatthinidānaŋ Ekamantaŋ nisinno kho so bhikkhu bhagavantaŋ etadavoca – ‘ko nu kho, bhante, hetu, ko paccayo, yena midhekacco kāyassa bhedā paraŋ maraņā aņđajānaŋ supaņņānaŋ sahabyataŋ upapajjatī’ ti? ‘Idha, bhikkhu, ekacco kāyena dvayakārī hoti, vācāya dvayakārī, manasā dvayakārī. Tassa sutaŋ hoti– “aņđajā supaņņā dīghāyukā vaņņavanto sukhabahulā” ti. Tassa evaŋ hoti– “aho vatāhaŋ kāyassa bhedā paraŋ maraņā aņđajānaŋ supaņņānaŋ sahabyataŋ upapajjeyyan” ti. So annaŋ deti …pe… pānaŋ deti… vatthaŋ deti… yānaŋ deti… mālaŋ deti… gandhaŋ deti… vilepanaŋ deti… seyyaŋ deti… āvasathaŋ deti… padīpeyyaŋ deti. So kāyassa bhedā paraŋ maraņā aņđajānaŋ supaņņānaŋ sahabyataŋ upapajjati. Ayaŋ kho, bhikkhu, hetu, ayaŋ paccayo, yena midhekacco kāyassa bhedā paraŋ maraņā aņđajānaŋ supaņņānaŋ sahabyataŋ upapajjatī’ ti. Soļasamaŋ.

17- 46. Jalābujādidānūpakārasuttatiŋsakaŋ

408-437. Sāvatthinidānaŋ (p. 2.209) Ekamantaŋ nisinno kho so bhikkhu bhagavantaŋ etadavoca– ‘ko nu kho, bhante, hetu, ko paccayo, yena midhekacco kāyassa bhedā paraŋ maraņā jalābujānaŋ supaņņānaŋ …pe… saŋsedajānaŋ supaņņānaŋ …pe… opapātikānaŋ supaņņānaŋ sahabyataŋ upapajjatī’ ti? ‘Idha, bhikkhu, ekacco kāyena dvayakārī hoti, vācāya dvayakārī, manasā dvayakārī. Tassa sutaŋ hoti– “opapātikā supaņņā dīghāyukā vaņņavanto sukhabahulā” ti. Tassa evaŋ hoti– “aho vatāhaŋ kāyassa bhedā paraŋ maraņā opapātikānaŋ supaņņānaŋ sahabyataŋ upapajjeyyan” ti. So annaŋ deti …pe… pānaŋ deti …pe… padīpeyyaŋ deti. So kāyassa bhedā paraŋ maraņā opapātikānaŋ supaņņānaŋ sahabyataŋ upapajjati. Ayaŋ kho, bhikkhu, hetu, ayaŋ paccayo, yena midhekacco kāyassa bhedā paraŋ maraņā opapātikānaŋ supaņņānaŋ sahabyataŋ upapajjatī’ ti. Chacattālīsamaŋ.

(Evaŋ piņđakena chacattālīsaŋ suttantā honti.)

Supaņņasaŋyuttaŋ samattaŋ.

Tassuddānaŋ–

Suddhikaŋ haranti ceva, dvayakārī ca caturo;

Dānūpakārā tālīsaŋ, supaņņe suppakāsitāti.

10. Gandhabbakāyasaŋyuttaŋ

1. Suddhikasuttaŋ
438. Ekaŋ (p. 2.210) samayaŋ bhagavā sāvatthiyaŋ viharati jetavane anāthapiņđikassa ārāme …pe… bhagavā etadavoca– ‘gandhabbakāyike vo, bhikkhave, deve desessāmi. Taŋ suņātha. Katamā ca, bhikkhave, gandhabbakāyikā devā? Santi, bhikkhave, mūlagandhe adhivatthā devā. Santi, bhikkhave, sāragandhe adhivatthā devā. Santi, bhikkhave, pheggugandhe adhivatthā devā. Santi, bhikkhave, tacagandhe adhivatthā devā. Santi, bhikkhave, papaţikagandhe adhivatthā devā. Santi, bhikkhave, pattagandhe adhivatthā devā. Santi, bhikkhave, pupphagandhe adhivatthā devā. Santi, bhikkhave, phalagandhe adhivatthā devā. Santi, bhikkhave, rasagandhe adhivatthā devā. Santi, bhikkhave, gandhagandhe adhivatthā devā. Ime vuccanti, bhikkhave, gandhabbakāyikā devā’ ti. Paţhamaŋ.

2. Sucaritasuttaŋ
439. Sāvatthinidānaŋ. Ekamantaŋ nisinno kho so bhikkhu bhagavantaŋ etadavoca – ‘ko nu kho, bhante, hetu, ko paccayo, yena midhekacco kāyassa bhedā paraŋ maraņā gandhabbakāyikānaŋ devānaŋ sahabyataŋ upapajjatī’ ti? ‘Idha, bhikkhu, ekacco kāyena sucaritaŋ carati, vācāya sucaritaŋ carati, manasā sucaritaŋ carati. Tassa sutaŋ hoti– “gandhabbakāyikā devā dīghāyukā vaņņavanto sukhabahulā” ti. Tassa evaŋ hoti– “aho vatāhaŋ kāyassa bhedā paraŋ maraņā gandhabbakāyikānaŋ devānaŋ sahabyataŋ upapajjeyyan” ti. So kāyassa bhedā paraŋ maraņā gandhabbakāyikānaŋ devānaŋ sahabyataŋ upapajjati. Ayaŋ kho, bhikkhu hetu, ayaŋ paccayo, yena midhekacco kāyassa bhedā paraŋ maraņā gandhabbakāyikānaŋ devānaŋ sahabyataŋ upapajjatī’ ti. Dutiyaŋ.

3. Mūlagandhadātāsuttaŋ
440. Sāvatthinidānaŋ. Ekamantaŋ nisinno kho so bhikkhu bhagavantaŋ etadavoca– ‘ko nu kho, bhante, hetu, ko paccayo, yena midhekacco kāyassa bhedā paraŋ maraņā mūlagandhe adhivatthānaŋ devānaŋ sahabyataŋ upapajjatī’ ti (p. 2.211) ‘Idha, bhikkhu, ekacco kāyena sucaritaŋ carati, vācāya sucaritaŋ carati, manasā sucaritaŋ carati. Tassa sutaŋ hoti– “mūlagandhe adhivatthā devā dīghāyukā vaņņavanto sukhabahulā” ti. Tassa evaŋ hoti– “aho vatāhaŋ kāyassa bhedā paraŋ maraņā mūlagandhe adhivatthānaŋ devānaŋ sahabyataŋ upapajjeyyan” ti. So dātā hoti mūlagandhānaŋ. So kāyassa bhedā paraŋ maraņā mūlagandhe adhivatthānaŋ devānaŋ sahabyataŋ upapajjati. Ayaŋ kho, bhikkhu, hetu …pe… yena midhekacco kāyassa bhedā paraŋ maraņā mūlagandhe adhivatthānaŋ devānaŋ sahabyataŋ upapajjatī’ ti. Tatiyaŋ.

4- 12. Sāragandhādidātāsuttanavakaŋ

441-449. Sāvatthinidānaŋ. Ekamantaŋ nisinno kho so bhikkhu bhagavantaŋ etadavoca ‘ko nu kho, bhante, hetu, ko paccayo, yena midhekacco kāyassa bhedā paraŋ maraņā sāragandhe adhivatthānaŋ devānaŋ …pe… pheggugandhe adhivatthānaŋ devānaŋ… tacagandhe adhivatthānaŋ devānaŋ… papaţikagandhe adhivatthānaŋ devānaŋ… pattagandhe adhivatthānaŋ devānaŋ… pupphagandhe adhivatthānaŋ devānaŋ… phalagandhe adhivatthānaŋ devānaŋ… rasagandhe adhivatthānaŋ devānaŋ… gandhagandhe adhivatthānaŋ devānaŋ sahabyataŋ upapajjatī’ ti? ‘Idha, bhikkhu, ekacco kāyena sucaritaŋ carati, vācāya sucaritaŋ carati, manasā sucaritaŋ carati. Tassa sutaŋ hoti– “sāragandhe adhivatthā devā dīghāyukā vaņņavanto sukhabahulā” ti. Tassa evaŋ hoti– “aho vatāhaŋ kāyassa bhedā paraŋ maraņā sāragandhe adhivatthānaŋ devānaŋ …pe… pheggugandhe adhivatthānaŋ devānaŋ… tacagandhe adhivatthānaŋ devānaŋ… papaţikagandhe adhivatthānaŋ devānaŋ… pattagandhe adhivatthānaŋ devānaŋ… pupphagandhe adhivatthānaŋ devānaŋ… phalagandhe adhivatthānaŋ devānaŋ… rasagandhe adhivatthānaŋ devānaŋ… gandhagandhe adhivatthānaŋ devānaŋ sahabyataŋ upapajjeyyan” ti. So dātā hoti sāragandhānaŋ …pe… so dātā hoti pheggugandhānaŋ… so dātā hoti tacagandhānaŋ… so dātā hoti papaţikagandhānaŋ… so dātā hoti pattagandhānaŋ… so dātā hoti pupphagandhānaŋ… so dātā hoti phalagandhānaŋ… so dātā hoti rasagandhānaŋ… so dātā hoti gandhagandhānaŋ. So kāyassa bhedā paraŋ maraņā gandhagandhe adhivatthānaŋ devānaŋ sahabyataŋ upapajjati. Ayaŋ kho, bhikkhu, hetu, ayaŋ (p. 2.212) paccayo, yena midhekacco kāyassa bhedā paraŋ maraņā gandhagandhe adhivatthānaŋ devānaŋ sahabyataŋ upapajjatī’ ti. Dvādasamaŋ.

13- 22. Mūlagandhadānūpakārasuttadasakaŋ

450-459. Sāvatthinidānaŋ. Ekamantaŋ nisinno kho so bhikkhu bhagavantaŋ etadavoca – ‘ko nu kho, bhante, hetu, ko paccayo, yena midhekacco kāyassa bhedā paraŋ maraņā mūlagandhe adhivatthānaŋ devānaŋ sahabyataŋ upapajjatī’ ti? ‘Idha, bhikkhu, ekacco kāyena sucaritaŋ carati, vācāya sucaritaŋ carati, manasā sucaritaŋ carati. Tassa sutaŋ hoti– “mūlagandhe adhivatthā devā dīghāyukā vaņņavanto sukhabahulā” ti. Tassa evaŋ hoti– “aho vatāhaŋ kāyassa bhedā paraŋ maraņā mūlagandhe adhivatthānaŋ devānaŋ sahabyataŋ upapajjeyyan” ti. So annaŋ deti …pe… pānaŋ deti… vatthaŋ deti… yānaŋ deti… mālaŋ deti… gandhaŋ deti… vilepanaŋ deti… seyyaŋ deti… āvasathaŋ deti… padīpeyyaŋ deti. So kāyassa bhedā paraŋ maraņā mūlagandhe adhivatthānaŋ devānaŋ sahabyataŋ upapajjati. Ayaŋ kho, bhikkhu, hetu, ayaŋ paccayo, yena midhekacco kāyassa bhedā paraŋ maraņā mūlagandhe adhivatthānaŋ devānaŋ sahabyataŋ upapajjatī’ ti. Bāvīsatimaŋ.

23- 112. Sāragandhādidānūpakārasuttanavutikaŋ

460-549. Sāvatthinidānaŋ Ekamantaŋ nisinno kho so bhikkhu bhagavantaŋ etadavoca– ‘ko nu kho, bhante, hetu, ko paccayo, yena midhekacco kāyassa bhedā paraŋ maraņā sāragandhe adhivatthānaŋ devānaŋ …pe… pheggugandhe adhivatthānaŋ devānaŋ… tacagandhe adhivatthānaŋ devānaŋ papaţikagandhe adhivatthānaŋ devānaŋ… pattagandhe adhivatthānaŋ devānaŋ… pupphagandhe adhivatthānaŋ devānaŋ… phalagandhe adhivatthānaŋ devānaŋ… rasagandhe adhivatthānaŋ devānaŋ… gandhagandhe adhivatthānaŋ devānaŋ sahabyataŋ upapajjatī’ ti? ‘Idha, bhikkhu, ekacco kāyena sucaritaŋ carati, vācāya sucaritaŋ carati, manasā sucaritaŋ carati. Tassa sutaŋ hoti– “gandhagandhe adhivatthā devā dīghāyukā vaņņavanto sukhabahulā” ti. Tassa evaŋ hoti– “aho vatāhaŋ kāyassa bhedā paraŋ maraņā gandhagandhe adhivatthānaŋ devānaŋ sahabyataŋ upapajjeyyan” ti. So annaŋ deti …pe… pānaŋ deti… vatthaŋ deti… yānaŋ deti… mālaŋ deti… gandhaŋ deti… vilepanaŋ (p. 2.213) deti… seyyaŋ deti… āvasathaŋ deti… padīpeyyaŋ deti. So kāyassa bhedā paraŋ maraņā gandhagandhe adhivatthānaŋ devānaŋ sahabyataŋ upapajjati. Ayaŋ kho, bhikkhu, hetu, ayaŋ paccayo, yena midhekacco kāyassa bhedā paraŋ maraņā gandhagandhe adhivatthānaŋ devānaŋ sahabyataŋ upapajjatī’ ti. Dvādasasatimaŋ.

(Evaŋ piņđakena ekasatañca dvādasa ca suttantā honti.)

Gandhabbakāyasaŋyuttaŋ samattaŋ.

Tassuddānaŋ–

Suddhikañca sucaritaŋ, dātā hi apare dasa;

Dānūpakārā satadhā, gandhabbe suppakāsitāti.

11. Valāhakasaŋyuttaŋ

1. Suddhikasuttaŋ
550. Sāvatthinidānaŋ (p. 2.214) ‘Valāhakakāyike vo, bhikkhave, deve desessāmi. Taŋ suņātha. Katame ca, bhikkhave, valāhakakāyikā devā? Santi, bhikkhave, sītavalāhakā devā; santi uņhavalāhakā devā; santi abbhavalāhakā devā; santi vātavalāhakā devā; santi vassavalāhakā devā– ime vuccanti, bhikkhave, “valāhakakāyikā devā”’ ti. Paţhamaŋ.

2. Sucaritasuttaŋ
551. Sāvatthinidānaŋ. Ekamantaŋ nisinno kho so bhikkhu bhagavantaŋ etadavoca – ‘ko nu kho, bhante, hetu, ko paccayo, yena midhekacco kāyassa bhedā paraŋ maraņā valāhakakāyikānaŋ devānaŋ sahabyataŋ upapajjatī’ ti? ‘Idha, bhikkhu, ekacco kāyena sucaritaŋ carati, vācāya sucaritaŋ carati, manasā sucaritaŋ carati. Tassa sutaŋ hoti– “valāhakakāyikā devā dīghāyukā vaņņavanto sukhabahulā” ti. Tassa evaŋ hoti– “aho vatāhaŋ kāyassa bhedā paraŋ maraņā valāhakakāyikānaŋ devānaŋ sahabyataŋ upapajjeyyan” ti. So kāyassa bhedā paraŋ maraņā valāhakakāyikānaŋ devānaŋ sahabyataŋ upapajjati. Ayaŋ kho, bhikkhu, hetu, ayaŋ paccayo, yena midhekacco kāyassa bhedā paraŋ maraņā valāhakakāyikānaŋ devānaŋ sahabyataŋ upapajjatī’ ti. Dutiyaŋ.

3- 12. Sītavalāhakadānūpakārasuttadasakaŋ

552-561. Sāvatthinidānaŋ. Ekamantaŋ nisinno kho so bhikkhu bhagavantaŋ etadavoca ‘ko nu kho, bhante, hetu, ko paccayo, yena midhekacco kāyassa bhedā paraŋ maraņā sītavalāhakānaŋ devānaŋ sahabyataŋ upapajjatī’ ti? ‘Idha bhikkhu, ekacco kāyena sucaritaŋ carati, vācāya sucaritaŋ carati, manasā sucaritaŋ carati. Tassa sutaŋ hoti– “sītavalāhakā devā dīghāyukā vaņņavanto sukhabahulā” ti. Tassa evaŋ (p. 2.215) hoti– “aho vatāhaŋ kāyassa bhedā paraŋ maraņā sītavalāhakānaŋ devānaŋ sahabyataŋ upapajjeyyan” ti. So annaŋ deti …pe… padīpeyyaŋ deti. So kāyassa bhedā paraŋ maraņā sītavalāhakānaŋ devānaŋ sahabyataŋ upapajjati. Ayaŋ kho, bhikkhu, hetu, ayaŋ paccayo, yena midhekacco kāyassa bhedā paraŋ maraņā sītavalāhakānaŋ devānaŋ sahabyataŋ upapajjatī’ ti. Dvādasamaŋ.

13- 52. Uņhavalāhakadānūpakārasuttacālīsakaŋ

562-601. Sāvatthinidānaŋ. Ekamantaŋ nisinno kho so bhikkhu bhagavantaŋ etadavoca – ‘ko nu kho, bhante, hetu, ko paccayo, yena midhekacco kāyassa bhedā paraŋ maraņā uņhavalāhakānaŋ devānaŋ …pe… abbhavalāhakānaŋ devānaŋ …pe… vātavalāhakānaŋ devānaŋ …pe… vassavalāhakānaŋ devānaŋ sahabyataŋ upapajjatī’ ti? ‘Idha, bhikkhu, ekacco kāyena sucaritaŋ carati, vācāya sucaritaŋ carati, manasā sucaritaŋ carati. Tassa sutaŋ hoti– “vassavalāhakā devā dīghāyukā vaņņavanto sukhabahulā” ti. Tassa evaŋ hoti– “aho vatāhaŋ kāyassa bhedā paraŋ maraņā vassavalāhakānaŋ devānaŋ sahabyataŋ upapajjeyyan” ti. So annaŋ deti …pe… padīpeyyaŋ deti. So kāyassa bhedā paraŋ maraņā vassavalāhakānaŋ devānaŋ sahabyataŋ upapajjati. Ayaŋ kho, bhikkhu, hetu, ayaŋ paccayo, yena midhekacco kāyassa bhedā paraŋ maraņā vassavalāhakānaŋ devānaŋ sahabyataŋ upapajjatī’ ti. Dvepaññāsamaŋ.

53. Sītavalāhakasuttaŋ
602. Sāvatthinidānaŋ Ekamantaŋ nisinno kho so bhikkhu bhagavantaŋ etadavoca– ‘ko nu kho, bhante, hetu, ko paccayo, yenekadā sītaŋ hotī’ ti? ‘Santi, bhikkhu, sītavalāhakā nāma devā. Tesaŋ yadā evaŋ hoti– “yaŋnūna mayaŋ sakāya ratiyā vaseyyāmā” ti, tesaŋ taŋ cetopaņidhimanvāya sītaŋ hoti. Ayaŋ kho, bhikkhu, hetu, ayaŋ paccayo, yenekadā sītaŋ hotī’ ti. Tepaññāsamaŋ.

54. Uņhavalāhakasuttaŋ
603. Sāvatthinidānaŋ (p. 2.216) Ekamantaŋ nisinno kho so bhikkhu bhagavantaŋ etadavoca– ‘ko nu kho, bhante, hetu, ko paccayo, yenekadā uņhaŋ hotī’ ti? ‘Santi, bhikkhu, uņhavalāhakā nāma devā. Tesaŋ yadā evaŋ hoti– “yaŋnūna mayaŋ sakāya ratiyā vaseyyāmā” ti, tesaŋ taŋ cetopaņidhimanvāya uņhaŋ hoti. Ayaŋ kho, bhikkhu, hetu, ayaŋ paccayo, yenekadā uņhaŋ hotī’ ti. Catupaññāsamaŋ.

55. Abbhavalāhakasuttaŋ
604. Sāvatthinidānaŋ. Ekamantaŋ nisinno kho so bhikkhu bhagavantaŋ etadavoca – ‘ko nu kho, bhante, hetu, ko paccayo, yenekadā abbhaŋ hotī’ ti? ‘Santi, bhikkhu, abbhavalāhakā nāma devā. Tesaŋ yadā evaŋ hoti– “yaŋnūna mayaŋ sakāya ratiyā vaseyyāmā” ti, tesaŋ taŋ cetopaņidhimanvāya abbhaŋ hoti. Ayaŋ kho, bhikkhu, hetu, ayaŋ paccayo, yenekadā abbhaŋ hotī’ ti. Pañcapaññāsamaŋ.

56. Vātavalāhakasuttaŋ
605. Sāvatthinidānaŋ Ekamantaŋ nisinno kho so bhikkhu bhagavantaŋ etadavoca– ‘ko nu kho, bhante, hetu, ko paccayo, yenekadā vāto hotī’ ti? ‘Santi, bhikkhu, vātavalāhakā nāma devā. Tesaŋ yadā evaŋ hoti– “yaŋnūna mayaŋ sakāya ratiyā vaseyyāmā” ti, tesaŋ taŋ cetopaņidhimanvāya vāto hoti. Ayaŋ kho, bhikkhu, hetu, ayaŋ paccayo, yenekadā vāto hotī’ ti. Chappaññāsamaŋ.

57. Vassavalāhakasuttaŋ
606. Sāvatthinidānaŋ. Ekamantaŋ nisinno kho so bhikkhu bhagavantaŋ etadavoca ‘ko nu kho, bhante, hetu, ko paccayo, yenekadā devo vassatī’ ti? ‘Santi, bhikkhu, vassavalāhakā nāma devā. Tesaŋ yadā (p. 2.217) evaŋ hoti– “yaŋnūna mayaŋ sakāya ratiyā vaseyyāmā” ti, tesaŋ taŋ cetopaņidhimanvāya devo vassati. Ayaŋ kho, bhikkhu, hetu, ayaŋ paccayo, yenekadā devo vassatī’ ti. Sattapaññāsamaŋ.

Sattapaññāsasuttantaŋ niţţhitaŋ.

Valāhakasaŋyuttaŋ samattaŋ.

Tassuddānaŋ–

Suddhikaŋ sucaritañca dānūpakārapaññāsaŋ;

Sītaŋ uņhañca abbhañca vātavassavalāhakāti.

12. Vacchagottasaŋyuttaŋ

1. Rūpa-aññāņasuttaŋ
607. Ekaŋ (p. 2.218) samayaŋ bhagavā sāvatthiyaŋ viharati jetavane anāthapiņđikassa ārāme. Atha kho vacchagotto paribbājako yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho vacchagotto paribbājako bhagavantaŋ etadavoca– ‘ko nu kho, bho gotama, hetu, ko paccayo, yānimāni anekavihitāni diţţhigatāni loke uppajjanti– sassato lokoti vā, asassato lokoti vā, antavā lokoti vā, anantavā lokoti vā, taŋ jīvaŋ taŋ sarīranti vā, aññaŋ jīvaŋ aññaŋ sarīranti vā, hoti tathāgato paraŋ maraņāti vā, na hoti tathāgato paraŋ maraņāti vā, hoti ca na ca hoti tathāgato paraŋ maraņāti vā, neva hoti na na hoti tathāgato paraŋ maraņāti vā’ ti? ‘Rūpe kho, vaccha, aññāņā, rūpasamudaye aññāņā, rūpanirodhe aññāņā, rūpanirodhagāminiyā paţipadāya aññāņā; evamimāni anekavihitāni diţţhigatāni loke uppajjanti– sassato lokoti vā …pe… neva hoti na na hoti tathāgato paraŋ maraņāti vāti. Ayaŋ kho, vaccha, hetu, ayaŋ paccayo, yānimāni anekavihitāni diţţhigatāni loke uppajjanti– sassato lokoti vā, asassato lokoti vā …pe… neva hoti na na hoti tathāgato paraŋ maraņāti vā’ ti. Paţhamaŋ.

2. Vedanā-aññāņasuttaŋ
608. Sāvatthinidānaŋ. Ekamantaŋ nisinno kho vacchagotto paribbājako bhagavantaŋ etadavoca– ‘ko nu kho, bho gotama, hetu, ko paccayo, yānimāni anekavihitāni diţţhigatāni loke uppajjanti– sassato lokoti vā, asassato lokoti vā …pe… neva hoti na na hoti tathāgato paraŋ maraņāti vā’ ti? ‘Vedanāya kho, vaccha, aññāņā, vedanāsamudaye aññāņā, vedanānirodhe aññāņā, vedanānirodhagāminiyā (p. 2.219) paţipadāya aññāņā; evamimāni anekavihitāni diţţhigatāni loke uppajjanti– sassato lokoti vā, asassato lokoti vā …pe… neva hoti na na hoti tathāgato paraŋ maraņāti vāti. Ayaŋ kho, vaccha, hetu, ayaŋ paccayo, yānimāni anekavihitāni diţţhigatāni loke uppajjanti– sassato lokoti vā, asassato lokoti vā …pe… neva hoti na na hoti tathāgato paraŋ maraņāti vā’ ti. Dutiyaŋ.

3. Saññā-aññāņasuttaŋ
609. Sāvatthinidānaŋ. Ekamantaŋ nisinno kho vacchagotto paribbājako bhagavantaŋ etadavoca– ‘ko nu kho, bho gotama, hetu, ko paccayo, yānimāni anekavihitāni diţţhigatāni loke uppajjanti– sassato lokoti vā, asassato lokoti vā …pe… neva hoti na na hoti tathāgato paraŋ maraņāti vā’ ti? ‘Saññāya kho, vaccha, aññāņā, saññāsamudaye aññāņā, saññānirodhe aññāņā, saññānirodhagāminiyā paţipadāya aññāņā; evamimāni anekavihitāni diţţhigatāni loke uppajjanti– sassato lokoti vā, asassato lokoti vā …pe… neva hoti na na hoti tathāgato paraŋ maraņāti vāti. Ayaŋ kho, vaccha, hetu, ayaŋ paccayo, yānimāni anekavihitāni diţţhigatāni loke uppajjanti– sassato lokoti vā, asassato lokoti vā …pe… neva hoti na na hoti tathāgato paraŋ maraņāti vā’ ti. Tatiyaŋ.

4. Sankhāra-aññāņasuttaŋ
610. Sāvatthinidānaŋ. Ekamantaŋ nisinno kho vacchagotto paribbājako bhagavantaŋ etadavoca– ‘ko nu kho, bho gotama, hetu, ko paccayo, yānimāni anekavihitāni diţţhigatāni loke uppajjanti– sassato lokoti vā, asassato lokoti vā …pe… neva hoti na na hoti tathāgato paraŋ maraņāti vā’ ti? ‘Sankhāresu kho, vaccha, aññāņā, sankhārasamudaye aññāņā, sankhāranirodhe aññāņā, sankhāranirodhagāminiyā paţipadāya aññāņā; evamimāni anekavihitāni diţţhigatāni loke uppajjanti– sassato lokoti vā, asassato lokoti vā …pe… neva hoti na na hoti tathāgato paraŋ maraņāti vāti. Ayaŋ kho, vaccha, hetu, ayaŋ paccayo, yānimāni anekavihitāni diţţhigatāni loke (p. 2.220) uppajjanti– sassato lokoti vā, asassato lokoti vā …pe… neva hoti na na hoti tathāgato paraŋ maraņāti vā’ ti. Catutthaŋ.

5. Viññāņa-aññāņasuttaŋ
611. Sāvatthinidānaŋ Ekamantaŋ nisinno kho vacchagotto paribbājako bhagavantaŋ etadavoca– ‘ko nu kho, bho gotama, hetu, ko paccayo, yānimāni anekavihitāni diţţhigatāni loke uppajjanti– sassato lokoti vā, asassato lokoti vā …pe… neva hoti na na hoti tathāgato paraŋ maraņāti vā’ ti? ‘Viññāņe kho, vaccha, aññāņā, viññāņasamudaye aññāņā, viññāņanirodhe aññāņā, viññāņanirodhagāminiyā paţipadāya aññāņā; evamimāni anekavihitāni diţţhigatāni loke uppajjanti– sassato lokoti vā, asassato lokoti vā …pe… neva hoti na na hoti tathāgato paraŋ maraņāti vāti. Ayaŋ kho, vaccha, hetu, ayaŋ paccayo, yānimāni anekavihitāni diţţhigatāni loke uppajjanti– sassato lokoti vā, asassato lokoti vā …pe… neva hoti na na hoti tathāgato paraŋ maraņāti vā’ ti. Pañcamaŋ.

6- 10. Rūpa-adassanādisuttapañcakaŋ

612-616. Sāvatthinidānaŋ. Ekamantaŋ nisinno kho vacchagotto paribbājako bhagavantaŋ etadavoca– ‘ko nu kho, bho gotama, hetu, ko paccayo, yānimāni anekavihitāni diţţhigatāni loke uppajjanti– sassato lokoti vā, asassato lokoti vā …pe… neva hoti na na hoti tathāgato paraŋ maraņāti vā’ ti? Rūpe kho, vaccha, adassanā …pe… rūpanirodhagāminiyā paţipadāya adassanā …pe… vedanāya saññāya sankhāresu kho, vaccha, adassanā …pe… viññāņe kho, vaccha, adassanā …pe… viññāņanirodhagāminiyā paţipadāya adassanā …pe…. Dasamaŋ.

11- 15. Rūpa-anabhisamayādisuttapañcakaŋ

617-621. Sāvatthinidānaŋ (p. 2.221) Rūpe kho, vaccha, anabhisamayā …pe… rūpanirodhagāminiyā paţipadāya anabhisamayā …pe….

Sāvatthinidānaŋ. Vedanāya kho, vaccha, anabhisamayā …pe….

Sāvatthinidānaŋ Saññāya kho, vaccha, anabhisamayā …pe….

Sāvatthinidānaŋ. Sankhāresu kho, vaccha, anabhisamayā …pe….

Sāvatthinidānaŋ. Viññāņe kho, vaccha, anabhisamayā …pe…. Pannarasamaŋ.

16- 20. Rūpa-ananubodhādisuttapañcakaŋ

622-626. Sāvatthinidānaŋ Ekamantaŋ nisinno kho vacchagotto paribbājako bhagavantaŋ etadavoca– ko nu kho, bho gotama, hetu, ko paccayo …pe… rūpe kho, vaccha, ananubodhā …pe… rūpanirodhagāminiyā paţipadāya ananubodhā …pe….

Sāvatthinidānaŋ. Vedanāya kho, vaccha …pe….

Sāvatthinidānaŋ. Saññāya kho, vaccha …pe….

Sāvatthinidānaŋ. Sankhāresu kho, vaccha …pe….

Sāvatthinidānaŋ. Viññāņe kho, vaccha ananubodhā …pe… viññāņanirodhagāminiyā paţipadāya ananubodhā. Vīsatimaŋ.

21- 25. Rūpa-appaţivedhādisuttapañcakaŋ

627-631. Sāvatthinidānaŋ. Ko nu kho, bho gotama, hetu, ko paccayo …pe… Rūpe kho, vaccha, appaţivedhā …pe… viññāņe kho, vaccha, appaţivedhā …pe…. Pañcavīsatimaŋ.

26- 30. Rūpa-asallakkhaņādisuttapañcakaŋ

632-636. Sāvatthinidānaŋ. Rūpe kho, vaccha, asallakkhaņā …pe… viññāņe kho, vaccha, asallakkhaņā …pe…. Tiŋsatimaŋ.

31- 35. Rūpa-anupalakkhaņādisuttapañcakaŋ

637-641. Sāvatthinidānaŋ (p. 2.222) Rūpe kho, vaccha, anupalakkhaņā …pe… viññāņe kho, vaccha, anupalakkhaņā …pe…. Pañcatiŋsatimaŋ.

36- 40. Rūpa-appaccupalakkhaņādisuttapañcakaŋ

642-646. Sāvatthinidānaŋ Rūpe kho, vaccha, appaccupalakkhaņā …pe… viññāņe kho, vaccha, appaccupalakkhaņā …pe…. Cattālīsamaŋ.

41- 45. Rūpa-asamapekkhaņādisuttapañcakaŋ

647-651. Sāvatthinidānaŋ. Rūpe kho, vaccha, asamapekkhaņā …pe… viññāņe kho, vaccha, asamapekkhaņā …pe…. Pañcacattālīsamaŋ.

46- 50. Rūpa-appaccupekkhaņādisuttapañcakaŋ

652-656. Sāvatthinidānaŋ Rūpe kho, vaccha, appaccupekkhaņā …pe… viññāņe kho, vaccha, appaccupekkhaņā …pe…. Paññāsamaŋ.

51- 54. Rūpa-appaccakkhakammādisuttacatukkaŋ

657-660. Sāvatthinidānaŋ. Atha kho vacchagotto paribbājako yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho vacchagotto paribbājako bhagavantaŋ etadavoca– ‘ko nu kho, bho gotama, hetu, ko paccayo, yānimāni anekavihitāni diţţhigatāni loke uppajjanti– sassato lokoti vā …pe… neva hoti na na hoti tathāgato paraŋ maraņāti vā’ ti? Rūpe kho, vaccha, appaccakkhakammā, rūpasamudaye appaccakkhakammā rūpanirodhe appaccakkhakammā, rūpanirodhagāminiyā paţipadāya appaccakkhakammā …pe….

Sāvatthinidānaŋ Vedanāya kho, vaccha, appaccakkhakammā …pe… vedanānirodhagāminiyā paţipadāya appaccakkhakammā …pe….

Sāvatthinidānaŋ. Saññāya kho, vaccha, appaccakkhakammā …pe… saññānirodhagāminiyā paţipadāya appaccakkhakammā …pe….

Sāvatthinidānaŋ (p. 2.223) Sankhāresu kho, vaccha, appaccakkhakammā …pe… sankhāranirodhagāminiyā paţipadāya appaccakkhakammā …pe…. Catupaññāsamaŋ.

55. Viññāņa-appaccakkhakammasuttaŋ
661. Sāvatthinidānaŋ. ‘Viññāņe kho, vaccha, appaccakkhakammā, viññāņasamudaye appaccakkhakammā, viññāņanirodhe appaccakkhakammā, viññāņanirodhagāminiyā paţipadāya appaccakkhakammā; evamimāni anekavihitāni diţţhigatāni loke uppajjanti – sassato lokoti vā, asassato lokoti vā …pe… neva hoti na na hoti tathāgato paraŋ maraņāti vāti. Ayaŋ kho, vaccha, hetu, ayaŋ paccayo yānimāni anekavihitāni diţţhigatāni loke uppajjanti– sassato lokoti vā, asassato lokoti vā, antavā lokoti vā, anantavā lokoti vā, taŋ jīvaŋ taŋ sarīranti vā, aññaŋ jīvaŋ aññaŋ sarīranti vā, hoti tathāgato paraŋ maraņāti vā, na hoti tathāgato paraŋ maraņāti vā, hoti ca na ca hoti tathāgato paraŋ maraņāti vā, neva hoti na na hoti tathāgato paraŋ maraņāti vā’ ti. Pañcapaññāsamaŋ.

Vacchagottasaŋyuttaŋ samattaŋ.

Tassuddānaŋ–


Aññāņā adassanā ceva, anabhisamayā ananubodhā;


Appaţivedhā asallakkhaņā, anupalakkhaņena appaccupalakkhaņā.


Asamapekkhaņā appaccupekkhaņā, appaccakkhakammanti.

13. Jhānasaŋyuttaŋ

1. Samādhimūlakasamāpattisuttaŋ
662. Sāvatthinidānaŋ (p. 2.224) ‘Cattārome, bhikkhave, jhāyī. Katame cattāro? Idha bhikkhave, ekacco jhāyī samādhismiŋ samādhikusalo hoti, na samādhismiŋ samāpattikusalo. Idha pana, bhikkhave, ekacco jhāyī samādhismiŋ samāpattikusalo hoti, na samādhismiŋ samādhikusalo. Idha pana, bhikkhave, ekacco jhāyī neva samādhismiŋ samādhikusalo hoti, na ca samādhismiŋ samāpattikusalo. Idha pana, bhikkhave, ekacco jhāyī samādhismiŋ samādhikusalo ca hoti, samādhismiŋ samāpattikusalo ca. Tatra, bhikkhave, yvāyaŋ jhāyī samādhismiŋ samādhikusalo ca hoti samādhismiŋ samāpattikusalo ca ayaŋ imesaŋ catunnaŋ jhāyīnaŋ aggo ca seţţho ca mokkho ca uttamo ca pavaro ca. Seyyathāpi, bhikkhave, gavā khīraŋ, khīramhā dadhi, dadhimhā navanītaŋ, navanītamhā sappi, sappimhā sappimaņđo tatra aggamakkhāyati; evameva kho, bhikkhave, yvāyaŋ jhāyī samādhismiŋ samādhikusalo ca hoti samādhismiŋ samāpattikusalo ca ayaŋ imesaŋ catunnaŋ jhāyīnaŋ aggo ca seţţho ca mokkho ca uttamo ca pavaro cā’ ti. Paţhamaŋ.

2. Samādhimūlakaţhitisuttaŋ
663. Sāvatthinidānaŋ. ‘Cattārome, bhikkhave, jhāyī. Katame cattāro? Idha, bhikkhave, ekacco jhāyī samādhismiŋ samādhikusalo hoti, na samādhismiŋ ţhitikusalo. Idha pana, bhikkhave, ekacco jhāyī samādhismiŋ ţhitikusalo hoti, na samādhismiŋ samādhikusalo. Idha pana, bhikkhave, ekacco jhāyī neva samādhismiŋ samādhikusalo hoti, na ca samādhismiŋ ţhitikusalo. Idha pana, bhikkhave, ekacco jhāyī samādhismiŋ samādhikusalo ca hoti samādhismiŋ ţhitikusalo ca. Tatra, bhikkhave, yvāyaŋ jhāyī samādhismiŋ samādhikusalo ca hoti samādhismiŋ ţhitikusalo ca ayaŋ imesaŋ catunnaŋ jhāyīnaŋ aggo ca seţţho ca mokkho ca uttamo ca pavaro ca. Seyyathāpi, bhikkhave, gavā khīraŋ, khīramhā dadhi, dadhimhā navanītaŋ, navanītamhā (p. 2.225) sappi, sappimhā sappimaņđo tatra aggamakkhāyati; evameva kho, bhikkhave, yvāyaŋ jhāyī samādhismiŋ samādhikusalo ca hoti samādhismiŋ ţhitikusalo ca ayaŋ imesaŋ catunnaŋ jhāyīnaŋ aggo ca seţţho ca mokkho ca uttamo ca pavaro cā’ ti. Dutiyaŋ.

3. Samādhimūlakavuţţhānasuttaŋ
664. Sāvatthinidānaŋ. ‘Cattārome, bhikkhave, jhāyī. Katame cattāro? Idha, bhikkhave, ekacco jhāyī samādhismiŋ samādhikusalo hoti, na samādhismiŋ vuţţhānakusalo. Idha pana, bhikkhave, ekacco jhāyī samādhismiŋ vuţţhānakusalo hoti, na samādhismiŋ samādhikusalo. Idha pana, bhikkhave, ekacco jhāyī neva samādhismiŋ samādhikusalo hoti, na ca samādhismiŋ vuţţhānakusalo. Idha pana, bhikkhave, ekacco jhāyī samādhismiŋ samādhikusalo ca hoti, samādhismiŋ vuţţhānakusalo ca. Tatra, bhikkhave, yvāyaŋ jhāyī samādhismiŋ samādhikusalo ca hoti samādhismiŋ vuţţhānakusalo ca ayaŋ imesaŋ catunnaŋ jhāyīnaŋ aggo ca seţţho ca mokkho ca uttamo ca pavaro ca. Seyyathāpi, bhikkhave, gavā khīraŋ …pe… pavaro cā’ ti. Tatiyaŋ.

4. Samādhimūlakakallitasuttaŋ
665. Sāvatthinidānaŋ. ‘Cattārome, bhikkhave, jhāyī. Katame cattāro? Idha, bhikkhave, ekacco jhāyī samādhismiŋ samādhikusalo hoti, na samādhismiŋ kallitakusalo. Idha pana, bhikkhave, ekacco jhāyī samādhismiŋ kallitakusalo hoti, na samādhismiŋ samādhikusalo. Idha pana, bhikkhave, ekacco jhāyī neva samādhismiŋ samādhikusalo hoti, na ca samādhismiŋ kallitakusalo. Idha pana, bhikkhave, ekacco jhāyī samādhismiŋ samādhikusalo ca hoti, samādhismiŋ kallitakusalo ca. Tatra, bhikkhave, yvāyaŋ jhāyī samādhismiŋ samādhikusalo ca hoti samādhismiŋ kallitakusalo ca ayaŋ imesaŋ catunnaŋ jhāyīnaŋ aggo ca seţţho ca mokkho ca uttamo ca pavaro ca. Seyyathāpi, bhikkhave, gavā khīraŋ …pe… pavaro cā’ ti. Catutthaŋ.

5. Samādhimūlaka-ārammaņasuttaŋ
666. Sāvatthinidānaŋ (p. 2.226) ‘Cattārome, bhikkhave, jhāyī. Katame cattāro? Idha, bhikkhave, ekacco jhāyī samādhismiŋ samādhikusalo hoti, na samādhismiŋ ārammaņakusalo. Idha pana, bhikkhave, ekacco jhāyī samādhismiŋ ārammaņakusalo hoti, na samādhismiŋ samādhikusalo. Idha pana, bhikkhave, ekacco jhāyī neva samādhismiŋ samādhikusalo hoti, na ca samādhismiŋ ārammaņakusalo. Idha pana, bhikkhave, ekacco jhāyī samādhismiŋ samādhikusalo ca hoti, samādhismiŋ ārammaņakusalo ca. Tatra, bhikkhave, yvāyaŋ jhāyī samādhismiŋ samādhikusalo ca hoti samādhismiŋ ārammaņakusalo ca ayaŋ imesaŋ catunnaŋ jhāyīnaŋ aggo ca seţţho ca mokkho ca uttamo ca pavaro ca. Seyyathāpi, bhikkhave, gavā khīraŋ …pe… pavaro cā’ ti. Pañcamaŋ.

6. Samādhimūlakagocarasuttaŋ
667. Sāvatthinidānaŋ. ‘Cattārome, bhikkhave, jhāyī. Katame cattāro? Idha, bhikkhave, ekacco jhāyī samādhismiŋ samādhikusalo hoti, na samādhismiŋ gocarakusalo. Idha pana, bhikkhave, ekacco jhāyī samādhismiŋ gocarakusalo hoti, na samādhismiŋ samādhikusalo. Idha pana, bhikkhave, ekacco jhāyī neva samādhismiŋ samādhikusalo hoti, na ca samādhismiŋ gocarakusalo. Idha pana, bhikkhave, ekacco jhāyī samādhismiŋ samādhikusalo ca hoti, samādhismiŋ gocarakusalo ca. Tatra, bhikkhave, yvāyaŋ jhāyī samādhismiŋ samādhikusalo ca hoti samādhismiŋ gocarakusalo ca ayaŋ imesaŋ catunnaŋ jhāyīnaŋ aggo ca seţţho ca mokkho ca uttamo ca pavaro ca. Seyyathāpi, bhikkhave, gavā khīraŋ …pe… pavaro cā’ ti. Chaţţhaŋ.

7. Samādhimūlaka-abhinīhārasuttaŋ
668. Sāvatthinidānaŋ ‘Cattārome, bhikkhave, jhāyī. Katame cattāro? Idha, bhikkhave, ekacco jhāyī samādhismiŋ samādhikusalo hoti, na samādhismiŋ abhinīhārakusalo. Idha pana, bhikkhave, ekacco jhāyī samādhismiŋ abhinīhārakusalo hoti, na samādhismiŋ samādhikusalo. Idha (p. 2.227) pana, bhikkhave, ekacco jhāyī neva samādhismiŋ samādhikusalo hoti, na ca samādhismiŋ abhinīhārakusalo Idha pana, bhikkhave, ekacco jhāyī samādhismiŋ samādhikusalo ca hoti, samādhismiŋ abhinīhārakusalo ca. Tatra, bhikkhave, yvāyaŋ jhāyī samādhismiŋ samādhikusalo ca hoti samādhismiŋ abhinīhārakusalo ca ayaŋ imesaŋ catunnaŋ jhāyīnaŋ aggo ca seţţho ca mokkho ca uttamo ca pavaro ca. Seyyathāpi, bhikkhave, gavā khīraŋ …pe… pavaro cā’ ti. Sattamaŋ.

8. Samādhimūlakasakkaccakārīsuttaŋ
669. Sāvatthinidānaŋ. ‘Cattārome, bhikkhave, jhāyī. Katame cattāro? Idha, bhikkhave, ekacco jhāyī samādhismiŋ samādhikusalo hoti, na samādhismiŋ sakkaccakārī. Idha pana, bhikkhave, ekacco jhāyī samādhismiŋ sakkaccakārī hoti, na samādhismiŋ samādhikusalo. Idha pana, bhikkhave, ekacco jhāyī neva samādhismiŋ samādhikusalo hoti, na ca samādhismiŋ sakkaccakārī. Idha pana, bhikkhave, ekacco jhāyī samādhismiŋ samādhikusalo ca hoti, samādhismiŋ sakkaccakārī ca. Tatra, bhikkhave, yvāyaŋ jhāyī samādhismiŋ samādhikusalo ca hoti samādhismiŋ sakkaccakārī ca ayaŋ imesaŋ catunnaŋ jhāyīnaŋ aggo ca seţţho ca mokkho ca uttamo ca pavaro ca. Seyyathāpi, bhikkhave, gavā khīraŋ …pe… pavaro cā’ ti. Aţţhamaŋ.

9. Samādhimūlakasātaccakārīsuttaŋ
670. Sāvatthinidānaŋ. ‘Cattārome, bhikkhave, jhāyī. Katame cattāro? Idha, bhikkhave, ekacco jhāyī samādhismiŋ samādhikusalo hoti, na samādhismiŋ sātaccakārī. Idha pana, bhikkhave, ekacco jhāyī samādhismiŋ sātaccakārī hoti, na samādhismiŋ samādhikusalo. Idha pana bhikkhave, ekacco jhāyī neva samādhismiŋ samādhikusalo hoti, na ca samādhismiŋ sātaccakārī. Idha pana, bhikkhave, ekacco jhāyī samādhismiŋ samādhikusalo ca hoti, samādhismiŋ sātaccakārī ca. Tatra, bhikkhave, yvāyaŋ jhāyī samādhismiŋ samādhikusalo ca hoti, samādhismiŋ sātaccakārī ca ayaŋ imesaŋ catunnaŋ jhāyīnaŋ aggo ca seţţho ca mokkho ca uttamo ca pavaro ca. Seyyathāpi, bhikkhave, gavā khīraŋ …pe… pavaro cā’ ti. Navamaŋ.

10. Samādhimūlakasappāyakārīsuttaŋ
671. Sāvatthinidānaŋ (p. 2.228) ‘Cattārome, bhikkhave, jhāyī. Katame cattāro? Idha, bhikkhave, ekacco jhāyī samādhismiŋ samādhikusalo hoti, na samādhismiŋ sappāyakārī. Idha pana, bhikkhave, ekacco jhāyī samādhismiŋ sappāyakārī hoti, na samādhismiŋ samādhikusalo. Idha pana, bhikkhave, ekacco jhāyī neva samādhismiŋ samādhikusalo hoti, na ca samādhismiŋ sappāyakārī. Idha pana, bhikkhave, ekacco jhāyī samādhismiŋ samādhikusalo ca hoti, samādhismiŋ sappāyakārī ca. Tatra, bhikkhave, yvāyaŋ jhāyī samādhismiŋ samādhikusalo ca hoti samādhismiŋ sappāyakārī ca ayaŋ imesaŋ catunnaŋ jhāyīnaŋ aggo ca seţţho ca mokkho ca uttamo ca pavaro ca. Seyyathāpi, bhikkhave, gavā khīraŋ …pe… pavaro cā’ ti. Dasamaŋ. (samādhimūlakaŋ.)

11. Samāpattimūlakaţhitisuttaŋ
672. Sāvatthinidānaŋ. ‘Cattārome, bhikkhave, jhāyī. Katame cattāro? Idha, bhikkhave, ekacco jhāyī samādhismiŋ samāpattikusalo hoti, na samādhismiŋ ţhitikusalo. Idha pana, bhikkhave, ekacco jhāyī samādhismiŋ ţhitikusalo hoti, na samādhismiŋ samāpattikusalo. Idha pana, bhikkhave, ekacco jhāyī neva samādhismiŋ samāpattikusalo hoti, na ca samādhismiŋ ţhitikusalo. Idha pana, bhikkhave, ekacco jhāyī samādhismiŋ samāpattikusalo ca hoti, samādhismiŋ ţhitikusalo ca. Tatra, bhikkhave, yvāyaŋ jhāyī samādhismiŋ samāpattikusalo ca hoti, samādhismiŋ ţhitikusalo ca ayaŋ imesaŋ catunnaŋ jhāyīnaŋ aggo ca seţţho ca mokkho ca uttamo ca pavaro ca. Seyyathāpi, bhikkhave, gavā khīraŋ …pe… pavaro cā’ ti. Ekādasamaŋ.

12. Samāpattimūlakavuţţhānasuttaŋ
673. Sāvatthinidānaŋ ‘Cattārome, bhikkhave, jhāyī. Katame cattāro? Idha, bhikkhave, ekacco jhāyī samādhismiŋ samāpattikusalo hoti, na samādhismiŋ vuţţhānakusalo. Idha pana, bhikkhave, ekacco jhāyī samādhismiŋ vuţţhānakusalo hoti, na samādhismiŋ samāpattikusalo. Idha pana, bhikkhave, ekacco jhāyī neva samādhismiŋ samāpattikusalo hoti, na ca (p. 2.229) samādhismiŋ vuţţhānakusalo. Idha pana, bhikkhave, ekacco jhāyī samādhismiŋ samāpattikusalo ca hoti, samādhismiŋ vuţţhānakusalo ca. Tatra, bhikkhave, yvāyaŋ jhāyī …pe… pavaro cā’ ti. Dvādasamaŋ.

13. Samāpattimūlakakallitasuttaŋ
674. Sāvatthinidānaŋ. ‘Cattārome, bhikkhave, jhāyī. Katame cattāro? Idha, bhikkhave, ekacco jhāyī samādhismiŋ samāpattikusalo hoti, na samādhismiŋ kallitakusalo. Idha pana, bhikkhave, ekacco jhāyī samādhismiŋ kallitakusalo hoti, na samādhismiŋ samāpattikusalo. Idha pana, bhikkhave, ekacco jhāyī neva samādhismiŋ samāpattikusalo hoti, na ca samādhismiŋ kallitakusalo. Idha pana, bhikkhave, ekacco jhāyī samādhismiŋ samāpattikusalo ca hoti, samādhismiŋ kallitakusalo ca. Tatra …pe… pavaro cā’ ti. Terasamaŋ.

14. Samāpattimūlaka-ārammaņasuttaŋ
675. Sāvatthinidānaŋ. ‘Cattārome, bhikkhave, jhāyī. Katame cattāro? Idha, bhikkhave, ekacco jhāyī samādhismiŋ samāpattikusalo hoti, na samādhismiŋ ārammaņakusalo. Idha pana, bhikkhave, ekacco jhāyī samādhismiŋ ārammaņakusalo hoti, na samādhismiŋ samāpattikusalo. Idha pana, bhikkhave, ekacco jhāyī neva samādhismiŋ samāpattikusalo hoti, na ca samādhismiŋ ārammaņakusalo. Idha pana, bhikkhave, ekacco jhāyī samādhismiŋ samāpattikusalo ca hoti, samādhismiŋ ārammaņakusalo ca. Tatra …pe… pavaro cā’ ti. Cuddasamaŋ.

15. Samāpattimūlakagocarasuttaŋ
676. Sāvatthinidānaŋ ‘Cattārome, bhikkhave, jhāyī. Katame cattāro? Idha, bhikkhave, ekacco jhāyī samādhismiŋ samāpattikusalo hoti, na samādhismiŋ gocarakusalo. Idha pana, bhikkhave, ekacco jhāyī samādhismiŋ gocarakusalo hoti, na samādhismiŋ samāpattikusalo. Idha pana, bhikkhave, ekacco jhāyī neva samādhismiŋ samāpattikusalo hoti, na ca samādhismiŋ gocarakusalo. Idha pana, bhikkhave, ekacco jhāyī samādhismiŋ samāpattikusalo (p. 2.230) ca hoti, samādhismiŋ gocarakusalo ca. Tatra …pe… pavaro cā’ ti. Pannarasamaŋ.

16. Samāpattimūlaka-abhinīhārasuttaŋ
677. Sāvatthinidānaŋ. ‘Cattārome, bhikkhave, jhāyī. Katame cattāro? Idha, bhikkhave, ekacco jhāyī samādhismiŋ samāpattikusalo hoti, na samādhismiŋ abhinīhārakusalo. Idha pana, bhikkhave, ekacco jhāyī samādhismiŋ abhinīhārakusalo hoti, na samādhismiŋ samāpattikusalo. Idha pana, bhikkhave, ekacco jhāyī neva samādhismiŋ samāpattikusalo hoti, na ca samādhismiŋ abhinīhārakusalo. Idha pana, bhikkhave, ekacco jhāyī samādhismiŋ samāpattikusalo ca hoti, samādhismiŋ abhinīhārakusalo ca. Tatra …pe… pavaro cā’ ti. Soļasamaŋ.

17. Samāpattimūlakasakkaccasuttaŋ
678. Sāvatthinidānaŋ. ‘Cattārome, bhikkhave, jhāyī. Katame cattāro? Idha, bhikkhave, ekacco jhāyī samādhismiŋ samāpattikusalo hoti, na samādhismiŋ sakkaccakārī. Idha pana, bhikkhave, ekacco jhāyī samādhismiŋ sakkaccakārī hoti, na samādhismiŋ samāpattikusalo. Idha pana, bhikkhave, ekacco jhāyī neva samādhismiŋ samāpattikusalo hoti, na ca samādhismiŋ sakkaccakārī. Idha pana, bhikkhave, ekacco jhāyī samādhismiŋ samāpattikusalo ca hoti, samādhismiŋ sakkaccakārī ca. Tatra …pe… pavaro cā’ ti. Sattarasamaŋ.

18. Samāpattimūlakasātaccasuttaŋ
679. Sāvatthinidānaŋ ‘Cattārome, bhikkhave, jhāyī. Katame cattāro? Idha, bhikkhave, ekacco jhāyī samādhismiŋ samāpattikusalo hoti, na samādhismiŋ sātaccakārī. Idha pana, bhikkhave, ekacco jhāyī samādhismiŋ sātaccakārī hoti, na samādhismiŋ samāpattikusalo. Idha pana, bhikkhave, ekacco jhāyī neva samādhismiŋ samāpattikusalo hoti, na ca samādhismiŋ sātaccakārī. Idha pana, bhikkhave, ekacco jhāyī samādhismiŋ samāpattikusalo ca hoti, samādhismiŋ sātaccakārī ca. Tatra …pe… pavaro cā’ ti. Aţţhārasamaŋ.

19. Samāpattimūlakasappāyakārīsuttaŋ
680. Sāvatthinidānaŋ (p. 2.231) ‘Cattārome, bhikkhave, jhāyī. Katame cattāro? Idha bhikkhave, ekacco jhāyī samādhismiŋ samāpattikusalo hoti, na samādhismiŋ sappāyakārī. Idha pana, bhikkhave, ekacco jhāyī samādhismiŋ sappāyakārī hoti, na samādhismiŋ samāpattikusalo. Idha pana, bhikkhave, ekacco jhāyī neva samādhismiŋ samāpattikusalo hoti, na ca samādhismiŋ sappāyakārī. Idha pana, bhikkhave, ekacco jhāyī samādhismiŋ samāpattikusalo ca hoti, samādhismiŋ sappāyakārī ca. Tatra, bhikkhave, yvāyaŋ jhāyī samādhismiŋ samāpattikusalo ca hoti samādhismiŋ sappāyakārī ca ayaŋ imesaŋ catunnaŋ jhāyīnaŋ aggo ca seţţho ca mokkho ca uttamo ca pavaro ca. Seyyathāpi, bhikkhave, gavā khīraŋ, khīramhā dadhi, dadhimhā navanītaŋ, navanītamhā sappi, sappimhā sappimaņđo tatra aggamakkhāyati; evameva kho, bhikkhave, yvāyaŋ jhāyī samādhismiŋ samāpattikusalo ca hoti samādhismiŋ sappāyakārī ca ayaŋ imesaŋ catunnaŋ jhāyīnaŋ aggo ca seţţho ca mokkho ca uttamo ca pavaro cā’ ti. Ekūnavīsatimaŋ. (samāpattimūlakaŋ.)

20- 27. Ṭhitimūlakavuţţhānasuttādi-aţţhakaŋ

681-688. Sāvatthinidānaŋ. ‘Cattārome, bhikkhave, jhāyī. Katame cattāro? Idha, bhikkhave ekacco jhāyī samādhismiŋ ţhitikusalo hoti, na samādhismiŋ vuţţhānakusalo. Idha pana, bhikkhave, ekacco jhāyī samādhismiŋ vuţţhānakusalo hoti, na samādhismiŋ ţhitikusalo. Idha pana, bhikkhave, ekacco jhāyī neva samādhismiŋ ţhitikusalo hoti, na ca samādhismiŋ vuţţhānakusalo. Idha pana, bhikkhave, ekacco jhāyī samādhismiŋ ţhitikusalo ca hoti, samādhismiŋ vuţţhānakusalo ca. Tatra, bhikkhave, yvāyaŋ jhāyī …pe… uttamo ca pavaro cā’ ti. Vīsatimaŋ. (purimamūlakāni viya yāva sattavīsatimā ţhitimūlakasappāyakārīsuttā aţţha suttāni pūretabbāni. Ṭhitimūlakaŋ )

28- 34. Vuţţhānamūlakakallitasuttādisattakaŋ

689-695. Sāvatthinidānaŋ. ‘Cattārome, bhikkhave, jhāyī. Katame cattāro? Idha, bhikkhave, ekacco jhāyī samādhismiŋ vuţţhānakusalo hoti, na (p. 2.232) samādhismiŋ kallitakusalo… samādhismiŋ kallitakusalo hoti, na samādhismiŋ vuţţhānakusalo… neva samādhismiŋ vuţţhānakusalo hoti, na ca samādhismiŋ kallitakusalo… samādhismiŋ vuţţhānakusalo ca hoti samādhismiŋ kallitakusalo ca. Tatra, bhikkhave, yvāyaŋ jhāyī …pe… uttamo ca pavaro cā’ ti. Aţţhavīsatimaŋ. (purimamūlakāni viya yāva catuttiŋsatimā vuţţhānamūlakasappāyakārīsuttā satta suttāni pūretabbāni. Vuţţhānamūlakaŋ.)

35- 40. Kallitamūlaka-ārammaņasuttādichakkaŋ

696-701. Sāvatthinidānaŋ ‘samādhismiŋ kallitakusalo hoti, na samādhismiŋ ārammaņakusalo… samādhismiŋ ārammaņakusalo hoti, na samādhismiŋ kallitakusalo… neva samādhismiŋ kallitakusalo hoti, na ca samādhismiŋ ārammaņakusalo… samādhismiŋ kallitakusalo ca hoti, samādhismiŋ ārammaņakusalo ca. Tatra, bhikkhave, yvāyaŋ jhāyī …pe… uttamo ca pavaro cā’ ti. Pañcatiŋsatimaŋ. (purimamūlakāni viya yāva cattālīsamā kallitamūlakasappāyakārīsuttā cha suttāni pūretabbāni. Kallitamūlakaŋ.)

41- 45. Ārammaņamūlakagocarasuttādipañcakaŋ

702-706. Sāvatthinidānaŋ ‘samādhismiŋ ārammaņakusalo hoti, na samādhismiŋ gocarakusalo… samādhismiŋ gocarakusalo hoti, na samādhismiŋ ārammaņakusalo… neva samādhismiŋ ārammaņakusalo hoti, na ca samādhismiŋ gocarakusalo… samādhismiŋ ārammaņakusalo ca hoti, samādhismiŋ gocarakusalo ca. Tatra, bhikkhave, yvāyaŋ jhāyī …pe… uttamo ca pavaro cā’ ti. Ekacattālīsamaŋ. (purimamūlakāni viya yāva pañcacattālīsamā ārammaņamūlakasappāyakārīsuttā pañca suttāni pūretabbāni. Ārammaņamūlakaŋ )

46- 49. Gocaramūlaka-abhinīhārasuttādicatukkaŋ

707. Sāvatthinidānaŋ… ‘samādhismiŋ gocarakusalo hoti, na samādhismiŋ abhinīhārakusalo… samādhismiŋ abhinīhārakusalo hoti (p. 2.233) na samādhismiŋ gocarakusalo… neva samādhismiŋ gocarakusalo hoti, na ca samādhismiŋ abhinīhārakusalo… samādhismiŋ gocarakusalo ca hoti, samādhismiŋ abhinīhārakusalo ca… seyyathāpi, bhikkhave, gavā khīraŋ, khīramhā dadhi, dadhimhā navanītaŋ, navanītamhā sappi, sappimhā sappimaņđo tatra aggamakkhāyati; evameva kho, bhikkhave, yvāyaŋ jhāyī samādhismiŋ gocarakusalo ca hoti samādhismiŋ abhinīhārakusalo ca ayaŋ imesaŋ catunnaŋ jhāyīnaŋ …pe… uttamo ca pavaro cā’ ti. Chacattālīsamaŋ.

708. Samādhismiŋ gocarakusalo hoti, na samādhismiŋ sakkaccakārī …pe…. Vitthāretabbaŋ. Sattacattālīsamaŋ.

709. Samādhismiŋ gocarakusalo hoti, na samādhismiŋ sātaccakārī …pe…. Aţţhacattālīsamaŋ.

710. Samādhismiŋ gocarakusalo hoti, na samādhismiŋ sappāyakārī …pe…. Ekūnapaññāsamaŋ. (gocaramūlakaŋ.)

50- 52. Abhinīhāramūlakasakkaccasuttāditikaŋ

711. Sāvatthinidānaŋ ‘samādhismiŋ abhinīhārakusalo hoti, na samādhismiŋ sakkaccakārī… samādhismiŋ sakkaccakārī hoti, na samādhismiŋ abhinīhārakusalo… neva samādhismiŋ abhinīhārakusalo hoti, na ca samādhismiŋ sakkaccakārī… samādhismiŋ abhinīhārakusalo ca hoti, samādhismiŋ sakkaccakārī ca. Tatra, bhikkhave, yvāyaŋ jhāyī …pe… uttamo ca pavaro cā’ ti. Paññāsamaŋ.

712. Samādhismiŋ abhinīhārakusalo hoti, na samādhismiŋ sātaccakārī …pe…. Ekapaññāsamaŋ.

713. Samādhismiŋ abhinīhārakusalo hoti, na samādhismiŋ sappāyakārī …pe…. Dvepaññāsamaŋ. (abhinīhāramūlakaŋ.)

53- 54. Sakkaccamūlakasātaccakārīsuttādidukaŋ

714. Sāvatthinidānaŋ (p. 2.234) ‘samādhismiŋ sakkaccakārī hoti, na samādhismiŋ sātaccakārī… samādhismiŋ sātaccakārī hoti, na samādhismiŋ sakkaccakārī neva samādhismiŋ sakkaccakārī hoti, na ca samādhismiŋ sātaccakārī… samādhismiŋ sakkaccakārī ca hoti, samādhismiŋ sātaccakārī ca. Tatra, bhikkhave, yvāyaŋ …pe… uttamo ca pavaro cā’ ti. Tepaññāsamaŋ.

715. Samādhismiŋ sakkaccakārī hoti, na samādhismiŋ sappāyakārī …pe…. Catupaññāsamaŋ.

55. Sātaccamūlakasappāyakārīsuttaŋ
716. Sāvatthinidānaŋ. ‘Catārome, bhikkhave, jhāyī. Katame cattāro? Idha, bhikkhave ekacco jhāyī samādhismiŋ sātaccakārī hoti, na samādhismiŋ sappāyakārī. Idha pana, bhikkhave, ekacco jhāyī samādhismiŋ sappāyakārī hoti, na samādhismiŋ sātaccakārī. Idha pana, bhikkhave, ekacco jhāyī neva samādhismiŋ sātaccakārī hoti, na ca samādhismiŋ sappāyakārī. Idha pana, bhikkhave, ekacco jhāyī samādhismiŋ sātaccakārī ca hoti, samādhismiŋ sappāyakārī ca. Tatra, bhikkhave, yvāyaŋ jhāyī samādhismiŋ sātaccakārī ca hoti samādhismiŋ sappāyakārī ca ayaŋ imesaŋ catunnaŋ jhāyīnaŋ aggo ca seţţho ca mokkho ca uttamo ca pavaro ca. Seyyathāpi, bhikkhave, gavā khīraŋ, khīramhā dadhi, dadhimhā navanītaŋ, navanītamhā sappi, sappimhā sappimaņđo tatra aggamakkhāyati; evameva kho, bhikkhave, yvāyaŋ jhāyī samādhismiŋ sātaccakārī ca hoti, samādhismiŋ sappāyakārī ayaŋ imesaŋ catunnaŋ jhāyīnaŋ aggo ca seţţho ca mokkho ca uttamo ca pavaro cā’ ti. Idamavoca bhagavā. Attamanā te bhikkhū bhagavato bhāsitaŋ abhinandunti. Pañcapaññāsamaŋ. (yathā pañcapaññāsaŋ veyyākaraņāni honti tathā vitthāretabbāni.)

Jhānasaŋyuttaŋ samattaŋ.

Tassuddānaŋ–

Samādhi (p. 2.235) samāpatti ţhiti ca, vuţţhānaŋ kallitārammaņena ca;

Gocarā abhinīhāro sakkacca, sātacca athopi sappāyanti.

Khandhavaggo tatiyo.

Tassuddānaŋ–

Khandha rādhasaŋyuttañca, diţţhi-okkanta uppādā;

Kilesa sāriputtā ca, nāgā supaņņa gandhabbā.

Valāha vacchajhānanti khandhavaggamhi terasāti.

Khandhavaggasaŋyuttapāļi niţţhitā.

